1. ދުޢާ 
ރިޔާސަތުން ވާހަކަދެއްކެވުން: 
بسم الله الرحمن الرحيم، الحمد لله والصلاة والسلام على رسول الله وعلى آله وصحبه ومن والاه. މަޖިލިސް ފެށުނީ.

2. ޖަލްސާގެ ހާޒިރީ
ރިޔާސަތުން ވާހަކަދެއްކެވުން:
މި ވަގުތު ޖަލްސާ އަށް ހާޒިރުވެވަޑައިގެން ތިއްބެވީ 26 ޢިއްޒަތްތެރި މެންބަރުން. އަޅުގަނޑު މިއަދުގެ ޖަލްސާ ފަށަމުން ތި ހުރިހާ ޢިއްޒަތްތެރި މެންބަރުންނަށް މަޖިލީހުގެ މިއަހަރުގެ ދެވަނަ ދައުރަށް މަރުޙަބާ ދަންނަވަން. އަޅުގަނޑުމެންގެ މި ފެށޭ ދައުރަކީ އުފެއްދުންތެރި މަސައްކަތްތަކެއް ކުރެވޭނެ ދައުރެއް ކަމަށް އަޅުގަނޑު އުއްމީދުކުރަން. އަދި އެކަމަށް ދުޢާކުރަމުން އަޅުގަނޑު މިއަދުގެ މަސައްކަތައިގެން ކުރިއަށްދަން.
3. ދުވަހުގެ އެޖެންޑާ އިޢުލާނުކުރުމާއި ޔައުމިއްޔާ ފާސްކުރުން.
ރިޔާސަތުން ވާހަކަދެއްކެވުން:

3.1- މިއަދުގެ އެޖެންޑާގެ ނަންބަރަކީ އޖ/2013/2/1.
3.2- އެޖެންޑާ އައިޓަމު 3.2، ޔައުމިއްޔާސް ފާސްކުރުން. ޔައުމިއްޔާ ނަންބަރު 21/2013 އިން 24/2013 އަށް 4 ޖަލްސާގެ ޔައުމިއްޔާ. އެއީ 2013 ވަނަ ވަނަ އަހަރުގެ ފުރަތަމަ ދައުރުގެ 21 ވަނަ ޖަލްސާ އިން ފެށިގެން 24 ވަނަ ޖަލްސާ އަށް ހުރި ޔައުމިއްޔާތައް. މި ޔައުމިއްޔާތައް މަޖިލީހުގެ ވެބްސައިޓުގައި ޝާއިޢުކުރުމަށްފަހު އެއްވެސް މެންބަރަކު އިޞްލާޙެއް ހުށަހަޅުއްވާފައިނުވާތީ ގަވާއިދުގައިވާ ގޮތުގެ މަތީން މި ޔައުމިއްޔާތަކަކީ މަޖިލީހުގެ ރިޔާސަތުން ޤަބޫލުކުރާ ޔައުމިއްޔާތަކެއް ކަމަށް ކަނޑައަޅައިފިން.
4. ރިޔާސަތުން އަންގާ އެންގުން.
ރިޔާސަތުން ވާހަކަދެއްކެވުން:
އެޖެންޑާ އައިޓަމު 4. ރިޔާސަތުން އަންގާއެންގުން. މިއަދުގެ ކޮމިޓީތައް. 11:15ގައި އިޖުތިމާޢީ ކޮމިޓީގެ ސަބް ކޮމިޓީ، ކޮމިޓީ ކޮޓަރި 3ގައި. 11:15ގައި ސަރުކާރުގެ މަސްއޫލިއްޔަތު އަދާކުރާ މިންވަރު ބަލާ ކޮމިޓީ، ކޮމިޓީ ކޮޓަރި 1ގައި.
5. ސުވާލު

ރިޔާސަތުން ވާހަކަދެއްކެވުން:

އެޖެންޑާ އައިޓަމު 5، ސުވާލު. މި އައިޓަމުގެ ދަށުން މިއަދަކު މަސައްކަތެއް ނެތް.
ކުއްލި މައްސަލަ

ރިޔާސަތުން ވާހަކަދެއްކެވުން:

އެޖެންޑާ އައިޓަމު 6 އަށް ދިއުމުގެ ކުރިން މަޖިލީހުގެ ގަވާއިދުގައިވާ ގޮތުގެ މަތީން ކުއްލި މައްސަލަ އެއް ހުށަހެޅިފައިވާތީ އެ މައްސަލަ އަށް އަޅުގަނޑު ފުރުޞަތު އަރުވަން. މަޖިލީހުގެ ގަވާއިދުގައިވާ މަތީން އެ މައްސަލަ ހުށަހެޅުއްވުމަށް މައްސަލަ ހުށަހެޅުއްވި ޢިއްޒަތްތެރި މެންބަރު، މާފަންނު އުތުރު ދާއިރާގެ ޢިއްޒަތްތެރި މެންބަރު އިމްތިޔާޒު ފަހުމީ އަށް އަޅުގަނޑު ފުރުޞަތުއަރުވަން. 

މާފަންނު އުތުރު ދާއިރާގެ މެންބަރު އިމްތިޔާޒު ފަހުމީ ވާހަކަދެއްކެވުން:

ޝުކުރިއްޔާ ޢިއްޒަތްތެރި ރައީސް. އައްސަލާމްޢަލައިކުމް. އާދެ! ރައްޔިތުންގެ މަޖިލީހުގެ ގަވާއިދުގެ 145 ވަނަ މާއްދާގެ ދަށުން ހުށަހަޅާ ކުއްލި މައްސަލަ. 21 މެއި 2013 ވަނަ ދުވަހު އދ.ގެ ސްޕެޝަލް ރެޕަޓުއަރ އޮން ދި އިންޑިޕެންޑެންސް އޮފް ޖަޖަސް އެންޑް ލޯޔަރސް، ގެބްރިއެލާ ކުނާލް އދ.ގެ ހިއުމަން ރައިޓްސް ކައުންސިލަށް ދިވެހިރާއްޖޭގެ ޖުޑިޝަރީގެ ހާލަތާ ބެހޭ ގޮތުން ވަރަށް ސީރިއަސް ކަންތައްތަކެއް ފާހަގަކުރައްވާފައިވާތީ އެ ރިޕޯޓުގައި ވާ ކަންކަން ވަގުތުން ވަގުތަށް އިޞްލާޙުކުރުމަށް ސަރުކާރުގެ ސަމާލުކަމަށް ގެނައުމަށް ޓަކައި ރައްޔިތުންގެ މަޖިލީހުގެ ގަވާއިދުގެ 145 ވަނަ މާއްދާގެ ދަށުން މި ކުއްލި މައްސަލަ އަޅުގަނޑު ހުށަހަޅަމެވެ. ޝުކުރިއްޔާ ޢިއްޒަތްތެރި ރައީސް މި ފުރުޞަތުދެއްވި ކަމަށް ޓަކައި. 

ރިޔާސަތުން ވާހަކަދެއްކެވުން:

މަޖިލީހުގެ ގަވާއިދުގައިވާ ގޮތުގެ މަތީން، މަޖިލީހުގެ ގަވާއިދުގެ 146 ވަނަ މާއްދާގައިވާ ގޮތުގެ މަތީން އަޅުގަނޑު ޢަމަލުކުރާނީ. އެއީ ބަހުސަށް ދިއުމުގެކުރިން މި ކަމުގައި ވޯޓަކަށް ދަންނަވަންޖެހޭ. އެހެންވީމާ، ވޯޓަށް ދެންނެވުމަށް ޓަކައި ޖަހަންޖެހޭ ރަނގަބީލު ޖެއްސަވައިދެއްވުމަށް އަމީންޢާއްމު އަރިހުން އެދެން. (ވަގުތުކޮޅަކަށްފަހު) ހުރިހާ ޢިއްޒަތްތެރި މެންބަރުން ވެސް ކާޑުކޮޅު ޗެކުކޮށްލެއްވުމަށް އަޅުގަނޑު ހަނދުމަފުޅުކޮށްއަރުވަން ވޯޓަށް ދެންނެވުމުގެ ކުރިން. އަޅުގަނޑު މިހާރު ވޯޓަށް މި ދަންނަވަނީ. ހުރިހާ  މެންބަރުން ވެސް ކާޑުކޮޅުތައް ޗެކުކޮށްލެއްވުމަށް ދަންނަވަން. މިހާރު ވޯޓަށް މި ދަންނަވަނީ ރައްޔިތުންގެ މަޖިލީހުގެ ގަވާއިދުގެ 145 ވަނަ މާއްދާގެ ދަށުން މާފަންނު އުތުރު ދާއިރާގެ ޢިއްޒަތްތެރި މެންބަރު އިމްތިޔާޒު ފަހުމީ ހުށަހަޅުއްވާފައިވާ ކުއްލި މައްސަލަ މަޖިލީހުގައި ބަހުސްކުރެއްވުމާ މެދު ފެނިވަޑައިގަންނަވާ ގޮތަކަށް ޢިއްޒަތްތެރި މެންބަރުން ވޯޓުދެއްވުމަށް. (ވަގުތުކޮޅަކަށްފަހު)

]ވޯޓުދެއްވުން[
ވޯޓުގެ ނަތީޖާ:

ހުށަހެޅުއްވި މެންބަރު:

މާފަންނު އުތުރު ދާއިރާގެ މެންބަރު އިމްތިޔާޒު ފަހުމީ 

ހާޒިރުވެވަޑައިގެން ތިއްބެވި މެންބަރުންގެ އަދަދު:
34
ވޯޓު ދެއްވީ:
23
ވޯޓު ނުދެއްވާ:

ވަކި ގޮތަކަށް ވޯޓުނުދެއްވާ:


  01

ރިޔާސަތުން ވާހަކަދެއްކެވުން:

ވޯޓުގައި ބައިވެރިވި މެންބަރުންގެ އަދަދު 32. ފާސްވުމަށް އަދަދު 17. ޖުމްލަ 32. އެހެންކަމުން، ރައްޔިތުންގެ މަޖިލީހުގެ ގަވާއިދުގެ 145 ވަނަ މާއްދާގެ ދަށުން މާފަންނު އުތުރު ދާއިރާގެ ޢިއްޒަތްތެރި މެންބަރު އިމްތިޔާޒު ފަހުމީ ހުށަހަޅުއްވާފައިވާ ކުއްލި މައްސަލަ މަޖިލީހުގައި ބަހުސްކުރުމަށް ފާސްވެއްޖެ. މިގޮތަށް ފާސްވުމާ ގުޅިގެން މަޖިލީހުގެ ގަވާއިދުގެ...(ވަގުތުކޮޅަކަށްފަހު) 147 ވަނަ މާއްދާގައިވާ ގޮތުގެ މަތީން އަޅުގަނޑު ބަހުސް ކުރިއަށް ގެންދާނީ. 147 ވަނަ މާއްދާގައި ބުނެފައި މި އޮންނަނީ ކުއްލި މައްސަލައެއްގެ ބަހުސަށް ދެވޭ ވަގުތު މަޖިލީހުން އެހެން ގޮތަކަށް ކަނޑަނާޅާހާ ހިނދަކު އެއްގަޑިއިރަށްވުރެ ދިގުވެގެންނުވާނޭ. މައްސަލަ ހުށަހެޅުމަށް އެ މައްސަލަ ހުށަހަޅާ މެންބަރަށް ގިނަވެގެން ދެވޭނީ 7 މިނެޓޭ. އަދި އެ މައްސަލައަކާ މެދު ވާހަކަދެއްކުމަށް ބޭނުންވާ އެހެން ކޮންމެ މެންބަރަކަށް ދެވޭނީ ގިނަވެގެން 3 މިނެޓޭ. އަޅުގަނޑު މިހާރު ފުރުޞަތު މި އަރުވަނީ މާފަންނު އުތުރު ދާއިރާގެ ޢިއްޒަތްތެރި މެންބަރު އިމްތިޔާޒު ފަހުމީ އަށް. 

މާފަންނު އުތުރު ދާއިރާގެ މެންބަރު އިމްތިޔާޒު ފަހުމީ ވާހަކަދެއްކެވުން:

ޝުކުރިއްޔާ ޢިއްޒަތްތެރި ރައީސް. އެންމެ ފުރަތަމަ ވެސް އަޅުގަނޑު ހުށަހަޅާލަން މި މައްސަލައިގައި ވާހަކަފުޅުދައްކަވަން ބޭނުންފުޅުވާ ހުރިހާ މެންބަރުން ވާހަކަފުޅުދައްކަވައި ނިންމަވަންދެން މި މައްސަލަ ކުރިއަށް ގެންދެވޭނެ ގޮތެއް ހަމަޖައްސައިދިނުމަށް ޓަކައި އެ މައްސަލަ އަޅުގަނޑު ހުށަހަޅަން. އާދެ! އަޅުގަނޑުމެން މިއަދު މި ބަހުސްކުރެވޭ އދ.ގެ ސްޕެޝަލް ރެޕެޓުއަރ އެ ހުށަހެޅުއްވި ސީރިއަސް ކަންތައްތައް މި ވަނީ ދިވެހިރާއްޖޭގެ ޤާނޫނުއަސާސީގައި ވެސް ފާހަގަކޮށްފަ. އަޅުގަނޑުމެންނަށް އެނގޭ އަލަށް އަޅުގަނޑުމެން މި ތަޖުރިބާކުރާ ޤާނޫނުއަސާސީ، 2008 ވަނަ އަހަރުގައި ޢަމަލުކުރަމުންދާ ޤާނޫނުއަސާސީގައި ވެސް ތިން ނުބަ އެއް އަޅުގަނޑު އަބަދުވެސް ދަންނަވަން  ފާހަގަކޮށްފައިވާކަން. އެއް ނުބަޔަކީ ކުރީގައި މި ރާއްޖޭގެ ވެރިކަމުގެ ނިޒާމު އޮތް ގޮތް. އަނެއް ނުބަޔަކީ ރާއްޖޭގެ ރައްޔިތުންގެ މަޖިލިސް އެކުލަވައިލެވިފައިވާ ގޮތް. އަނެއް ނުބަޔަކީ ރާއްޖޭގެ ކޯޓުތައް އޮތް ގޮތް. އެހެންވީމާ، މި ތިން ނުބައިގެ ތެރެއިން ދެ ނުބައެއް އިރާދަކުރެއްވިއްޔާ ޤާނޫނުއަސާސީގައިވާ ބުނާ ކޮންސެޕްޓަށް އައިއްސަވޭ. އެހެންނަމަވެސް ރާއްޖޭގެ ޖުޑީޝަރީ އޮތީ ހަމަ ކުރީގައި ވެއްޓުނު ތިރީސް އަހަރު ޑިކްޓޭޓަރޝިޕްގެ އެއްބައިގެ ގޮތުގަ. އެހެންވީމާ، މިއީ ވަރަށް ސީރިއަސް ކަމެއް. ރާއްޖެ އަށް ވަޑައިގެން ހުރިހާ ބޭރުގެ ފަންނީ މާހިރުން ވިދާޅުވެފައި ވަނީ މި ރާއްޖޭގެ ޖުޑިޝަރީއަކުން ރައްޔިތުންނަކަށް އިންސާފެއްނުލިބެއޭ. އަދި ދިވެހިރާއްޖޭގެ ރައްޔިތުން ވެސް މި ގޮވައިނަގަނީ ހަމަ މި މޭރުމުން. އަޅުގަނޑުމެންނަށް ފެނިގެންދިޔަ ޖުޑީޝަލް ސަރވިސް ކޮމިޝަނުން ރާއްޖޭގެ ފަނޑިޔާރުން ދާއިމީކުރެއްވުމުގެ ކަންތައްތައް ވެގެންދިޔަ ގޮތް. ޝަރުތުތަކެއްގެ ތެރެއަށް ފަނޑިޔާރުން ވަޑައިގަތުމުގެ ބަދަލުގައި ފަނޑިޔާރުންގެ ތެރެއަށް ޝަރުތުތަކެއް އަންނަންޖެހުނީ. އެގޮތަށް ކަންތައްވުމުގެ ސަބަބުން މިހާރު އަޅުގަނޑުމެންގެ ފަނޑިޔާރުގޭގައި އެބަ ތިބި އެކިއެކި ކުށްކުށުގައި ބެދިފައި ތިބި މީހުން. އެކިއެކި އަޚްލާޤުގައި އޮފްކެނޑިފައި ތިބި މީހުން. އެކިއެކި ގޮތްގޮތުން ގޮސް ސިޔާސީ ގޮތުން ސިކުނޑިތައް ތަޣައްޔަރުވެފައިވާ މީހުން. މިހެން ގޮސް މުޅި ޖުޑިޝަރީ ރައްޔިތުންނަށް ފެންނަން އޮތީ ވަރަށް ބޭއިންސާފުވާނެ ތަނެއްގެ ގޮތުގައި، އިންސާފު ޤާއިމުނުވާނެ ތަނެއްގެ ގޮތުގަ. އެންމެ ފަހުން އިހަށްދުވަހު ޖުޑީޝަލް ސަރވިސް ކޮމިޝަނުން އެ ކަންތައް ކުރެއްވި ގޮތް ވެސް އެ އޮތީ ރަނގަޅަށް ފެންނަން. ބައްލަވާ! ހައިކޯޓުގެ އިސްފަނޑިޔާރާ ބެހޭ ގޮތުން މައްސަލަ އެއް ޖޭ.އެސް.ސީ އަށް ހުށަހެޅިފައިވާތާ އެއް އަހަރުވީ އިނގޭތޯ. އެއް އަހަރު ވީއިރުގައި އެ މައްސަލަ ބެއްލެވުމެއް ނެތި ވަތްގަނޑުގައި ބައްވަވާފައި އެ ބޭފުޅުން ތިއްބެވީ. އެހެން އޮވެ، ޖޭ.އެސް.ސީއާ މެދުގައި ހައިކޯޓަށް މައްސަލަ އެއް ހުށަހެޅުނު ދަނޑިވަޅު ބަލާފައި ޖޭ.އެސް.ސީ އަށް އެއްކަލަ ފަނޑިޔާރު ހާޒިރުކުރީ. އަދި މިހާރު އެ ފަނޑިޔާރު ސަސްޕެންޑުކޮށްފައި އެ ވަނީ. ފަނޑިޔާރުން ސަސްޕެންޑުކުރުމުގައި ވެސް މީގެ ކުރީގައި ގެންގުޅުނު ހުރިހާ އުސޫލުތަކާ ދިމާ އިދިކޮޅަށް ދިމާ ނުބައިކޮށް ކަންތައް ކުރައްވާފައި ވަނީ. އަދި އެ ޢަމަލުކުރެވުމަށްފަހު ޖޭ.އެސް.ސީން ދެއްވި ނިއުސްކޮންފަރެންސެއް ތި ބޭފުޅުން އަޑުއައްސަވާފައި ވާނަމަ ހައިރާންވެވަޑައިގަންނަވާނެ. އެއީތޯ ރާއްޖޭގެ ފަނޑިޔާރުންގެ ނޫނިއްޔާ ފަނޑިޔާރުންގެ ކަންތައްތައް ބަލަން ތިބޭ ބައެއް ބޭބޭފުޅުންގެ ސިކުނޑީގެ ވިސްނުމުގައި ހުންނަ މިންވަރަކީ؟ އެއީތޯ އަޅުގަނޑުމެން ސުވާލުއުފެދޭ. އެއީތޯ އެ ބޭފުޅުންގެ ރީޒަނިން ހުރި މިންގަނޑަކީ. އެހެންކަމަށްވާނަމަ މާތްކަލާނގެ އަޅުގަނޑުމެންގެ ދަރިން ސަލާމަތްކުރައްވާށި! އާމީން. އާދެ! އަޅުގަނޑުމެންގެ ދިވެހިރާއްޖޭގެ ކޮންމެ ރައްޔިތަކަށް ވެސް ޙައްޤު ލިބިގެންވޭ އިންސާފުވެރި މިނިވަން، މުސްތަޤިއްލު، ނުފޫޒުން އެއްކިބާވެފައިވާ ކޯޓަކުން އިންސާފުވެރި ޝަރީޢަތެއް ލިބުމުގެ ޙައްޤު ކޮންމެ ރައްޔިތަކަށް ލިބިގެންވޭ. އެހެންވީމާ، މި ޙައްޤަށް ޖުޑީޝަލް ސަރވިސް ކޮމިޝަނުން ވެސް ރާއްޖޭގެ ސުޕްރީމް ކޯޓަކަށް ވެސް އެއްވެސް ކޯޓަކުން އަރައިގަތުމުގެ ޙައްޤެއް ލިބިގެންނުވޭ. މި ޙައްޤަކަށް، މި ޙައްޤާ ބެހި، ނުފޫޒުފޯރުވުމުގެ ބާރެއް ސުޕްރީމް ކޯޓަށް ވެސް ލިބިގެންނުވޭ. އެހެންވީމާ، ސުޕްރީމް ކޯޓުން ވެސް ޖޭ.އެސް.ސީން ވެސް މި ކުރާ ކަންތައްތައް ވަގުތުން ހުއްޓާލުމަށް އަޅުގަނޑު މި ހިނދުގައި ވެސް ގޮވާލަން. އާދެ! ވަރަށް ގިނައިން ދައްކާނެ އަޅުގަނޑުމެން ޖޭ.އެސް.ސީ އަށް ނޫނިއްޔާ ސުޕްރީމް ކޯޓާ ނޫނިއްޔާ ކޯޓުތަކާ ބެހޭ ގޮތުން ފަޑުކީމާ ޖުޑީޝަރީގެ ތަޞައްވުރު ހަލާކުކޮށްލަނީއޭ. އަޅުގަނޑުމެން ބޭރުގައި ތިބެގެން ކިހިނެއްތޯ ޖުޑިޝަރީގެ ތަޞައްވުރު ކިތަންމެ ވަރަކަށް ރަނގަޅުކުރަން މަސައްކަތްކުރިކަމުގައި ވީނަމަވެސް ޖުޑީޝަރީ، އެ ކިއްލާގެ އެތެރެއިން ވީދައި ކާއިރުގައި ތަޞައްވަރު ކިހިނެއްތޯ އަޅުގަނޑުމެންނަށް ރަނގަޅުކުރެވޭނީ. އަޅުގަނޑުމެން ހެޔޮ ނިޔަތުގައި މި ކުރަނީ ޖުޑިޝަރީގެ ހާލަތު ރަނގަޅުކުރުމަށް، ރާއްޖޭގެ ރައްޔިތުންނަށް އިންސާފުވެރި ޝަރީޢަތްތައް ލިބުމުގެ ޙައްޤު ހޯދައިދިނުމަށް ކުރެވޭ މަސައްކަތް މި ކުރަނީ. އެހެންނަމަވެސް ބަޔަކު ވިއްދައިލާފައި، ފައި ވިއްދައިލާފައި މި ތިބެނީ ޖުޑިޝަރީ މިނިވަންވެދާނެކަމުގެ ބިރަށް އިނގޭތޯ. އެހެން އެކަން ވެއްޖެއްޔާ ޖުޑީޝަރީ ނިވާފަތްގަނޑަކަށް ވެގެން ބައެއް މީހުންނަށް އެބަ؛ ނިވާފަތްގަނޑަކަށްވުމުގެ ފުރުޞަތު ގެއްލިދޭ. އެކަމަށް ޓަކައި ޖުޑިޝަރީ މިނިވަންވެދާނެކަމުގެ ބިރު އިންތިހާ އަށް ޖުޑިޝަރީގެ ތެރެއިން ވެސް، މިހެން ދަންނަވާއިރު ބައެއް ބޭބޭފުޅުންގެ ވާހަކަ މި ދައްކަނީ. ވަރަށް ރަނގަޅަށް މަސައްކަތްކުރާ، ވަރަށް އިޚްލާޞްތެރި، ވަރަށް މޮޅެތި، ވަރަށް ޤާބިލު ފަނޑިޔާރުން އެބަ ތިއްބެވި. ބައެއް އޯލްޑް ގާޑްސްތަކުގެ ސަބަބުން ވަރަށް ރަނގަޅަށް، ރަނގަޅު ނިޔަތުގައި މަސައްކަތްކުރާ ބޭބޭފުޅުންގެ އަގު ވެއްޓިގެން ވެސް ދަނީ. އެ ބޭފުޅުންގެ މެދުގައި ވެސް ތަޞައްވުރު ގެއްލިގެންދަނީ. މީ އަޅުގަނޑުމެން ހިތާމަކުރާ ކަންތައްތައް. ރާއްޖޭގެ ޖުޑިޝަރީއާ ބެހޭ ގޮތުން ހުރިހާ ފަރާތްތަކުން، އެންމެ ފަހުން 2012 ވަނަ އަހަރުގައި ވެސް އދ.ގެ ހިއުމަން ރައިޓްސް ކޮމިޓީން ވެސް ހަމަ މިކަން ފާހަގަކުރައްވާފައިވޭ. މި ރާއްޖެ އަށް ވަޑައިގެން އިންޓަރނޭޝަން ކޮމިޝަން އޮފް ޖޫރިސްޓުން ވެސް މިކަން ފާހަގަކޮށްފައިވޭ. ހުރިހާ ފަރާތްތަކުން، ދިވެހި ރައްޔިތުން ވެސް މަގުމައްޗަށް ނުކުމެ މި ގޮވައިނަގަނީ މި ޤައުމަކު އިންޞާފެއް ނުލިބެއޭ. ކީއްވެގެންތޯ އަޅުގަނޑުމެންނަށް އިންޞާފު ނުހޯދައިދިނުމަށް ކުރެވެން އޮތް ހުރިހާ ކަމެއް ކުރައްވަނީ ފާޅުކަން ބޮޑު ގޮތެއްގައި؟ ބައްލަވާ! ޖޭ.އެސް.ސީގައި އިންނަވައިގެން ޣައިރު ޤާނޫނީ ކޯޓެއް ހެއްދެވި ބޭފުޅާ ސުޕްރީމް ކޯޓުގެ ބެންޗުގައި އިންނަވައިގެން އެއީ ކޯޓެއް ކަމަށް ނިންމަވައިފިއޭ. ކިހިނެއްތޯ އަޅުގަނޑުމެން އިންސާނީ ސިކުނޑި، ބުއްދިން މި ހަމަތައް ޤަބޫލުކުރާނެތޯ؟ މީތޯ މި ބޭފުޅުން ޤަބޫލުކުރައްވާ އިންޞާފާއި ހަމަ އަކީ. މިއެއް ނޫން. މިއީ 21 ވަނަ ގަރުނުގައި ދިވެހި ރައްޔިތުން ވެސް އަދި މުޅި ދުނިޔެ ވެސް މަލާމާތް ރައްދުކުރާނެ ކަންކަން. މައްސަލަ؛ ތިމާ ކުރި ކަމެއްގެ ކަންކަން ބަލަން ތިމާ އަމިއްލަ އަށް ސުޕްރީމް ކޯޓުގެ ބެންޗުގައި އިންނަވައިގެން އެ ކުރި ކަންތައްތައް ބައްލަވާ! ލަދެއް ނުގަނޭތޯ މި ބޭފުޅުން މި ކަންތައް؛ އަޅުގަނޑު އަބަދުވެސް މި ދަންނަވާ ފަދައިން އަޅުގަނޑު އިލްތިމާސްކުރަން ރާއްޖޭގެ ޤާނޫނީ ދާއިރާ އަށް ޝައުޤުވެރިވާ ބޭބޭފުޅުންނާއި ފޮތްތައް ލިޔުއްވާ ބޭބޭފުޅުންނާއި މަޒުމޫނު ލިޔުއްވާ ބޭބޭފުޅުންނާއި ލޯ ޖާނަލްތައް ލިޔުއްވާ ބޭބޭފުޅުން މި ކަންކަން ފާހަގަކުރައްވައި ލިޔުއްވައްޗޭ! މިކަހަލަ ހަޑިހުތުރު ޢަމަލުކުރައްވާ ބައެއް ފަނޑިޔާރުންގެ ވާހަކަތައް ތާރީޚަށް ގެންނަވައްޗޭ! ޢާއިލާތައް ލަދުގަންނަވަރު ވެސް ކުރައްވައްޗޭ! އަޅުގަނޑު ވާހަކަ މިހާހިސާބުން ކުރުކޮށްލާފައި އެހެން ބޭބޭފުޅުން ފުރުޞަތުދިނުމުގެ ގޮތުން އަޅުގަނޑު ވާހަކަކޮޅު ނިންމާލަން. ޝުކުރިއްޔާ ޢިއްޒަތްތެރި ރައީސް. 
މާފަންނު ހުޅަނގު ދާއިރާގެ މެންބަރު ޢަބްދުﷲ ޢަބްދުއްރަޙީމު ވާހަކަދެއްކެވުން:
ޝުކުރިއްޔާ ޢިއްޒަތްތެރި ރައީސް. މާފަންނު އުތުރު ދާއިރާގެ ޢިއްޒަތްތެރި މެންބަރު އިމްތިޔާޒު ފަހުމީ ހުށަހެޅި މައްސަލައިގައި ވާހަކަދައްކައިލާއިރު މިއަދު މުނާސަބުވެފައި ވަނީ ޙަޤީޤަތުގައި ވެސް ދިވެހިރާއްޖޭގެ ހައިކޯޓުގެ އިސް ފަނޑިޔާރުގެ މަޤާމުގައި ހުންނެވި ބޭފުޅަކު ޖުޑީޝަލް ސަރވިސް ކޮމިޝަނުން ސަސްޕެންޑުކޮށްފައިވާތީވެ. ޢިއްޒަތްތެރި ރައީސް. އެ ކަމުގައި ކަންބޮޑުވާންޖެހޭ ސަބަބަކީ، ޖުޑީޝަލް ސަރވިސް ކޮމިޝަނުގައި މިއަދުގެ ކޮމްޕޮޒިޝަން ނުވަތަ އެތާގެ އެ ތިއްބެވި މެންބަރުންގެ ޤާނޫނީ ހައިސިއްޔަތާ މެދު ސުވާލުއުފެދޭ. ބަންޑާރަ ނައިބަކަށް އަޅުގަނޑުމެން ރުހުމެއް ނުދެން. ބަންޑާރަ ނައިބު އެތާގައި އެބަ އިންނެވި. ފަހުމީ އެތާ އެބަ އިންނެވި. އަޅުގަނޑުމެން ރައްޔިތުންގެ މަޖިލީހުން މަޤާމުން ވަކިކޮށްފައިވާ ބޭފުޅެއް އެތާ އިންނެވި. އަދި ހަމަ އެއާއެއްކޮށް އެ ވޯޓު ދިންއިރުގައި ސީދާ ރައީސުލްޖުމްހޫރިއްޔާ ޢައްޔަންކުރައްވާފައި ތިއްބެވި ދެ ބޭފުޅަކު އެއަށް ވޯޓުދެއްވީމާ އެއީ އަޅުގަނޑުމެން ބަލައިގަންނާނެ ކަމެއް ނޫން. އެހެންވީމާ، އަޅުގަނޑުމެންނަށް ޤަބޫލުކުރެވެނީ ދިވެހިރާއްޖޭގެ ޝަރުޢީ ނިޒާމުގެ ތެރެއަށް ސިޔާސީ މީހުންގެ އަތް ވަރަށް ބޮޑަށް ވަދެގެން ހިނގައްޖޭ. އެހެންވީމާ، މި ސިޔާސީ އަތް ނެރެންވެގެން އަޅުގަނޑުމެން ވަރަށް ބޮޑަށް މަސައްކަތްކުރަން އެބަ ޖެހޭ. މި ސިޔާސީ އަތް ނެރުމަށް ޓަކައި އަޅުގަނޑުމެން މި ކުރަންޖެހޭ މަސައްކަތުގެ ތެރޭގައި އަޅުގަނޑުމެން އެބަ ޖެހޭ ވަރަށް ގިނަ ފަރާތްތަކުން މި ދާއިރާއާ މެދުގައި މި ކިޔަމުންދާ ފާޑުކިޔުންތައް ބަލައިގަނެ، އެ ފާޑުކިޔުންތަކަށް އެކަށީގެންވާ ހައްލެއް ވީހާވެސް އަވަސް މުއްދަތުގެ ތެރޭގައި ހޯދުމަށް ޓަކައި ކުރެވެން ހުރި ހުރިހާ މަސައްކަތެއް މިއަދުން މިއަދަށް ވެސް ކުރަން ފަށަން. ޢިއްޒަތްތެރި ރައީސް. އަޅުގަނޑުމެން ކަންބޮޑުވަނީ މި ރާއްޖޭގެ ޢަދުލުއިންޞާފުގެ ނިޒާމުގެ ތެރެއަށް ވަކި މީހަކު އަތް ބާނާތީކީ ނޫން. އެއްވެސް މީހަކު އަތް ބާނައިގެންނުވާނެ. އެތާގައި ތިބޭ ފަނޑިޔާރުން ކައިރީގައި ވަކި ގޮތަކަށް ކަންކަން ކުރާކަށް އެއްވެސް ފަރާތަކުން މަޖުބޫރު ވެސް ކޮށްގެންނުވާނެ. އަދި ނުވިތާކަށް އެއްވެސް ފަރާތަކުން އެ މީހުން ކައިރީގައި މައްސަލަ ނިންމާނެ ގޮތުގެ ވާހަކަ ދައްކައިގެން ވެސް ނުވާނެ. އަޅުގަނޑުމެން ޤާނޫނު ހަދާފައި އެ ޤާނޫނު ދިނީމަ، އެ ޤާނޫނާ އެއްގޮތަށް ޙުކުމްކުރަން އެނގެންޖެހޭނެ އެ ފަނޑިޔާރުންނަށް. އެ ފަނޑިޔާރުން ކައިރީގައި މިސާލަކަށް ވަކިވަކި ބޭފުޅުން ގޮއްސަ މިގޮތަށް މި މައްސަލަ ނިންމާލަދޭށޭ! މި މައްސަލަ މިވެނި ގޮތަކަށް ލަސްކޮށްލަދޭށޭ! އަޅުގަނޑުމެނަށް ކޯއްޗެއްތޯ ފެނިގެން މި ދިޔައީ. ވޭތުވެދިޔަ ތާގައި އަޅުގަނޑުމެންނަށް ފެނިގެން ހިނގައްޖެ ވަރަށް ބައިވަރު ބޭރުގެ ނުފޫޒުތައް ވެސް އެންމެ ފަހުން އައިސް މި ދާއިރާގެ ތެރެއަށް ވަންނަ ތަން. އެކަމަކު އަޅުގަނޑުމެން ނުފޫޒުތަކުގެ ތެރޭން ވެސް ބަލައިގަންނަންޖެހޭނީ ރަނގަޅު ނުފޫޒުތައް. މިއަދު މިތަނަށް މި ހުށަހެޅިފައިވާ މައްސަލައިގައި މިއީ އިސްލާޙުކުރަންޖެހޭ ކަންތައްތަކެއް ހުރީތީވެ އަޅުގަނޑުމެން މިކަން ބަލައިގަންނަންޖެހޭ. އެހެންވީމާ، ހަމަ ޢިއްޒަތްތެރި ރައީސް އަޅުގަނޑު ފާހަގަކޮށްލަން ބޭނުންވޭ މާފަންނު އުތުރު ދާއިރާގެ ޢިއްޒަތްތެރި މެންބަރު އިމްތިޔާޒު ފަހުމީ މި ދައުރުގެ ފުރަތަމަ ޖަލްސާ އަށް މި ހުށަހެޅުއްވީ ހަމަ ސީދާ ވަރަށް ލާއިޤު ކުއްލި މައްސަލަ އެކޭ. ޝުކުރިއްޔާ. 
ކުޑަހުވަދޫ ދާއިރާގެ މެންބަރު އަޙްމަދު އާމިރު ވާހަކަދެއްކެވުން:
ޝުކުރިއްޔާ ޢިއްޒަތްތެރި ރައީސް. އާދެ، މިއަދު ކުއްލި މައްސަލައެއްގެ ގޮތުގައި މި ހުށަހެޅިފައިވާ މައްސަލަ އަކީ ދިވެހިރާއްޖޭގެ ޖުޑިޝަރީގެ ހާލަތާ ގުޅޭ ގޮތުން އދ.ގެ ހިއުމަން ރައިޓްސް ކައުންސިލަށް ހުށަހެޅިފައިވާ މައްސަލައަކާ ގުޅޭ ގޮތުން ހުށަހެޅިފައިވާ ކުއްލި މައްސަލައަކަށް ވާތީވެ، މި މައްސަލައިގައި ވާހަކަދައްކަވަމުން ފާހަގަކުރި ނުކުތާތަކަށް އަޅުގަނޑު ވެސް އަޅުގަނޑުގެ ހިތުގައި ހުރި ކޮންމެވެސް އެއްޗެއް ދަންނަވާލަން. އަޅުގަނޑުމެން މި ޢަމަލުކުރަމުންދާ ދުސްތޫރީ ނިޒާމުގެ ތެރޭގައި 3 ބާރު ވަކިވެފައިވާ ރިޔާސީ ނިޒާމެއް ޤާއިމުކުރެވިގެން އަޅުގަނޑުމެން މަސައްކަތްކުރަމުން މި ދަނީ. ކޮންމެ ފަހަރަކު، އަޅުގަނޑުމެން ހިތްހަމަނުޖެހޭ ފަހަރަކު ކަންކަން ފާހަގަކުރުމުގެ ބަދަލުގައި ދުރާލައި ވިސްނައިގެން ކަންކަން އަޅުގަނޑުމެން ކޮށްގެން ނޫނިއްޔަކާމު އަޅުގަނޑުމެންނަކަށް އެ ކަންކަމުގެ އެންމެ އެދެވޭ ހައްލެއް ނުލިބޭނެ. ތިމާ ބުރަކަށީގައި ޖެހީމަ އެކަނި ތަދުވާނެ ކަމަށް ޤަބޫލުކޮށްފައި، އަނެކާގެ ބުރަކަށީގައި ޖެހީމާ އޭނަ އަށް ވާނެ ތަދު ކޮންމެވެސް ވަރަކަށް އިހުސާސްކުރަން ދަނެގަނެގެން އަޅުގަނޑުމެންނަށް މި ބާވަތުގެ ކަންތައްތައް ރަނގަޅުކުރެވޭނީ. އަޅުގަނޑު ދަންނަވަން މިއުޅޭ ވާހަކަ އަކީ، މި މައްސަލަ ހުށަހަޅަމުން ހަމަ ވިދާޅުވެއްޖެ ރާއްޖޭގެ ޖުޑިޝަރީ އިންތިޤާލީ މަރުޙަލާގައި އުފެދިފައިވާ ޖުޑީޝަލް ސަރވިސް ކޮމިޝަނުން ކަންތައް ކުރި ގޮތުގެ ވާހަކަ. އަޅުގަނޑު ދަންނަވާނީ މި ޤައުމުގައި އަޅުގަނޑު ހަމަގައިމު ވެސް އެ ކަމަކަށް ސެލިއުޓުކުރާ ހަމައެކަނި ކަމަކީ އެއީ. ޤާނޫނުއަސާސީގެ ރޫހާ އެއްގޮތްވާ ގޮތުގެ މަތިން މުއްދަތުހަމަވުމުގެ ކުރީގައި ހަމައެކަނި ކޮށްފައިވާ ކަމަކީ އެއީ ކަމުގައި އަޅުގަނޑުމެންނަށް ދެންނެވިދާނެ. ވަކި ތާރީޚުތަކަކަށް، ވަކި ދުވަސްތަކެއް ކުރިން އަޅުގަނޑުމެން ޤާނޫނުއަސާސީގައި ޢަމަލުކުރާނެ ތާރީޚުތަކެއް ކަނޑައެޅިފައިވޭ. އެހެންނަމަވެސް އިންތިޤާލީ މަރުޙަލާގެ ދަށުން އުފެދިފައިވާ ޖުޑީޝަލް ސަރވިސް ކޮމިޝަނުން ތާރީޚުގެ ކުރިން އެކަން ކޮށްފައި ވާތީ އަޅުގަނޑު ހަމަގައިމު ވެސް އޭރުގެ ޖުޑީޝަލް ސަރވިސް ކޮމިޝަނުގެ ރައީސަށް އަޅުގަނޑު ހަމަ ޝުކުރުދަންނަވަން. އެއީ އަޅުގަނޑުމެން މި ޤައުމުގައި ޤައުމީ ނަޒަރަކުން ވިސްނައިލާއިރު އަޅުގަނޑުމެން ސެލިއުޓުކުރަންޖެހޭ ކަމެއް. އަދި ހަމަ އެއާއެއްކޮށް މި ބާވަތުގެ ކަންކަން މި ފާޑުގެ ފާޑުތައް ކިޔަމުންދާއިރުގައި އަޅުގަނޑުމެން ވިސްނާލަންޖެހޭ އަޅުގަނޑުމެން މި މަޖިލީހުން ވެސް ކަންތައް ކުރެވެމުންދާ ގޮތް. އަޅުގަނޑަކީ ވެސް މި މަޖިލީހުގައި ދާއިރާ އެއް ތަމްސީލުކުރަމުންދާ މެންބަރެއް. އެހެންނަމަވެސް މި މަޖިލީހުން ސުޕްރީމް ކޯޓު އެކުލަވާލައިގެން ދިޔަ ދުވަހުގައި އަޅުގަނޑުމެން ތިބިން ސައިކޮޓަރީގައި އެތައް އިރެއް ވަންދެކަށް ވާނުވާ ނޭނގިފަ. ޤާނޫނުތައް ހުށަހެޅިފައި އޮއްވާ ޤާނޫނަށް ހަމަ އެ ވިދާޅުވި ގޮތަށް ޝަރުތު ކަނޑައަޅައިގެން، މީހާ އަށް ޝަރުތު ކަނޑައަޅައިގެން އަޅުގަނޑުމެންނަށް އެކަން ކުރެވިގެން ދިޔަކަން އަޅުގަނޑުމެންނަށް ފާހަގަކުރެވޭ. އެހެންވީމާ، މިހިރީ އަޅުގަނޑުމެން ވިސްނާލަންޖެހޭ ކަންތައްތައް. އެއީ އަޅުގަނޑުމެން މި ދައްކަނީ ޢަދުލުއިންޞާފު ޤާއިމުކުރުމުގެ އެންމެ މަތީ ބާރުގެ ވާހަކަ، ސުޕްރީމް ކޯޓު. ސުޕްރީމް ކޯޓު އެކުލަވާލި ދުވަހުގައި އަޅުގަނޑުމެން ހަމަ އެންމެ ރަނގަޅު. މިތާ ބޮޑު ދެ ޕާޓީ ބޭނުންވެގެން އެކަން ކުރީމާ އަޅުގަނޑުމެންނަށް ހަމަ އެންމެ ރަނގަޅު. އެހެންނަމަވެސް އެ ދުވަހު އަޅުގަނޑުމެންނަށް މި ތަނުގައި އަޅުގަނޑު ޢިއްޒަތްތެރި ރައީސް އަރިހުގައި އެހިން ފަނޑިޔާރުންނާ ބެހޭ ޤާނޫނުގެ 15 ވަނަ މާއްދާގެ ދަށުންތޯ މި ނަންތައް ދިރާސާކުރެވިފައި ވަނީ. ނޫނިއްޔާމު މިއަށް ޚިޔާލުކުރާ އިޞްލާޙުގެ ދަށުންތޯ. މަނިކުފާނު އަނެއް ފަރާތަށް މޫނު ދިމާކުރެއްވީ. އަޅުގަނޑު ހަނދާން އެބަ ހުރި ހަމަ އެ ދުވަސް. އެހެންވީމާ، މިހެން އަޅުގަނޑުމެން ކަންތައް ކުރަނީ ކަމަށް ވަންޏާމު އަޅުގަނޑުމެންނަކަށް ޖުޑިޝަރީ އެއް ރަނގަޅެއް ނުވާނެ. އެހެންވީމާ، ހަމައެއާއެކު ތިމާމެންނަށް އެކަނި ނިކަމެތިކަން ލިބޭ ކަމެއްގައި ވާހަކަދެއްކީމަ؛ އަޅުގަނޑުގެ ވެސް މައްސަލަތައް އެބަ ހުރި އެތައް ދުވަހެއް ވެފައި ހުރި މައްސަލަތައް. އަޅުގަނޑުމެން މި ތަނުގައި މަޖިލީހުގައި އެ ފުރުޞަތު ހޯދައިގެން އަޅުގަނޑުމެން އެކަމަކާ ހަޅޭކެއްނުލަވަން. ހިނގާށޭ އަޅުގަނޑުމެން 3 ފަރާތުން އިށީނދެގެން އެ ކަންކަން ހައްލުކުރުމަށް ޓަކައި މަސައްކަތްކުރަން. ހަމަގައިމު ވެސް ރައްޔިތުންގެ މަޖިލީހުގެ މެންބަރެއްގެ ހައިސިއްޔަތުން...

ކެލާ ދާއިރާގެ މެންބަރު ޢަބްދުﷲ މަޢުޞޫމު ވާހަކަދެއްކެވުން:
`. ޝުކުރިއްޔާ ޢިއްޒަތްތެރި ރައީސް. އާދެ، މިއަދު ހުށަހެޅިގެން ބަހުސް މި ކުރެވޭ ކުއްލި މައްސަލަ އަކީ އަޅުގަނޑުމެން ބަހުސްކުރަންޖެހޭ މައްސަލަ އެއް. އެހެންނަމަވެސް އަޅުގަނޑު ހިތާމަކުރަނީ މި ބަހުސް ފެށިގެންދާ ރޫހުން. އާދެ، ޔޫ.އެންގެ ސްޕެޝަލް ރެޕެޓުއަރގެ ރިޕޯޓުގައި ތަފާތު ރިކޮމެންޑޭޝަންތައް ދީފައިވާއިރު މި ރިކޮމެންޑޭޝަންގެ މައިގަނޑު ކަމަކަށް މި އޮތީ ޑައިލޮގަށް ބާރުއަޅާފަ. ވާހަކަދެއްކުމަށް ބާރުއަޅާފަ. މަޝްވަރާކުރުމަށް ބާރުއަޅާފަ. އެހެންވީމާ، އަޅުގަނޑުމެން ރޫހު ބަހައްޓަންޖެހެނީ އެގޮތަށް. މީގައި ވާހަކަދެކެވޭ ކަންތައް؛ އަޅުގަނޑު ޚާއްޞަކޮށް ފާހަގަކޮށްލަން އެބަޖެހޭ މި ރިޕޯޓުގެ 98 ވަނަ ޕޮއިންޓުގައި މި އޮތް ޤާނޫނުއަސާސީ އަޅުގަނޑުމެން ރިވިއުކުރަންޖެހޭ ވާހަކަ. ޚާއްޞަކޮށް 99 ވަނަ ޕޮއިންޓުގައި މި އޮތް ޖުޑީޝަލް ސަރވިސް ކޮމިޝަނުގެ ކޮމްޕޮޒިޝަން. ޖުޑީޝަލް ސަރވިސް ކޮމިޝަނު އެކުލެވިފައިވާ ގޮތް ރިވިއުކުރަން. މިއީ އަޅުގަނޑުމެން މި މަޖިލީހުގައި ވާހަކަދައްކަމުން އަންނަ ކަމެއް. ދެން ޚާއްޞަކޮށް މިފަދަ ރިޕޯޓެއްގައި މި ކަންތައް އައިމަ އަޅުގަނޑުމެން ސީރިއަސްކޮށް ވިސްނާފައި ޖުޑީޝަލް ސަރވިސް ކޮމިޝަން މިހާރު އެކުލެވިފައި މި ވާ ގޮތް ރިވިއުކުރުމަށް ވިސްނަން އެބަ ޖެހޭ. ދެން 100 ވަނަ ޕޮއިންޓުގައި މި އޮތީ 3 ބާރުގެ މެދުގައި ވާހަކަދައްކައިގެން އަޅުގަނޑުމެން އެބަ ޖެހޭ ޤައުމުގެ އުދާސް ދަށްކުރަން. 102 ވަނަ ޕޮއިންޓުގައި މި އޮތީ ވެސް ވަރަށް މުހިއްމު ކަމެއް. ޢަދުލުއިންޞާފުގެ ދާއިރާގައި މަސައްކަތްކުރާ ބޭފުޅުންނަށް ކެރިއަރެއްގެ ގޮތުގައި އެ ކަންތައް ކުރެވޭނެ ގޮތަށް މަގުފަހިކޮށްދޭން. ޕްރޮމޯޝަންތަކާ އެއްޗެހި އުސޫލެއްގެ ތެރެއިން، ގަވާއިދުން ދޭށޭ. 103 ވަނަ ޕޮއިންޓުގައި މި އޮތް ކަމަކީ ވަރަށް މުހިއްމު ޕޮއިންޓެއް. އެއީ އަޅުގަނޑުމެން އެބަ ޖެހޭ ޤާނޫނުއަސާސީގައިވާ މަފްހޫމުތައް ރައްޔިތުންނަށް ވިސްނައިދޭން. އަންގައިދޭން. އެވެއަރނެސް ޕްރޮގުރާމުތައް ހިންގަން. ޚާއްޞަކޮށް މި ރިޕޯޓުގައި އެބަ އޮތް ސިޔާސީ ޕާޓީތަކުން މި ކަމަށް އިސްކަމެއް ދީގެން އެކަންތައް ކުރިއަށް ގެންދަން. އެހެންވީމާ، އަޅުގަނޑުމެން އެ ކަންތައް ކުރަންޖެހޭނެ. 106 ޕޮއިންޓަކީ އަޅުގަނޑު ހިތުން އަޅުގަނޑުމެން އެންމެ މުހިއްމުކަން ދޭ ޕޮއިންޓު. 106 ޕޮއިންޓުގައި އެބަ އޮތް ރާއްޖޭގައި ހަދަންޖެހިފައި ހުރި ޤާނޫނުތައް، ޚާއްޞަކޮށް އަޅުގަނޑުމެން ނިސްބަތްވާ ރައްޔިތުންގެ މަޖިލީހުން ހަދަންޖެހޭ ޤާނޫނުތަކުގެ ތެރެއިން ވަކި ނަންނަން ލިޔެވިފައި އެބަ އޮތް. ޕީނަލްކޯޑާއި ޖިނާޢީ ޢިޖުރާއަތާއި ހެއްކާ ބެހޭ ޤާނޫނު މި އަވަސްކޮށް ނިންމުމަށް. މި ކަންތައްތަކަކީ އަޅުގަނޑުމެން ޖުޑިޝަރީ ރަނގަޅުކުރުމަށް ޓަކައި ކޮންމެހެން ކުރަންޖެހޭ ކަންތައްތަކުގެ ތެރޭގައި ރެޕަޓުއަރ ލިޔުއްވާފައި އޮތް ރިޕޯޓުގައި ބައެއް ކަންތައްތައް. އާދެ، އަޅުގަނޑުމެން މައިގަނޑު ކަމަކަށް ހަދަންޖެހޭނީ ކޮންމެގޮތެއްވިޔަސް ޤައުމުގެ މި އުދާސް މަޑުކޮށްގެން، ސުލްޙަވެރިކަމާ އެކު މަޝްވަރާގެ މަތީން ކަންތައްތައް ގެންގޮސް ރައްޔިތުންނަށް އެކަށީގެންވާ ދިރިއުޅުމުގެ އުޅެވޭނެ އުފާވެރި މާޙައުލެއް ޤާއިމުކޮށްދިނުން. ޝުކުރިއްޔާ ޢިއްޒަތްތެރި ރައީސް. 

ތޮއްޑޫ ދާއިރާގެ މެންބަރު ޢަލީ ވަޙީދު ވާހަކަދެއްކެވުން:

ޝުކުރިއްޔާ ޢިއްޒަތްތެރި ރައީސް. އަޅުގަނޑު އެންމެ ފުރަތަމައިނުން ވެސް މާފަންނު އުތުރު ދާއިރާގެ ޢިއްޒަތްތެރި މެންބަރު ހުށަހެޅުއްވި ގޮތަށް ފުރުޞަތަށް އެދިފައިވާ ހުރިހާ މެންބަރުންނަށް ފުރުޞަތު ލިބެންދެން ޖަލްސާ ކުރިއަށްގެންދިއުމަށް ތާއީދުކުރަން. ހަމައެއާއެއްކޮށް މިދައުރުގެ އެންމެ ފުރަތަމައިނުން ވެސް އަޅުގަނޑު ދަންނަވާލަން ބޭނުންވަނީ ހައިކޯޓުގެ އިސްފަނޑިޔާރު ނިޒާމުން ގެއްލުވައިލާފައިވާ ކަމުން އަޅުގަނޑު ވަރަށް ކަންބޮޑުވަމޭ. އަދި އެކަމާ ވަރަށް ހިތާމަކުރަމޭ. ޢިއްޒަތްތެރި ރައީސް، އަޅުގަނޑުމެންގެ ތެރޭގައި ޖުޑިޝަރީގެ ވާހަކަދައްކާއިރު އަޅުގަނޑުމެން ޤަބޫލުކުރަންޖެހެނީ މިއީ ވާހަކަދައްކައިގެން މިހާރު ހައްލުވާން އޮތް ކަމެއް ނޫންކަން. އަޅުގަނޑުމެން މިހާރު ރައްޔިތުންނާ އެއްކޮށް މި ޖުޑިޝަރީ ހައްލުކުރަން ނިކުންނަން އެބަ ޖެހޭ. އެއްވެސް ހާލެއްގައި ފަނޑިޔާރުންގެ ތެރޭގައި އާދަމް މުޙައްމަދު ހަދައިގެން މި އުޅޭ ގޭންގަކަށް ދިވެހިރާއްޖޭގެ ވެރިކަމެއް ނުލިބޭނެ. ވަރަށް ސާފުކޮށް މި ދަންނަވަނީ. އާދަމް މުޙައްމަދަކީ ގޭންގު ލީޑަރެއް. އެ ވާހަކަ މި ދަންނަވަނީ ތަފާތު އެކި ސަބޫތާ އެއްކޮށް. ނިކަން ބައްލަވާ! ރައީސުލްޖުމްހޫރިއްޔާ ބާޣީ މުޙައްމަދު ވަޙީދުގެ މެންބަރުކަމުގައި ހުރި ރޭނީސް ސަލީމު ފުލުސް އޮފީހަށް ގޭންގުތަކާ ގުޅުންހުރި މީހެއް ކަމަށް ގެންދިއުމަށްފަހު އޭނާގެ ވޯޓުން ހައިކޯޓުގެ އިސްފަނޑިޔާރު ނިޒާމުން ގެއްލުވައިލީ. މިއީ ދުނިޔެމަތީގައި ފެންނަންހުރި ހެކި. ދެން އެ ވިދާޅުވާ ނިޒާމުން ހައިކޯޓުގެ އިސްފަނޑިޔާރު ގެއްލުވާލުމުގެ ބައްދަލުވުމުގައި އިނީ މި މަޖިލީހުން ރުހުންނުދީ އިން ބަންޑާރަ ނައިބު ބިސާމު. އަދި އެ އުޅެނީ ފައިން ވެލި ނުހިކިގެން ވަޒީރުކަން ލިބުނުތާ. ދެން އެ ބައްދަލުވުމުގައި މި އިނީ އެ މައްސަލައިގައި އެއް ޚަސްމު ރެޕްރެޒެންޓުކުރާ ޖިނާޢީ ކޯޓުގެ ޤާޟީ ޢަބްދުﷲ ދީދީ. އެ ބައްދަލުވުމުގެ ކޯރަމް މި ހަމަކުރަނީ އަޅުގަނޑުމެން މަޤާމުން ވަކިކޮށްފައިވާ ބަނޑުކޮއްޓި ފަހުމީ. ދެން ކޮން ރެޕަޓުއަރއަކާއި ނައުލަކާ މަޝްވަރާއެއްތޯ. ރައްޔިތުންނާ އެއްކޮށް ނިކުމެ މި މީހުން ހަމަބިމަށް ތިރިކުރުން ނޫން ގޮތެއް މިހާރަކު ނެތް ޢިއްޒަތްތެރި ރައީސް. އަޅުގަނޑުމެނަށް އެނގޭ އަނދިރި ކޮޓަރީ ތެރޭގައި ތިބެގެން ޕީ.ޕީ.އެމްގެ ލީޑަރު އެ ވިދާޅުވާ އިންތިޚާބުގެ ކުރިން މައްސަލަ ނިންމަން އުޅޭ ގޮތް. އެކަން މިއަދު ވެސް ހައިކޯޓުގެ ތެރޭގައި ކުރާކަން އަޅުގަނޑުމެންނަށް އެނގޭ. އަޅުގަނޑުމެންނަށް އެނގޭ ދަށު ކޯޓުގައި ރައީސް ނަޝީދުގެ މައްސަލަ މަޑުޖައްސާލަން ނެރެފައި އޮތް އަމުރު ބާތިލުކުރާނެކަން މިއަދު، އަޅުގަނޑުމެންނަށް އެނގޭ. އަޅުގަނޑުމެންގެ ދެ ލޯ ވަކި ކުޑަ އެއް ނުވާނެ އިނގޭތޯ. އެއްވެސް ހާލެއްގައި އަޅުގަނޑުމެންގެ ލޮލަކީ ކުޑަ ލޮލެއް ކަމަށް ބަލައިގެންނުވާނެ. އަޅުގަނޑުމެން އަތުގައި ހެއްކަކީ ނެތް އެއްޗެއް ކަމަށް ބަލައިގެންނުވާނެ. ލާހިކު ކުޅަދާނަކަމެއް ނޫން ރައީސް ނަޝީދަށް ޙުކުމްކޮށްފައި މި ރާއްޖޭގައި ރިޔާސީ އިންތިޚާބެއް ބާއްވާކަށް. ލާހިކު ކުޅަދާނަ ކަމެއް ނޫން. އަޅުގަނޑުމެން މަރާފައި، މަރުވެފައި ތިބި މަސްތަކުގެ މަތީގައި އެކަން ކުރަންޖެހޭނީ. އެހެންވީމާ، ފަހަތަށް ޖެހެންޖެހޭނީ. އާދަމް މުޙައްމަދު ފަހަތަށް ޖެހެންޖެހޭނީ. އާދަމް މުޙައްމަދާ ކުރިމަތިލާން ވަރަށް ކެރިގެން އެމް.ޑީ.ޕީ މި އޮތީ. އަދި އެކަމުގައި ބައިވެރިވާ ކޮންމެ ފަނޑިޔާރަކާ ކުރިމަތިލާން ވަރަށް ކެރިގެން އެމް.ޑީ.ޕީ މި އޮތީ. ވަރަށް ބޮޑަށް ޝުކުރިއްޔާ ޢިއްޒަތްތެރި ރައީސް. 

ވިލުފުށީ ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:

ޝުކުރިއްޔާ ޢިއްޒަތްތެރި ރައީސް. އާދެ، މިއަދު އެމް.ޑީ.ޕީ އަށް ނިސްބަތްވެވަޑައިގަންނަވާ ޢިއްޒަތްތެރި މެންބަރަކު މި ހުށަހަޅުއްވާފައިވާ ކުއްލި މައްސަލައާ ބެހޭ ގޮތުން އަޅުގަނޑު އެއްޗެއް ދަންނަވައިލާއިރުގައި އ.ދގެ ރެޕަޓުއަރގެ މަޤާމުގައި ހުންނެވި ބޭފުޅަކު ދިވެހިރާއްޖޭގެ ޝަރުޢީ ނިޒާމާ ބެހޭ ގޮތުން ދައްކަވާފައި އޮތް ވާހަކަތަކަކާ އަދި އެ ރިޕޯޓާ ބެހޭ ގޮތުން މިތަނަށް ކުއްލި މައްސަލަ އެއް ހުށަހެޅިގެން ކުރިއަށްދާއިރުގައި މިއަށްވުރެ މުހިއްމު ކަންތައްތައް ވެސް އަޅުގަނޑުމެންނަށް މިއަދު ކުރިމަތިވެފައި؛ އާދެ، އަޅުގަނޑު މިއަދު ހަމަ ޚާއްޞަކޮށް ފާހަގަކޮށްލަން ރާއްޖޭގައި، ދިވެހިރާއްޖޭގައި ފުލުހުންނަށް އަނިޔާކުރަން ގޮވާލައި، ފުލުހުން ގައިގާ ތަޅަން ގޮވާލައި، އަދި ކުދިންކޮޅަކު ހޯދާލަން ކުރީގެ ރައީސް ނަޝީދު ގޮވާލިތާ ކުޑަ ދުވަސްކޮޅެއްގެ ތެރޭގައި އިއްޔެ ކުރީރޭ އަޅުގަނޑުމެންނަށް ފެނިގެންދިޔައީ ފުލުހަކު މި ދުނިޔެ އިން ވަކިވެގެންދިޔަ ތަން. ގަސްތުގައި ސައިކަލަކުން ޖައްސާ. އެހެންވީމާ، އެ މަރްޙޫމަށް ސުވަރުގޭގެ ދާއިމީ ނިޢުމަތްދެއްވުން އެދި ދުޢާކުރަން. އަދި ޢާއިލާ އަށް ކެތްތެރިކަން ދެއްވުމަށް އެދި ދުޢާކުރަން. އާދެ، މިއަދު އަޅުގަނޑުމެން ކުޑަހުވަދޫ ދާއިރާގެ ޢިއްޒަތްތެރި މެންބަރު އަޙްމަދު އާމިރު ފާހަގަކުރެއްވިހެން އަޅުގަނޑުމެންނަށް ކަމެއް ދިމާވީމާ އަޅުގަނޑުމެން އެ ވާހަކަ ދައްކާއިރުގައި ކަމެއް ދިމާވުމުގެ ކުރިން އެކަމަށް ހައްލު ހޯދަން އަޅުގަނޑުމެން ހެޔޮ ނިޔަތުގައި މަސައްކަތްކުރާ ނަމަ މިއަދު މި ކަމެއް ދިމާނުވާނެ. އަދި ޖުޑީޝަލް ސަރވިސް ކޮމިޝަނާ ބެހޭ ގޮތުން ބައެއް ބޭފުޅުން ކަންބޮޑުވުން ފާޅުކުރާއިރުގައި އަޅުގަނޑު ހުށަހަޅާފައި އޮންނާނެ ޤާނޫނުއަސާސީ އިޞްލާޙުކުރަމުން ދިޔައިރުގައި ޖުޑީޝަލް ސަރވިސް ކޮމިޝަނުގައި ރައްޔިތުންގެ މަޖިލީހުގެ ރައީސަށް ނީނދެވޭ ގޮތަށް ހުށަހެޅުމެއް ހުށަހަޅާފައި އޮންނާނެ. މިއަދު އެ ވާހަކަތައް ނޫންތޯ މި ދައްކަނީ. ރައްޔިތުންގެ މަޖިލީހުން ކަނޑައަޅާ މީހަކަށް އެތާ ނުހުރެވޭ ގޮތަށް ހުށަހެޅުމެއް ހުށަހަޅާފައި އޮންނާނެ. އަދި ޢާއްމުންގެ ތެރެއިން މީހަކު އެ ތަނަށް ނާދެވޭ ގޮތަށް ހުށަހެޅުންތަކެއް ހުށަހަޅާފައި ހުންނާނެ. މިކަން ދިއްދޫ ދާއިރާގެ ޢިއްޒަތްތެރި މެންބަރު އަޙްމަދު ސަމީރަށް ވަރަށް ސާފުކޮށް މިކަން އެނގިވަޑައިގަންނަވާނެ. އަދި އޭރުގައި އަޅުގަނޑަށް މާރިޔާގެ، މައްޗަށްގޮޅީ އުތުރު ދާއިރާގެ ޢިއްޒަތްތެރި މެންބަރަށް މިކަން އެނގިވަޑައިގަންނަވާނެ. ކެޔޮދޫ ދާއިރާގެ ޢިއްޒަތްތެރި މެންބަރު، ވ. އަތޮޅުގެ ޢިއްޒަތްތެރި މެންބަރު ޢަބްދުﷲ ޝާހިދަށް އެކަން އޭރު އެނގިވަޑައިގަންނަވާނެ. އެހެންވީމާ، އޭރުގައި ވެސް އަޅުގަނޑުމެން ދައްކަމުން އައި ވާހަކަ އެއް މީ. އެހެންވީމާ، މިއަދު އަޅުގަނޑުމެން މި ވާހަކަދެއްކީމަ ދެން އަޅުގަނޑުމެން ހިނގާ މާޒީ ތެރޭގައި މިކަން ހިނގައިދިޔަ ގޮތް ބަލަމާ. މިއީ ހަމަ އޭރުގެ އެމް.ޑީ.ޕީ އަށް ނިސްބަތްވެވަޑައިގަންނަވާ އެއްވެސް ބޭފުޅަކު ނެތް މިއަށް ވޯޓުނުދެއްވާ އިނގޭތޯ. މިހާރު މި އޮތް ގޮތަށް ޖުޑީޝަލް ސަރވިސް ކޮމިޝަން އޮންނަން ތާއީދުނުކުރައްވާ. ދެން މިއަދު ތިމާމެން ބޭނުންވާ ގޮތަށް ކޯޓުތަކުގެ ޝަރީޢަތް ނުހިނގީމަ، ފަނޑިޔާރުންގެ މުސްތަޤިއްލުކަމާ ދޭތެރޭ ސުވާލުއުފެއްދުމަކީ މިއީ ދެން އަޅުގަނޑުމެން ދައްކާ؛ ދެންމެ ތޮއްޑޫ ދާއިރާގެ ޢިއްޒަތްތެރި މެންބަރު އެ ވިދާޅުވީ ވަކި މީހަކު ޙުކުމްކޮށްފި ކަމަށް ވެއްޖެއްޔާ ތިމަންނަމެން އިންތިޚާބު ބޭއްވިޔަކަނުދޭނަމޭ. މިހިރީ ދައްކާ ހަޑިހުތުރު ވާހަކަ. ބަލަ! އަޅުގަނޑުމެން ނޫންތޯ މި ދައްކާ ވާހަކަ އަކީ ޖުޑިޝަރީ މިނިވަންވުމަކީ ވަކި މީހަކަށް ޙުކުމްނުކުރުންތޯ؟ ނޫން. އެހެނެއްނޫން. އަޅުގަނޑުމެން އެބަ ޖެހޭ ޢަދުލުއިންޞާފު އެންމެންގެ މައްޗަށް ހަމަހަމަކަމާއެކު ޤާއިމުކޮށްދޭން. ދިވެހިރާއްޖޭގައި އެބަ އޮތް އަޅުގަނޑުމެން ހަދާފައި ހުރި ޤާނޫނުތައް. އާދެ! އޭގެތެރޭގައި ޓެރަރިޒަމާ ބެހޭ ޤާނޫނެއް އެބަ އޮތް. އެ ޤާނޫނުގެ އެކި މާއްދާތަކުން އެބަ އޮތް ރައީސް ނަޝީދު ކުރެއްވި، ވެރިކަމުގައި ހުންނަވައިގެން ކުރެއްވި ކަންތައްތަކާ މެދު އޭނައާ ދޭތެރޭގައި އަޅަންޖެހޭ ފިޔަވަޅު އެބަ އޮތް. އެއީ މީހަކު އޭނަ ވެރިކަމުން ފޭބި ފަހުން ހަދާފައި އޮތް އެއްޗެއް ނޫން. އެހެންވީމާ، މިހިރަ ކަންތައްތަކާ ދޭތެރޭ ވިސްނާނުލައި ވެރިކަމަށް ތިމާ އަށް އާދެވުނީމަ ދެން ދުވަހަކު ވެސް ނުފޭބޭނެ ކަމަށް ބަލައިގެން ޑިކްޓޭޓަރޝިޕް ދެއްކުމަށް ޓަކައި ނޫނީ ޚުދުމުޚްތާރު ވެރިކަމެއްގެ އަލާމާތްތައް އަޅުގަނޑުމެންނަށް ދައްކާފައި، އެގޮތަށް ކަންކޮށްފައި ފައިބާފައި މި ބުނަނީ ތިމަންނަ ކުރި ހުރިހާ ކަމަކީ ނުކުރާ...
ގައްދޫ ދާއިރާގެ މެންބަރު ޒާހިރު އާދަމް ވާހަކަދެއްކެވުން:

بسم الله الرحمن الرحیم. ޝުކުރިއްޔާ، ޢިއްޒަތްތެރި ރައީސް. އާދެ، މި އަހަރުގެ ދެ ވަނަ ދައުރުގެ ފުރަތަމަ ޖަލްސާ އަށް މި ހުށަހެޅުނު ކުއްލި މައްސަލަ އަކީ އަޅުގަނޑު ވެސް ވަރަށް ބޮޑަށް ތާއީދުކުރާ މައްސަލައަކަށް ވާތީވެ، މި މައްސަލަ ހުށަހެޅުއްވި ޢިއްޒަތްތެރި މާފަންނު އުތުރު ދާއިރާގެ މެންބަރަށް އަޅުގަނޑު ވަރަށް އިޚްލާޞްތެރިކަމާއެކު ޝުކުރުދަންނަވަން. އާދެ! ޖުޑިޝަރީ އަކީ މިއަދު އަޅުގަނޑުމެން ވާހަކަދައްކަމުން އަންނަ މައުޟޫޢެއް ވެސް ނޫން. އަދި މިއަދު އަޅުގަނޑުމެން ގޮވާގޮވުމެއް ވެސް ނޫން. މި ގޮވުންގޮވަމުން އަންނަތާ އެތައް ޒަމާނެއް ވެއްޖެ. މި ވާހަކަ ދައްކަމުން އަންނަތާ އެތައް ޒަމާނެއް ވެއްޖެ. ވޭތުވެދިޔަ 30 އަހަރު ދުވަހުގެ ތެރޭގައި ވެސް އަޅުގަނޑުމެން ދައްކަމުން އައީ ހަމަ މި ވާހަކަ. އޭގެ ފަހުން އައި 3 އަހަރު ދުވަހު ތެރޭގައި ވެސް އަޅުގަނޑުމެން ދައްކަމުން އައީ މި ވާހަކަ. މިހާރުވެސް އަޅުގަނޑުމެން ދައްކަންޖެހެނީ މި ވާހަކަ. އެހެންވީމާ، އަޅުގަނޑުމެން ވެއްޖެ މި ޤައުމު ޢަދުލުއިންޞާފުގެ މަގަށް ގެނައުމަށް ޓަކައި މި ނޫން ގޮތަކަށް މިކަން ކުރަން އަޅުގަނޑަށް ހީވާ ގޮތުގަ. ޢިއްޒަތްތެރި ރައީސް، ޖުޑީޝަލް ކޮމިޝަނަރުން އުފެދުނުއިރުގައި ދިވެހިރާއްޖޭގައި ހައިކޯޓުގައި އޮތް 15 އަހަރު ވެގެން، 16 އަހަރަށް ފެށިފައި އޮތް މައްސަލަ އެއް. ކީއްވެގެންތޯ ޖުޑީޝަލް ސަރވިސް ކޮމިޝަނަށް ނޭންގުނީ، ޖޭ.އެސް.ސީ އަށް ނޭންގުނީ އެ މައްސަލަ އަވަސްކުރަން ސިޓީ ފޮނުވަން. އެއީ ޖޭ.އެސް.ސީ ފެށުނުއިރުގައި ވެސް މި ދެންނެވީ 15 އަހަރު ފުރިގެން 16 އަހަރު ވެފައި އޮތް މައްސަލަ އެއް އޮތޭ ހައިކޯޓުގަ. އެކަމަކު އެ މައްސަލަ އަވަސްކުރާކަށް ސިޓީ އެއް ފޮނުވާކަށް އެއިން އެއްވެސް ބޭފުޅަކަށް އެނގިވަޑައިނުގެންނެވި. އެހެންވީމާ، މިހިރަމިހިރަ ކަންތަކަކީ އަޅުގަނޑުމެން ވަރަށް ބޮޑަށް ވިސްނާލަންޖެހޭ ކަންތައްތައް. އަޅުގަނޑުމެންނަށް މި ވާހަކަ ދެއްކޭނެ. މައްސަލަ އަކީ ހަމަ އެންމެ މައްސަލަ އެއް. މައްސަލަ އަކީ ދިވެހިރާއްޖޭގައި މިއަދު ހެދިފައި މި އޮތް ޤާނޫނުއަސާސީ އަކީ ދުނިޔޭގެ ފެންވަރުގައި ހެދިފައިވާ ޤާނޫނުއަސާސީއަކަށް ވާއިރުގައި، މި ޤާނޫނުއަސާސީގެ ދަށުން ހެދޭ ޤާނޫނުތަކަކީ ވެސް އެ ފެންވަރުގައި ހެދޭ ޤާނޫނުތަކަށް ވާއިރުގައި، ކޮންމެހެން ޤާނޫނެއްގައި އަދި އުނިކޮށްލަންޖެހޭ ތަންކޮޅެއް ނޯންނާނެއެކޭ ނޫން އަޅުގަނޑު މި ދެންނެވީ. އެހެންނަމަވެސް އެ ފެންވަރަށް ހެދޭ ޤާނޫނުތަކަށް ވާއިރުގައި މި އެއްޗިހި މާނަކުރަން އެނގޭވަރުގެ ގިނަ ފަނޑިޔާރުންތަކެއް ދިވެހިރާއްޖޭގައި ނެތްކަން. މިއީ މައްސަލަ އަކީ. މައްސަލަ އަކީ މުޢާމަލާތައް މަގެއް ކިޔަވައިގެން، މޫސާ ފަތުޙީގެ ހަޔާތްޕުޅުގައި މުޢާމަލާތަށް މަގެއް ކިޔަވައިގެން ފަނޑިޔާރުކަން ކުރަން އަރުއްވާފައި ތިބި ބޭފުޅުން ކަމަށް ވާތީވެ. މީގެތެރޭގައި އެބަ ތިއްބޭ އައިޓިނަރީ އަކީ ކޯޗެއްކަން ނޭނގޭ މީހުން. މީގެތެރޭގައި އެބަ ތިއްބޭ އިންވެންޓްރީ އަކީ ކޯއްޗެއްކަން ނޭނގޭ ބައެއް ބޭފުޅުން. އެހެންވީމާ، މިއީ ހާލަތު އޮތް ގޮތަކީ. މައްސަލަ އަކީ، މިއަދު ޤައުމުގެ މައްސަލަ އަކީ މީހެއްގެ ހަލާލު އަނބިމީހާ ގަދަކަމުން އަތުލައިގެން ތިމަންނަ...

ތިމަރަފުށީ ދާއިރާގެ މެންބަރު އަޙްމަދު ޝަރީފު ވާހަކަދެއްކެވުން:

بسم الله الرحمن الرحیم. ޝުކުރިއްޔާ، ޢިއްޒަތްތެރި ރައީސް. ޢިއްޒަތްތެރި ރައީސް، މިއަދު ހުށަހެޅިފައި މި ވާ ކުއްލި މައްސަލަ، އެއީ ޖުޑިޝަރީއާ ބެހޭ ގޮތުން ހުށަހެޅިފައި މި ވާ މައްސަލައާ ބެހޭ ގޮތުން އެއްޗެއް ދަންނަވާއިރުގައި އަޅުގަނޑު ދަންނަވައިލާނީ މިއީ ޙަޤީޤަތުގައި ވެސް އަޅުގަނޑުމެން ކަންބޮޑުވާންޖެހޭ މައްސަލަ އެއް. ޢިއްޒަތްތެރި ރައީސް، މި ރިޕޯޓް ޔޫ.އެންގެ ފަރާތުން ވަޑައިގެންނެވި މަންދޫބު ހުށަހަޅުއްވާފައިވާ މި ރިޕޯޓު ބަލައިލިއިރުގައި މި ރިޕޯޓަކީ މާ ދިގު ނޫނަސް އާދައިގެ ވަރަކަށް ހަމަ ދިގު ރިޕޯޓެއް. ޢިއްޒަތްތެރި ރައީސް. މި ރިޕޯޓު ބަލައިލުމުގެ، ތަފްސީލުކޮށް ކިޔާލުމުގެ ފުރުޞަތެއް ލިބިފަ އެއް ނެތް. އެހެންނަމަވެސް މަތިމަތިން އަޅުގަނޑު މި ރިޕޯޓު ބަލައިލާއިރުގައި އަޅުގަނޑަށް ޤަބޫލުކުރެވެނީ ޢިއްޒަތްތެރި ރައީސް، މި ރިޕޯޓު ލިޔެފައި މި ވަނީ ވަރަށް ބޮޑަށް ވަކި ފަރާތަކަށް ޖެހިފައިވާ ފަރާތެއް ކަމަށް. ޢިއްޒަތްތެރި ރައީސް. އަޅުގަނޑު މިހެން މި ދަންނަވާލަނީ މި ރިޕޯޓުގައި، ޚާއްޞަކޮށް ސަމަރީގައި ލިޔެފައިވާ އިބާރާތްތަކާ އަދި ހުށަހަޅާފައިވާ ޚިޔާލުތަކަށް ބަލާއިރުގައި މި ޚިޔާލުތަކާއި އިބާރާތްތަކަކީ ސީދާ އެމް.ޑީ.ޕީ އަށް ތާއީދުކުރާ ފަރާތްތަކުން ބޭނުންކުރާ އިބާރާތްތަކާއި ޖުމްލަތައް. ޢިއްޒަތްތެރި ރައީސް. އަޅުގަނޑު މިހެން މި ދަންނަވާލަނީ ޔޫ.އެންގެ މަންދޫބަކު އެއްވެސް ރެޖީމަކަށް، އެއްވެސް ދައުރެއްގައި ވެރިކަންކުރައްވާފައިވާ ފަރާތަކަށް ޑިކްޓޭޓަރޝިޕެއްގެ ނަމުގައި ނުވަތަ އެނޫންވެސް އަޅުގަނޑުމެން ޑިމޮކްރަޓިކު ވެއްޓެއްގައި ޤަބޫލުނުކުރާ މާނަތައް ދޭހަވާ ކަހަލަ އިބާރާތް ބޭނުންކުރުމަކީ އަޅުގަނޑު ޤަބޫލުކުރާ ގޮތުގައި މެދުމިނުގެ ސިޔާސަތެއް ނޫން. އަޅުގަނޑު ޤަބޫލުކުރާ ގޮތުގައި ވަކި ފަރާތަކަށް ނުޖެހި ވާ ސިޔާސަތެއް ނޫން. ޢިއްޒަތްތެރި ރައީސް. އަޅުގަނޑު މިހެން މި ދަންނަވާލަނީ މީގައި، މި ރިޕޯޓުގައި ވޭތުވެދިޔަ ދުވަސްވަރުގައި ވެރިކަންކުރެއްވި ރައީސް އަލްއުސްތާޛު މައުމޫނު ޢަބްދުލްޤައްޔޫމުގެ ވެރިކަމަކީ ޑިކްޓޭޓަރޝިޕެއް ކަމުގައި މި ރިޕޯޓުގައި ހާމަކޮށްފައި ވުމަކީ މި ރިޕޯޓު ވަކި ފަރާތަކަށް ޖެހިފައިވާ ކަމުގެ ހެއްކެއް. ޢިއްޒަތްތެރި ރައީސް. މީގައި ބައެއް ރެކޮމެންޑޭޝަންތަކަކީ ސީދާ އަޅުގަނޑުމެންގެ މި ޢިއްޒަތްތެރި މަޖިލީހާ ގުޅިފައިވާ ރެކޮމެންޑޭޝަންތައް. އަޅުގަނޑު ހަމަ ޢިލްތިމާސްކުރަން، މީގައިވާ، މި ދިރާސާކުރުމަށްފަހުގައި އަޅުގަނޑުމެންނަށް މީތި އިމްޕްލިމެންޓުކުރެވެން ހުރި އަދި އަޅުގަނޑުމެންނަށް މީގައި ބަލައިގަނެވެހެން ހުރި ރެކޮމެންޑޭޝަންތައް ބަލައިގަންނަން. އެހެންނަމަވެސް މި ރިޕޯޓަކީ، އަޅުގަނޑު ވާހަކަކޮޅު ކުރުކޮށްލާނަން. މި ރިޕޯޓަކީ ވަކި ފަރާތަކަށް ޖެހިފައިވާ ރިޕޯޓެއް. އެއީ ވަކި ޚާއްޞަކޮށް ވަކި ބަޔަކު ތާއީދުކުރާ ގޮތަކަށް އަޅުގަނޑުމެން ޖުޑިޝަރީ ބައްޓަންކުރުމަށް ޓަކައި ލިޔެފައިވާ ރިޕޯޓެއް ކަމުގައި އަޅުގަނޑު ޤަބޫލުކުރަން. ޝުކުރިއްޔާ ޢިއްޒަތްތެރި ރައީސް. 

ދިއްދޫ ދާއިރާގެ މެންބަރު އަޙްމަދު ސަމީރު ވާހަކަދެއްކެވުން:

بسم الله الرحمن الرحیم. ޝުކުރިއްޔާ ޢިއްޒަތްތެރި ރައީސް. މާފަންނު އުތުރު ދާއިރާގެ ޢިއްޒަތްތެރި މެންބަރު އިމްތިޔާޒު ފަހުމީ ހުށަހެޅުއްވި މި މައްސަލަ އަށް އަޅުގަނޑު ތާއީދުކުރާ ވާހަކަ ދަންނަވަން. ޢިއްޒަތްތެރި ރައީސް. މިއަދު ޙަޤީޤަތް ޤަބޫލުކުރަންޖެހޭނެ. އެމް.ޑީ.ޕީއާ އެއްގޮތްވާ ގޮތަށް ރިޕޯޓުތަކާ އެއްޗިހި ދުނިޔެ އިން ނިކުންނަނީ އެއީ ދުނިޔެ ޤަބޫލުކުރާ ގޮތަށް އެމް.ޑީ.ޕީ މަސައްކަތްކުރަމުން ދާތީވެ. އެހެންވީމާ، މުޅި ދުނިޔެ އިން ނިކުންނަ ރިޕޯޓެއް ވިޔަސް އެ ރިޕޯޓު އަންނާނީ އެގޮތުގެ މަތީން ކަމަށް. އެގޮތަށް އައިއްސިއްޔާމު ދެން އެ ބޭފުޅުންނަކަށް ޤަބޫލުފުޅެއް ނުކުރެއްވޭނެ އެއީ އެންމެ ރަނގަޅު ރިޕޯޓެއް ކަމަކަށް. ޢިއްޒަތްތެރި ރައީސް. އ.ދގެ ސްޕެޝަލް ރެޕަޓުއަރ ވަޑައިގެން މި ތަނުގައި ރައްޔިތުންގެ މަޖިލީހުގެ މެންބަރުންނާ ބައްދަލުކުރައްވައި ވާހަކަފުޅުދެއްކެވި. އެކަމަނާ އޭރު ވެސް ފާހަގަކުރެއްވި، ހުޅުމާލޭގެ މެޖިސްޓްރޭޓް ކޯޓު ހައްދަވާފައި ވަނީ ޤާނޫނާ ޚިލާފަށް ކަމަށް. އެއީ މި ރާއްޖޭގައި ލިޔެފައި ހުރި ޤާނޫނުތައް ތަރުޖަމާކުރައްވައިގެން ބެއްލެވުމަށްފަހުގަ. އަދި ހަމަ އެއާއެކުގައި ފާހަގަކުރެއްވި، އެ ބެންޗު ކަނޑައެޅުމުގައި ވެސް ވަނީ ޤާނޫނާ ޚިލާފަށްކަން ޢަމަލުކުރައްވާފަ. އަދި ހަމަ އެއާއެކުގައި ސުޕްރީމް ކޯޓުން އެ މައްސަލައިގައި ނިންމަވާފައިވާ ނިންމެވުމުގައި ޖޭ.އެސް.ސީގެ މެންބަރަކު އިންނަވައިގެން އެކަން ނިންމެވީތީ އެއީ ވެސް އެންމެ އިންސާފުވެރި، ޢަދުލުވެރި ނިންމުމެއް ނޫންކަމަށް އެ ކަމަނާ ފާހަގަކުރައްވައި ވާހަކަފުޅުދެއްކެވި. މިއަދު އެ ޙަޤީޤަތްތަކުގެ މައްޗަށް މި ރާއްޖޭގެ ޖުޑިޝަރީގެ ކަންކަން އޮތް ގޮތް ފެންނަ ގޮތަށް ރިޕޯޓެއް ތައްޔާރުކުރައްވައި އިޞްލާޙުތަކެއް ގެންނަން ބުނީމަ އެއީ އެމް.ޑީ.ޕީގެ ވާހަކަފުޅުތަކެއް އޭގެތެރޭގައި ހުރިކަން. ރަނގަޅު ވާހަކަ އެއް އެއީ. އެމް.ޑީ.ޕީގެ ވާހަކަ ހުންނާނީ. އެމް.ޑީ.ޕީ މި ދައްކަނީ މުޅި ދުނިޔެ ޤަބޫލުކުރާ، ދުނިޔޭގައި ޢަދުލުއިންޞާފުގެ ނިޒާމު އޮންނަންޖެހޭ ގޮތުގެ ވާހަކަ. އެހެންވީމާ، އެ ނޫން ވާހަކަ އެއް ނުލިޔުއްވޭނެ. އެހެންވީމާ، އެ ވާހަކަތައް ލިޔުނީމަ އެއީ އެމް.ޑީ.ޕީ އޭ، އެއީ އެހެން ޕާޓީ އެކޭ އަދި ބުނުމުގެ ޖާގަ އެއް ނެތް. އެހެންނަމަވެސް ދަންނަވަންޖެހެނީ ދިވެހި ރައްޔިތުންނަށް ވެސް ޢަދުލުއިންޞާފުގެ ނިޒާމު އޮތް ގޮތާއި އެ ނިޒާމު ހިނގަމުންދާ ގޮތް މި އޮތީ ފެންނަން. މިއަދު އަޅުގަނޑު ހިތަށްއަރާ އުއްތަމަ ފަނޑިޔާރު އަޙްމަދު ފާއިޒު ޙުސައިން ކޮބައިބާއޭ މިހާރު. އެ މަނިކުފާނު ދުނިޔޭގައި އެބަ ހުންނެވިބާއޭ އަޅުގަނޑު ހިތަށްއަރާ. މި އޮތީ ސުޕްރީމް ކޯޓުން ނިންމަވާފައި، ސުޕްރީމް ކޯޓުގެ ދެ ނަންބަރު ސާކިޔުލަރގައި ޖުޑީޝަލް ސަރވިސް ކޮމިޝަނުން ދިވެހިރާއްޖޭގެ ރައްޔިތުންގެ މަޖިލީހާއި ދިވެހިރާއްޖޭގެ ރައީސުލްޖުމްހޫރިއްޔާގެ އޮފީސް ފިޔަވާ ދެން ހުރި އެ ކޮމިޝަނަކަށް ސިޓީ އެއް ފޮނުވިޔަސް އެ ސިޓީގައި ސޮއިކުރައްވަންޖެހޭނީ އެ ކޮމިޝަންގެ ރައީސް ކަމަށް. އެހެންނަމަވެސް ޙަޤީޤަތުގައި މައްސަލަ އަށް ނުފޫޒު ފޯރުވުމަށް ޓަކައި ހައިކޯޓަށް ފޮނުވާފައިވާ ސިޓީގައި ސޮއިކުރައްވާފައި ވަނީ އެ ކޮމިޝަންގެ ނައިބު ރައީސް. ނައިބު ރައީސަކީ މި މައްސަލައިގައި ސީދާ އެ މައްސަލަ ރައްދުވާ އެހެން ފަރާތެއް ކަމުގައިވާ ޢަބްދުﷲ މުޙައްމަދުގެ ދަށުން މަސައްކަތްޕުޅުކުރައްވާ ބޭފުޅެއް. އެހެންވީމާ، ޖުޑީޝަލް ސާރވިސަސް ކޮމިޝަނުން ޙަޤީޤަތުގައި ހައި ކޯޓުގެ ފަނޑިޔާރު ސަސްޕެންޑުކުރެއްވިއިރު މިކަން ކުރައްވާފައި މި ވަނީ ޤާނޫނާއި ޤާނޫނުއަސާސީއާ މުޅިން ޚިލާފަށް ކަމަށް އަޅުގަނޑު ޤަބޫލުކުރަން. ޢިއްޒަތްތެރި ރައީސަށް އެނގިވަޑައިގަންނަވާނެ، އެ ތަނުގެ އުސޫލުތައް ހުންނަ ގޮތުން ބައްދަލުވުންތައް ކުރިއަށް ދާންޖެހޭ ގޮތް. އެ އުސޫލުތަކާ އެއްގޮތަކަށް ނޫން އެކަން ކުރިއަށް ގެންދަވާފައި ވަނީ. އަދި ހަމަ އެއާއެކުގައި ރައްޔިތުންގެ މަޖިލީހުން އެ ޒިންމާ އަދާކުރުމަށް ޓަކައި، މި ކޮމިޓީތަކަށް ގެނައިމަ އެ ބޭފުޅުން އެކަން ކުރައްވަނީކީ އެކަން އޮންނަންވާ އުސޫލަކަށް ނޫން. އެހެންވީމާ، އަޅުގަނޑު ދަންނަވަން ބޭނުންވަނީ މިއަދު އެ ކޮމިޝަންގެ ރައީސެއްގެ ގޮތުގައި އެ ހުންނެވި ބޭފުޅާ އެތާގައި ބަހައްޓައިގެން ދިވެހިރާއްޖޭގެ ޢަދުލުއިންޞާފުގެ ނިޒާމު ހަމަ ދާނީ ދުވަހެއް ދުވަހަށް ގޯސްވަމުންނޭ. ޝުކުރިއްޔާ ޢިއްޒަތްތެރި ރައީސް. 

މައްޗަންގޮޅީ އުތުރު ދާއިރާގެ މެންބަރު މާރިޔާ އަޙްމަދު ދީދީ ވާހަކަދެއްކެވުން:

ޝުކުރިއްޔާ ޢިއްޒަތްތެރި ރައީސް. ޢިއްޒަތްތެރި ރައީސް، އަޅުގަނޑުމެން ޤާނޫނުއަސާސީ އިޞްލާޙުކުރީ ފޮނި އުއްމީދުތަކަކާ އެކީ. ޤާނޫނުއަސާސީގެ 141 ވަނަ މާއްދާގަ (ށ) ބުނަނީ ޢަދުލުއިންޞާފު ޤާއިމުކުރުމުގެ އެންމެ އިސް ފަރާތަކީ ސުޕްރީމް ކޯޓޭ. ސުޕްރީމް ކޯޓުގެ އެންމެ އިސް ފަރާތަކީ އުއްތަމަ ފަނޑިޔާރޭ. ސުޕްރީމް ކޯޓުން ބަލާ ކޮންމެ މައްސަލަ އެއް ނިންމަންވާނީ އެ މައްސަލަ އެއް ބެލި ފަނޑިޔާރުންގެ މަޖިލީހުގެ އަޣްލަބިއްޔަތުންނޭ. މި ބުނަންއުޅޭ ވާހަކަ އަކީ ވަކިވަކި މައްސަލަތައް ބަލާއިރު އަޣްލަބިއްޔަތުން ނިންމާ ގޮތަށް ހުއްޓެއް ކަމަކު ޢަދުލުއިންޞާފުގެ އެންމެ އިސް ފަރާތަކީ އުއްތަމަ ފަނޑިޔާރޭ. މިއަދު އުއްތަމަ ފަނޑިޔާރު ކޮބައިތޯއޭ؟ ކުރިން ފެނުނު ޕްރެސް ކޮންފަރެންސްތަކާއި ނޫސް ކޮންފަރެންސްތަކާއި، ނޫސްބަޔާންތަކާ ނެރުއްވަމުން ވަޑައިގެން ތަން. މިހާރު އެ މަނިކުފާނު އިންނެވީ ހައްޕު ވިދާޅުވެގެން. ޤާނޫނުއަސާސީން އެ މަނިކުފާނަށް ވަނީ ވަރަށް ބޮޑު ޒިންމާ އެއް ހަވާލުކޮށްފަ. އެ ޒިންމާ އަދާނުކުރައްވައި އެ ހުންނަވަނީ. އެހެންވީމާ، އަޅުގަނޑު މިއަދު ދަންނަވަން އަޙްމަދު ފާއިޒަށް. ސުޕްރީމް ކޯޓުގެ އިސް ފަނޑިޔާރަށް އެހެން ނަހައްދަވައި ގެބްރިއެލާ ނައުލް ދައްކަވާފައި ހުރި ވާހަކަ އަކީ ޤާނޫނީ ދާއިރާގައި އުޅޭ އެންމެންނަށް ވެސް އެނގޭ މައްސަލަ އެކޭ. އެހެންވީމާ، އެކަން ބައްލަވާށޭ. ދަންނަވަންތޯ އެންމެ ފުރަތަމަ ސުޕްރީމް ކޯޓުގައި 7 ފަނޑިޔާރުން ތިބެގެން ރައީސް ނަޝީދުގެ މައްސަލަ ނިންމިއިރު އެތާގައި ޖޭ.އެސް.ސީ ޚަސްމެއްހެން އިނދެގެން، އެތާ ސުޕްރީމް ކޯޓުގެ ފަނޑިޔާރެންހެން އާދަމްފުޅު އިނދެގެން ނިންމީމަ ވެސް އަޅުގަނޑުމެން އެ ވާހަކަ ދެއްކިން. ދެން އައިސް މި ފެނުނީ ޚަސްމެންހެން ޖޭ.އެސް.ސީން ކުރި ޣައިރު ޤާނޫނީ ކަންތައްތަކެއްގެ ވާހަކަ ރައީސް ނަޝީދު ހައިކޯޓަށް ހުށަހެޅުއްވީމަ އެ މައްސަލަ ބަލަން ޤަބޫލުވި ފަނޑިޔާރު ގެންގޮސް، ޚަސްމެންހެން ތިބެ ޖޭ.އެސް.ސީން؛ އަނެއްކާ އޭގެތެރޭގައި ހިމެނޭ ބޭފުޅުންގެ ތަފުސީލުތައް މިތާ ވިދާޅުވެއްޖެ. އެކަމަކު ހަމަ ޚަސްމެންހެން ތިބެ ޖޭ.އެސް.ސީން މައްސަލަ އެއްގެ، އޭގެ މާ ކުރީގައި އޮތް މައްސަލަ އެއް ބަލާފައި އަނެއްކާވެސް އެކަން ކުރި ތަން. ދަންނަވަން މި އުޅޭ ވާހަކަ އަކީ ޖޭ.އެސް.ސީން ވެސް ވަރަށް ސާފުކޮށް ނުކުމެ ބުނަންވީނޫންތޯ ރައީސް ނަޝީދަކަށް މި އިންތިޚާބުގައި ބައިވެރިއެއް ނުވެވޭނޭ. ކޮންމެހެން އެހެން އެއްޗެއްގެ ނިވާފަތްގަނޑަށް ވަދެ، ސިޔާސީ ކަންތައްތައް ހަރަކާތްތައް ހިންގާނެ ކަމެއް ނެތް. ހަމަ އެހެންމެ ސުޕްރީމް ކޯޓުން ވެސް އެހެން ބުނަންވީ. އަޅުގަނޑުމެންނަށް ވަރަށް ކަނޑައެޅިގެން އެނގޭ ރައީސް ނަޝީދުގެ އެ މައްސަލަ ހުށަހެޅީމަ ހައިކޯޓުގެ އެހެން ފަނޑިޔާރުންނަށް މައްސަލަ ގެންނާށޭ، މައްސަލަ ގެންނާށޭ ކިޔައިގެން ޖޭ.އެސް.ސީގެ މީހުންތައް ގުޅައި ހެދި. މި ވަރަށް އޮތީ ނުފޫޒު ފޯރުވާފަ. ދެން އެހެން ހުރިހާ ފަނޑިޔާރުން ބިރުގަންނުވަން ވެގެން ނުކުމެ މިއަދު އެންމެ ފަހުން ފަނޑިޔާރުންނަށް ނުފޫޒު ފޯރުވައިގެން ހައިކޯޓުގައި ތިބި ހުރިހާ އެންމެން އެ ނިންމަނީ ތިމަންނަމެންނަކަށް ނުކެރޭނޭ މިކަން ކުރާކަން. މިކަން ކޮށްފިއްޔާ އަނެއްކާވެސް ޖޭ.އެސް.ސީން ފިޔަވަޅުއަޅާނޭ. އެހެންވީމާ، ރައީސް ނަޝީދު ބަލަން ކެރޭވަރުގެ ފަނޑިޔާރެއް މި ރާއްޖޭގައި ހުރި ކަމަކަށް އަޅުގަނޑުމެންނަށް ޤަބޫލެއް ނުކުރެވޭ މިހާރަކު. އެ މީހުން މިއަދު މީތި ބޭރުކޮށްފި ކަމަށް ވަންޏާ ޕްރޮސިކިއުޓަރ ޖެނެރަލް ކުރީގައި ޤާނޫނުއަސާސީގެ ތަޅުދަނޑި ހިއްޕަވައިގެން އުޅުއްވި ކަމަށް ބައްލަވާ ބޭފުޅާ ދެން ޖެހިވަޑައިގަންނަވާނީ ރައީސް ނަޝީދަށް ޢަދުލުއިންޞާފެއް މި ރާއްޖޭގައި ނުލިބޭނެ ކަމަށް ބައްލަވައި އެ މަނިކުފާނު އެހެން އެ މައްސަލަ މަޑުޖައްސުވާލަން. އަޅުގަނޑު އިލްތިމާސްކުރަން ޕްރޮސިކިއުޓަރ ޖެނެރަލަށް ކުރީގައި ރައީސް މައުމޫނުގެ މައްސަލަތަކުގައި ވަޑައިގެންހެން މިއަދު ލޯހުޅުއްވައި ބައްލަވައިލައްވާށޭ މި ރާއްޖޭގެ ޢަދުލުއިންޞާފު މި އޮތީ އަޑި ވަޅުގަނޑަކަށް ވެއްޓިފައޭ. ޔޫ.އެންގެ މީހުން މި ދައްކަނީ އެ ވާހަކަ. ދުނިޔޭގެ ހުރިހާ އެންމެން މި ދައްކަނީ އެ ވާހަކަ. އެކަމަކު އަޅުގަނޑުމެން މި ތިބެނީ މިނިވަން ޖުޑިޝަރީ އެކޭ ބުނާއިރު، ޖުޑިޝަރީގެ މިނިވަންކަމާ ބެހޭ ގޮތުން ވެސް އެއީ އެ މީހުން އަމިއްލަ އަށް ހަތިޔާރަކަށް ބޭނުންކޮށްގެން އުޅޭ ވާހަކަ އެއް ކަމަށް ގެބްރިއެލާ ނައުލް އޮންނަނީ ފާހަގަކުރައްވާފަ. މިނިވަންކަމަކީ ޖަވާބުދާރީވަނިވި ގޮތުގައި ކުރަންޖެހޭ ކަމަކަށް ވާއިރު އެކަން ވެސް އެގޮތަށް ނުކުރެވޭކަން އެ އޮތީ ފާހަގަކުރައްވާފަ...

ފަރެސްމާތޮޑާ ދާއިރާގެ މެންބަރު އިބްރާހީމް މުއްޠަލިބު ވާހަކަދެއްކެވުން:

بسم الله الرحمن الرحیم. الحمد لله رب العالمين الصلاة والسلام على سيدّنا محمد وعلى اله وصحبه اجمعين އައްސަލާމް ޢަލައިމުކް ޢިއްޒަތްތެރި ރައީސް. މިއަދު ހުށަހެޅިފައިވާ މައްސަލަ އަކީ އުސޫލެއްގެ ގޮތުން ރަނގަޅު މައްސަލަ އެއް ކަމަށް ޤަބޫލުކުރަންޖެހޭ. އެހެންނަމަވެސް މި މައްސަލަ ހުށަހެޅިގެން މި އައި ވަގުތަކީ، ނޫނީ މި އުޅޭ މައްސަލައިގެ ހާލަތަކީ ކޮބައިކަން އެއީ އަޅުގަނޑުމެން ކަންބޮޑުވާންޖެހޭ ކަމެއް. ޢިއްޒަތްތެރި ރައީސް. މައްސަލަ އަކީ ރާއްޖޭގެ ޖުޑިޝަރީގެ ތެރޭގައި ވަކި ބަޔަކު ބޭނުންވާ ގޮތަށް ކަންތައް ކުރާނެ ބަޔަކު ތިބިކަން އެއީ އަޅުގަނޑުމެންނަށް މި ފަހަކަށް އައިސް ފެންނަމުން ދިޔަ ކަންތައްތައް. ހައިކޯޓު، ސިވިލް ކޯޓުގެ ތެރޭގައި އެކަން އަޅުގަނޑުމެންނަށް ފާހަގަވެގެންދިޔައީ. ރާއްޖޭގެ، މާލޭގެ އަގުބޮޑު ބިންތައް ވަކި ބަޔަކު ބޭނުންވާ ގޮތަށް ބޭނުންކުރަމުންދާއިރުގައި، އެ ނޫންވެސް ބައެއް ފަރާތްތަކުން ވަކި ބަޔަކާ ގުޅޭ ފަރާތްތަކުން ރާއްޖޭގެ ދައުލަތުގެ މުދަލާއި ތަންތަން ބޭނުންކުރަމުންދާއިރު އެ ކަންތައްތައް ހުއްޓުވޭނެ މަގެއް މިއަދު ސަރުކާރަށް ނެތް ފެންނާކަށެއް. ކޮންމެ ފަހަރަކު ސިވިލް ކޯޓުން ނޫނީ ހައިކޯޓުން އެކަމަށް ހުރަސްއަޅާ. އެނގިވަޑައިގަންނަވާނެ މި ވާހަކަދެކެވޭ މައްސަލައިގައި، ނަޝީދުގެ މައްސަލައިގައި ހައިކޯޓުގައި ބަލަމުންދިޔައިރުގައި ހައިކޯޓުގެ އިސް ފަނޑިޔާރު ޢަމަލުކުރަމުން ދިޔަ ގޮތް މީ ރައްޔިތުންނަށް ފެންނަށް އޮތް ކަމެއް. ހައިކޯޓުގެ ފަނޑިޔާރު އެއީ ވަކި ކޮޅަކަށް ޖެހިގެން، ނޫނީ ވަކި ކަމެއް ބޭނުންވެގެން ވަކި ގޮތަކަށް ކަން ކުރުމަށް ޓަކައި ކުރަމުން އައި މަސައްކަތެއްކަން އަޅުގަނޑުމެން އެންމެންނަށް ހާމަކޮށް ފެންނަން އޮތް ކަމެއް. ޢިއްޒަތްތެރި ރައީސް. މި ދެންނެވި ވާހަކަ އަކީ އެ ކޯޓުގައި އެ މައްސަލަ ހިނގަމުން ދިޔައިރުގައި އެންމެ ފަހު ދުވަހުގައި ޗުއްޓީ ނަންގަވާފައި، ކޯޓުގައި އެ ދުވަހު އިޢުލާނުކުރައްވާފައި، ވަކި ގޮތަކަށް ނިންމަން އިޢުލާނުކުރައްވާފައި އެޖެންޑާކުރުމަށްފަހުގައި އެ ދުވަހު ކޯޓަށް ވަޑައިނުގެން މައްސަލަ ނުބާއްވާ، އަނެއްކާ ޖެހިގެން އޮތް އެއް މަސްދުވަހަށް ޗުއްޓީ ނަންގަވަން އޮތީ އެދިވަޑައިގެންފަ. އެހެންވީމާ، މީ ކަނޑައެޅިގެން ވަކި މައްސަލަ އެއް ލަސްކުރުމަށް ޓަކައި ކުރާ މަސައްކަތް. އެހެންނަމަވެސް މި ކަންތައްތަކާ ދޭތެރޭ ފިޔަވަޅުނޭޅޭ ކަމަކީ އަޅުގަނޑުމެން ހިތާމަކުރަންޖެހޭ ކަމެއް. ޢިއްޒަތްތެރި ރައީސް. ކޮންމެއަކަސް އދ.ގެ ރެޕަޓުއަރ މި ހުށަހަޅުއްވާފައި ރިޕޯޓުގައި ހުރި ގޮތަށް ޖުޑިޝަރީ އަށް ގެންނަށްޖެހޭ އިޞްލާޙުތައް ގެންނަންޖެހޭ ކަމަށް އަޅުގަނޑު ޤަބޫލުކުރަން. އެހެންކަމަށްވެއްޖެއްޔާ އެކަން ކުރެވެން އޮތީ ރައްޔިތުންގެ މަޖިލީހުން. ރައްޔިތުންގެ މަޖިލީހުން އަޅުގަނޑުމެންނަށް ހަމަ ހޭލާ ތިބެގެން ބައެއް ޤާނޫނުތައް ނިންމައިދިން ފަދައިން، ޖުޑީޝަލް ސަރވިސް ކޮމިޝަން ބަދަލުކުރުމަށް ޓަކައި ރައްޔިތުންގެ މަޖިލިސް އެއްބަސްވާ ނަމަ ޤާނޫނުއަސާސީ އަށް އިޞްލާޙުގެނެވިދާނެ. ރައްޔިތުންގެ މަޖިލީހުން ތިބޭ 2 މެންބަރުންގެ ބަދަލުގައި ޖުޑިޝަރީން ކަނޑައަޅާ 2 މެންބަރުން އެތާގައި ތިބޭ ގޮތަށް ކަނޑައެޅިދާނެ. މިހާރު އެންމެ ބޮޑަށް ފެންމަތިވެގެން މި އައީ ރާއްޖޭގެ ފަނޑިޔާރުންގެ ކޯޓުތަކާ ބެހޭ ޤާނޫނު ހެދިއިރުގައި އަޅުގަނޑުމެން އެ ޤާނޫނުގައި ހިމެނި ޖުޑީޝަލް ސަރވިސް ކައުންސިލް ސުޕްރީމް ކޯޓުން އުވާލުމުގެ ސަބަބުން. އެކަމުގެ ސަބަބުން ޖުޑިޝަރީ ހިންގުމަށް ޓަކައި ހަދާނެ ގަވާއިދު ހަދާނެ ބަޔެއް މިއަދަކު ނެތް. ސުޕްރީމް ކޯޓަކުން އެކަމެއް ނުކުރެވޭ. މުޅި ޖުޑިޝަރީ ކޮންޓްރޯލްކުރެވޭ ގޮތަށް މިހާރު އޮތީ ސުޕްރީމް ކޯޓު. ޖުޑީޝަލް ސަރވިސް ކޮމިޝަނަށް ލިބޭ ބައެއް ބާރުތައް މިހާރު ހިންގަންޖެހެނީ ސުޕްރީމް ކޯޓުން. އެއީ އެ ޤާނޫނުގެ އެ މާއްދާތައް އުވާލުމުގެ ސަބަބުން. އެހެންކަމާއެކީގައި އެ ޤާނޫނަށް ގެންނަންޖެހޭ ބަދަލުތައް މި މަޖިލިސް ތެރެއިން ގެނެސްގެން ނަމަވެސް މި ކަންތައް ކުރެވެން އެބަ ޖެހޭ. އަޅުގަނޑުމެން ކޮންމެ ދުވަހަކު އައިސް މި ވާހަކަ ދެއްކުމުގެ ބަދަލުގައި އަޅުގަނޑުމެންނަކީ މި ޤައުމުގެ ކަންތައް އިޞްލާޙުކުރުމުގެ އެންމެ ބޮޑު ބާރު ލިބިފައި އޮތް ފަރާތަށް ވާއިރުގައި އަޅުގަނޑުމެން ވާހަކަދެއްކުމުގެ ބަދަލުގައި ޢަމަލީ ގޮތުން ކަންތައްތައް ކުރަން އެބަ ޖެހޭ. ޤައުމުގައި މާރާމާރީތަކާ ކަންތައްތައް ހިނގަމުންދާއިރު މިތާ ހުރި ޤާނޫނުތައް ފާސްނުވެގެން އެކަމަށް ފިޔަވަޅުނޭޅޭ ވާހަކަ ދައްކާއިރުގައި ޢަދުލުއިންޞާފު ދާއިރާ އަށް ބޭނުންވާ ޤާނޫނުތައް މި މަޖިލީހުން ފާސްކޮށްދޭން އެބަޖެހޭ. ހޭލާތިބެގެން އަޅުގަނޑުމެން އެބަ ހުރި ބައެއް ކަންތައްތައް ކޮށްދީފަ. ރޭގަނޑު ޖަލްސާ ބާއްވައިގެން އެބަ ހުރި ކަންތައްތައް ކޮށްދީފަ. ބަންދު ދުވަހު ޖަލްސާ ބާއްވައިގެން އެބަ ހުރި ކަންތައްތައް ކޮށްދީފަ. އެހެންނަމަވެސް މި ކްރައިމް ހިންގާ މީހުންނަކީ ވަކި ބަޔަކަށް ވާތީ އެ މީހުންނަކަށް މި ޤާނޫނުތަކެއް މި މަޖިލީހުން ފާސްކޮށެއް ނުދެވޭނެ. އެއީ ޙަޤީޤަތަކީ. 
ކުޅުދުއްފުށީ އުތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:

ޝުކުރިއްޔާ ޢިއްޒަތްތެރި ރައީސް. ހުށަހެޅިފައިވާ މައްސަލަ އަކީ ވަރަށް ސީރިއަސް މައްސަލަ އެއް. އަޅުގަނޑުމެން މީގެ އަސްލަށް ބަލައިލާއިރުގައި މި ކަމުގައި އިޚްލާސްތެރިކަމާއެކު މަސައްކަތްކުރާ އެތައް ފަނޑިޔާރުންނެއް އެބަ ތިބި. އެހެންނަމަވެސް މަދު ފަނޑިޔާރުންގެ ސަބަބުން މި މައްސަލަ ދިމާވަމުން މި ދަނީ. މީގެ އަސްލު މައްސަލަ އަށް ބަލާއިރު މިކަމުގެ ފަހަތުގައި ތިއްބެވީ މުލަކު ދާއިރާގެ ޢިއްޒަތްތެރި މެންބަރު ޢަބްދުﷲ ޔާމީނާއި މާމިނގިލީ ދާއިރާގެ ޢިއްޒަތްތެރި މެންބަރު ޤާސިމް އިބްރާހީމް. އަޅުގަނޑުމެން މި މަޖިލީހުގެ މެންބަރުންގެ ގޮތުގައި ތިބެގެން މި ޤައުމުގެ ޝަރުޢީ ނިޒާމު ފުނޑުފުނޑުކޮށްލުމަށް ޓަކައި މި 2 ބޭފުޅުން ދަނީ މަސައްކަތްކުރަމުން. އެއީ މިއަދު އަޅުގަނޑުމެން ޤަބޫލުކުރަންޖެހޭ ޙަޤީޤަތަކީ. ރަނގަޅަށް އަޅުގަނޑުމެން މި ވާހަކަ ދެއްކީމަ ރައްޔިތުންނަށް އަޑުއިވޭނީ. ރައީސް ނަޝީދަށް އިންސާފުން އެއްކިބާވެ ޙުކުމްކުރުމަށް ޓަކައި އެ ބޭފުޅުން އެ ގެންގުޅޭ ސިޔާސަތަކީ ދިވެހި ރައްޔިތުން ޤަބޫލުކުރާނެ ސިޔާސަތެއް ނޫން. މިޤައުމުގެ ޝަރުޢީ ނިޒާމުގެ ތެރެއިން ރައީސް ނަޝީދަށް ވެސް އިންސާފު ލިބެންޖެހޭނެ. އެހެންނަމަވެސް އެ ބޭފުޅުންގެ ސިޔާސީ ފިކުރަކީ ޤާނޫނުގެ ހަމަތަކުން ބޭރުން ޙުކުމްކުރުމަށްފަހު އެ ބޭފުޅުން ރިޔާސީ އިންތިޚާބު ކާމިޔާބުކުރުން. އިރާދަކުރެއްވިއްޔާ އެކަން އެހެންނުވާނެ. އެ ބޭފުޅުންނަށް އެއްވެސް ފަހަރަކު ހިތަކަށްނާރާ ކަލަކު ވޮޑިގެންވާ ކަމެއް. އެހެންނޫންނަމަ މިޒާތުގެ ހަނޑިމުޑުދާރު ޢަމަލުތައް ހިންގުމަށް ޓަކައި މި ޤައުމުގެ ޖުޑިޝަރީ ތެރެއިން އެފަދަ ޢަމަލުތައް ކުރުމަކަށް އެ ބޭފުޅުންނެއް ވާގިވެރި އެއް ނުވާނެ. ކަނޑައެޅިގެން މި 2 ބޭފުޅުންގެ ބާރާއި ނުފޫޒުގެ ތެރެއިން ހިނގަމުންދާ އަނިޔާވެރި ޢަމަލުތަކެއް މީ. މި ކަމެއް ދިވެހި ރައްޔިތުން ޤަބޫލެއް ނުކުރާނެ. އަޅުގަނޑުމެން އިރާދަކުރެއްވިއްޔާ ހަމަ އިންތިޚާބަށް ދާނީ ރައީސް ނަޝީދަކީ އެމް.ޑީ.ޕީގެ ކެންޑިޑޭޓުގެ ގޮތުގަ. އެކަމެއް އަޅުގަނޑުމެން ދުލެއް ނުކުރާނަން. ދިވެހިރައްޔިތުން މިއަދު ތިބީ ރައީސް ނަޝީދާ އެކު. އެ މަނިކުފާނުގެ ނަން ރިޔާސީ އިންތިޚާބުގައި އޮންނާނެ. ފެއިލްވާންޖެހޭނީ ޤާނޫނާއި ގަވާއިދާ ޚިލާފަށް ރިޝްވަތާއި ފަސާދައިގެ ތެރޭގައި މަސައްކަތްކުރަން ތިބި މީހުން. ރައްޔިތުންގެ ތާއީދުނެތީމަ ދެން ހަދަންވީ ރިޝްވަތުދީގެން، ދެން ފަނޑިޔާރުންގެ ބޮލަށް ވަދެގެން، މިކަން ކުރަންވީއޭ ހިތާ ކޯޓު ތެރެ އާއި ޖޭ.އެސް.ސީ ތެރޭގައި ނުނިދާ 24 ގަޑިއިރު ތެރޭގައި ތިބިކަމުގައި ވިޔަސް އެކަން ބަދަލެއް ނުކުރެވޭނެ. އަޅުގަނޑުމެން މިތިބީ ފިސާރި ކެރިގެން. އަޅުގަނޑުމެން މި ތިބީ މި ޤައުމުގައި އިންސާފު ޤާއިމުކުރުމަށް ޓަކައި ކުރަންޖެހޭ އެންމެހައި މަސައްކަތްކުރުމަށް ޓަކައި. އަޅުގަނޑުމެން ޤަބޫލުކުރަންޖެހޭނެ މި ޤައުމަށް އިންސާފު ލިބެންޖެހޭނެ. އިންސާފު އަޅުގަނޑުމެންނަށް ހޯދެންޖެހޭނެ. އެހެންނަމަވެސް އެ އިންސާފު ލިބެންޖެހޭ ތަނަކީ މި މަޖިލިސް ތެރޭގައި ވާހަކަދެކެވިގެން އެ އިންސާފު ލިބޭނެ އުސޫލުތައް އެކަށައަޅަން. އެހެންނަމަވެސް މި މަޖިލިސް ތެރޭގައި ތިއްބެވި ބައެއް މެންބަރުން އެކަމާ ދެކޮޅުހައްދަވައި، އެ ބޭފުޅުންގެ ސިޔާސީ ފިކުރަކީ ބާރާއި ނުފޫޒުން ހޯދަންޖެހޭ އެއްޗެއް ކަމުގައި ވެގެން މި ދަނީ. އެ ބޭފުޅުންގެ ވޯޓަކީ ރައްޔިތުންނަށް އޮޅުވާލައިގެން ހޯދަންޖެހޭ އެއްޗަކަށް ވެގެން އެ ދަނީ. އޭގެ ބަދަލު އެ ބޭފުޅުންނަށް ލިބޭނެ. އާޚިރުގައި ނިމޭއިރުގައި ޖެހޭނީ ކުނާގަނޑެއްގެ މަތީގައި މަގުމަތީގައި އިންނަން. އަޅުގަނޑުމެން އިރާދަކުރެއްވިއްޔާ 2013 ވަނަ އަހަރު ބޭއްވޭ އިންތިޚާބުގައި މި ޤައުމުގެ ވެރިކަމާ ހަވާލުވާނީ ރައީސް ނަޝީދު. އެއީ ރައްޔިތުން ޤަބޫލުކުރާ އުސޫލު. ޝުކުރިއްޔާ ޢިއްޒަތްތެރި ރައީސް. އެއްބުރުން. 

ހޯރަފުށީ ދާއިރާގެ މެންބަރު އަޙްމަދު ރަޝީދު ވާހަކަދެއްކެވުން:

ޝުކުރިއްޔާ ޢިއްޒަތްތެރި ރައީސް. އާދެ! އަޅުގަނޑުމެން ޙަޤީޤަތުގައި މި ޤައުމުގައި ޢިއްޒަތްތެރި ރައީސް، ޤާނޫނާ އެއްގޮތަށް ޤާނޫނީ ކަންތައް ކުރަން އުފެދިފައި އޮންނަ މުއައްސަސާތަކުން އެ މަސައްކަތް ޤާނޫނީ އިމުގެ ތެރެއިން ނުކުރެވިދާތީ ޢިއްޒަތްތެރި ރައީސް ވާހަކަތައް ގިނަވެ، މި ޢިއްޒަތްތެރި މަޖިލީހަށް ކުއްލި މައްސަލަތައް ހުށަހެޅެނީ. ސުވާލަކީ ދިވެހިރާއްޖޭގެ ރައްޔިތުންގެ މަޖިލިސް މިއަދު މި ކުރަނީ ކޮން މަސައްކަތެއް ބާއޭ؟ ރައްޔިތުންގެ ފަރާތުން ޤާނޫނުއަސާސީ ނަގަހައްޓައި، ދަމަހައްޓާ ބަޔަކަށް އުފެއްދި މުއައްސަސާގައި ސިޔާސީ ލީޑަރުންގެ ގޮތަށް ތިބި ލީޑަރުން މިއަދު ރައްޔިތުންނަށް ދައްކަމުން މި ދަނީ ކޮން ބަހަނާ އެއް، ކޮން އަދުންތަކެއްހޭ. ޢިއްޒަތްތެރި ރައީސް. ވޯޓެ ލުމަށް ސައްޙަވާ އަދަދާއި ވޯޓެއް ލީ ގޮތް ޖުޑީޝަލް ސަރވިސް ކޮމިޝަނުން އެ އޮތީ ވަރަށް ސާފުކޮށް އެނގެން. އެއް މެންބަރަކީ މި ޢިއްޒަތްތެރި މަޖިލީހުން އެ މަޤާމަކަށް ބޭފުޅުން އިސްކޮށް، މަޤާމުން ވަކިކުރާ މަޤާމެއް. އެ ބޭފުޅާގެ ޤާނޫނީ ބާރު ގޮއްސަ އޮތީ. އެހެންނަމަވެސް ޖުޑީޝަލް ސަރވިސްގެ، ޖުޑިޝަރީގައި ތިބި ބައެއް ފަނޑިޔާރުން މި ނިންމަވަނީ ތިމަންނާމެންގެ ނިންމުމަކީ ޤާނޫނުއަސާސީގެ އެންމެ ފަހު ނިންމުމޭ. އެ ނިންމުން ނިންމީމާ ދެން އޭގެ މައްޗަށް އެއްޗެއް ބުނެވޭނެ އެހެން ފަރާތެއް ޤާނޫނުއަސާސީ އަކު ނެތޭ. އެހެންނަމަވެސް ޙުކުމެއް އިއްވަނީ ޢިއްޒަތްތެރި ރައީސް، މާތްﷲ ސުބުޙާނަހޫ ވަތަޢާލާގެ ޙުކުމްފުޅު ޙާކިމާގެ ގޮޑީގައި އިންނަ މީހާ އިއްވަންޖެހެނީ. އޭނަ އަށް އެހީތެރިވާ މީހާ އާއި އޭނާގެ އޮރިޔާން ވީޑިއޯކޮށްގެން ނަގައި ފޮރުވައިގެން ހުރި މީހާއާ، މި މަޞްލަޙަތެއް ނޫން އޭނަ ހިމާޔަތްކުރަންޖެހެނީކީ. ޢިއްޒަތްތެރި ރައީސް. މިއަދު ފެނިގެން މި ދަނީ އެއްކޮޅުން ބަޣާވާތުގެ ވެރިކަމަށް ގެނެސް ވެރިކަމުގައި ހުންނެވި ބޭފުޅާގެ ބުރަކަށީގައި ފައިސާ އާއި ތިމާގެ އަމިއްލަ އެދުމުގެ ބޭނުމުގައި އެބަ ފިރުމާ. އަނެއްކޮޅުން އެބަ ބުނޭ އެ ވެރިކަމަކަށް ތިމަންނާ ތާއީދުކުރާނަމޭ. އަނެއްކޮޅުން ތެދުވެ އެބަ ބުނޭ މިހާރު މި އޮތް ވެރިކަން ހިންގާ ގޮތް ކަމަކުނުދެއޭ. އަނެއްކޮޅުން އެބަ ބުނޭ މިހާރު މިއޮތް ވެރިކަމަށް ތިމަންނާ ތާއީދުކުރާ ސަބަބަކީ ތިމަންނާ އަށް 4 މިނިސްޓްރީ އާއި 2 ކުންފުނި ލިބޭ މަތިންނޭ. ޢިއްޒަތްތެރި ރައީސް. ދެން ކިހިނެއްތޯ ޤައުމު ރަނގަޅުވާނީ. މީ މިއަދު ސިޔާސީ ލީޑަރުންގެ ހާލަތު. ޕީ.އޭ ކިޔާ ބޮޑު ޕާޓީ އެއް މިއަދު އެ ދަނީ ފުނޑުފުނޑުވެ، ހަލާކުވަމުން. އެއް އަތުން ޕީ.އޭގެ ލީޑަރު މިހާރު މިހިރަ ބާޣީ ވަހީދުގެ ބުރަކަށީގައި އެބަ ފިރުމާ. އެއީ ބޭންކުތަކުގެ ދަށުވެފައި، އެ ބޭފުޅާގެ އަމިއްލަ މަޞްލަޙަތު ހުރި ކަންތައްތައް އޮތީމާ އެ ބޭފުޅާއަކަށް ނެތް ވެރިކަމުގެ ބާރާ އިދިކޮޅުހެދޭނެ އެއްވެސް ސަބަބެއް. ޢިއްޒަތްތެރި ރައީސް. މިއަދު ހިތާމައާއެކު އަޅުގަނޑު ދަންނަވަންޖެހެނީ ޖުޑީޝަލް ސަރވިސް ކޮމިޝަނުގައި ތިއްބެވި މެންބަރުން ޖަވާބުދާރީކުރުވުމުގައި މި ރައްޔިތުންގެ މަޖިލިސް ތެދުވަން އެބަ ޖެހޭ. މި ރައްޔިތުންގެ މަޖިލިސް މަސައްކަތްކުރަން އެބަ ޖެހެއޭ. މިއަދު މިތަނަށް ތެދުވެ ދިވެހިރާއްޖޭގެ ރައްޔިތުންގެ މަޖިލީހުގެ ބޭފުޅުން މޮޅު ވާހަކަތައް ދެއްކުމުން މިކަންތައް ހައްލުނުވާނެ. މިކަން ހައްލުވާނީ މި ޢިއްޒަތްތެރި މަޖިލީހުގެ ބޭފުޅުންނަށް ކެރިގެން، މި ޢިއްޒަތްތެރި މަޖިލީހުގެ ބޭފުޅުން ކުރެއްވި ހުވަޔާ އެއްގޮތަށް ޢަމަލުކުރަން ކެރިގެން. ތިމާގެ މަޞްލަޙަތާއި، ތިމާގެ އަމިއްލަ އެދުންވެރިކަމުން އެއްކިބާވެ މަސައްކަތްކޮށްގެން. ޤައުމަށް ޓަކައި މަސައްކަތްކުރާނަމޭ ބުނެ، ޤައުމަށް ޓަކައި، ދީނަށް ޓަކައި، އަދި ހުރިހާ އެއްޗެއްސަށް ޓަކައި އަޅުގަނޑުމެން ޤުރުބާންވާ ވާހަކަ ދައްކަމުން މި ކަމެއް ނުވާނެ. ޢިއްޒަތްތެރި ރައީސް. އަޅުގަނޑުމެން މި ޢިއްޒަތްތެރި މަޖިލީހުގެ ހުރިހާ ބޭފުޅުން ވިސްނާވަޑައިގަންނަވަންޖެހޭނެ ޖުޑީޝަލް ސަރވިސް ކޮމިޝަނުން އަޅުގަނޑުމެންގެ ފަނޑިޔާރުންނާ ކުޅެ، ފަނޑިޔާރުންގެ މަޞްލަޙަތު ގެއްލުވާލައި، ތިމާމެންގެ އަމިއްލަ މަޞްލަޙަތު އޮތް ގޮތް ގޮތަށް ޝަރުޢީ ނިޒާމު ފުނޑާލަމުން ގެންދާއިރު މި ޢިއްޒަތްތެރި މަޖިލިސް ބަލަން މި އޮތީ ކީއްވެގެންތޯ. މި ޢިއްޒަތްތެރި މަޖިލީހުގެ ޒިންމާ އަކީ ކޮބައިތޯ؟ ސާފުކޮށް އަޅުގަނޑު މި ދަންނަވަނީ މި ޢިއްޒަތްތެރި މަޖިލީހުން ނަގަންޖެހޭ ޒިންމާ ފުރިހަމަ އަށް ނެގީމާ ކޮންކަމެއްތޯ ކުރެވޭނީ. އެއް ރިޔާސީ ކެންޑިޑޭޓު... 

މައްޗަންގޮޅީ ދެކުނު ދާއިރާގެ މެންބަރު މުޙައްމަދު ރަޝީދު ވާހަކަދެއްކެވުން:

ޝުކުރިއްޔާ ޢިއްޒަތްތެރި ރައީސް. ދެވަނަ ދައުރަށް މަރުޙަބާ. ވެގެން މި އުޅޭ މައްސަލަ އަކީ ފަނޑިޔާރުންނަށް ވެސް ހަމަ އެނގޭ ވެލެޒިނީ އެ ތަނުގައި ހުންނެވިއިރު، ޖޭ.އެސް.ސީގައި ހުންނެވިއިރު ޤާނޫނުއަސާސީގެ 85 ވަނަ މާއްދާއާ ބެހޭ ގޮތުން އެ ބޭފުޅާ ނެންގެވި ނިޒާމުތައް. އޭރު އެ ބޭފުޅާ އަކީ، އެ ކަމަނާ އަކީ މޮޔަ އެއް ކަމަށް ހައްދަވައިގެން އެ ބޭފުޅުން އުޅުއްވީ. އެހެންނަމަވެސް ވާހަކަދެއްކެވި އެންމެހައި ބޭފުޅުންނަށް ވެސް ރަނގަޅަށް އެނގިލައްވާނެ، މާލޭގައި ހިނގައިދިޔަ ކަންތައްތަކެއް އެ ހުންނަ ކަންތައްތަކަކީ. ފަނޑިޔާރުންނަށް ވެސް ހަމަ އެނގިލައްވާ، ޕާކިސްތާނުގައި ވެސް ބޭނަޒީރު ބުއްޓޫގެ ވެރިކަން ވެސް ބަދަލުކޮށްލީ ފަނޑިޔާރުގޭގެ ތެރެއިން. ފަނޑިޔާރުންގެ ބާރުދަށަށް ގެނެވިގެން. މިއީ ކުރަން އުޅޭ ކަމަކީ. ރައްޔިތުންގެ މަޖިލީހުގައި ނެތް އެއްވެސް ބަޔެއްގެ އަޣްލަބިއްޔަތެއް. އެހެންވީމާ، އެ ބޭފުޅުންނަށް އެނގިލައްވާ ފަނޑިޔާރުގެ އަށް މި ކަންތައްތައް ކަހާލެވިދާނެ ކަމަށް. އެހެންނަމަވެސް އެއީ ކުށްހީ އެއް. ރައްޔިތުންގެ ބާރުވެރިކަން ރައްޔިތުން ނަގައިގަންނާނެ. މައްސަލަ އަކީ ސިޔާސީ ގޮތުން، ސިޔާސީ ވެރިންނޭ ކިޔާ ބޭފުޅުން ޖޭ.އެސް.ސީ އަށް ފުންމައިލާފައި ބޮޑުސިންގާ ލާރި ބޮނޑި އެއް އެބަ އޮތޭ ކިޔާފައި ވަނީމާ، ސޭޓުން ކަހަލަ މީސްމީހުން ވަނީމަ ވާނެ ގޮތް މި ވަނީ. އަޅުގަނޑު އޭރު ދެންނެވިން 2008ގެ ކުރީގައި އެމް.ޑީ.ޕ ނިކުތީ ވަޢުދުތަކެއް ވެގެން. އެ ވަޢުދުތަކުގެ ތެރޭގައި އޮންނާނެ ޢަދުލުއިންޞާފު ޤާއިމުކޮށްދޭނެ ކަމަށް ރައްޔިތުންނަށް އެއްބަސްވެފަ. ޢަދުލުއިންޞާފާ ހަމައަށް ޖެހުނީމާ ހީކަރުވައިގަތީ. މި ހުރިހާ މީހުންނަށް ވެސް ހަމަ އެނގޭ، ހުރިހާ ރައްޔިތުންނަށް ވެސް ހަމަ ފެނޭ ވަމުންދާ ގޮތް. އަޅުގަނޑުމެން އެއްވެސް ހާލެއްގައި ނެތިން ވިލުފުށީ ދާއިރާގެ މެންބަރު ހުށަހަޅާ ކޮންމެ އެއްޗަކަށް ތާއީދުކުރާކަށް. އެ ބޭފުޅާ އަކީ ހަމަ މީހެއް ނޫންކަން އަޅުގަނޑު ޤަބޫލުކުރަން. އެއީ އދ. އިން އީރާނަށް ހުށަހެޅި ރެޕްރެޒެންޓެޓިވް މިތަނުން ބޭރުކުރުމަށް ޓަކައި ރައްޔިތުންގެ މަޖިލީހަށް ހުށަހަޅުއްވައިގެން ކަންތައް ކުރަން އުޅޭ ބޭފުޅެއް އެއީ. އަޅުގަނޑުމެންނަށް ބާރު ފޯރާ ތަނެއް ނޫން އެ މަޤާމަކީ.  އެހެންވީމާ، އެ ބޭފުޅުން ހުށަހަޅުއްވާ ކޮންމެ އެއްޗަކަށް އަޅުގަނޑުމެން ތާއީދުކުރަންނުޖެހޭނެކަން އަޅުގަނޑު ސާބިތުކަމާ އެކު މި ދަންނަވަނީ. އެ ބޭފުޅުންނަކީ ހަމައިގައި ތިއްބަވާ ބައެއް ނޫންކަން އަޅުގަނޑަށް އެނގޭތީވެ. ރިޔާސީ ކެންޑިޑޭޓެއް އެ ތަނުގައި އިންނަވައިގެން، ޢަބްދުﷲ ޔާމީނާ އަދި ބުރުމާ ޤާސިމާ؛ ޑރ. ޤާސިމް، އެއީ ބަޣާވާތްކުރެއްވި ބޭފުޅުން. އެ ބޭފުޅުން އެ ތަނުގައި ތިއްބަވައިގެން ޖޭ.އެސް.ސީ އަށް ނުފޫޒު ފޯރުވައިގެން ފަނޑިޔާރުންނަށް ބިރުދައްކަމުން، ފަނޑިޔާރުންނަށް ލާރިދެމުން، ގޯތިގެދޮރު ގަނެދެމުން އެ ދަނީ. މިއީ އަސްލު ޖުޑިޝަރީ ހަލާކުކޮށްލުން. ޖުޑިޝަރީ އެއީ ވިޔަފާރި ފިހާރައަކަށް ވެގެން އެ ކަންތައްތައް ކުރަން ވެއްޖެއްޔާމު އެއްވެސް ރައްޔިތަކަށް ޢަދުލުއިންޞާފެއް ނުލިބޭނެ. އެކަން އެނގިލައްވާނެ ރާއްޖޭގައި އަޅުގަނޑުމެން ތައްޔާރުކުރަމުންދިޔަ ހުރިހާ ފްލެޓުތަކަށް މިހާރު އެ އޮތީ ބަޣާވާތްކުރި ހުރިހާ ސިފައިންނަށް ދީފަ. އަސްލު ޓީޗަރުންނަށް ވެސް ދިން ފްލެޓުތައް އެހެރީ ސިފައިންނަށާއި ފުލުހުންނަށް ދީފަ. ބަޣާވާތްކުރި ހުރިހާ އެންމެންނަށް އެ އަޅައި، ކަހާލައި ނިންމާލައިފި. އެހެންނަމަވެސް ރައްޔިތުން އަދިވެސް އެބަ ތިބި ހޭލާ. އެ ބޭފުޅުން ހަމަ ނުކުންނާނެ. ހަމަ އަޅުގަނޑަށް އެނގޭ އެއްބުރުން މި ކަންތައްތައް ނިންމައިލާނެ.  މި ކަންތައްތައް ނިންމާނީ އެމް.ޑީ.ޕީގެ ރައްޔިތުން. އެ މް.ޑީ.ޕީގެ ރައްޔިތުންނަކީ ކިތަންމެ ވަރަކަށް މި ކަންތައްތައް ކުރަން ފަނޑިޔާރުގޭގައި އާދަމް މުޙައްމަދު ކިތަންމެ ވަރަކަށް ތެޅުނު ކަމަށް ވިޔަސް އެ ކަންތައްތައް ހަމައިން ނައްޓައިގެންދާ އެއްވެސް ބޭފުޅަކާ ދޭތެރޭގައި އެމް.ޑީ.ޕީގެ ރައްޔިތުން ނުބަލަ އެއް ނުތިބޭނެ. 

ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:

`. ޝުކުރިއްޔާ ޢިއްޒަތްތެރި ރައީސް. އާދެ! އިމްތިޔާޒު ފަހުމީ މި ހުށަހެޅުއްވި ކުއްލި މައްސަލަ އަކީ ވަރަށް ކަންބޮޑުވާންޖެހޭ މައްސަލަ އެއް. ޢިއްޒަތްތެރި ރައީސް. އދ.ގެ ސްޕެޝަލް ރެޕެޓުއަރ، އެނޫނަސް ހަމައެކަނި ރިޕޯޓުތަކުގައި މާ ކުރީއްސުރެ ދިވެހިރާއްޖޭގެ ޝަރުޢީ ނިޒާމާ ގުޅޭ ގޮތުން ކަންބޮޑުވުންތައް ފާޅުކުރަމުންދިޔަ. އެ މީހުން މިއަދު މިކަން މާ ބޮޑަށް ތިލަވެގެން، ރިޕޯޓުތަކެއްގެ ސިފައިގައި އިޞްލާޙުކުރަންޖެހޭ ކަންތައްތަކުގެ ވާހަކަ ލިޔެވިގެން މި އަންނަނީ. ޚާއްޞަކޮށް އަޅުގަނޑުމެންގެ ރިޔާސީ ކެންޑިޑޭޓު މުޙައްމަދު ނަޝީދު ނިޒާމުން ގެއްލުވާލުމަށް ކުރަމުންދާ މަސައްކަތުން. އާދެ! ސްޕެޝަލް ރެޕެޓުއަރ އެ ކަމަނާގެ ވާހަކަފުޅުގައި ކަންބޮޑުވާ ކަންތަކުގެ ތެރޭގައި ހުޅުމާލޭގައި ކޯޓެއް ޤާނޫނާ ޚިލާފަށް އުފެއްދުން. އަދި ހަމަ އެ ކޯޓުގެ ބެންޗު ޤާނޫނާ ޚިލާފަށް އުފެއްދުން. އަދި ހަމަ އެހެންމެ ސުޕްރީމް ކޯޓުގެ ފަނޑިޔާރެއް އިންނަވައިގެން އެ ބެންޗު ސައްޙަކަމަށް ކަނޑައެޅުއްވި. އޭރުވެސް ކަންބޮޑުވެ އެ ކަމަނާ ވާހަކަފުޅުދެއްކެވި. އާދެ، މިއަދު ޝަރުޢީ ނިޒާމު ބައްޓަންވެގެން ދާ ގޮތާ، މި ކަންތައްތައް ހިނގާ ގޮތަކީ މި ރާއްޖޭގެ ރައްޔިތުންނަށް ވަރަށް ގާތުން ފެންނަން ހުރި ކަމެއް. ވަކި ގޮތަކަށް ކަންކަން ގެންދިއުމަށް ޓަކައި ކަންކަން ރާވަމުން ގެންދެވުމަކީ އެނގޭ ކަމެއް. މިއަދު އެންމެން ހަމަ އެ ވިދާޅުވަނީ އެމް.ޑީ.ޕީގެ ރިޔާސީ ކެންޑިޑޭޓު ނުލައޭ ތިމަންނަމެން މިކަން ކުރާނީ. އޭނޭ ޖަލަށް ލާފައޭ ތިމަންނާމެން މި ކަންތައްތައް ކުރާނީ. އެއީ މިއަދު ބަޣާވާތުގެ ވެރިކަމުގައި ތިބި ބަޔަކުގެ އުއްމީދު. އެހެންނަމަވެސް ދަންނަވަން ބޭނުންވަނީ މި ޤައުމު އަލުން އަނބުރާ ލޭއޮހޮރުމަކަށް ގެންދަން ވިސްނާވަޑައިނުގަންނަވާށޭ. ޖުޑީޝަލް ސަރވިސް ކޮމިޝަނުގައި އަދި ރާއްޖޭގެ ޝަރުޢީ ނިޒާމުގައި ތިއްބަވާ ބޭފުޅުންނަށް އެނގިވަޑައިގަންނަވާނެ އެންމެ ބޮޑު އަޣްލަބިއްޔަތެއް އެންމެ ބޮޑު އަދަދެއް އޮތީ އަޅުގަނޑުމެން އަތުގައިކަން. އަޅުގަނޑުމެން ނުކުންނާނަން. މި ޤައުމުގައި ލާހިކެއް ނޫން އަޅުގަނޑުމެންގެ ރިޔާސީ ކެންޑިޑޭޓު ނުލާ ރިޔާސީ އިންތިޚާބެއް ބާއްވާކަށް. އާދަމް މުޙައްމަދު ހީފުޅުކުރައްވަފާނެ މިއަދު ބާރެއްގެ ތެރޭގައި ހުންނަވައިގެން ތިމާ އަށް ބޭނުން ކަމެއް ކުރެވިދާނޭ. ނޫން، ނުކުރެވޭނެ އިނގޭތޯ. ރާއްޖޭގެ 30 އަހަރުގައި ވެރިކަންކުރަމުން ދިޔަ ޚުދުމުޚްތާރު ވެރިޔަކު ނަގައި އަޅުގަނޑުމެން އެއްލައިލީ ވެސް ވޯޓުން. މި ޤައުމުގައި ޝަރުޢީ ނިޒާމު އިޞްލާޙުކުރުމާ އަދި މިނިވަން މުއައްސަސާތަކެއް އުފެއްދުމަށް ޓަކައި މި މަޖިލީހުން ޤާނޫނުއަސާސީ ހެދީ ވެސް މި ރާއްޖޭގައި އިޞްލާޙަށް އެދޭ ރައްޔިތުން ނުކުމެ. މިއަދު އާދަމް މުޙައްމަދު ވާނީ އަޅުގަނޑުމެންނަށް ކޯޗަކަށްތޯ؟ އަޅުގަނޑުމެން ޝަރުޢީ ނިޒާމު އިޞްލާޙުކުރަން. އާދެ! އަޅުގަނޑު ހަމަ ނިންމާލުމުގެ ކުރިން އަޅުގަނޑުމެންގެ ޕާޓީއާ އަލްހާން ފަހުމީ ގުޅިވަޑައިގެންފި ދާދި ދެންމެއަކު. އެ މަނިކުފާނަށް ވަރަށް ބޮޑަށް ޝުކުރުދަންނަވަން. މިއަދު އަޅުގަނޑުމެންނަށް އެނގޭ އެއްޗަކީ ޢަބްދުﷲ ޔާމީން މި ޝަރީޢަތުގެ އަޑީގައި ހުރިކަން. އަޅުގަނޑުމެން ރައީސުލްޖުމްހޫރިއްޔާ، އަޅުގަނޑުމެންގެ ރިޔާސީ ކެންޑިޑޭޓާ ދެކޮޅަށް މި ކަމުގައި އެކަހެރިވެ ތިބެ ކުރާ މަސައްކަތް؛ އެ ކުރާ ބަޔަކު އަޅުގަނޑުމެން ދޫނުކޮށްލާނަން އިނގޭތޯ. އަޅުގަނޑުމެން މި ކަމުގައި ވަރަށް ގާތުން ބަލަމުން މި ދަނީ. އަޅުގަނޑުމެންނަށް އެނގިއްޖެ މިއަދު އިހަށްދުވަހުން ފެށިގެން ޢަބްދުﷲ ޔާމީން ރައީސް ނަޝީދު ޖަލަށް ލުމަށް ޓަކައި ވަރަށް ބުރަ މަސައްކަތެއް ކުރާކަން. ދަންނަވަންތޯ މިކަމާ އެކަހެރިވެވަޑައިގަންނަވަންވީ ޢަބްދުﷲ ޔާމީން. އަޅުގަނޑުމެންނަށް މިއަދު އެނގޭ މިއަދު ވެސް ކުރަންއުޅެނީ ކޮންކަމެއްކަން. މާދަމާ ވެސް ކުރަންއުޅެނީ ކޮންކަމެއްކަން. އެހެންނަމަވެސް އެނގެންޖެހޭ ޙަޤީޤަތަކީ ތިމަންނާމެން ބަލިވެ، ފެއިލްވެގެން މި ރާއްޖޭގެ ސިޔާސީ މަޝްރަހުން ދާކަން. ތިމަންނާމެންގެ ސައިޒުގައި ތިމަންނާމެން ތިބެން ޖެހިއްޖެކަން. އަޅުގަނޑުމެން މި ރާއްޖޭގެ އިންތިޚާބު ބޮޑު ތަފާތަކުން އެއްބުރުން ކާމިޔާބުކުރާނަން. ވަރަށް ބޮޑަށް  ޝުކުރިއްޔާ. 

މަޑަވެލީ ދާއިރާގެ މެންބަރު މުޙައްމަދު ނާޒިމު ވާހަކަދެއްކެވުން:

`. ޝުކުރިއްޔާ ޢިއްޒަތްތެރި ރައީސް. އާދެ! ޤާނޫނުއަސާސީ ބޮލަށް ލައިގެން އަޅުގަނޑުމެން ދައުލަތުގެ އެއްވެސް މުއައްސަސާއަކަށް އާދަމް މުޙައްމަދުގެ އުނދަގޫ ބޮޑުވެގެން، ޤާނޫނުއަސާސީގެ ދެ މާއްދާގެ ވާހަކަ ވިދާޅުވަމުންދަނީ. އެއީ ޤާނޫނުއަސާސީގެ 141 ވަނަ މާއްދާ އާއި ޤާނޫނުއަސާސީގެ 142 ވަނަ މާއްދާ. ޢިއްޒަތްތެރި ރައީސް. މި ދެ މާއްދާ ދައްކަމުން، ދައްކަމުން ބަހަނާއަކަށް އައިސް އެންމެ ފަހުން މި މާއްދާގައި ތާށިވެގެން އެ މަނިކުފާނު އެހެރީ ދަންޖެހިފަ. މި މާއްދާގައި ދައްކާ ވާހަކައިގައި ވިދާޅުވަމުންދަނީ ފަނޑިޔާރުން ކުރާ މަސައްކަތަށް ނުފޫޒު ފޯރުވައިގެންނުވާނޭ އެއްވެސް ފަރާތަކުން. ބައްލަވާ! ޢިއްޒަތްތެރި ރައީސް. ކާކުތޯ، ކޮންބޭފުޅެއްތޯ ފަނޑިޔާރުންނަށް ނުފޫޒުފޯރުވީ؟ އެ މަނިކުފާނު. ހައިކޯޓުގެ އިސް ފަނޑިޔާރަށް ނުފޫޒުފޯރުވީ ކޮން ބޭފުޅެއްތޯ؟ އެ މަނިކުފާނު. އިއްޔެގައި އަޅުގަނޑުމެންނަށް އެކަން ސާފުވެގެންދިޔަ. އަދި އަޅުގަނޑުމެން ކަންބޮޑުވާ ވަރަށް ބޮޑު އެއް މައްސަލަ އެއް އެބަ އޮވޭ ޢިއްޒަތްތެރި ރައީސް. 142 ވަނަ މާއްދާ ވަރަށް ސާފު ވާހަކަ އެއް އަޅުގަނޑުމެންނަށް މިހާރު ކުރިމަތިލާފައި އޮތީ. ފަނޑިޔާރުންގެ މަސައްކަތުގައި ޤާނޫނުއަސާސީ އާއި ޤާނޫނާ އެއްގޮތަށް ކަންތައްތައް ނިންމަންވާނީ ވަކި ފަރާތަކަށް ބުރަނުވެ، ވަކި ފަރާތަކަށް ދައްކަވާނެ ބިރަކަށް ޖެހިލުންނުވެ، ތަޢައްޞަބުން އެއްކިބާވެ ތިބެއެ. ކޮބައިތޯ؟ ރައީސް ނަޝީދުގެ މައްސަލަ ބެލުމުގައި އެއްވެސް ފަނޑިޔާރަކަށް ތަޢައްޞަބުން އެއްކިބާވެ ހުރެ އެ މައްސަލަ ބެލޭނެ އެއްވެސް ޖާގަ އެއް ނެތް. އާދަމް މުޙައްމަދުގެ ނުހޮރުއްޕާނުގެ ސަބަބުން. ތަޢައްޞަބުން އެއްކިބާވެ ތިބެ މި މައްސަލަ ބެލޭނެ، ރައީސް ނަޝީދުގެ މައްސަލަ އިންސާފުން ބެލޭނެ އެއްވެސް ކޯޓެއްގެ ފަނޑިޔާރެއް ނެތް މި އާދަމް މުޙައްމަދުގެ ސަބަބުން. އަޅުގަނޑު ދެން ފާހަގަކޮށްލަން ބޭނުންވާ ނުކުތާ އަކީ ރިޔާސީ ކެންޑިޑޭޓު ޔާމީން ޢަބްދުލްޤައްޔޫމު ވިދާޅުވެއްޖެ ނައީސް ނަޝީދު ޖަލަށް ލާން އެބަ ޖެހެއޭ. މި މައްސަލަ ނިންމާފައި ނޫނިއްޔާ ތިމަން މަނިކުފާނަށް ކުރިމައްޗެއް ލެވޭނެ ގޮތެއް ނެތޭ. އެކަމުގައި އަޅުގަނޑުމެންނަށް ވިސްނަންޖެހޭ ވަރަށް މުހިއްމު ނުކުތާތަކެއް އެބަ ހުރި، ޢިއްޒަތްތެރި ރައީސް. އެ މަނިކުފާނު ކެމްޕޭނެއް ނުކުރައްވާ. އެ މަނިކުފާނު ކެމްޕޭނެއް ނުކުރައްވާ. އެ މަނިކުފާނު ގޭގައި މަޑުކޮށްލަވައިގެން އިނދެގެން މި ޝަރީޢަތް ނިންމޭތޯ މި ބައްލަވަނީ. ޑރ.އަފްރާޝީމު މަރާލި ކަމަށް ކަނޑައެޅިގެން އަޅުގަނޑު ދެއްކި ވާހަކަ އެއް ނޫން. އެ ޕާޓީގެ އެ މަނިކުފާނާ ވާދަކުރެއްވި އެއް ކެނޑިޑޭޓަކު ނިކުމެ ބުނީ ޑރ. އަފްރާޝީމް މަރާލި ބޭފުޅާ ވާހަކަދައްކަން ކޮޓަރިއެއްގައި މި ޔާމީން ޢަބްދުލްޤައްޔޫމު އިން ވާހަކަ. މީނާގެ މައްސަލަ ބަލަންވީނޫންތޯ. ޤާނޫނީ އެއްވެސް ނައްޞަކުން ރައީސް ނަޝީދުގެ މައްސަލަ އެއް އެއްވެސް ތަނެއްގައި އަދި ސާބިތުވެފަ އެއް ނެތް އެ މަނިކުފާނަށް ކުރިމަތިނުލެވޭނެ ގޮތުން. ޤާނޫނާއި ޤާނޫނުއަސާސީގެ އެއްވެސް ނައްޞަކުން ސާބިތުވެ؛ ތުހުމަތެއް ކުރައްވަނީ. މި މަނިކުފާނަށް ކުރައްވާ ތުހުމަތަކީ މިއީ އާދައިގެ ވާހަކަ އެއް ނޫން. ޑރ. އަފްރާޝީމް މަރާލި ވާހަކަ ދައްކަމުންދަނީ އޭނާއާ ވާދަކުރެއްވި އެއް ކެނޑިޑޭޓު، އޭނާގެ ތެރޭގައި ހުރި މީހަކު ނިކުމެ. އެއީ ޢުމަރު އެ ވާހަކަ ދެއްކީ. އެހެންވީމާ، މި މައްސަލަ ބެލުން މާ އަޢުލާކަން ބޮޑު. މީނާގެ މައްސަލަ، ޑރ. އަފްރާޝީމު މަރާލި ކަމަށް މީނާ އަށް ތުހުމަތުކުރާ މައްސަލަ ބަލައި ނިމުމަށްފަހުގައި ނޫނިއްޔާ މީނާގެ ކެނޑިޑެންސީ ޤަބޫލުކޮށްގެންނުވާނެ. ކޮބައިތޯ އުއްތަމަ ފަނޑިޔާރު. އާދެ، ޤާނޫނުއަސާސީގައި ވަނީ ހުރިހާ ކޯޓުތަކުގެ އެންމެ ވެރިފަރާތަކީ އުއްތަމަ ފަނޑިޔާރު ކަމަށް. އެ ތަނުގައި އިނީ އޭނާ. މި އުޅޭ ޢަބްދުﷲ ދީދީ އަކީ މީނާ އަށް ކެމްޕޭނުކުރުމަށް ޓަކައި ގއ. ނިލަންދޫ އަށް ގޮއްސަ ހުރި މީހެއް ރިޔާސީ ޕްރައިމަރީގަ. އަޅުގަނޑުމެން ޢިއްޒަތްތެރި ރައީސް ދުލެއްކޮށް ނުލާނަން. ޢަބްދުﷲ ޤާޟީ...
މާފަންނު ދެކުނު ދާއިރާގެ މެންބަރު އިބްރާހީމް ރަޝީދު ވާހަކަދެއްކެވުން:

ޝުކުރިއްޔާ ޢިއްޒަތްތެރި ރައީސް. އަޅުގަނޑުމެން އެންމެނަށް ވެސް އެނގޭ. މުޅި ދުނިޔެ އަށް ވެސް އަދި ހަމަ އެނގޭ ދިވެހިރާއްޖޭގައި އިންސާފެއް ނެތްކަން. ރާއްޖޭގެ ރައްޔިތުންނަށް ވެސް ހަމަ އެކަން އެބަ އެނގޭ، ފާޅުގައި ރައްޔިތުންނަށް ލިބެންޖެހޭ އިންސާފެއް ނުލިބޭކަން. ޝަރްޢީ ނިޒާމުވަނީ ފުނޑުފުނޑުވެފައިކަން. ޤާނޫނުއަސާސީގައި، ޢިއްޒަތްތެރި ރައީސް، އަޅުގަނޑު ފާހަގަކުރަން މިހާރު އެ ހިނގާ؛ ހައިކޯޓު ފަނޑިޔާރު ފޮނުވާލުމާ ގުޅިގެން އަޅުގަނޑަށް ސުވާލުއުފެދޭ. ޤާނޫނުއަސާސީގެ 163 ވަނަ މާއްދާގައި ޤާނޫނު ހަދައި ވޯޓުދިނުން އެބަ އޮތް ޖުޑީޝަލް ސަރވިސް ކޮމިޝަންގެ. ޖުޑީޝަލް ސަރވިސް؛ އަޅުގަނޑު އެ ތަން ފާހަގަކޮށްލަން. ޖުޑީޝަލް ސަރވިސް ކޮމިޝަންގެ ޖަލްސާ އެއް ބޭއްވޭނީ އެ ކޮމިޝަނުގެ މެންބަރުންގެ ދެ ބައިކުޅަ އެއް ބައަށް ވުރެ ގިނަ މެންބަރުން ހާޒިރުވެ ތިބެގެންނެވެ. އަދި އެ ކޮމިޝަނުގެ އެއްވެސް ކަމެއް ނިންމޭނީ ޖަލްސާ އަށް ހާޒިރުވެ، ވޯޓުގައި ބައިވެރިވި މެންބަރުންގެ އަޣްލަބިއްޔަތު އެ ކަމަށް ލިބިގެންނެވެ. މިހާ ފާޅުކޮށް މިކަން އޮއްވާ ކިހިނެއްތޯއޭ ޖުޑީޝަލް ސަރވިސް ކޮމިޝަނުން ތިންހަތަރު މީހުން އެ ކޮމިޝަންގައި ޖަލްސާތައް ބާއްވައިގެން ނިންމާނީ. އަޅުގަނޑު މި ތަނަށް އެ މައްސަލަ މިހާރު މައްސަލައެއްގެ ގޮތުގައި ހުށަހެޅިން، އިޞްލާޙެއްގެ ގޮތުގައި ވެސް ހުށަހެޅިން ޖުޑީޝަލް ސަރވިސް ކޮމިޝަނުގެ ހުރިހާ ސިޓިންތައް ލައިވްކުރަންޖެހޭ ގޮތަށް އަޅުގަނޑު ހުށަހެޅީ ވެސް. އެ މައްސަލައިގައި އަޅުގަނޑުމެން އެމް.ޑީ.ޕީގެ ފަރާތުން ހުށަހަޅާފައި އޮތީ. ރާއްޖޭގެ ހުރިހާ މުޅި ދުނިޔެ އަށް ވެސް އެނގޭ އިންޞާފެއް ނެތްކަން. ޔާމީނު ޢަބްދުލްޤައްޔޫމި، ނުވަތަ ޖޭ.އެސް.ސީން ކެނޑިޑޭޓެއް ނެރެގެން މިހާރު އެ އުޅެނީ. ޔާމީން ޢަބްދުލްޤައްޔޫމު ނުވަތަ ޤާސިމަށް ކޯލިޝަން؛ ފުޅާ ކޯލިޝަނަށް ވެރިކަން ހޯދުމަށް ޓަކައި ރައީސް ނަޝީދު ޖަލަށް ލުމަށް ކުރާ ކަމެއް ނޫންކަމެއް ނޫން އެއީކީ. ގަސްތުގައި އެހެން ހަދާފައި މި އުޅެނީ ވެރިކަމަށް އަންނަން. މައްސަލަ އަކީ ޖުޑީޝަލް ސަރވިސް ކޮމިޝަނުން ވެސް ކެނޑިޑޭޓެއް ނެރިގެން އުޅޭ މައްސަލަ. ކަނޑައެޅިގެން އެބަ އެނގޭ ޤާނޫނާ ޚިލާފު ކަމެއްކަން މި ކުރީ ވެސް. ދިވެހިރާއްޖޭގެ ރައްޔިތުންނަށް، ހުރިހާ ފަނޑިޔާރުންނަށް ވެސް، ހުރިހާ އެންމެނަށް ވެސް އެނގޭ، އުއްތަމަ ފަނޑިޔާރަށް ވެސް އެބަ އެނގޭ. އޭނަ މިހާރު ވީ ތަނެއް ވެސް ނޭނގުނު މި ރާއްޖޭގަ. ޢަދުލުއިންޞާފުގައި ޝަރްޢީ ޢަދުލުގެ ނިޒާމުގައި އެންމެ އިސްކޮށް ހުންނަންޖެހޭ މީހަކީ އޭނަ. އޭނަ ވީ ތަނެއް ވެސް ނޭނގޭ. ބަހެއް ވެސް ބުނަނީކީ ނޫން. ރާއްޖޭގެ މަގުތަކުގައި މީހުން ކަތިލާއިރުގައި އޭނައަކަށް ވާ ކަމެއް ހަރާން. ފަނޑިޔާރުގެ ތަޅައި ފުނޑައިލާއިރުގައި ވެސް ވާ ކަމެއް ހަރާން. އެއްޗެއް ބުނަނީކީ ނޫން ޢިއްޒަތްތެރި ރައީސް. މިއީ ވަރަށް މައްސަލަ ބޮޑު ކަމެއް. ވަރަށް، ވަރަށް ކަންބޮޑުވާންޖެހޭ ކަމެއް. ޤާނޫނުއަސާސީގެ 163 ވަނަ މާއްދާއާ ޚިލާފަށް މިހާރު ޖުޑީޝަލް ސަރވިސް ކޮމިޝަނުން އޮތީ ނިންމުން ނިންމާފަ. އަޅުގަނޑު މިހެން މި ދަންނަވަނީ ޢިއްޒަތްތެރި ރައީސް ވެސް އެ ކޮމިޝަނަށް ނިސްބަތްވާ މެންބަރަކަށް ވީމަ. މި މައްސަލަ އަލުން އެ ކޮމިޝަނުން ބަލާފައި ފަނޑިޔާރު އަލުން ޢިޔާދަ އެބަ ކުރަންޖެހޭ. ޝުކުރިއްޔާ ޢިއްޒަތްތެރި ރައީސް. 

ވިލިމާފަންނު ދާއިރާގެ މެންބަރު އަޙްމަދު ނިހާނު ޙުސައިން މަނިކު ވާހަކަދެއްކެވުން:

ޝުކުރިއްޔާ ޢިއްޒަތްތެރި ރައީސް. އަޅުގަނޑުމެން ކުރިމަތީގައި ކުއްލި މައްސަލައެއްގެ ގޮތުގައި ހުށަހަޅުއްވާފައި އޮތް މައްސަލަ އަކީ އ.ދގެ ސްޕެޝަލް އެޕަޓުއަރ ދިވެހިރާއްޖެއާ ބެހޭ ގޮތުން 21 މެއި 2013ގައި އ.ދގެ ސަލާމަތާ ބެހޭ މަޖިލީހަށް ހުށަހެޅުއްވި ރިޕޯޓަކާ ހަވާލާދީ ސަރުކާރުން މިކަން ރަނގަޅުކުރެއްވުމަށް ޢިއްޒަތްތެރި މެންބަރަކު ފޮނުއްވާފައިވާ ނުކުތާ؛ ވަރަށް ރަނގަޅު ރިޕޯޓެއް. އަޅުގަނޑު ހަމަ މި ރިޕޯޓަށް ތާއީދުކުރާ ހާލު ހަމަ ދަންނަވާލަން. މި ނުކުތާގެ 3 ވަނަ ޖަދުވަލު ނުވަތަ 3 ވަނަ ޗެޕްޓަރުގައި އޭގައި 33 ވަނަ ނުކުތާގައި ބަޔާންކުރާ މައްސަލައިގައި މި މަޖިލީސް ޒިންމާއުފުލަން އެބަ ޖެހޭ. ޚާއްޞަ ގޮތެއްގައި ފާހަގަކުރައްވާފައި އެބަ އޮތް ޤާނޫނުލްޢުޤޫބާތާއި ޖިނާޢީ އިޖުރާއަތު އަދި މަދަނީ ޢިޖުރާއަތާއި ހެއްކާ ބެހޭ ބިލު ފަދަ ބިލުތައް ނުނިންމި އޮތް ނުކުތާގެ މައްސަލައިގައި އަލިއަޅުއްވައިލައްވާފައި އެބަ އޮތް. އަޅުގަނޑަށް އެނގޭ މިކަން އަޅުގަނޑުމެން މި ތަނުގައި ކޮންމެ ގޮތަކަށް ސިޔާސީކޮށްގެން، ކޮންމެ ވާހަކަ އެއް ދެއްކެވިޔަސް ރައްޔިތުންނަށް ފެނިވަޑައިގަންނަވާނެ ގޮތްތައް މީގައި އޮންނާނެކަން. ހަމަ މި ރިޕޯޓުގެ ނުކުތާ ނަންބަރު 66 ސަލާމަތްތެރިކަމާއި ބިރުދެއްކުން ފަދަ ކަންތައްތައް، ޖަޖުންނަށް ހުރި ގެއްލުންތަކުގެ މައްސަލައިގައި ވާހަކަދައްކަވަމުންދިޔައިރު އަޅުގަނޑުމެންނަށް ވަރަށް ސާފުކޮށް ފެންނަން އޮތް ކޮންބައެއްތޯ މިހާތަނަށް ފަނޑިޔާރުންނަށް މަގުމަތިން ބިރުދައްކައި، އެ ގޭގޭ ދޮށަށް ގޮސް ކޯޓުދޮށުގައި އެއްޗެހި ގޮވައި ކަންތައް ކޮށްފައި ހުރީ. ހަމަ އެ ބޭބޭފުޅުން މި ވާހަކަފުޅު މި ދައްކަވަނީ. ވަރަށް ހައިރާންކުރުވަނިވި ކަމެއް މީ. ވަރަށް ރަނގަޅު ރިޕޯޓެއް މިއީ. ނުކުތާ ނަންބަރު 66 ބައްލަވާ. އަދި އޭގެއިތުރުން ހަމަ އެ ނުކުތާގެ 67 އޭގައި ބަޔާން އެބަ ކުރޭ ފެބްރުއަރީ 2012ގައި މި ދިވެހިރާއްޖޭގެ ކޯޓުތަކުން، ޚާއްޞަކޮށް އައްޑޫ އަތޮޅާ އެ ސަރަހައްދުތަކުގައި ހުރި ކޯޓުތައް ރޯކޮށްލައި އަންދައިލާ ހެދި މީހުންގެ ވާހަކަ. މިއީ ކޮންބައެއް ކުރި ކަމެއްތޯ؟ ކޮންބައެއްތޯ މި ވާހަކަ މި ދައްކަނީ؟ ކޮންބައެއްތޯ މި ކަމުގައި ޒިންމާ އުފުލަންޖެހެނީ؟ އެހެންވީމާ، ދިވެހިރާއްޖޭގެ ޖުޑިޝަރީ އަށް ތާއަބަދު ދިމާކޮށް، ނޮހޮރޮއްޕާންކޮށް، އެ ތަންތާ ފަނޑިޔާރުންނަށް އުޅެވުނަނުދީ، އުނދަގޫކުރަމުން، ބިރުދައްކަމުން، އެ މީހުންނަށް އެކި ގޮތްގޮތުން ނަފްސާނީ ގޮތުންނާ އަދި އެ މީހުންނަށް ގަޔަށް، ފަޔަށް، ބޮލަށް އަރައިގެންނާ އުނދަގޫކުރަމުން މި ދަނީ ހަމަ އެއް ޖަމާޢަތެއްގެ މީހުން. ހިތާމަ އަކީ އެ ޖަމާޢަތުގެ މީހުން މިއަދު ހަމަ މި ވާހަކަ އެއްބުރުން ދައްކާލަން ހަމަ ލަދުނުގަންނާތީވެ. އަޅުގަނޑުމެން ހިތަށްއަރާ ހަމަ އެއްބުރުންނޭ ވިދާޅުވެ މިކަން ހުއްޓައިލާނަމޭ ތިމަންނާމެން އެހެން ވިދާޅުވި ނަމަ މާ ރަނގަޅުވީހޭ. މި ރިޕޯޓުގައި ޙަޤީޤީ ބޭނުން ދިވެހި ރައްޔިތުންނާއި މުޅި ދިވެހި މުޖުތަމަޢަށް ފެތުރިގެންދާނެ މި ދެންނެވި ގޮތަށް މިކަން ހުއްޓާލައިގެން. މިއަދު މި ތަނުގައި ނަންގަވަމުން ކުރިއަށް އެ ގެންދަވަނީ ޖުޑީޝަލް ސަރވިސް ކޮމިޝަންގެ އެންމެ އިސްކޮށް އިންނަވާ ބޭފުޅެއްގެ އަބުރުކަތިލައި ދުވަސް ދުއްވާލުމުގެ މަސައްކަތް. އެ ނުހިމެނޭތޯ މި ޖުޑީޝަރީ ތެރޭގައި؟ އެ ނުހިމެނޭތޯ މި ޤާނޫނުއަސާސީގައި ހުރި އަސާސްތަކާއި ޙުދޫދުތަކުގެ ތެރޭގައި؟ އެއީވެސް ދިވެހި ރައްޔިތެއް ނޫންތޯ؟ ކޮން ގޮތަކުން، ކޮން ކަމަކުން، ކޮން ހަމައަކުންތޯ އަޅުގަނޑުމެން އޭނަ އެ ކަންތައް ކަތިލައި އަޅައިގެން؛ އަޅުގަނޑުމެން އަދާކުރަންޖެހޭ ވާޖިބު އަދާނުކުރި ވާހަކަ ރެޕަޓުއަރ މި އޮތީ ވިދާޅުވެފަ. އަޅުގަނޑުމެންގެ ޒިންމާގެ ވާހަކަ އަޅުގަނޑުމެން ދެއްކިއްޔާ މާ ރަނގަޅެއް ނޫންތޯ. ކުރަންވީ މަސައްކަތްތައް. އަޅުގަނޑުމެން ކޮށް، ހަމަ އެއަށް އިންޞާފު. އަޅުގަނޑުމެންގެ ކޮންމެވެސް މީހަކަށް ކޮންމެވެސް ކަމެއް ދިމާވީމާ އޭގެ ވާހަކަ މިތާ ވަރަށް ބާރަށް ދެކެވެން އެބަ ޖެހޭ. އަޅުގަނޑުމެންނަށް ފެންނަން އެބަ އޮތް ޤައުމުތަކުގައި ފަނޑިޔާރަކު ވަގަށްނެގުމަކީ ސާމާސާކަމެއް ކަމުގައި ދެކެވަޑައިގަންނަވަނީތޯ ޢިއްޒަތްތެރި ރައީސް. ރޭގަނޑެއްގެ ދަމުން ބަޔަކު، ސިފައިން ފޮނުވައިގެން ފަނޑިޔާރަކު ވަގަށްނެގި މައްސަލައެއްގައި ކުރީގެ ރައީސް މުޙައްމަދު ނަޝީދުގެ މައްޗަށް މި ކުރެވޭ ދަޢުވާ އެއް މި ކުރެވެނީ. އޭގެ ޒިންމާ އުފުލައްވަންޖެހޭނެ. އެ އުފުއްލެވިގެން ނިމޭނީ. އެހެނޭ ކިޔާފައި ބިރުދައްކައި، މި ޤައުމުގައި ފަނޑިޔާރުންނާއި ކޯޓުތަކަށް ބިރެއް ނުދެއްކޭނެ. އެ ޖާގަ އެއް އެހެން މީހުންނެއް ވެސް ނުދޭނެ. އަދި ދޭކަށް އަޅުގަނޑުމެން ފުރުޞަތެއް ނުދޭނަން. އިރާދަކުރެއްވިއްޔާ ވަރަށް ރަނގަޅު މާފަންނު ދާއިރާގެ ޢިއްޒަތްތެރި މެންބަރު އިމްތިޔާޒު ފަހުމީ ހުށަހަޅުއްވާފައިވާ ނުކުތާ. އެ މަނިކުފާނަކީ ހަމަ އިނގިރޭސި ބަސް ހަމަ ރަނގަޅަށް ދެނެވަޑައިގަންނަވާ ބޭފުޅެއް. އަޅުގަނޑު ހަމަ އެދެން އެހެން ދެން ތިއްބެވި އެންމެހައި މެންބަރުންނަށް މި ރަނގަޅަށް ވިދާޅުވެދެއްވާފައި މިކަން އިޞްލާޙުކުރެއްވުމަށް ކުރައްވަން ހުރި މަސައްކަތެއް ކުރަން. އަދި މިއީ ކޮން ރިޕޯޓެއްކަން އަޅުގަނޑުމެން ރައްޔިތުންނަށް ހާމަކޮށްދިނުމަށް...

ބިލެތްދޫ ދާއިރާގެ މެންބަރު އަޙްމަދު ޙަމްޒާ ވާހަކަދެއްކެވުން:

`. އާދެ، ރާއްޖޭގައި މިހާރު ހިނގަމުންދާ ޤާނޫނުއަސާސީ އިޞްލާޙުގެނައުމުގައި އެންމެ ބޮޑު އަސާސީ އެއް ސަބަބަކީ ވެސް ދިވެހިރާއްޖޭގެ ޝަރްޢީ ނިޒާމަށް އިޞްލާޙުތަކެއް ގެނައުން. އަޅުގަނޑު ޤަބޫލުކުރާ ގޮތުގައި ޖުޑީޝަލް ސަރވިސް ކޮމިޝަން އެކުލެވިފައިވާ ގޮތަކީ ހަމަ ފުރިހަމަ ގޮތެއް. އަޅުގަނޑު ޤަބޫލުކުރަނީ އެ ކޮމިޝަނުގައި ތިއްބެވި ބޭފުޅުން އެ ކޮމިޝަނުގައި ކުރައްވަންޖެހޭ މަސައްކަތް ގަވާއިދުން ނުކުރައްވާތީ ދިމާވާ މައްސަލަތައް ކަމަށް. ޢިއްޒަތްތެރި ރައީސް. އާދެ، ހިތާމަ އަކީ އަޅުގަނޑުމެންގެ ރައްޔިތުންގެ ތެރެއިން ގިނަ އަދަދެއްގެ ބަޔަކު ދިވެހިރާއްޖޭގައި ޢަދުލުއިންޞާފު ޤާއިމުނުކުރެވޭ ކަމަށް ޤަބޫލުކުރާތީ. އަދި ޚާއްޞަކޮށް ރައީސް ނަޝީދާ ބެހޭ ގޮތުން މި ހުށަހެޅިފައިވާ މައްސަލައާ ގުޅޭ ގޮތުން ޖުޑީޝަލް ސަރވިސް ކޮމިޝަނުން މަސައްކަތްކުރައްވަމުން ގެންދަވާ ގޮތަކީ އެއީ ވަރަށް ފާޅުކަން ބޮޑުކޮށް އެނގެން އޮތް ކަމެއް. އާދެ، އެންމެ ފުރަތަމައިނުން ހުޅުމާލޭގެ ކޯޓުގައި އެކަމާ ހަވާލުވެ ހުންނެވި މެޖިސްޓްރޭޓު އެ މަޤާމުން ދުރުކުރެވޭނެ އުސޫލެއް ނެތީމަ އޭނާ ބަދަލުކޮށްލީ. އެހެން ކޯޓަކަށް ފޮނުއްވައިލެއްވީ. ދެން އަދި އޭގެ ފަހުން އަޅުގަނޑުމެންނަށް އެބަ އެނގޭ ޖުޑީޝަލް ސަރވިސް ކޮމިޝަނަށް ވަރަށް ގިނަ ފަނޑިޔާރުންގެ މައްސަލަތައް ހުށަހެޅިފައިވާކަން. އެހެންނަމަވެސް ހަމަ ވަކި ފަނޑިޔާރަކަށް މި ވަގުތާ ދިމާކޮށް އެކަން ކުރެއްވިކަމީ އަޅުގަނޑުމެން ހިތާމަކޮށް، ލަދުގަންނަންޖެހޭ ކަމެއް. ޢިއްޒަތްތެރި ރައީސް. އަޅުގަނޑު ދަންނަވާލަން ބޭނުން ޖުޑީޝަލް ސަރވިސް ކޮމިޝަނަކީ 10 މެންބަރުންގެ މައްޗަށް އެކުލެވިގެންވާ ކޮމިޝަނެއް. އެ ކޮމިޝަނުގެ އެންމެ 3 މެންބަރުން މިފަދަ ބޮޑު ނިންމެވުމެއް ނިންމެވުމަކީ ވެސް އަޅުގަނޑުމެންގެ ރައްޔިތުން ސުވާލުއުފައްދާ ކަމެއް. ރައްޔިތުންގެ މަޖިލީހުގައި ވެސް ބުނާ ގޮތުން ވެއްޖެއްޔާ ރައްޔިތުން ޢަމަލުކުރަންޖެހޭ ކަމެއްގައި ރައްޔިތުންގެ މަޖިލީހުގެ މެންބަރުންގެ އަޣްލަބިއްޔަތު އޮތް ޖަލްސާއަކުން އެކަން ނިންމަންޖެހެނީ. އަދި މިއަދު ޖުޑީޝަލް ސަރވިސް ކޮމިޝަނަށް ދިމާވެފައިވާ މައްސަލަ އަކީ، އެ ކޮމިޝަނުގެ މެންބަރުންގެ ޤާނޫނީ ހައިސިއްޔަތާ މެދު ސުވާލުއުފެދުން. އާދެ، މި ދެންނެވި ކަންތައްތައް މިހެން ހުރިއިރުގައި ދިވެހިރާއްޖޭގެ ޝަރުޢީ ނިޒާމު ރަނގަޅުކުރަން އެ ނިޒާމުގެ ތެރޭގައި ތިއްބެވި ބޭފުޅުން ގަސްތުކުރައްވާ ނަމަ އަޅުގަނޑު ޤަބޫލެއް ނުކުރަން ޖޭ.އެސް.ސީން އެ ނިންމެވި ކަންތައް އެ ގޮތަށް ނިންމަވާނެ ކަމަށް. އަޅުގަނޑު ޤަބޫލުކުރާ ގޮތުގައި ޖޭ.އެސް.ސީ އަށް ފުރިހަމައިނުން ނޯޓިސްދެވިގެން ބޭއްވޭ ޖަލްސާއެއްގައި އެކަމަށް ފުރިހަމަ އަށް ބަހުސްކުރުމަށްފަހުގައި އެކަން ކުރުމުން ރަނގަޅުވާނެ. އާދެ، ޢިއްޒަތްތެރި ރައީސް، ވަރަށް ހިތާމައާ އެކު ދަންނަވަންޖެހެނީ ހުޅުމާލޭ ކޯޓުގައި ހުންނެވި އިސް މެޖިސްޓްރޭޓު އެ ތަނުން، މަޤާމުން ދުރުކުރުމަށް ޓަކައި އެ ކޮމިޝަނުގައި އެންމެ ގަދަޔަށް ވާހަކަފުޅުދައްކަވައި އެ ކަމަށް ޢަމަލުކުރެއްވި ދެ ބޭފުޅުންނޭ މިހާރުވެސް ވޯޓުދެއްވާފައި އޮތީ. އެހެންވީމާ، މިއީ ފެންނަން ހުރި ފާޅުގައި އެނގެން ހުރި ކަންކަން. އެހެންވީމާ، މި ކަންކަމުގެ އަލީގައި ރައްޔިތުން މި ދައްކަމުންދާ ވާހަކަތައް މިހާ އަޑުގަދަވެ، އެކަން އަޑަށް ބާރުލައި ދައްކަން މި ޖެހެނީ. ޢިއްޒަތްތެރި ރައީސް. އަޅުގަނޑު ޔޫ.އެސްގެ ސްޕެޝަލް ރެޕެޓުއަރ އެ ހުށަހަޅުއްވާފައިވާ ރިޕޯޓަށް ތާއީދުކުރަން. އަޅުގަނޑު މި ހިނދުން މިހިނދަށް ރައްޔިތުންގެ މަޖިލީހަށް ގޮވާލަން، މި ކަންކަން ބާރުމިނުގައި ކުރުމަށް. އަދި ޖުޑީޝަލް ސަރވިސް ކޮމިޝަނަށް ދަންނަވަން ދިވެހިރާއްޖޭ ޖުޑިޝަރީ މިހާރު އޮތް ހާލަތުން، އޮތް ހާލަތަށް އިތުރަށް ދަށަށް ގެނައުމަށް ތި ކުރައްވާ މަސައްކަތް މި ވަގުތުން ހުއްޓާލުމަށް އަޅުގަނޑު އާދޭހާ އެކު ދަންނަވަން. އަދި ހަމައެއާއެކު ޤާނޫނީ އަދި ޝަރުޢީ ނިޒާމުގެ ތެރޭން ކޮންމެ ބޭފުޅަކަށް ވިޔަސް، އަޅުގަނޑު ވިޔަސް ޖޭ.އެސް.ސީގައި ތިއްބެވި ބޭފުޅުންނަށް ވިޔަސް އަޅަންޖެހޭ ފިޔަވަޅުތައް އެޅިގެންދާނެކަމީ އަޅުގަނޑުމެން ޤަބޫލުކުރާ ޙަޤީޤަތެއް. ޝުކުރިއްޔާ ޢިއްޒަތްތެރި ރައީސް. 
ރިޔާސަތުން ވާހަކަދެއްކެވުން:
މަޖިލީހަށް ގަވާއިދުގެ 145 ވަނަ މާއްދާގެ ދަށުން ހުށަހެޅުނު މައްސަލައިގައި ބަހުސްކުރަމުން މި ގެންދަނީ. މަޖިލީހުގެ ގަވާއިދުގެ 147 ވަނަ މާއްދާގެ ބުނެފައިވާ ގޮތުގެ މަތިން، ގަވާއިދުގެ ބުނެފައި ވަނީ ބަހުސް ދެމިއޮންނާނީ 1 ގަޑިއިރަށް ކަމަށް އެހެން ގޮތަކަށް މަޖިލީހުން ފާސްނުކުރައްވާހާ ހިނދަކު. މަޖިލީހުގެ ބަހުސްގެ ވަގުތުގައި މި ވަނީ މި ބަހުސް ފުރުޞަތަށް އެދިވަޑައިގެންފައިވާ ހުރިހާ ބޭފުޅުންނަށް ފުރުޞަތުލިބެންދެން ވަގުތު އިތުރުކުރުމަށް ހުށަހެޅި، ތާއީދުލިބިފަ. އެހެންވީމާ، މި ހިސާބުން އަޅުގަނޑު ވޯޓަކަށް ދަންނަވަންޖެހޭނީ. ވޯޓަށް ދެންނެވުމަށް ޓަކައި ޖަހަންޖެހޭ ރަނގަބީލު ޖައްސަވައިދެއްވުމަށް އަމީންޢާއްމު އަރިހުން އެދެން. (ވަގުތުކޮޅަކަށްފަހު) ހުރިހާ ޢިއްޒަތްތެރި މެންބަރުން ވެސް ކާޑުކޮޅުތައް ޗެކުކޮށްލެއްވުމަށް އަޅުގަނޑު ފުރުޞަތުއަރުވަން. (ވަގުތުކޮޅަކަށްފަހު) އަޅުގަނޑު މިހާރު ވޯޓަށް މި ދަންނަވަނީ ރައްޔިތުންގެ މަޖިލީހުގެ ގަވާއިދުގެ 145 ވަނަ މާއްދާގެ ދަށުން މާފަންނު އުތުރު ދާއިރާގެ ޢިއްޒަތްތެރި މެންބަރު އިމްތިޔާޒު ފަހުމީ ހުށަހަޅުއްވާފައިވާ ކުއްލި މައްސަލަ އަށް ވާހަކަފުޅުދައްކަވަން އެދިވަޑައިގަންނަވާފައިވާ ހުރިހާ މެންބަރުންނަށް ފުރުޞަތުއަރުވައި ނިމެންދެން މި މައްސަލައިގެ ވަގުތު އިތުރުކުރުމަށް، މާފަންނު އުތުރު ދާއިރާގެ ޢިއްޒަތްތެރި މެންބަރު އިމްތިޔާޒު ފަހުމީ ހުށަހަޅުއްވައި، ތޮއްޑޫ ދާއިރާގެ ޢިއްޒަތްތެރި މެންބަރު ޢަލީ ވަޙީދު ތާއީދުކުރެއްވި ހުށަހެޅުމާ މެދު ޢިއްޒަތްތެރި މެންބަރުންނަށް ފެނިވަޑައިގަންނަވާ ގޮތަކަށް ވޯޓުދެއްވުމަށް. 
]ވޯޓުދެއްވުން[
ވޯޓުގެ ނަތީޖާ:

ހުށަހެޅުއްވި މެންބަރު:

މާފަންނު އުތުރު ދާއިރާގެ މެންބަރު އިމްތިޔާޒު ފަހުމީ 

ތާއީދުކުރެއްވި މެންބަރު:
ތޮއްޑޫ ދާއިރާގެ މެންބަރު ޢަލީ ވަޙީދު

ހާޒިރުވެވަޑައިގެން ތިއްބެވި މެންބަރުންގެ އަދަދު:
38
ވޯޓު ދެއްވީ:
26
ވޯޓު ނުދެއްވާ:

ވަކި ގޮތަކަށް ވޯޓުނުދެއްވާ:

ރިޔާސަތުން ވާހަކަދެއްކެވުން:

ވޯޓުގައި ބައިވެރިވި މެންބަރުންގެ އަދަދު 31. ފާސްވުމަށް ބޭނުންވާ އަދަދު 16. ޖުމްލަ 31. އެހެންކަމުން، ރައްޔިތުންގެ މަޖިލީހުގެ ގަވާއިދުގެ 145 ވަނަ މާއްދާގެ ދަށުން، މާފަންނު އުތުރު ދާއިރާގެ ޢިއްޒަތްތެރި މެންބަރު އިމްތިޔާޒު ފަހުމީ ހުށަހަޅާފައިވާ ކުއްލި މައްސަލައަށް ވާހަކަފުޅުދައްކަވަން އެދިވަޑައިގެންފައިވާ ހުރިހާ މެންބަރުންނަށް ފުރުޞަތުއަރުވައި ނިމެންދެން މި މައްސަލައިގެ ވަގުތު ކުރިއަށް ގެންދިއުމަށް ފާސް ވެއްޖެ. މިގޮތަށް ފާސްވުމާ އެކު މަޖިލީހުގެ ގަވާއިދުގެ 147 ވަނަ މާއްދާގައި ބުނާ ގޮތުގެ މަތީން އަޅުގަނޑު ބަހުސް ކުރިއަށް ގެންދާނަން. އަޅުގަނޑު އެންމެ ފުރަތަމަ ފުރުޞަތު މި އަރުވަނީ ކާށިދޫ ދާއިރާގެ މެންބަރު ޢަބްދުﷲ ޖާބިރަށް.

ކާށިދޫ ދާއިރާގެ މެންބަރު ޢަބްދުﷲ ޖާބިރު ވާހަކަދެއްކެވުން:

ޝުކުރިއްޔާ ޢިއްޒަތްތެރި ރައީސް. އަޅުގަނޑު ހަމަ ވަރަށް ހިތާމަކޮށްފިން އަޅުގަނޑުމެންގެ ތެރޭގައި މި ދެކެވޭ ވާހަކައަކީ ގެބްރިއެލާ ނައުލް ވިދާޅުވީމާ އަޅުގަނޑުމެން ދައްކަންޖެހޭ ވާހަކަ އެއް ނޫން. އަޅުގަނޑުމެންނަށް އެބަ އެނގޭ އަޅުގަނޑުމެން ކަންތައްތައް ކުރަންވީ ކިހިނެއްކަން. ދިވެހިރާއްޖޭގައި ނޯންނާނެ ޢިއްޒަތްތެރި ރައީސް، ޢިއްޒަތްތެރި ރައީސާ އަދި އުއްތަމަ ފަނޑިޔާރާއި މި މަޖިލީހުގެ މެންބަރުންނާ އެކު މަސައްކަތްކޮށްގެން އަޅުގަނޑުމެންނަށް ނުނިންމޭނެ ކަމެއް. އަޅުގަނޑުމެންނަށް ޖުޑީޝަލް ސަރވިސް ކޮމިޝަން ބަދަލުކުރެވޭނެ. އަޅުގަނޑުމެންނަށް ދިވެހިރާއްޖޭގެ އުއްތަމަ ފަނޑިޔާރު މަޤާމުން ދުރުކުރެވޭނެ. އަޅުގަނޑުމެންނަށް ޢިއްޒަތްތެރި ރައީސް މަޤާމުން ދުރުކުރެވޭނެ. އެއީ އަޅުގަނޑުމެންގެ މި މަޖިލީހުގެ ބާރަކީ. އަޅުގަނޑުމެން މިތާގައި މަސައްކަތްކުރަންވީ. އަޅުގަނޑުމެންނަށް ކަނޑައެޅިގެން އެބަ އެނގޭ ރައީސް ނަޝީދު ހައްޔަރުކުރަންކަން މި އުޅެނީ. އެ ނޫން އެހެން ކަމެއް ނޫންކަން ކުރަން މި އުޅެނީކީ. އެކަން އެހެން ކޮށްފި ނަމަ މި ޤައުމަށް ވާނެ ގޮތް ވެސް އަޅުގަނޑުމެން ބަލަން އެބަ ޖެހޭ. ރައީސް ނަޝީދަށް އިންސާފު ނުލިބި މި ޤައުމުގައި އިންސާފު އޮތް ކަމަކަށް ދިވެހިރާއްޖޭގެ ރައްޔިތުން ޤަބޫލެއްނުކުރާނެ ޢިއްޒަތްތެރި ރައީސް. އެހެންވީމާ، އަޅުގަނޑުމެން ކަށަވަރުކުރަން އެބަ ޖެހޭ ޖުޑީޝަލް ސަރވިސް ކޮމިޝަން، އެ މަޖިލީހުގައި މަނިކުފާނު އިންނަވާ މަޖިލީހެއް އެއީ. އެ މަޖިލިސް ބަރާބަރަށް ހިނގާ. ނުހިނގަނީ ނަމަ އެ މަޖިލީހުގައި ތިބި މެންބަރުން ވަގުތުން އެ ތަނުން ވަކިކުރަން. އެ ބާރު އެބަ އޮތް މި ޢިއްޒަތްތެރި މަޖިލީހުގަ. އަޅުގަނޑު ދަންނަވަން މިއަދު އެމް.ޑީ.ޕީގެ ހުރިހާ މެންބަރުންނާ، އަދި ޚާއްޞަ ގޮތެއްގައި އިންސާފަށް ލޯބިކުރާ ހުރިހާ މެންބަރުން އިށީނދެވަޑައިގެން، މި މަޖިލީހުގައި އެ މަސައްކަތްކޮށް، އެ މަގަށް މަސައްކަތް ގެންދަންވީ. އަޅުގަނޑުމެން ކިތައްމެ ވަރަކަށް މިތާ ތިބެ ހަޅޭއްލެވިޔަސް އަދި މަގުމައްޗަށް ނުކުމެ ހަޅޭއްލެވިޔަސް އަޅުގަނޑުމެން ކަރުދާހުން ކުރަންޖެހޭ ކަންތައްތައް، ވޯޓެއް ނަގައިގެން ނިންމަންޖެހޭ ކަމެއް އެ މަގުން ނޫނިއްޔާ ނުދާނެ ކުރިއަކަށް. އަޅުގަނޑުމެން ރާއްޖޭގައި ވިޔަފާރި އަށް ކުރިމަތިލާފައި މިތިބަ ތިންހަތަރު ބޭފުޅަކު މި ތިބީ ރާއްޖޭގެ ވެރިކަން ބޭނުންވެގެން. ރާއްޖޭގައި 3 ލައްކަ މީހުން އެބަ ތިބި. އެހެންވެއްޖެކަމަށްވަންޏާ ހުރިހާ ބޭފުޅުން ވެސް ޤަބޫލުކުރައްވަން އެބަ ޖެހޭ ދިވެހިރާއްޖެ ހައްދުފަހަނައަޅާ ގޮސްގެންނުވާނެ. ދިވެހިރާއްޖޭގައި ތިބީ 3 ލައްކަ މީހުން. 3 ލައްކަ މީހުން މެނޭޖުކުރެވެންޖެހޭނެ. 3 ލައްކަ މީހުންގެ ރެޕްރެޒެންޓުން މި އޮތީ މި މަޖިލީހުގަ. މި މަޖިލީހަށް އަޅުގަނޑުމެންނަށް ލިބިފައިވާ ބާރުތައް އަޅުގަނޑުމެން ބޭނުންކުރަން އެބަ ޖެހޭ. މި މަޖިލީހަކީ މަސައްކަތްކުރަންޖެހޭ ތަނެއް. މި މަޖިލީހުން އަޅުގަނޑުމެންނަށް ނިންމޭނެ ކަންކަން. އަޅުގަނޑުމެން ނިންމީމާ ހަމަ ނިމުނީ. އެހެންވީމާ، އެ މަގަށް އަޅުގަނޑުމެން މަގުޗާޓެއް ހަދަން އެބަ ޖެހޭ. އަޅުގަނޑުމެން ޤާނޫނުއަސާސީ އުފަންކޮށް، ޤާނޫނުއަސާސީ ދަށުން އުފަންކުރި ހުރިހާ ކަންތައްތައް ޕާފެކްޓު އޯޑަރުން ނުދާނެ. އެންމެ ފުރަތަމަ ޤާނޫނުއަސާސީ ހެދީމާ ދެވަނަ އަށް ހަދާ ޤާނޫނުއަސާސީއާ އެ ދޭތެރޭގައި ހުންނާނެ ހައްލުކުރަންޖެހޭ މައްސަލަތައް. ޢިއްޒަތްތެރި ރައީސް. މިއަދު އަޅުގަނޑުމެންނަށް ފެނިގެން މި ދަނީ އަޅުގަނޑުމެން ކަންކަން ނުކޮށް، ދެން ތިބެ ބަޔަކާ ދިމާލަށް އަބަދު އެއްޗެހިކިޔުން. އެއްޗެހިކިޔުން ދޫކޮށްލާފައި އަޅުގަނޑުމެން ހިނގާށޭ އެންމެން އެކުލަވައިގެން މަސައްކަތެއްކޮށް، ދިވެހިރާއްޖޭގެ ރައްޔިތުންނަށް ބޭނުންވާ ޚިދުމަތްތައް ނެރެން. އަޅުގަނޑަށް ޔަޤީންކަން އެބަ އޮތް ރައީސް ނަޝީދަށް އިންސާފު ލިބޭނެކަން. އަދި ވެރިކަމަށް ކުރިމަތިލާނެ. އެއްބުރުން އެމް.ޑީ.ޕީ ވެރިކަމަށް އަންނާނެކަން. އެއީ އަޅުގަނޑު ދަންނަވަން އޮތް ވާހަކަ އަކީ. ޝުކުރިއްޔާ.

ގަލޮޅު އުތުރު ދާއިރާގެ މެންބަރު އީވާ ޢަބްދުﷲ ވާހަކަދެއްކެވުން:

ޝުކުރިއްޔާ ޢިއްޒަތްތެރި ރައީސް. ތަކުރާރުކޮށް އަޅުގަނޑުމެން މި ދައްކަނީ ހަމަ އެއް ވާހަކަ އެއް. ޤާނޫނުއަސާސީ ވެސް އިޞްލާޙުކުރެވިއްޖެ. އެ ޤާނޫނުއަސާސީއާ އެއްގޮތަށް ވެރިކަންކުރާ ގޮތް ވެސް އަޅުގަނޑުމެންނަށް ބަދަލުކުރެވުނޭ. އަދި އެގޮތަށް، އެ ޤާނޫނުއަސާސީއާ އެއްގޮތަށް އެ ޑިމޮކްރަޓިކު ނިޒާމަށް ދިވެހި ރައްޔިތުންގެ މަޖިލިސް ވެސް ހަމަ ބޯލަނބަންޖެހުނޭ. ދިވެހި ރައްޔިތުން ވެސް އެ އާ ޤާނޫނުއަސާސީ އާއި އެ ޤާނޫނުއަސާސީގައި އެކުލަވައިލާފައިވާ ޒަމާނީ ގޮތްތަކަށް ދިވެހި ރައްޔިތުން ވެސް ހިތްދެމިލިއޭ. އެކަމަކު އެ އާ ޤާނޫނުއަސާސީ ބަލައިނުގަނެވުނު، އެ އާ ޤާނޫނުއަސާސީގައި ވެސް ވާނުވާ ނޭނގިފައި ތިބި އެއް ބަޔަކު މި ދިވެހި ޤައުމުގައި އެބަ ތިއްބޭ. އެއީ ދިވެހިރާއްޖޭގެ ފަނޑިޔާރުގެ. ހަމަ އަޅުގަނޑުމެން ތަކުރާރުކޮށް ދައްކަމުންދިޔަ ވާހަކަ އދ.ގެ ޚާއްޞަ މުޝީރު ވެސް ހަމަ ތަކުރާރުކުރައްވާފައި މި އޮތީ. ޤާނޫނުއަސާސީގައި އޮތް ހަމަތަކެއް ވެސް ދިވެހިރާއްޖޭގެ ފަނޑިޔާރުގެއަކަށް ނޭނގެއޭ. ދިވެހިރާއްޖޭގައި މިހާރު އަންނަމުން އަންނަ ބަދަލުތަކަށް ވެސް ދިވެހިރާއްޖޭގެ ފަނޑިޔާރުގެއަކަށް ބަދަލުވާކަށް ނޭނގުނޭ. ޢިއްޒަތްތެރި ރައީސް. ވެރިކަމާ މި ވަގުތު ހަވާލުވެވަޑައިގެން ހުންނެވި ވަޙީދުގެ ޕާޓީ އަށް އަލަށް ގުޅިވަޑައިގެންނެވި ތިމަރަފުށީ ދާއިރާގެ ޢިއްޒަތްތެރި މެންބަރު ޝަރީފު ވާހަކަދައްކަވަމުން ވިދާޅުވީ، ގަބުރިއެލާ ނައުލް ޔޫ.އެންގެ ސްޕެޝަލް ރެޕަޓުއަރގެ ރިޕޯޓަކީ އެމް.ޑީ.ޕީ އަށް ބަޔަސްވެގެން، އެމް.ޑީ.ޕީއާ އެއްކޮޅަށް ޖެހިގެން، އެމް.ޑީ.ޕީގެ ބަހުރުވަ އިން، އެމް.ޑީ.ޕީ ބުނި ގޮތަށް ނެރެފައިވާ ރިޕޯޓެކޭ. ޢިއްޒަތްތެރި ރައީސް. މީގެ ހަފްތާއެއްގެ ކުރިން ދެއްކެވި ވާހަކަ އަކީ އެން.އެސް އިންޓަރނޭޝަނަލުން ރިޕޯޓުތައް ނެރެނީ އެމް.ޑީ.ޕީއާ އެއްކޮޅަށް ޖެހިގެންނޭ. އެމް.ޑީ.ޕީ ބުނާ ގޮތަކަށޭ. މިދިޔަ އަހަރު ދެއްކި ވާހަކަތަކަކީ ކޮމަންވެލްތުން ރިޕޯޓުތައް ނެރެނީ އެމް.ޑީ.ޕީ ބުނާ ގޮތަކަށޭ. ޢިއްޒަތްތެރި ރައީސް. އަޅުގަނޑު ވެސް ހަމަ ތަކުރާރުކޮށްލަން މި ޖެހެނީ ދިއްދޫ ދާއިރާގެ ޢިއްޒަތްތެރި މެންބަރު އަޙްމަދު ސަމީރު ވިދާޅުވި ވާހަކަ އަށް. އެމް.ޑީ.ޕީ ބުނާ ގޮތަށް ތަންތަނުން ރިޕޯޓު ނެރެނީކީ ނޫން. އެމް.ޑީ.ޕީން ބުނާ ގޮތަކަށް އދ. އިން، ކޮމަންވެލްތުން އެން.އެސް.ޓީން ރިޕޯޓު ނެރެނީކީ ނޫން ޢިއްޒަތްތެރި ރައީސް. އެމް.ޑީ.ޕީ ދުނިޔޭގެ ހަމަތައް ޤަބޫލުކުރާތީވެ، އެމް.ޑީ.ޕީ ދައްކާ ވާހަކަ އާއި މި މުޢާހަދާތަކުންނާ، މި މުއައްސަސާތަކުން ދައްކާ ވާހަކަތަކާ އެއްގޮތް ވަނީ ޢިއްޒަތްތެރި ރައީސް. ޢިއްޒަތްތެރި ރައީސް. މި ރިޕޯޓުގައި ފާހަގަކޮށްފައިވާ މައިގަނޑު ނުކުތާތަކަށް އަޅުގަނޑުމެން އެބަ ވިސްނާލަންޖެހޭ. ގަބްރިއެލާ ނައުލްގެ ރިޕޯޓުގައި ފާހަގަކޮށްފައި ވަނީ ދިވެހިރާއްޖޭގެ ފަނޑިޔާރުގެ މަސައްކަތްކުރަނީ، ދޮރު ތަޅުލައިގެން ނިވާފަތްގަނޑެއްގައި އަނދިރީގައޭ މަސައްކަތްކުރަނީ. ޢިއްޒަތްތެރި ރައީސް. ފާހަގަކުރައްވާފައި އެބަ އޮތް ރައީސް ނަޝީދުގެ ޝަރީޢަތާ ބެހޭ ގޮތުން ފާހަގަކުރައްވާފައި އެބަ އޮތް، 30 އަހަރު ވަންދެން ދިވެހިރާއްޖޭގައި ޚުދުމުޚްތާރު ވެރިކަމެއް ކޮށްފައިވާ މައުމޫނު ޢަބްދުލްޤައްޔޫމްގެ ޝަރީޢަތެއް ނުހިންގުނުއިރު، ކުއްލިއަކަށް ރައީސް ނަޝީދުގެ ޝަރީޢަތެއް ހިންގަންޖެހުނީމާ ބުއްދި ޤަބޫލެއްނުކުރެއޭ، ގެބްރިއެލާ ނައުލްގެ ބަހުން ހަމަ ވިދާޅުވެފައި އެބަ އޮތް. ޢިއްޒަތްތެރި ރައީސް. ރައީސް ނަޝީދުގެ ޝަރީޢަތަށް ހުޅުމާލެ ކޯޓު އެކުލަވައިލާފައި އޮތީ މުޅިން އިންސާފުން އެއްކިބާވެފައިކަން ފާހަގަކޮށްފައި އެބަ އޮތް. ޖުޑީޝަލް ސަރވިސް ކޮމިޝަނާ އަދި ޚާއްޞަކޮށް ޤާސިމް އިބްރާހީމުގެ ނަން ރިޕޯޓުގައި ނަމުން ފާހަގަކޮށްފައި އެބަ އޮތް. ޢިއްޒަތްތެރި ރައީސް. ފާހަގަކޮށްފައި އެބަ އޮތް ރައީސް ނަޝީދަށް އެ ލިބިވަޑައިގަންނަވާ ބޭއިންސާފު؛ ދިވެހިރާއްޖޭގެ ފަނޑިޔާރުގެ އިން އެ ލިބޭ ބޭއިންސާފު، ރައީސް ނަޝީދުގެ ޝަރީޢަތަކީ ދިވެހިރާއްޖޭގެ ހުރިހާ ރައްޔިތުންނަށް ލިބޭ ބޭއިންސާފު ރަމްޒުކޮށްދޭ އެއްޗެއް ކަމުގައި މި ރިޕޯޓުގައި ފާހަގަކޮށްފައި އެބަ އޮތް. ނުފޫޒުން ދިވެހިރާއްޖޭގެ ފަނޑިޔާރުގެ އެއްކިބާވާންޖެހޭކަން ފާހަގަކޮށްފައި އެބަ އޮތް. ޢިއްޒަތްތެރި ރައީސް. އަޅުގަނޑުމެން އެންމެން މި ދަންނަވަނީ ޢަބްދުﷲ ޔާމީނާއި ޤާސިމް އިބްރާހީމާއި އާދަމް މުޙައްމަދާ މިކަހަލަ  ދެތިން މީހެއްގެ ނުފޫޒުން ދިވެހިރާއްޖެ ފަނޑިޔާރުގެ އެއްކިބާކޮށްގެންނޫނިއްޔާ ރައީސް ނަޝީދަށް އެކަންޏެއް ނޫނޭ އިންޞާފު ނުލިބެނީކީ. ދިވެހި ރައްޔިތުންނަށޭ އިންޞާފުނުލިބެނީ. 

ހެންވޭރު ދެކުނު ދާއިރާގެ މެންބަރު ޙާމިދު ޢަބްދުލްޣަފޫރު ވާހަކަދެއްކެވުން:

ޝުކުރިއްޔާ ޢިއްޒަތްތެރި ރައީސް. ގެބްރިއެލާ ނައުލްގެ ރިޕޯޓުގައި ފާހަގަކޮށްލާފައި އޮތް ތިން ކަމެއް އަޅުގަނޑު މިތާގައި ހާމަކޮށްލާނަން. އެއް ކަމަކަށް މިއިން އަޅުގަނޑު ފާހަގަކޮށްލަން ބޭނުން، މި ދައްކަނީ އަޅުގަނޑުމެން މި ކިޔާ ވަޠަނީ ކިބުވެރިކަން. ދާދި ދެންމެއަކު އަޅުގަނޑުގެ އުޚުތު، ޢިއްޒަތްތެރި މެންބަރު އީވާ ޢަބްދުﷲ ފާހަގަކުރައްވައިފި. އެމް.ޑީ.ޕީން މި ދައްކާ ވާހަކަ އާއި ބައިނަލްއަޤްވާމީ މުޖުތަމަޢުން ދައްކާ ވާހަކައާ މި ދިމާވާ ސަބަބަކީ އަޅުގަނޑުމެން މި ދައްކަނީ ބައިނަލްއަޤްވާމީ މުޖްތަމަޢުން ދައްކާ ވާހަކައޭ. އެހެންވީމާ، އެހެން މި ދިމާވަނީ. އެއާ ޚިލާފަށް އެ ވާހަކަ އެ ދެކެވެނީ އަޅުގަނޑުމެން އެ ވިދާޅުވާ ވަޠަނީ ކިބުވެރިކަމުން ކަމަށް އަޅުގަނޑަށް ފެންނަނީ. އޭގެ ހެކިތަކުގެ ތެރޭގައި ފުރަތަމަ ކަމަކަށް މި ރާއްޖޭގެ ޕްރޮސެކިއުޓަރ ޖެނެރަލް މި މައްސަލަ ހުޅުމާލޭ ކޯޓަށް ހުށަހެޅި ހުށަހެޅުން އެއީ ފުރަތަމައިނުން ވަޠަނީ ކިބުވެރިކަމުގެ މިސާލެއް އިނގޭތޯ. އެ ބޭފުޅާއަކާ ބެހޭ ވެސް ކަމެއް ނޫން. ކޯޓެއްގެ ފަނޑިޔާރުގެ މަޞްލަޙަތު ފުށުއަރާ މިންވަރަކީ އެ ބޭފުޅާއަކާ ބެހޭ ކަމެއް ނޫން. އެ ބޭފުޅާގެ ސައިޒުއޮޅިގެން އެ ބޭފުޅާ ފާޑުފާޑު ކޯޓުތަކަށް މައްސަލަ ހުށަހެޅިއިރު، ކޮބާ! އޮތް ކޯޓެއް ވެސް ނޫން އިނގޭތޯ. ގެބްރިއެލާ ނައުލް އެބަ އޮތް އެކަން ފާހަގަކުރައްވާފަ. އެ ބޭފުޅާއާ ބެހޭ ކަމެއް ނޫނޭ. ދެވަނަ ކަމަކަށް އަޅުގަނޑަށް ފާހަގަކޮށްލަނީ 285 ވަނަ މާއްދާގެ ދަށުން އަޅުގަނޑުމެންގެ އިންތިޤާލީ މަރުޙަލާގެ ތެރޭގައި އަޅުގަނޑުމެން ފަނޑިޔާރުން މި އާ ނިޒާމުގެ ތެރެއަށް ގެންނަންއުޅުނުއިރު އެ ކަމުގައި ވެސް އަޅުގަނޑުމެންގެ ފަނޑިޔާރުންތަކެއްގެ މާ ބޮޑު، މާ ފުންނާބުއުސް ތަންދޮރު އެނގޭ ބަޔަކަށް ހެދިގެން އަޅުގަނޑުމެންނަށް އެންމެ ފަހުން މި އޮތީ ފެނިފައި ދުނިޔޭގައި މި ކަމުގައި އެންމެ ފުންނާބުއުސް ފަރާތުން މި ކަމަށް ރިޕޯޓެއް ލިބުނުއިރު އެ ބޭފުޅުންނަށް އަމިއްލަ އަށް ހިތަށްއަރާ ކޮންމެވެސް ކުދިކުދި ވާހަކަ އެއް ދައްކައިގެން މީ ސިންބޮލިކު، ނުވަތަ އަޅުގަނޑަކަށް ނޭނގޭ. ސިންބޮލިކު މައްސަލަ އެކޭ ނުވަތަ ރަމްޒީ މާއްދާ އެކޭ 285 ވަނަ މާއްދާ އަކީ ކިޔާފައި ހަމަ ކުރީގައި އޮތް ތަނަށް ކަން ގޮސް ޖެހުނީ. ދެން އަނެއްކާ އަނެއް ކަމަކަށް ގެބްރިއެލާ ނައުލް ފާހަގަކޮށްފައި އޮތް ކަމަކީ ކޮންފްލިކްޓު އޮފް އިންޓްރެސްޓުގެ މަފްހޫމު. ނުވަތަ މަޞްލަޙަތު ފުށުއެރުމުގެ ކަންތައްތައް. ޖޭ.އެސް.ސީން މިކަން ކޮށްފައި އޮތް ގޮތް ބައްލަވާ އިނގޭތޯ. އެތާގައި ފުރަތަމައިނުން ރިޔާސީ ކެނޑިޑޭޓެއް އަނެއް ރިޔާސީ ކެނޑިޑޭޓާ އިދިކޮޅަށް ވޯޓުލަނީ. އަޅުގަނޑު އެ ސުވާލު މިނިވަން މުއައްސަސާތަކުގެ ކޮމިޓީގައި އެ މަނިކުފާނާ ކުރެއްވިން. މިތާގައި އިންނަވާ ޢިއްޒަތްތެރި މެންބަރު ޤާސިމް އިބްރާހީމް. އެ ބޭފުޅާ ކައިރީ އަޅުގަނޑު އެހިން މަނިކުފާނަކީ ރިޔާސީ ކެނޑިޑޭޓެއްތޯ. ވިދާޅުވި އަޅުގަނޑަށް ފަހަތަށްޖެހުމުގެ ޖާގަ އެބަ އޮތޭ. ދެން އަޅުގަނޑު ދެންނެވީ ތި ބޭފުޅާ އެ ތަނަށް ވަޑައިގެންނެވިއިރު އެއީ ރިޔާސީ ކެނޑިޑޭޓެއްތޯ ނޫންތޯ؟ ވިދާޅުވި އަޅުގަނޑަކަށް ހަނދާނެއް ނެތޭ މިހާރަކު. މި ހިސާބުގައި މި ކަންކަން އޮތީ. އެހެންވީމާ، އަޅުގަނޑަށް ހީވަނީ އަޅުގަނޑުމެން ވެސް ވިސްނާލަންވެއްޖެހެން އަޅުގަނޑުމެން އަސްދަނޑިން ބޭރަށް ބަލައިލައި، މި ރާއްޖެ އަކީ ދުނިޔޭގެ ތެރޭގައި އޮތް ޤައުމެއް ކަމަށް ބަލައި، އަޅުގަނޑުމެން ހިތުހުރިހާ ގޮތަކަށް ނޯތު ކުރެޔާގައި އުޅޭ ގޮތަކަށް މިތާކު އުޅެވޭނެ ކަމަކަށް ނުފެނޭ. އެހެންވީމާ، އަޅުގަނޑު ހަމަ ދަންނަވާލަން ބޭނުންވަނީ ގެބްރިއެލާ ނައުލްގެ ރިޕޯޓަށް ތި ބޭފުޅުން ކޮންމެވެސް ވަރެއްގެ އިޙްތިރާމެއް ދެއްވާށޭ. އެހެންނޫނިއްޔާ މި ރާއްޖެ އަށް ހަމަ ޔަޤީނުންވެސް ސެންކްޝަންސް އަންނާނޭ. އަޅުގަނޑަކަށް ނޭނގޭ ދުނިޔެ ޤަބޫލެއް ނުކުރާނޭ. އިއްޔެ އިނގޭތޯ އަޅުގަނޑުމެން ބައްދަލުކުރިން ހަމަ ޚައްޞަ މަންދޫބާ، ޑޮން މެކިނަން. އެ މަނިކުފާނު ވެސް ވިދާޅުވި އެއީ އޮޕްޝަނެއް ނޫނޭ. އޮޕްޝަނެއް ނޫނޭ ރައީސް ނަޝީދާ ނުލާ މި ރާއްޖޭގައި ދެން އިންތިޚާބެއް ބޭއްވުމަކީ އޮޕްޝަނެއް ނޫނޭ. ޝުކުރިއްޔާ ޢިއްޒަތްތެރި ރައީސް. 

ރިޔާސަތުން ވާހަކަދެއްކެވުން:

މި ހިސާބުން އަޅުގަނޑު މަޖިލީހުގެ ގަވާއިދުގައިވާ ގޮތުގެ މަތީން ޢިއްޒަތްތެރި މެންބަރުންނަށް 30 މިނެޓުގެ ހުސްވަގުތުކޮޅެއް އަރުވަން. ވައްސަލާމްޢަލައިކުމް. 

]ހުސްވަގުތުކޮޅު: 10:30 އިން 11:00 އަށް[
ރިޔާސަތުން ވާހަކަދެއްކެވުން:
`. ހުސްވަގުތުކޮޅަށްފަހު އަޅުގަނޑުމެން މަސައްކަތައިގެން ކުރިއަށްދާއިރު އަޅުގަނޑުމެންގެ ކުރިމަތީގައި މި ވަނީ ރައްޔިތުންގެ މަޖިލީހުގެ ގަވާއިދުގެ 145 ވަނަ މާއްދާގެ ދަށުން މާފަންނު އުތުރު ދާއިރާގެ ޢިއްޒަތްތެރި މެންބަރު އިމްތިޔާޒު ފަހުމީ ހުށަހަޅުއްވާފައިވާ ކުއްލި މައްސަލަ. މި މައްސަލައިގައި ވާހަކަދެއްކުމަށް އަޅުގަނޑު ފުރަތަމަ ފުރުޞަތު މި އަރުވަނީ ހުޅުމީދޫ ދާއިރާގެ ޢިއްޒަތްތެރި މެންބަރު އިލްޔާސް ލަބީބަށް. ވާހަކަކޮޅު ކުރިއަށް ގެންދިއުމަށް ދަންނަވަން. 

ހުޅުމީދޫ ދާއިރާގެ މެންބަރު އިލްޔާސް ލަބީބު ވާހަކަދެއްކެވުން:

`. ޝުކުރިއްޔާ ޢިއްޒަތްތެރި ރައީސް. އަޅުގަނޑުމެން ދިވެހި ރައްޔިތުންގެ ޑިމޮކްރަޓިކު ޕާޓީން ރާއްޖެ އިޞްލާހުކުރަން ނިކުތްއިރު ވެސް އަބަދުވެސް ދައްކަމުން އައި ވާހަކަ އަކީ ރާއްޖޭގެ ފަނޑިޔާރުގެ ގޯސް ވާހަކަ. އެ ދުވަހު ވެސް އަދި މިއަދު ވެސް، އިއްޔެ ވެސް އަޅުގަނޑުމެން ދައްކަމުން މި އަންނަނީ ފަނޑިޔާރުގެ ގޯހޭ. މިއަދު އަޅުގަނޑުމެންގެ އިތުރަށް އަޅުގަނޑުމެންނަށް މި ފެނިގެންދަނީ ދުނިޔޭގެ އެކި ޖަމުޢިއްޔާތަކުން ވެސް ރާއްޖޭގެ ފަނޑިޔާގެ ގޯސް ވާހަކަ ދައްކަމުންދާ ތަން. ފަނޑިޔާރުގޭގައި ހުރި މައްސަލަތަކުގެ ވާހަކަ ދައްކަމުންދާ ތަން. އަޅުގަނޑުމެންނަށް އަޑުއިވިގެންދިޔަ 2008 ވަނަ އަހަރު ދުނިޔޭގެ ކްރިމިނަލް ކޯޓުގެ ފަނޑިޔާރެއް ވަޑައިގެން ރާއްޖޭގައި ފަނޑިޔާރުގެ ގޯސް ވާހަކަ ދެއްކެވި ތަން. އަދި އިޞްލާޙުކުރަންޖެހޭ ކަންތައްތައް ހުށަހެޅި. ދެން އެހެންނަމަވެސް އެއަށްވެސް އެއްވެސް އިޞްލާޙެއް އައި ތަން އަޅުގަނޑުމެންނަށް ނުފެނުނު. އެމްނެސްޓީ އިންޓަރނޭޝަނަލް އިން ބުނަމުންދަނީ ރާއްޖޭގެ ފަނޑިޔާރުގެ ގޯހޭ. އިހަށްދުވަހު އަނެއްކާ ޔޫ.އެންގެ ސްޕެޝަލް ރެޕެޓުއަރ ޔޫ.އެން އިން ހުށަހެޅި ރިޕޯޓުގައި ބުނަނީ ރާއްޖޭގެ ފަނޑިޔާރުގެ ގޯހޭ. ފަނޑިޔާރުގޭގައި ހުރި މައްސަލަތައް ވަރަށް ސާފުކޮށް، އެ ބޭފުޅާ ޔޫ.އެން އަށް ހުށަހެޅި ރިޕޯޓުގައި ވަރަށް ސާފުކޮށް ބުނަމުން އެބަ ދޭ. އެހެން ބުނެފައި އޮއްވާ އަޅުގަނޑުމެންނަށް އިވިގެން މި ދިޔައީ ޖޭ.އެސް.ސީގެ ފަރާތުން ފަނޑިޔާރުގެ އަށް ނުފޯޒުފޯރުވަމުންދާ  ވާހަކަ. ޚާއްޞަކޮށް ދިވެހިރައްޔިތުންގެ ޑިމެކޮރްޓިކު ޕާޓީގެ ރިޔާސީ ކެންޑިޑޭޓަށް، އެ މަނިކުފާނަން މިއަންނަ ރިޔާސީ އިންތިޚާބުގައި ބައިވެރިނުވެވޭނެ ގޮތަށް ހެދުމަށް ޓަކައި، ޖޭ.އެސް.ސީން މަސައްކަތްކުރާ ތަން. ޖޭ.އެސް.ސީ އަށް ނުފޫޒު ފޯރުވައިގެން، ޚާއްޞަކޮށް އަޅުގަނޑު ފާހަގަކޮށްލަން މާމިނގިލީ ދާއިރާގެ ޢިއްޒަތްތެރި މެންބަރު ޤާސިމް އިބްރާހީމާއި ޕީ.ޕީ.އެމްގެ ރިޔާސީ ކެނޑިޑޭޓް ޔާމީން ޢަބްދުލްޤައްޔޫމާ ދެ ބޭފުޅުން ޖުޑިޝަރީ އަށް ނުފޫޒު ފޯރުވައިގެން އަޅުގަނޑުމެންގެ ރިޔާސީ ކެނޑިޑޭޓް ރައީސް ނަޝީދު އެ ރިޔާސީ ރޭހުން ދުރުކުރަން މަސައްކަތްކުރާ ތަން. އެކަން ހުއްޓުވުމަށް އަޅުގަނޑުމެން އިރާދަކުރެއްވިއްޔާ ކުރަންޖެހުނު ކޮންމެ ކަމެއް ކުރާނަން. ޖޭ.އެސް.ސީން އަޅުގަނޑުމެންނަށް ފެނިގެން ދިޔައީ ހުޅުމާލޭ ކޯޓަށް ތިން ފަނޑިޔާރުން ޢައްޔަންކޮށް، އެ ތިން ފަނޑިޔާރުން ޖޭ.އެސް.ސީ އަށް ކޮންމެ ދުވަހަކު ގެންގޮސް އެ މީހުންނަށް ފިޔަވަޅުއަޅާނެ ކަމަށް އިންޒާރުދީ، އާދަމް މުޙައްމަދުގެ ކުރިމައްޗަށް ގެންގޮސް އެ މީހުންނަށް ބިރުދައްކަމުން ދިޔަ ތަން. އެ މީހުން އެ ބިރާ އެކީ، އެ މީހުންގެ ނުފޫޒާ އެކީ އެ ތިން ފަނޑިޔާރުން މަސައްކަތްކުރީ ރައީސް ނަޝީދަށް ޙުކުމްއިއްވަން. އެ މަނިކުފާނު ހައިކޯޓަށް ހުށަހަޅުއްވާފައިވާ މައްސަލަތައް ވެސް ހައިކޯޓުގެ ފަނޑިޔާރުންނަށް ބިރުދައްކައިގެން ޖޭ.އެސް.ސީން އުޅުނީ އެކަން ކުރަން. އެހެންނަމަވެސް އެކަން އެ ބޭފުޅުންނަށް ކާމިޔާބުނުވީމަ މިހާރު ވަނީ ހައިކޯޓުގެ ފަނޑިޔާރު ސަސްޕެންޑުކޮށްފަ. އަޅުގަނޑުމެންނަށް މިއަދު އަޑުއިވިގެން މި ދަނީ މިހާރު ޖޭ.އެސް.ސީން ކުރަން އުޅޭ ކަމަކީ ހައިކޯޓުގަ މިހާރު އޮތް ސަސްޕެންޑު؛ މަޑުޖައްސައިލާފައި އޮތް ވަގުތީ އަމުރު އުވާލަން އުޅޭ ވާހަކަ މިއަދު. އެކަން ކޮށްފިއްޔާމު އަޅުގަނޑުމެން ވަރަށް ވިސްނަންޖެހޭނެ. އާދަމް މުޙައްމަދާ އެކީ އަޅުގަނޑުމެންގެ ރިޔާސީ ކެނޑިޑޭޓް ދުއްވާލަން އުޅޭ ހުރިހާ ފަނޑިޔާރުން ވިސްނަންޖެހޭނެ އެމް.ޑީ.ޕީގެ ރިޔާސީ ކެނޑިޑޭޓް ރައީސް ނަޝީދަކީ އަޅުގަނޑުގެ ޢާއިލާ އާއި އަޅުގަނޑުގެ ދަރިންނާއި އަޅުގަނޑުގެ ދަރިންގެ ދަރިންގެ މުސްތަޤުބަލާ ގުޅިފައި އޮތް ކަމެއް. މި ކަމަށް ހުރަސްއަޅައި، މި ކަމަށް ގޮތްތައް ހަދަން އުޅޭ ބޭފުޅުންނަކަށް އަޅުގަނޑުމެންގެ ދޫކުރެވޭކަށް ނެތް. އަޅުގަނޑުގެ ދަރިން ވެސް ދުލެއް ނުކުރާނެ. އަޅުގަނޑުގެ ދަރިންގެ ދަރިން ވެސް ދުލެއް ނުކުރާނެ. އަޅުގަނޑުމެން މިކަން ބަލައި، ފަހަތުން ދުވެ، އެ މީހުންނަށް ދޭންޖެހޭ ޙައްޤު އަދަބުދީ، އެ މީހުން އިންސާފުގެ މައްޗަށް ގެންގޮސް، ދޭންޖެހޭ އަދަބެއް އަޅުގަނޑުމެން ދޭނަން. އަޅުގަނޑުމެންގެ މި ކަންތައް، އަޅުގަނޑުމެންގެ ދަރިން ވެސް، އަޅުގަނޑުމެންގެ ދަރިންގެ ދަރިން ވެސް ކުރިއަށް ގެންދާނެ ވާހަކަ އެ ބޭފުޅުންނަށް އަޅުގަނޑު ހަނދުމަކޮށްދެން. އެ ބޭފުޅުން އެ ތިބީ މާތްﷲ ގަންދީ ހުވާކޮށްގެން. މި ރާއްޖޭގެ ޢަދުލުއިންޞާފުގައި ހަލާކުވެ، ނިމިގެން ދާތަން ބަލާކަށް ހަމަގައިމު ވެސް އަޅުގަނޑާ، އަޅުގަނޑުގެ ފިކުރަން ތާއީދުކުރައްވާ އެއްވެސް ބޭފުޅަކު ނުތިބޭނެ. އަޅުގަނޑުމެން ކުރަންޖެހޭ ކަންތައް، އަޅަންޖެހޭ ކޮންމެ ފިޔަވަޅެއް އަޅާނެ ވާހަކަ އަޅުގަނޑު އެ ބޭފުޅުންނަށް ހަނދުމަފުޅުކޮށް އަރުވަން. ވަރަށް ބޮޑަށް ޝުކުރިއްޔާ ޢިއްޒަތްތެރި ރައީސް. 
ކެނދިކުޅުދޫ ދާއިރާގެ މެންބަރު އަޙްމަދު ޢީސާ ވާހަކަދެއްކެވުން:

ޝުކުރިއްޔާ ޢިއްޒަތްތެރި ރައީސް. ޢިއްޒަތްތެރި ރައީސް، މީ ވަރަށް ހިތާމަ ހުރި ވާހަކަ އެއް އަޅުގަނޑުމެން މިއަދު މި ދައްކަނީ. ކާށިދޫ ދާއިރާގެ ޢިއްޒަތްތެރި މެންބަރު ވިދާޅުވި ފަދައިން މީކީ މި ވާހަކަ، މި ކަންކަން އަޅުގަނޑުމެންނަށް އެނގެންޖެހެނީކީ، އެނގިގެން މި އުޅެނީކީ އދ.ގެ މަންދޫބު ބޮޑު ރިޕޯޓެއްގައި ޖުޑިޝަރީގެ މައްސަލަތައް ހުރިކަން ފާހަގަކުރެއްވީމަ އެއް ނޫން. އޭގެ މާ ކުރީގައި ވެސް އަޅުގަނޑުމެންނަށް، ހަމަގައިމު ވެސް އަޅުގަނޑަށް ޖުޑިޝަރީގެ ބައިވަރު މައްސަލަތަކެއް ހުރިކަން އެނގޭ. އަޅުގަނޑުމެން އެމް.ޑީ.ޕީން ތަކުރާރުކޮށް އެ ވާހަކަ ދައްކަމުން މި ދިޔައީ ޢިއްޒަތްތެރި ރައީސް. ޢިއްޒަތްތެރި ރައީސް، އަޅުގަނޑަކަށް ހަމަ އެއްގޮތަކަށްވެސް ދަންނަވާނެ އެއްޗެއް ހަމަ ނޭނގެ. ޖުޑީޝަލް ސަރވިސް ކޮމިޝަންގެ މައްޗަށް ދަޢުވާ ލިބޭ މައްސަލައެއްގައި މައްސަލަ ބައްލަވާ ފަނޑިޔާރުންގެ ބެންޗުގެ އިސް ފަނޑިޔާރު ޖުޑީޝަލް ސަރވިސް ކޮމިޝަނުން ސަސްޕެންޑުކުރީމަ ދެން އަޅުގަނޑަކަށް އެއްގޮތަކަށްވެސް ޢިއްޒަތްތެރި ރައީސް ދަންނަވާނެ އެއްޗެއް ނޭނގެ. ޤާނޫނުއަސާސީގައި މި ބުނާ އަމިއްލަ ޒާތީ މަޞްލަޙަތު އެއީ ކޯއްޗެއްކަން އެއްގޮތަކަށްވެސް އެ ބޭފުޅުންނަށް އެނގިވަޑައިގަންނަވާ ކަމަކަށް އަޅުގަނޑަކަށެއް ދަންނަވާކަށްނުކެރޭނެ. އެނގޭނަމަ އެވަރުގެ ނިންމުމެއް؛ އެނގި ހުރެ އެވަރުގެ ނިންމުމެއް ނިންމާނީ އެހެންޏާ އިންތިހާ  އަށް ލަދުހަޔާތް ކުޑަ، ގޮތެއް ނެތް ބަޔަކު. އެހެންނޫނިއްޔާ އެއްގޮތަކަށްވެސް ތަނެއްދޮރެއް ނޭނގޭ ބަޔަކު. ދެވަނަ ވާހަކައަކަށް އދ.ގެ މަންދޫބު ޖުޑިޝަރީގައި ސީރިއަސް މައްސަލަތަކެއް ހުރި ކަމަށް ފާހަގަކޮށް ބޮޑުސިންގާ ރިޕޯޓެއް ނެރުނީމާ ވެސް މި ޢިއްޒަތްތެރި މަޖިލީހުން އަޅުގަނޑުމެން މިތިބީ އެ ކަމަށް އަޅަންޖެހޭ ފިޔަވަޅު އަދިވެސް އަޅަން ފަސްޖެހިފަ. އަޅުގަނޑު ޤަބޫލުކުރާ ގޮތުގައި ރައްޔިތުންގެ ފުރިހަމަ ތާއީދާ އެކީ މަޖިލީހަށް ވަދެތިބި އިޚްލާޞްތެރި ރައްޔިތުންގެ މަންދޫބުން ޢަމަލުކުރަންވާނީ އެގޮތަށް ކަމަކަށް އަޅުގަނޑެއް ނުދެކެން. އަޅުގަނޑު ޤަބޫލުކުރާ ގޮތުގައި ޤައުމުގެ ޖުޑިޝަރީ އިޞްލާޙުކުރުމުގެ މަސްއޫލިއްޔަތަކީ ޤާނޫނުއަސާސީ މި މަޖިލީހާ ހަވާލުކޮށްފައި އޮތް ވަރަށް ބޮޑު މަސްއޫލިއްޔަތެއް. އެ މަސްއޫލިއްޔަތު އަދާކުރަން މި މަޖިލީސް ފަސްޖެހިގެންނުވާނެ. އަޅުގަނޑު މި ޢިއްޒަތްތެރި މަޖިލީހަށް ގޮވާލަން، ވީ އެންމެ އަވަހަކަށް އެ މަސައްކަތް މި މަޖިލީހުން ކުރުމަށް. އަޅުގަނޑު ދިވެހިރައްޔިތުންގެ ކިބައިން، ޚާއްޞަކޮށް އަޅުގަނޑުގެ ދާއިރާގެ ރައްޔިތުންގެ ކިބައިން ނިހާޔަތަށް މާފަށް އެދެން، އަޅުގަނޑު މި މަޖިލީހުގައި އިނދެ މިއަދު މި ޤައުމުގައި އޮތް ސުޕްރީމް ކޯޓު އެކުލަވާލި ވޯޓުގައި އަޅުގަނޑަށް ބައިވެރިވެވުނީތީ. އެ ވޯޓު އަޅުގަނޑަށް ލެވުނީތީ އަޅުގަނޑު ނިހާޔަތަށް ލަދުވެތިވަން. އެ ސުޕްރީމް ކޯޓަކީ މިޤައުމުގެ ޖުޑިޝަރީ ހަމަޔަކަށް އަޅުވައި، ރައްޔިތުންނަށް އިންސާފު ހޯދައިދިނުމުގެ ވަރަށް ބުރަ މަސްއޫލިއްޔަތެއް ހަވާލުކޮށްފައި އޮތް ކޯޓެއް. މިހާހިސާބަށް މި ޤައުމުގެ ޖުޑިޝަރީ އަށް އައި ކޮންމެ ހަލަބޮލިކަމެއް ގެނެއްސަ އޮތީ އަޅުގަނޑު ޤަބޫލުކުރާ ގޮތުގައި ސުޕްރީމް ކޯޓުގެ ނާޤާބިލުކަމުގެ ސަބަބުން. ޚާއްޞަކޮށް އުއްތަމަ ފަނޑިޔާރުގެ ނާޤާބިލުކަމުގެ ސަބަބުން. އުއްތަމަ ފަނޑިޔާރު، އެއީ އޭނަގެ ނާޤާބިލުކަން ހުރި މިންވަރަކީ އޭނަގެ ދަށުގައި ތިބި ފަނޑިޔާރުންގެ ކޮރަޕްޝަންގެ ތުހުމަތުކުރެވި، ފުލުހުން ތަޙުޤީޤުކޮށް، އެ ތަޙުޤީޤަށް ފަނޑިޔާރުންގެ ކޮރަޕްޝަންގެ ޢަމަލުތަކެއް ހިންގާފައި ހުރިކަން ސާބިތުވީމަ ވެސް އެ ކަމަށް އެއްޗެއް ބުނަން ފަސްޖެހުނު މީހެއް. މީ ހިތާމަ ހުރި ކަމެއް ޢިއްޒަތްތެރި ރައީސް. އަޅުގަނޑު ޤަބޫލުކުރާ ގޮތުގައި ދިވެހި ލޮބުވެތި ރައްޔިތުންގެ ހިތުގައި، އެއްގޮތަކަށްވެސް ސުޕްރީމް ކޯޓާ ދޭތެރޭގައި ސުވާލުއުފެދޭ ފަދަ ކަމެއް، ސުވާލުއުފެދޭ ފަދަ ގޮތަކަށް އޮތުމަށް ދޫކޮށްލުމަކީ އެއީ އެއްގޮތަކަށްވެސް އުއްތަމަ ފަނޑިޔާރު ކޮށްގެންވާނެ ކަމެއް ކަމަކަށް އަޅުގަނޑެއް ނުދެކެން. ޝުކުރިއްޔާ ޢިއްޒަތްތެރި ރައީސް. 

މަނަދޫ ދާއިރާގެ މެންބަރު މުޙައްމަދު ޠާރިޤު ވާހަކަދެއްކެވުން:

` ޝުކުރިއްޔާ ޢިއްޒަތްތެރި ރައީސް. އާދެ! މިއަދު ހުށަހެޅިފައި މި ވާ މައްސަލަ އަކީ، އާދެ! މާފަންނު އުތުރު ދާއިރާގެ ޢިއްޒަތްތެރި މެންބަރު އިމްތިޔާޒު ފަހުމީ ހުށަހަޅުއްވާފައިވާ މި މައްސަލަ އަކީ ވަރަށް ސީރިއަސް މައްސަލަ އެއް. އަޅުގަނޑުމެން ވަރަށް ކަންބޮޑުވާ މައްސަލަ އެއް. އަޅުގަނޑުމެން ދައްކަންޖެހިއްޖެ ވާހަކަ އެއް. އާދެ! އަޅުގަނޑުމެން ޤަބޫލު މި ކުރަނީ އަނިޔާ ޝަރުޢީ ނިޒާމުގެ ތެރެއިން ނުހަމަ ގޮތުގައި، އިންސާފުން ބޭރުގައި ކުރެވޭ ކޮންމެ ކަމަކީ އަނިޔާއެއްގެ ގޮތުގަ. އެ އަނިޔާ އެއީ ޤަބޫލުކުރެވޭނެ އެއްޗެއް ނޫން. ޢިއްޒަތްތެރި ރައީސް. ރައީސް ނަޝީދުކަމުގައި ވިޔަސް އަދި ޢިއްޒަތްތެރި ރައީސް ކަމުގައި ވިޔަސް އަދި އަޅުގަނޑުކަމުގައި ވިޔަސް ހަމަހަމަ އިންސާފުވެރި ޝަރީޢަތެއް ކުރެވި، އިންސާފު ޤާއިމުކުރެވެންޖެހޭނެ. އެ ނޫންގޮތަކަށް ދިއުމަކީ އެއީ އަނިޔާ އެއް. ހަމަ އެހެންމެ ދީނީ ކަންތައްތައް ސިޔާސީ ކަންތައްތަކުގެ ގޮތުގައި ބޭނުންކޮށް، ދީން އޮޅުވާލައިގެން އެއީ ސިޔާސީ ހަތިޔާރެއްގެ ގޮތުގައި އަމިއްލަ މަގުސަދުތައް ހާސިލުކުރުމަށް ޓަކައި ދީނީ ކަންތައްތައް ބޭނުންކުރުމަކީ ވެސް އެއީ އަނިޔާ އެއް. އެހެންވީމާ، އަޅުގަނޑުމެން މި ދައްކާ ވާހަކަ އަކީ އަނިޔާތަކުން ސަލާމަތްކުރުމުގެ ވާހަކަ. މި ރާއްޖެ ސަލާމަތްކުރަން ޖެހިއްޖެ ވާހަކަ. އދ. އިންނާ، މުޅި ދުނިޔެ ވެސް ގޮވާލަމުން އެ ދަނީ އެ ވާހަކަ. ޢިއްޒަތްތެރި ރައީސް އަޅުގަނޑު މިދިޔަ ހަފްތާ ބަންދުގެ ތެރޭގައި މި ދިޔައީ ފަރެސްމާތޮޑާ ދާއިރާ އަށް. އެ ދާއިރާގެ މެންބަރުން، ރައްޔިތުންގެ ތެރެއިން ބޭބޭފުޅުން ވިދާޅުވީ އަޅުގަނޑުމެން މި ކުރާ މަސައްކަތުގައި މި ތަނުގައި ދަންނަވާލަދީބަލާށޭ އެ ދާއިރާގެ ޢިއްޒަތްތެރި މެންބަރު އިބްރާހީމް މުއްޠަލިބަށާ، ހަމަ އެހެންމެ ޖުޑީޝަލް ސަރވިސް ކޮމިޝަންގެ ރައީސް އާދަމްފުޅަށާ، އަދި ސިޔާސީ ޢިމްރާނަން ދަންނަވާލަދީބަލާށޭ، ދަންނަ އެއްޗެއް ދަންނަބޭކަލަކަށްވެ ހުރެ އަނިޔާކުރީ. ޖަންނަތުލް ފިރުދައުސަކަށް ވުރެ ބޭނުމީހޭ ހާވިޔާ. މީ ތިނަދޫ ޢަފީފުގެ ބައިތެއް. މީގަ މި ވިދާޅުވަނީ އަނިޔާވެރިކަން، އަނިޔާގެ ވާހަކަ އެއީ އޭނަ ދަންނަބޭކަލަކަށްވެ، އަޅުގަނޑު ޤަބޫލެއް ނުކުރަން ޖުޑިޝަރީގައި ތިއްބެވި ބޭފުޅުންނަކީ ނުދަންނަ ބޭފުޅުން ކަމަކަށް. އެ ހަމަ ރަނގަޅަށް އޮޅުންފިލާ، ތަންދޮރުފިލާ ބޭފުޅުން. އެހެންނަމަވެސް އެ ކުރައްވާ ކަންތައްތަކަކީ ކޮށްގެންވާނެ ކަންތައްތަކެއް ނޫން. އަމިއްލަ ނަފްސަށާއި މުޖްތަމަޢަށް ކުރާ އަނިޔާ އެއް. އެހެންވީމާ، އެ ވިދާޅުވާ ވާހަކަ އަކީ އަނިޔާ އެ ކުރަނީ ޖަންނަތުލް ފިރުދައުސަށް ވުރެ ނަރަކަ ބޭނުންވެގެން ހެއްޔޭ؟ ޢިއްޒަތްތެރި ރައީސް. މި ހުންނަނީ ކަންބޮޑުވާންޖެހޭ ކަންތައްތައް. އަޅުގަނޑުމެންގެ މުޖްތަމަޢު އެބަ ޖެހޭ އިޞްލާޙުކުރަން. އަޅުގަނޑުމެންގެ ތެރޭގައި ޢަދުލުއިންޞާފު ޤާއިމުކުރެވިގެން ނޫނިއްޔާ އަޅުގަނޑުމެންނަކަށް އަޅުގަނޑުމެންގެ އަމާން ދިރިއުޅުމެއް ނުލިބޭނެ. މުސްތަޤުބަލެއް ނުލިބޭނެ. އަޅުގަނޑުމެންގެ ދަރީންގެ ދަރީންނަށް ޓަކައި، މި ޤައުމު ގެންގޮސްދޭން އެބަ ޖެހޭ އިސްލާމީ ވަރުގަދަ އުއްމަތެއްގެ ގޮތުގައި ވަރުގަދަ ޤައުމެއްގެ ގޮތުގަ. މި ޤައުމު އެގޮތަށް ގެންދިއުމަށް ޓަކައި އަޅުގަނޑުމެން މި ދެންނެވި މަގުން މި ރާއްޖެ ގޮސް ޢަދުލުއިންޞާފު ޤާއިމުކުރެވެންދެން ހަމަގައިމު ވެސް އެމް.ޑީ.ޕީ އަޅުގަނޑުމެން ތިބޭނީ ހަމަމަގުގައި، ޢަދުލުއިންޞާފު ޤާއިމުކުރަންޖެހޭ ކޮންމެ މަސައްކަތެއް ކުރުމަށް އެންމެ ފިޔަވަޅެއް ވެސް ފަހަތަށް ނުޖެހޭނަން. والسلام عليكم  ورحمة الله وبركاته
ރިޔާސަތުން ވާހަކަދެއްކެވުން:

ޝުކުރިއްޔާ ޢިއްޒަތްތެރި މެންބަރު. އަޅުގަނޑު ބަލައިލަން ބޭނުން މި މައްސަލަ އަށް ވާހަކަދައްކަން ބޭނުންފުޅުވާ ޢިއްޒަތްތެރި މެންބަރަކު ހޯލްތެރޭގައި ވަޑައިގެން އިންނެވިތޯ. (ވަގުތުކޮޅަކަށްފަހު) މިހާހިސާބުން ރައްޔިތުންގެ މަޖިލީހުގެ ގަވާއިދުގެ 145 ވަނަ މާއްދާގެ ދަށުން މާފަންނު އުތުރު ދާއިރާގެ ޢިއްޒަތްތެރި މެންބަރު އިމްތިޔާޒު ފަހުމީ ހުށަހަޅުއްވާފައިވާ ކުއްލި މައްސަލަ، މައްސަލައިގައި ބަހުސްކުރުމަށް އެދިވަޑައިގަންނަވާފައިވާ ހުރިހާ ޢިއްޒަތްތެރި މެންބަރުންނަށް، ފުރުޞަތަށް އެދިވަޑައިގެންފައިވާ ހުރިހާ ޢިއްޒަތްތެރި މެންބަރުންނަށް، މި ވަގުތު ހޯލްތެރޭގައި ތިއްބެވި ޢިއްޒަތްތެރި މެންބަރުންނަށް ފުރުޞަތުއަރުވައި މި ނިމުނީ. އެހެންކަމުން، އަޅުގަނޑަށް ޖެހޭނީ މި ކުއްލި މައްސަލައިގެ ބަހުސް މިހާހިސާބުން ނިންމާލަން. އެހެންކަމުން، މިހާރު އަޅުގަނޑު މި ދަންނަވަނީ އަޅުގަނޑުމެން ބަހުސްކުރަމުންދާ ކުއްލި މައްސަލައިގެ ބަހުސްގެ މަރުޙަލާ މި ހިސާބުން ނިމުނީ ކަމަށް. ދެން އަޅުގަނޑު ޖެހޭނީ އެޖެންޑާގެ އެހެން އައިޓަމަކަށް އެނބުރިލަން. 

6. މަޖިލީހުގެ ރައީސްގެ މޭޒުން ހުށަހަޅާ ކަންކަން

ރިޔާސަތުން ވާހަކަދެއްކެވުން:

އާދެ! ދެން އަޅުގަނޑު ދާން މި ޖެހެނީ މިއަދުގެ އެޖެންޑާގެ އައިޓަމު ނަންބަރު 6 އަށް. 6ގައި މި އޮތީ މަޖިލީހުގެ ރައީސްގެ މޭޒުން ހުށަހަޅާ ކަންކަން. އެފަދަ ކަމެއް މިއަދަކު ނެތް. 

7. މަޖިލީހަށް ތަޢާރުފުކުރަންޖެހޭ ބިލާއި ޤަރާރު

ރިޔާސަތުން ވާހަކަދެއްކެވުން:
މަޖިލީހަށް ތަޢާރަފުކުރަންޖެހޭ ބިލާއި ޤަރާރު. 

7.1 ގެ ދަށުން މި ވަނީ މާވަށު ދާއިރާގެ ޢިއްޒަތްތެރި މެންބަރު ޢަބްދުލްޢަޒީޒު ޖަމާލު އަބޫބަކުރު ހުށަހަޅުއްވާފައިވާ ޤައުމީ ކުތުބުޚާނާގެ ބިލުގެ ފުރަތަމަ ކިޔުން އިއްވުން. ޤައުމީ ކުތުބުޚާނާގެ ބިލު. 
7.2 އަށް ހުށަހެޅިފައި މި ވަނީ ސަރުކާރުގެ ފަރާތުން، ވިލުފުށީ ދާއިރާގެ ޢިއްޒަތްތެރި މެންބަރު ރިޔާޟު ރަޝީދު ހުށަހަޅުއްވާފައިވާ ޤާނޫނު ނަންބަރު 99/9 ކުޑަކުދިންގެ ޙައްޤުތައް ރައްކާތެރިކުރުމާ ބެހޭ ޤާނޫނަށް، 91/9 ކުޑަކުދިންގެ ޙައްޤުތައް ރައްކާތެރިކުރުމާ ބެހޭ ޤާނޫނަށް އިޞްލާޙުގެނައުމުގެ ބިލު ފުރަތަމަ ކިޔުން އިއްވުން. ޤާނޫނު ނަންބަރު 91/9 ކުޑަކުދިންގެ ޙައްޤުތައް ރައްކާތެރިކުރުމާ ބެހޭ ޤާނޫނަށް އިޞްލާޙުގެނައުމުގެ ބިލު. 
8. ކުރިން ހުށަހެޅިފައިވާ ބިލެއްގެ ކުށެއް އިޞްލާޙުކުރުން

ރިޔާސަތުން ވާހަކަދެއްކެވުން:
އާދެ! ދެން މި އޮތީ އެޖެންޑާ އައިޓަމު ނަންބަރު 8. 8 ގައި މި އޮތީ ކުރިން ތަޢާރަފުކުރެވިފައިވާ ބިލެއްގެ ކުށެއް އިޞްލާޙުކުރުން. އެފަދަ ކަމެއް މިއަދަކު އިރާދަކުރެއްވިއްޔާ ނެތް. 
9. އިބްތިދާޢީ ބަހުސް

ރިޔާސަތުން ވާހަކަދެއްކެވުން:
ދެން އަޅުގަނޑުމެންގެ ކުރިމަތީގައި މި އޮތީ އެޖެންޑާ އައިޓަމު 9. 9ގެ ދަށުން މި އޮންނަނީ އިބްތިދާއީ ބަހުސް. 9.1ގެ ދަށުން އަޅގަނޑަށް ހުށަހެޅިފައި މި އޮތީ ހިތަދޫ ދެކުނު ދާއިރާގެ ޢިއްޒަތްތެރި މެންބަރު ޙަސަން ލަޠީފު ހުށަހަޅުއްވާފައިވާ ޤާނޫނު ނަންބަރު 2009/8 ދިވެހިރާއްޖޭގެ ޕެންޝަނާ ބެހޭ ޤާނޫނަށް އިޞްލާޙުގެނައުމުގެ ބިލު. މި ބިލު ފުރަތަމަ ކިޔުން އިއްވާފައި ވަނީ 10 އޭޕްރީލް 2013ގައި ބޭއްވުނު މި އަހަރުގެ ފުރަތަމަ ދައުރުގެ 17 ވަނަ ޖަލްސާގަ. މި ބިލު މަޖިލީހަށް ހުށަހަޅުއްވައިދެއްވާނީ ހިތަދޫ ދެކުނު ދާއިރާގެ ޢިއްޒަތްތެރި މެންބަރު ޙަސަން ލަޠީފު. ޢިއްޒަތްތެރި މެންބަރު މި ބިލު ހުށަހެޅުއްވުމަށް ޕޯޑިޔަމަށް ވަޑައިގެންނެވިޔަސް އަދި ޢިއްޒަތްތެރި މެންބަރުގެ ގޮނޑިކޮޅުގައި ކޮޅަށް ތެދުވެހުންނަވައިގެން މި ބިލު ހުށަހެޅުމުގެ ފުރުޞަތު އަޅުގަނޑު އަރުވަން. 
ހިތަދޫ ދެކުނު ދާއިރާގެ މެންބަރު ޙަސަން ލަޠީފު ވާހަކަދެއްކެވުން:

بسم الله الرحمن الرحیم. السلام عليكم ورحمة الله وبركاته. ޤާނޫނު ނަންބަރު 2009/8 ދިވެހިރާއްޖޭގެ ޕެންޝަނާ ބެހޭ ޤާނޫނަށް އަޅުގަނޑު ހުށަހަޅާ އިޞްލާޙަކީ އެ ޤާނޫނުގެ 25 ވަނަ މާއްދާ އަށް ހުށަހަޅާ އިޞްލާޙެއް. އާދެ! އެ މާއްދާ އަށް އަޅުގަނޑު އިޞްލާޙު ހުށަހަޅާ ސަބަބަކީ، ޙަޤީޤަތުގައި ވެސް ވަރަށް މުހިއްމު ސަބަބެއް އަޅުގަނޑުމެންގެ ސިވިލް ސަރވިސްގައި ކުރީގައި ޚިދުމަތްކުރައްވާފައި ތިއްބެވި ގިނަ ބޭފުޅުންނަށް އެ މައްސަލަތައް ދިމާވެފައި ވާތީ އެއީ މި ވަގުތަށް ކޮންމެހެން ހައްލުކުރަންޖެހޭ ކަމެއް ކަމަށް އަޅުގަނޑަށް ޤަބޫލުކުރެވޭތީ ގިނަ ފަރާތްތަކެއްގެ އެދުމުގެ މަތީން އަޅުގަނޑު ހުށަހަޅާ އިޞްލާޙެއް. އަދި ސިވިލް ސަރވިސްގެ ގިނަ އަދަދެއްގެ މުވައްޒަފުން މި ކަމުގައި ޝާމިލުވާތީ އެއީ އަޅުގަނޑު ޤަބޫލުކުރާ ގޮތުގައި އަޅުގަނޑުމެންގެ އެންމެން ވެސް ވަރަށް ބޮޑަށް ސަމާލުކަންދޭންޖެހޭނެ ކަމެއް. އާދެ! 1932 ވަނަ އަހަރުން ފެށިގެން ޤާނޫނުއަސާސީތަކުގައި ރައްޔިތުންގެ ޙައްޤުތަކުގެ ބާބުގައި ބަޔާންކޮށްފައި އޮންނަނީ ދައުލަތުގެ ކޮންމެ މުވައްޒަފަކުމެ ވިދިވިދިގެން 20 އަހަރު ޚިދުމަތްކޮށްފި ނަމަ މުސާރައިގެ 2/1 ޕެންޝަން ލިބުން ޙައްޤުވާނޭ. ޤާނޫނުއަސާސީ 1975 އިން 1997 އަށް މިފަދައިން ކަނޑައެޅިފައިވޭ. އެގޮތުން ލިބިދީފައިވާ ޕެންޝަންތަކާ މެދު ޕެންޝަން ޤާނޫނުގެ އިންތިޤާލީ މާއްދާ 25ގައި ހަމަޖައްސާފައި އޮތް ކަމަށް ޤާނޫނުގެ ނައްޞުން ދޭހަވަނީ 13 މެއި 2009 އައިއިރު ވަޒީފާގައި ތިބި، އޭގެ ކުރީގެ ޤާނޫނާއި ގަވާއިދުގެ ދަށުން 20 އަހަރާއި 40 އަހަރުން ފެންޝަން ހާސިލުކޮށްފައިވާ މީހުންނަށް އެ މީހެއްގެ އުމުރުން 60 އަހަރު ވަންދެން އެ ޕެންޝަންތައް ރައްކާތެރިކަމާއެކު ދެމުންގެންދިއުމާ އެކު މާއްދާ 25ގެ (ނ)ގެ 1- އުމުރުން 65 އަހަރު ވާ ދުވަހު ރިޓަޔަރމަންޓް ޕެންޝަން ދެވެން ފަށާ ދުވަހުން ފެށިގެން އެ ޕެންޝަންތައް އެ ސްކީމުން ދެމުންގެންދިއުމަށް. އެ ހިސާބުން ފެށިގެން އެ ސްކީމުން ދޭންފެށޭނެ ގޮތް ހަމަޖެއްސުމަށް ޓަކައި ޕެންޝަނަށް ބިނާކުރުމަށް ބޭނުންވާ ކެޕިޓަލްގެ ގޮތުގައި އެ ޚިދުމަތުގެ 20 އަހަރަށް ނުވަތަ 40 އަހަރަށް، 13 މެއި 2009 ގައި އެކްރޫޑް ރައިޓްސްގެ ބޮންޑު ޖަމާކޮށްފައި ބޭއްވުން. މިހާރު ޢަމަލުކުރާ ގޮތުގައި އުމުރުން 65 އަހަރު ވުމުން ކުރީގެ ޤާނޫނުތަކާ އެއްގޮތަށް ޚިދުމަތްކޮށްގެން ލިބެމުން އައި ޕެންޝަން ހުއްޓާލަނީ. މުޅި އުމުރަށް ގެންދެވޭނެ އެއްޗެއް ނޯވޭ. 20 އަހަރާއި 40 އަހަރުގެ ކެޕިޓަލް ޖަމާނުކޮށް 65 އަހަރުވީމަ ދެވޭނެ ބަދަލު ޕެންޝަނަކަށް އެއްވެސް ޖަމާ އެއް ނޯންނާނެތާ. އެފަދަ ޤާނޫނީ ޙައްޤެއް އުމުރުން 60 އަހަރު ވާ ދުވަހު ނިގުޅައިގަނެވިދާނެ ކަމަކަށް ވެސް ޤަބޫލެއްނުކުރެވޭ. އެ ޙައްޤަކީ ޤާނޫނުއަސާސީތަކުން އުމުރަށް ކަނޑައަޅައިދީގެން އެ މީހާ ހާސިލުކުރި ޙައްޤެއް. އެ މީހާ ކުޅަ ބުރަ ބޮޑު މަސައްކަތެއްގެ އުޖޫރަ. ދައުލަތާއި އެ މީހާ ވެވިފައިވާ އަހުދެއް. އަދި އޮޅުންއެރުމަށް ދިމާވާ އެންމެ ބޮޑު އެއް ސަބަބަކީ އަދި އެންމެ އަސާސީ ސަބަބެއް ކަމަށް ފެންނަނީ މި ދެ ޕެންޝަނަކީ ދާދި އެކައްޗެއް ކަމަށް ބެލެވި، ޑަބަލްކުރެވެނީ ކަމަށް ހީވުން. އެއީ ކަމާ ބެހޭ ފަރާތަށް، މިހާރު އެކަން ކުރައްވާ ފަރާތްތައް ހީވާހީވުމެއް ކަމަށް ޤަބޫލުކުރެވެނީ. އެއީ ރަނގަޅު ހީ އެއް ނޫން ކަމަށް ދަންނަވަންޖެހޭ. އާދެ! މީގެއިތުރަށް އަޅުގަނޑު ދަންނަވަން ބޭނުންވޭ މި ޕެންޝަން 20 އަހަރުގެ ޚިދުމަތްކޮށްފި ނަމަ މުސާރައިގެ 2/1 ލިބުން ޙައްޤު ކަމަށް ކަނޑައެޅިފައި އޮތްއޮތުމަށް ބަދަލުގެނެވޭނެ ކަމަކަށް އަޅުގަނޑު ޤަބޫލެއްނުކުރަން. އަދި މިހާރު އެ ޤާނޫނުގައި ވެސް، ހެދިފައިވާ ޤާނޫނުގައި ވެސް އެގޮތަށް އެ ވާހަކަ ބުނެފަ އެއް ނެތް. އެހެންވީމާ، މިއީ އަޅުގަނޑުމެން ވިސްނަންޖެހޭ ކަމެއް. ޕެންޝަން ޤާނޫނުގެ އިންތިޤާލީ މާއްދާ 25ގައި ޤާނޫނުގެ ނައްޞުން ބަޔާންކުރަނީ 13 މެއި 2009 އައިއިރު ދައުލަތުގެ ވަޒީފާގައި ތިބި، އޭގެ ކުރީގެ ޤާނޫނާއި ގަވާއިދުގެ ދަށުން 20 އަހަރާއި 40 އަހަރުގެ ޕެންޝަން ހާސިލުކޮށްފައިވާ މީހުންނަށް އެ މީހުންގެ އުމުރުން 65 އަހަރު ވަންދެން އެ ޕެންޝަންތައް ރައްކާތެރިކަމާއެކު ދެމުން ގެންދަންވާނެ ކަމަށް. ނަމަވެސް އެހެން އޮތްކަމުގައި ވިޔަސް 20 އަހަރަށް ދެމުން އައި އިނާޔަތް ޕެންޝަނަށް ވުރެ، އެ 20 އަހަރުގެ ދުވަހުގައި ނެރެވުނު ރިޓަޔަރމަންޓް ޕެންޝަން ކުޑަވާ ނަމަ ދޭތިން ކުރެ އެކައްޗެއް އިޚްތިޔާރުކުރުމަށް ހަމަޖެއްސިދާނެ. އެހެނީ ޤާނޫނުއަސާސީން ލިބިދީގެން ލިބިލިބި ހުރި ޙައްޤެއް އެއަށް ޢަދުލުވެރި ބަދަލެއް ނުދީ، ކުރަނިވި ބަދަލެއް ނުދީ ކަނޑާލުމަކީ އެއްވެސް ހަމައަކުން ކުރެވޭނެ ކަމެއް ނޫން. ވީމާ، އެހެން ހަމަޖެއްސުމުން ކުރީގެ ޤާނޫނުއަސާސީތަކުންނާއި ގަވާއިދުން ލިބިދީ ނިމިފައިވާ ޕެންޝަން ޙައްޤު އެއްވެސް މީހެއްގެ ކިބައިން ނިގުޅައިގަނެވިގެންނުވާނެ. އަދި ކުރީގެ ޤާނޫނުތަކަށާއި ޕެންޝަނަށް އިޙްތިރާމު ވެސް ކުރެވެންޖެހޭނެ. ނަމަވެސް އެއްވެސް ހާލެއްގައި ޤާނޫނު ތަންފީޛުވާ ދުވަހުން ފެށިގެން ކުރީ ޕެންޝަން ދޫކޮށްލަން ހަމަޖެއްސެވުމަކީ ކުރީގެ ޤާނޫނުއަސާސީތަކާއި ކުރީގެ ގަވާއިދުތަކާ، އަދި މިހާރުގެ ޕެންޝަނުގެ ޤާނޫނާ އެއްގޮތަށް ކުރެވިފައިވާ ކަމެއް ކަމަކަށް ޤަބޫލެއް ނުކުރެވޭ. އެހެނީ ޕެންޝަން ޤާނޫނުން ވެސް އުމުރުން 60 އަހަރުވުމުގެ ކުރިން ދީ ނިމިފައި ހުރި 20 އަހަރުގެ ޕެންޝަނުގައި އަތްލުމަކަށް ފުރުޞަތެއް ނުދޭ. މާއްދާ 25ގެ (ނ) 1. ޕެންޝަނުގެ އުމުރު ހަމަވުމާ ހަމައަށް ދައުލަތުގެ މުވައްޒަފުންގެ ގޮތުގައި ވަޒީފާ އަދާކުރަމުންދިޔަ މުއްދަތަށް ލިބެމުންދިޔަ ޕެންޝަން އެ އުމުރު ހަމަވަންދެން ލިބެންވާނެ އެވެ. މިހެން އޮތުމަކުން ހަމައެކަނި އެ މީހާ އަށް 65 އަހަރުވުމުގެ ކުރިން އެ މީހާ އަށް ލިބެމުން އައި އެއްޗެއް ނުދޭށެކޭ ބުނެފައި އޮތް ކަމަކަށް ޤަބޫލެއް ނުކުރެވޭ. އެހެންވީމާ، އެއްވެސް ހާލެއްގައި އެއީ 65 އަހަރުވުމުގެ ކުރިން އެއްވެސް ހާލެއްގައި ކަނޑައިނުލެވޭނެ ކަމަށް އަޅުގަނޑުމެން ޤަބޫލުކުރަންޖެހެނީ. އަދި އެ ހިސާބުން ވެސް ކަނޑާލަންވީކީ ނޫން. ޤާނޫނުތަކަށް އިޙްތިރާމުކުރެވޭ ހައްލެއް މިއަށް ނެރެވިދާނެ ކަމަށް އަޅުގަނޑުމެންނަށް ޤަބޫލުކުރެވެނީ. އެއީ 65 އަހަރު ވަންދެން އެ މީހާ އަށް ލިބެމުން އައި އެއްޗެއް 65 ވުމަށްފަހު ވެސް ލިބެންޖެހޭނެ ކަމަށް އަޅުގަނޑު ދަންނަވަން ބޭނުންވޭ. ޙަޤީޤަތުގައި މީގައި އަޅުގަނޑުމެންނަށް ވަރަށް ގިނަ ގޮތްގޮތަށް ވިސްނާލެވިދާނެ. މިސާލަކަށް ކުރީގައި ދެވުނު 20 އަހަރުގެ ޕެންޝަން މިސާލަކަށް އެ ދެނީ އެ މީހާ ޚިދުމަތްކުރި މުއްދަތަކަށް ބަލައި، އެ މީހާ ޤާނޫނަކުން، ޤާނޫނުއަސާސީން ލާޒިމުކުރާ މަސައްކަތްތަކެއް ކޮށްގެން. ދިގު މުއްދަތެއް ކޮށްގެން. އެ މީހާ އަށް އުމުރުދުވަހަށް ލިބޭނެ ކަމަށް ބަލާފަ. ރިޓަޔަރމަންޓް ޕެންޝަން ސްކީމުން މި ދެނީ އެ މީހާ އަށް ކުރާ މަސައްކަތަކުން، ޖަމާކުރާ އެއްޗަކުން ފައިދާ ހޯދައި ނުވަތަ އެއިން ލިބޭ އެއްޗެއް ވަކި މުއްދަތަކަށް އަނެއްކާވެސް އެ ދެނީ. މިސާލަކަށް އުމުރުން 65 އަހަރުން 79 އަހަރާ ދެމެދަށް ބައިކޮށްލައިގެން. އޭގައި ވެސް އެހެން ވެއްޖެއްޔާ އެ މީހާގެ އުމުރަށް ލިބޭ ވާހަކަ އެއް ނެތް. 79 ވީމަ އެ މީހާ މަރުވާންވީކީ ނޫން. 79 އަށް ވުރެ މައްޗަށް ވެސް ހިނގައިދާނެ. 100 އަށް ވެސް އަރައިގެން ހިނގައިދާނެ. އެހެންވީމާ، އަޅުގަނޑުގެ ކަންބޮޑުވުމަކީ ޙަޤީޤަތުގައި މި ދެންނެވި ސިވިލް ސަރވިސްގެ މުވައްޒަފުންގެ ވެސް އަދި މިހާރު ކުރީގައި ޕެންޝަން ލިބެމުން އައި 20 އަހަރުގެ އެއް ޕެންޝަން އޮވެދާނެ. 20 އަހަރުގެ ދެ ޕެންޝަން ވެސް އޮވެދާނެ. އެހެންވީމާ، އެގޮތަށް ދިމާވެފައިވާ މިހާރު ޚިދުމަތުގައި ސަރުކާރު ވަޒީފާގައި ތިއްބެވި ބޭފުޅުންނަށް އެ ޕެންޝަނެއް ނުދެއްވާ. 2009ގެ ޤާނޫނަށް، ރިޓަޔަރމަންޓް ޕެންޝަން ސްކީމަށް ހެދޭ ޤާނޫނަށް ޢަމަލުކުރަން ފެށުމާ އެކު މިހާރު އެއްގޮތަކަށްވެސް އެ ކަންތައްތައް ކުރިއަށް ނުގެންދަވާކަން ވަރަށް ގިނަ، ޕެންޝަން ލިބިވަޑައިގަންނަވާ ފަރާތްތަކަށް އެނގިވަޑައިގަންނަވާނެ. އެހެންވީމާ، އެ ސަބަބަށް ޓަކައި އެބަ ޖެހޭ އަޅުގަނޑުމެން މީގެ ހައްލެއް ހޯދައިދޭން. އަޅުގަނޑު ޤަބޫލުކުރާ ގޮތުގައި ޢިއްޒަތްތެރި މެންބަރުން، މަޖިލީހުގެ ޢިއްޒަތްތެރި މެންބަރުން މިކަމާ ދޭތެރޭގައި ފުންކޮށް ވިސްނާވަޑައިގެން ކޮމިޓީ މަރުޙަލާގައި މިއަށް އެދެވޭ ހައްލެއް ހޯދައިދޭންޖެހޭ. މައްސަލަ އެއް ނެތް. މިހާރު އެ ބޭފުޅުންނަށް ލިބިވަޑައިގަންނަވާ އެއްޗަކީ 65 އަހަރުވުމަށްފަހު އަސާސީ ޕެންޝަން ލިބިވަޑައިގަންނަވާ 2300 އަށް ވުރެ ބޮޑު އެއްޗެއް ކަމަށް ވެއްޖެއްޔާ އެއާ ދޭތެރޭގައި ވެސް ގޮތްތަކެއް ހޯއްދެވިދާނެ. އޭރުން އަސާސީ ޕެންޝަނުގެ ތެރޭގައި ދޭންޖެހޭ 2300 ރުފިޔާ ދޭކަށްނުޖެހޭނެ. އެކަހަލަ ހައްލެއް ހޯދިދާނެ. ދޭންނުޖެހޭނެ ކަމަށް ވެސް ކަނޑައެޅިދާނެ. އެހެންވީމާ، ޑަބަލް ޕެންޝަން ލިބެނީއޭ އެ ވިދާޅުވާ ވިދާޅުވުން، އެހެން ވިދާޅުވެފައި އެ ކަނޑާލަން އުޅުއްވާ ކަނޑައިލެއްވުން، ނުވަތަ އެ ނުދެއްވުން އަޅުގަނޑު ޤަބޫލެއް ނުކުރަން އެއީ ކުރެވޭނެ ކަމެއް ކަމަކަށް. އެއީ ޤާނޫނަކުން، ޤާނޫނުއަސާސީން ލާޒިމުވާ އެއްޗެއްގެ ގޮތުގައި އެކަން އެނގޭ ހާލު އެ މީހާ މަސައްކަތްކޮށްގެން ދިގު މުއްދަތެއްގައި މަސައްކަތްކޮށްފައި އެ މީހާ އަށް ލިބޭ އެއްޗެއް. އެހެންވީމާ، އެ ސަބަބަށް ޓަކައި އެ މީހާ އަށް އެ ޙައްޤު ހޯދައިދިނުމަކީ އަޅުގަނޑުމެން އެންމެން ވެސް ސަމާލުކަންދޭންޖެހޭނެ ކަމެއް. އެ މީހާ އަށް އެ ޙައްޤު ލިބިދޭންޖެހޭނެ. އެއީ އެއްވެސް ޤާނޫނަކުން، އެއްވެސް އެއްޗަކުން އެ މީހާ އަށް ކަނޑައެޅިގެން އެ މީހާ އަށް ލިބޭ، އެ މީހާ ހޯދާ އެއްޗެއް ނިގުޅައިގަނެވޭނެ އެއްވެސް އުސޫލެއް އޮންނާނެ ކަމަށް ޤަބޫލެއް ނުކުރެވޭ. އެހެންވީމާ، މިއީ އަޅުގަނޑުމެން ވަރަށް ފުންކޮށް ވިސްނާލައި، އަޅުގަނޑުމެން ހައްލު ހޯދާލަންޖެހޭ މައްސަލައަކަށް ވާތީ އަޅުގަނޑު މި ބިލު މި ހުށަހަޅާލީ. އަޅުގަނޑު ޤަބޫލުކުރާ ގޮތުގައި ޢިއްޒަތްތެރި މެންބަރުން މިއާ ދޭތެރޭ ފުންކޮށް ވިސްނާވަޑައިގެން ކޮމިޓީ މަރުޙަލާގައި މި ކަމަށް ރަނގަޅު ހައްލެއް ހޯއްދަވައިދެއްވާނެ ކަމަށް އުއްމީދުކުރަމުން އަޅުގަނޑުގެ މި ބިލު ހުށަހަޅަން. والسلام عليكم ورحمة الله وبركاته.
ރިޔާސަތުން ވާހަކަދެއްކެވުން:

ޝުކުރިއްޔާ ޢިއްޒަތްތެރި މެންބަރު. ދިވެހިރާއްޖޭގެ ޕެންޝަނާ ބެހޭ ޤާނޫނަށް މި ހުށަހެޅިގެންދިޔަ އިޞްލާޙަށް ބަހުސްކުރުމަށް ޓަކައި ޕާޓީތަކަށާ އަދި ޢިއްޒަތްތެރި މެންބަރުންނަށް ވަގުތު ހަމަޖެހިފައިވާ ގޮތް ދަންނަވައިލާނަން. އެމް.ޑީ.ޕީ އަށް މި ވަނީ 1 ގަޑި 7 މިނެޓު. ޕީ.ޕީ.އެމަށް 47 މިނެޓު. ޑީ.އާރު.ޕީ އަށް 35 މިނެޓުއިރު. ޖުމްހޫރީ ޕާޓީ އަށް 11 މިނެޓު. ޕީ.އޭ އަށް 5 މިނެޓު. ޤައުމީ ޕާޓީ އަށް 5 މިނެޓު. ވަކި ޕާޓީއަކަށް ނިސްބަތްވެވަޑައިނުގަންނަވާ ޢިއްޒަތްތެރި މެންބަރުން އެދިވަޑައިގަންނަވާ ކޮންމެ ޢިއްޒަތްތެރި މެންބަރަކަށް 5 މިނެޓުގެ ފުރުޞަތެއް އެރުވޭނެ. އެހެންކަމުން މިހާރު އަޅުގަނޑު މި ދަނީ އަޅުގަނޑުމެން ކުރިމައްޗަށް ތި ހުށަހަޅަމުންގެންދަވާ ލިސްޓުގައިވާ ތަރުތީބުން ފުރުޞަތުއަރުވަމުން ގެންދެވޭތޯ. ފުރަތަމަ އަޅުގަނޑު ފުރުޞަތެއް މި އަރުވަނީ މާފަންނު ދެކުނު ދާއިރާގެ ޢިއްޒަތްތެރި މެންބަރު އިބްރާހީމް ރަޝީދަށް.

މާފަންނު ދެކުނު ދާއިރާގެ މެންބަރު އިބްރާހީމް ރަޝީދު ވާހަކަދެއްކެވުން:
ޝުކުރިއްޔާ ޢިއްޒަތްތެރި ރައީސް. `. އާދެ! ޤާނޫނު ނަންބަރު 2009/8 ދިވެހިރާއްޖޭގެ ޕެންޝަނާ ބެހޭ ޤާނޫނަށް ...ވަނަ އިޞްލާޙުގެނައުމުގެ ބިލު. ޢިއްޒަތްތެރި ރައީސް. ޕެންޝަނާ ބެހޭ ޤާނޫނެއް ވަނީ އެކުލަވައިލާފަ. އަދި ހަމައެއާއެކު އެ ޕެންޝަނާ ބެހޭ ގޮތުން އެކިއެކި ކަންތައްތައް މިހާރުވެސް މި ދަނީ ދިވެހިރާއްޖޭގައި އެ ކަންތައްތައް ތަޞްދީޤުކުރެވޭތޯ މަސައްކަތްކުރަމުން. އެހެންނަމަވެސް އަޅުގަނޑަށް ފާހަގަކުރެވެނީ އާލީ ރިޓަޔަރމަންޓް ޕެންޝަން ސްކީމުގެ ފަންޑުން ވެސް ފައިސާ ނަގައިގެން އަނެއްކާވެސް ދައުލަތުގެ ވަޒީފާތަކުގައި މަސައްކަތްކުރަމުން ދާތަން. 8 ލައްކަ، 9 ލައްކާ ރުފިޔާ ނުވަތަ މިލިއަނުން ނަގައިގެން އަނެއްކާ ދެވަނަ ފަހަރަށް ރުޖޫޢަވެ، ދައުލަތުގައި މަސައްކަތްކުރަމުން ދާތަން. އެހެންނަމަވެސް އެ މަގުސަދެއްގައި ދޭ ފައިސާ އެއް ނޫން އެއީ ދައުލަތަކުން، ސަރުކާރަކުން. މިހާރު އެހެންނަމަވެސް ގިނަ ފަރާތްތައް އެތިބީ އަނެއްކާވެސް ދެވަނަ ފަހަރު ވަޒީފާ އަށް ވަދެފަ. އަދި އަޅުގަނޑުމެން އެބަ ވިސްނަންޖެހޭ މި ފައިސާގެ ތެރޭގައި، މާލީ ނިޒާމުގެ ތެރޭގައި އެކަތި އަނެކެއްޗާ އެއްވެ، މި ވާ ގޮތުން ދިވެހިރާއްޖޭގައި އަޅުގަނޑުމެން އެބަ ޖެހޭ ވަރަށް ފުންކޮށް މި ބިލު ބަލައިގަނެ ކޮމިޓީ މަރުޙަލާގައި؛ ބަލައިގަންނަން އަޅުގަނޑު ހަމަ އެދެން. މި މަރުޙަލާގައި އެހެން ނަމަވެސް ވަރަށް ބޮޑު ދިރާސާތަކެއް ކުރަން އެބަ ޖެހޭ ޢިއްޒަތްތެރި ރައީސް، މި ޤައުމު މި ދާ ގޮތުން. ފުރަތަމަ ބިލު ހުށަހެޅި ސަބަބުތަކުގެ ތެރޭގައި 1932 ވަނަ އަހަރުން ފެށިގެން ޤާނޫނުއަސާސީގައި ރައްޔިތުންގެ ޙައްޤުތަކުގެ ބާބުގައި ބަޔާންކޮށްފައި އޮންނަނީ ދައުލަތުގެ ކޮންމެ މުވައްޒަފަކު ވިދިވިދިގެން 20 އަހަރު ޚިދުމަތްކޮށްފި ނަމަ މުސާރައިގެ ދެ ބައިކޮށްފައި އެއް ބައި ޕެންޝަން ލިބުން ޙައްޤުވާނޭ. ޢިއްޒަތްތެރި ރައީސް. 1932 ވަނަ އަހަރުން ފެށިގެން މަޖިލީހުގެ ރައީސްގެ އިސްތަށިފުޅާ ދިމާ މަތީގައި އެ ވަނީ وَأَمْرُهُمْ شُورَىٰ بَيْنَهُمْ. މި އުސޫލުން ދިވެހިރާއްޖޭގައި މަޝްވަރާގެ މަތިންނޭ ކަންކަން ކުރަންޖެހޭނީ. ޤާނޫނީ ޙުކޫމަތެއްގެ ތެރެއިންނޭ މަސައްކަތްކުރަންޖެހޭނީ. އެހެންނަމަވެސް އަޅުގަނޑު އުފެދޭ ސުވާލަކީ 30 އަހަރު މި ދިޔައީ. ކޮން ޙައްޤެއްތޯ ރައްޔިތުންނަށް ދިނީ؟ މިއީ އުފެދޭ ސުވާލު. ކޮން ޙައްޤެއްތޯ ރައްޔިތުންނަށް. ޔަތީމުންނަށް، މިސްކީނުންނަށް އަޅާލިތޯ މި ދައުލަތުން. ޢިއްޒަތްތެރި ރައީސް. މިހާރުވެސް ބޭރުގެ ދައުލަތްތަކާއި އެކި ފަރާތްތަކުން އެ ގޮވަނީ ރައްޔިތުންނަށް އިންސާފެއް ނުލިބެއޭ. ރައްޔިތުންނަށް ބޯހިޔާވަހިކަމެއް ނެތޭ. ރައްޔިތުން ތިބީ ނިކަމެތިވެފައޭ. ބޭސްފަރުވާ އެއް ނުކުރެވެއޭ ގޮވަމުން އެ ދަނީ. މުޅި ދުނިޔޭގައި ދިވެހިރާއްޖޭގެ ރައްޔިތުންނާ، މުޅި ދުނިޔެ ގޮވަމުން އެ ދަނީ އެވާހަކަ. ޢިއްޒަތްތެރި ރައީސް. އަޅުގަނޑުމެން އިންސާފުވެރި ދައުލަތެއް ޤާއިމުކުރަންޖެހޭ. އިންސާފުވެރި ދައުލަތެއް ޤާއިމުކޮށްގެން ނޫނިއްޔާ އަޅުގަނޑުމެންނަށް ޢަދުލުވެރި ނިޒާމެއްގެ ތެރޭގައި ރައްޔިތުންނަށް ކަންކަމެއް ނުކޮށްދެވޭނެ. ކިތަންމެ ވަރަކަށް މި ބިލު ހުށަހެޅިއިރުގައި ބޭފުޅާ އަށް ވެސް ހަމަ ކަނޑައެޅިގެން އެނގޭނެ، 30 އަހަރުގެ ވެރިކަމުގައި ވެސް ހިމެނިވަޑައިގެން، 30 އަހަރުގެ ވެރިކަމުގައި ވެސް ހަމަ ޤާނޫނުއަސާސީން ރައްޔިތުންނަށް ވަރަށް ފުޅާ މިނެއްގައި ޙައްޤުތައް ދީފައި ވަނީ. ދުލުގެ މިނިވަންކަމާއި ގަލަމުގެ މިނިވަންކަން ދީފައި ވަނީ. އެހެންނަމަވެސް ދުލުން ރައީސް މައުމޫނޭ ހަމަ ބުނާއިރަށް ގެންގޮސް ޖަލަށް ލަނީ. ޝަރުޢީ ޙުކުމަކާ ނުލައި އެތައް ބަޔަކު ޖަލަށް ލަނީ. ވެރިކަން ނިމުނުއިރުގައި އެ ރައީސުލްޖުމްހޫރިއްޔާގެ ބަންޑާރަ ނައިބަކަށް ހުރި ބޭފުޅަކު ބުނީ 40 ހާސް ރައްޔިތުންނަށް ދިވެހިރާއްޖެ އިން ތިމަންނަ ދައުލަތުން ދަޢުވާކޮށްފައި އޮންނާނޭ ނުޙައްޤުން ޢިއްޒަތްތެރި ރައީސް. ދިވެހިރާއްޖޭގައި ކޮބައިތޯ 40 ހާސް މީހުން މިހާރު؟ ކޮބައިތޯ އަޅުގަނޑަށް އުފެދޭ ސުވާލަކީ. ޤާނޫނުއަސާސީ، އަޅުގަނޑުމެން ޤާނޫނުއަސާސީ ވަނީ އިލާހީ ދުސްތޫރެއްގެ ތެރޭގަ. ޢިއްޒަތްތެރި ރައީސް، މީގައި ޤާނޫނުއަސާސީ ޢާއްމުކޮށް އަޅުގަނޑުމެން ހަދައިގެން މި އުޅޭ ޤާނޫނު، މީގެތެރޭގައި މި ވަނީ ދުސްތޫރެއްގެ ތެރޭގަ. އަޅުގަނޑުމެން ހަދައިގެން މި އުޅޭ ދުސްތޫރު، އޭގެތެރޭގައި ހިމެނޭ، އެ އިލާހީ ދުސްތޫރަށް ޢަމަލުކުރަން އެބަ ޖެހޭ. އެ އޮންނަނީ ހަމަ 1932 ވަނަ އަހަރުން ފެށިގެން އަޅުގަނޑުމެން ކޮންމެ ދުވަހަކު އަންނައިރު އަޅުގަނޑުމެންނަށް ފެނޭ وَأَمْرُهُمْ شُورَىٰ بَيْنَهُمْ. އިސްތަށިފުޅު މަތީ، ރައީސްގެ އިސްތަށިފުޅު މަތިން ފެންނަން. ލިޔެފައި އޮންނަ ތަން. މަޝްވަރާގެ އުސޫލުން. އެކަމަކު 7 ފެބްރުއަރީގައި މަޝްވަރާ އޮތްތޯ؟ މި ޤާނޫނުހަދާ މަޖިލީހުގައި ކިތައް މެންބަރުންތޯ ގޮސް ބަޣާވާތްކުރީ. އިސްލާމްދީނުގައި ޙަރާމްކޮށްފައިވާ ކަމެއް ކުރީ. ﷲ ނަހީކޮށްފައިވާ ކަމެއް އެ މީހުން ކޮށްގެން އެ ތިބީ. އެންމެ ޢަދުލުވެރި މީހެކޭ ކިޔައިގެން މިހާރު ވާހަކަދައްކާ ވިޔަފާރިވެރިޔާ ޤާސިމް، އަޅުގަނޑު އިހަށްދުވަހު ދިޔައީމޭ އޭނަގެ ރަށަށް. އޭނަގެ ޢަދުލުވެރިކަން ޢިއްޒަތްތެރި ރައީސް، އަޅުގަނޑު ހަމަ ކޮސްވި. އޭނަ އެ ދައްކާ ވާހަކަ އާއި އިސްލާމްދީނޭ ކިޔައިގެން ދައްކާ ވާހަކަ ޢިއްޒަތްތެރި ރައީސް. ރަށުގެ، މާމިނގިއްޔަށް އަޅުގަނޑު ދިޔައިރުގައި މާމިނގިލީގައި އަޅުގަނޑު އަތަށް ފެންކޮޅެއް އަޅާފައި...
ރިޔާސަތުން ވާހަކަދެއްކެވުން:

ޢިއްޒަތްތެރި މެންބަރުގެ ވާހަކަކޮޅު އަޅުގަނޑުމެންގެ ކުރިމަތީގައި ހުށަހެޅިފައިވާ ބިލަށް ބައްޓަންކޮށްގެން ގެންދިއުމަށް އަޅުގަނޑު ޢިއްޒަތްތެރި މެންބަރަށް ހަނދުމަފުޅުކޮށް އަރުވަން. 

މާފަންނު ދެކުނު ދާއިރާގެ މެންބަރު އިބްރާހީމް ރަޝީދު ވާހަކަދެއްކެވުން:
ޢިއްޒަތްތެރި ރައީސް، އަޅުގަނޑަށް އެއްޗެއް ދެންނެވޭނީ މިއާ އެއްކޮށް. ޢަދުލުވެރިކަން؛ އަޅުގަނޑު މި ދަންނަވަނީ ދައުލަތެއްގެ އިސްވެރިއަކަށް، އަޅުގަނޑުމެން ޤާނޫނީ ޙުކުމަތެއްގެ ތެރެއިން މި މަސައްކަތްކުރަނީ ދުސްތޫރެއްގެ ތެރެއިން ވެރިކަމެއް ހިންގަން. ވެރިކަމެއް ހިންގާއިރު މިހާރު ޕެންޝަން ސްކީމުގެ ފަންޑުގެ ތެރެއިން އެ ފަންޑުން އެބަ ބައެއް ފަރާތްތަކުން ފައިސާތައް ނެގޭ. އަމިއްލަ ފަރާތްތަކުން އެބަ ދިގު މުއްދަތަށް އެބަ، ކުރު މުއްދަތަށް ބޮޑެތި އަދަދުން ފައިސާ ޖަހައިގެން އެބަ ނެގޭ. އެހެންނަމަވެސް އަޅުގަނޑުމެން ވިސްނާލަންޖެހޭ ކިހިނެއްވެގެން ނެގޭ ފައިސާ އެއް ކަމެއް ވެސް. މި ބުނީ އަޅުގަނޑު މިދަންނަވާ ފަރާތުން ވެސް މާމިނގިލީގައި ނެތް މިހާތަނަށް ނަރުދަމާ ނިޒާމެއް އަޅާފަ އެއް ވެސް. މިސްކިތެއް އަޅާފައި ހުރިއްޔާ ހުރި މިސްކިތަކީ އެއީ ސުނާމީ ފަންޑުން އަޅާފައި ހުރި މިސްކިތެއް. އެއީ ސުނާމީ އެރި ރަށެއް ވެސް ނޫން. އެހެންނަމަވެސް އެ މިސްކިތަކީ ވެސް ވިލާތު ފަރަންޖީ އެއް އަޅައިދީފައި ހުރި މިސްކިތެއް އެހެރީ. މާމިނގިލީ ބޮޑު މިސްކިތަކީ. ރަށުގައި ފެނެއް ނެތް. ރައްޔިތުން ކަސްއަޅާފައި އެ ތިބީ. އެންމެ ފަހުން ވެސް އަޅުގަނޑު އެ މީހުންނާ ސުވާލުކުރިން.ކިހިނެއްތޯ އޭނަ ގޮނޑި ހޯދީ؟ ބުނީ، އެންމެ ފަހު ވޯޓާ ޖެހެން އޮތް ދުވަހު އައީ  ފޫޓްފީތާ ހިފައިގެން. އައިސް ފޫޓުފީތާ ދަމައިލާފައި، ނަފްސާނީ ގޮތުން ދެއްކީ ފައިސާގެ ސޫރަ. ނަރުދަމާގެ ސޫރަ ދައްކާފައި އެހެރީ އެ ގޮނޑި ވެސް އަތުލައިގެން އައިސް މާމިނގިލީ ދާއިރާގެ މެންބަރު ޤާސިމް. އެއީތޯ އިންސާފަކީ؟ އެއީތޯ ޢަދުލުވެރިވުމަކީ ރައްޔިތުންގެ މައްޗަށް؟ ޢިއްޒަތްތެރި ރައީސް، އޭނަގެ ދެ ފެންވަޅު އެބަ އޮތް ވަށައިގެން ހޮލިޑޭ އިން އޮތީ ފެންވަޅެއް ގުޅާފަ. އަނެއްކޮޅުން ރަށުގައި ފެނެއް ނެތް. ފެން ތަޣައްޔަރުވެފައި އޮތީ. މާތްރަސްކަލާނގެ ދެއްވާ ރިޒުޤު ވާރޭފެނަކީ. އެންމެންގެ މައްޗަށް ބެހެންޖެހޭނެ. ޔަތީމުންގެ މައްޗަށް ބެހެންޖެހޭނެ. އޭނަ އެކަނި ހޮލިޑޭ އައިލެންޑަށް ގެންގޮސް ފެންއިސްކުރުން ފެން ބޮޑު ވަޅެއް ބަހައްޓައިގެން ފެންނަގާއިރު އޭނަ ވިސްނަންޖެހޭނެ. އޭނަގެ ތިމާގެ މީހުންނާއި ރައްޔިތުންނަށް، ތިމާގެ މީހުންނާއި ގާތްތިމާގެ މީހުންނަށް ޢަދުލުވެރިކަމާއެކު އަޅައިނުލެވޭ މީހަކީ އެއީ ކޮންބައެއްތޯ؟ ކޮން ވެރިކަމަކަށްތޯ އަންނަން މި އުޅެނީ ޢިއްޒަތްތެރި ރައީސް؟ ކޮން ޤައުމެއްގެ ވެރިކަމަކަށްތޯ...

މަނަދޫ ދާއިރާގެ މެންބަރު މުޙައްމަދު ޠާރިޤު ވާހަކަދެއްކެވުން:
`. ޝުކުރިއްޔާ ޢިއްޒަތްތެރި ރައީސް. ހިތަދޫ ދެކުނު ދާއިރާގެ ޢިއްޒަތްތެރި މެންބަރު ޙަސަން ލަޠީފު، ހުށަހަޅުއްވާފައިވާ ޤާނޫނު ނަންބަރު 2009/8 ދިވެހިރާއްޖޭގެ ޕެންޝަނާ ބެހޭ ޤާނޫނަށް މި ހުށަހަޅުއްވާފައިވާ އިޞްލާޙަކީ އަޅުގަނޑު އެ އިޞްލާޙަކަށް ތާއީދުކުރާ އިޞްލާޙެއް. އަޅުގަނޑު އެ އިޞްލާޙަށް ތާއީދުކުރަނީ ދިވެހި ރައްޔިތުންގެ ތެރެއިން އެއްވެސް މީހަކަށް ޤާނޫނަކުން ލިބިފައިވާ މަންފާ އެއް އެހެން ޤާނޫނަކުން ނިގުޅައިގަނެވިގެންވާނެ ކަމަކަށް އަޅުގަނޑު ޤަބޫލުނުކުރާތީ. ޕެންޝަނުގެ ޤާނޫނަށް މި ގެނެސްފައިވާ ބަދަލުތަކާއި ޕެންޝަން ލިބޭ އުސޫލަށް މިހާރު ގެނެސްފައިވާ ބަދަލުތަކަކީ ވަރަށް ބޮޑު ބަދަލެއް. މީގެ ކުރީގައި ޕެންޝަންދޭ އުސޫލަކީ އެ މީހާ ވަޒީފާ އަދާކުރާ މުއްދަތު ގުނައިގެން ދެވޭ ޕެންޝަނެއް. 20 އަހަރު ވެއްޖެއްޔާ ޕެންޝަން. 40 އަހަރު ވެއްޖެއްޔާ ޑަބަލް ޕެންޝަން. ހަމައެހެންމެ 60 އަހަރު ވެއްޖެއްޔާ 3 ވަނަ ޕެންޝަން ވެސް ލިބިފައި އެބަ ހުރި ދިވެހިރާއްޖޭގަ. އެއީ ޤާނޫނަކުން ކަނޑައެޅި ބަޔާންކުރެވިގެންވާ ގޮތެއްގެ މަތިން ޖަމާވާ ޕެންޝަންތަކެއް. އެހެންނަމަވެސް ފަހުން ޒަމާނާއި ހާލަތާ ގުޅިގެން އައި ބަދަލުތަކާ ގުޅިގެން މި އައި ބަދަލަކީ މީހާގެ އުމުރާ ގުޅުވައިގެން ޕެންޝަންދިނުން. ވަޒީފާ އަދާކުރި މުއްދަތެއް ނޫނޭ މިހާރު ޕެންޝަނަށް ގުނާނީކީ. ޕެންޝަން ބަލާނީ އެ މީހާގެ އުމުރުން 65 އަހަރުވީމައޭ. އެހެން ބުނުމަކުން ނެތް ޤާނޫނަކުން އޭގެ ކުރީގައި އޭނަ މަސައްކަތްކުރި މުއްދަތާ ގުޅުވައިގެން ދީފައި އޮންނަ ޕެންޝަން އުނިވެގެން ދިއުމަކީ އެއީ އިންސާފުވެރި ގޮތެއް ކަމަށް އަޅުގަނޑު ޤަބޫލުނުކުރާތީ އަޅުގަނޑު ހިތުގެ އަޑިން ތާއީދުކުރަން މި އިޞްލާޙަށް. އާދެ! އަޅުގަނޑު ޤަބޫލުކުރަނީ ޤާނޫނަށް މިއަންނަ ބަދަލުތަކާ ގުޅިގެން މުޖުތަމަޢަށް ބަދަލުތައް އަންނާނެ ކަމަށް. ޕެންޝަނާ ބެހޭ ޤާނޫނަށް ތަފާތު ބަދަލުތައް މި އަންނަނީ. އަންނައިރު، އޭގެ ކުރީގެ ޤާނޫނުން ލިބިފައި ހުރި މަންފާ، އެ ޤާނޫނުން މަންފާ ލިބުނު މީހުން ދުނިޔޭގައި ތިބިހާ ދުވަހަކު އެ މަންފާ ލިބެންޖެހޭނެ. ހަމައެހެންމެ އަޅުގަނޑުމެންނަށް ޒަމާން ބަދަލުވެގެން ގޮސް އާ އުސޫލުގެ ތެރެއަށް، އަލަށް އުފެދިގެން އައި ޕެންޝަނުގެ ޤާނޫނުގެ ތެރެއަށް މުޅި އެކީއެކައްޗަކަށް ވަދެވިގެންދާނީ ކުރިން އަޅުގަނޑު މިދެންނެވި ޤާނޫނީ އުސޫލުގެ މަތިން ޕެންޝަން ދެވިފައިވާ މީހުންގެ މުއްދަތު ހަމަވުމުން. މުއްދަތު ހަމަވުމަކީ އެ މީހުން މި ދުނިޔެ ދޫކޮށް ދާއިމަށް ދެމިގެންވާ ދުނިޔެ އަށް ވާސިލުވުން. އޭރުން އަޅުގަނޑުމެންނަށް އެ ބަދަލުގެނައި، އެ މީހުން ދުނިޔޭގައި ތިބިހާ ދުވަހަކު އެ މީހުންނަށް ޤާނޫނަކުން ލިބިފައިވާ މަންފާ ނިގުޅައިގަނެވިގެންވާނެ ކަމަކަށް އަޅުގަނޑެއް ޤަބޫލެއް ނުކުރަން. ޢިއްޒަތްތެރި ރައީސް. އަޅުގަނޑުމެން މި ޤާނޫނަށް މި ގެންނަ ބަދަލުތަކާ ގުޅިގެން ހިތަދޫ ދެކުނު ދާއިރާގެ ޢިއްޒަތްތެރި މެންބަރު އެ ހުށަހެޅުއްވި އިޞްލާޙަކީ އެ އިޞްލާޙުގެ ނަތީޖާއަކަށް ވާންޖެހޭނެ ކަމަށް އަޅުގަނޑު ޤަބޫލުކުރަނީ މި ދެ ޕެންޝަން؛ އަޅުގަނޑު ޤަބޫލުކުރާ އުސޫލަކީ 65 އަހަރު ވެގެން މި ލިބެނީ އާ ޤާނޫނަކުން، އާ ހަމައަކުން، އާ އުސޫލަކުން ލިބޭ ޕެންޝަނެއް. މި ޕެންޝަން ލިބޭއިރު އޭގެ ކުރީގެ ޕެންޝަނެއް ޤާނޫނަކުން ލިބޭ ކަމަށް ވަންޏާ އޭގެއިތުރަށް ލިބެންޖެހޭނެ އެއްޗެއް ކަމަށް އަޅުގަނޑު ދެކެނީ. އެ ޕެންޝަން ވެސް ލިބުމާ އެކު މީގެތެރެއިން އެއްކުރިވިގެން، އެއް އުސޫލެއްގެ ތެރެއަށް ވަދެގެން، އެ ބައި އެއްކުރެވެންޖެހޭނެ ކަމަށް އަޅުގަނޑު ދެކެނީ 65 އަހަރު ވީމަ އެ މީހަކަށް ލިބޭ ޕެންޝަނުގެ ތެރެއަށް ކުރީގައި ލިބެމުން އައި ޕެންޝަން އެއްކުރީމަ އެ ލިބޭ އަދަދެއް އެއީ އެ މީހާގެ ޕެންޝަނުގެ ގޮތުގައި ލިބޭ އެއްޗެއް ކަމަށް ހަމަޖައްސަންޖެހޭނެ ކަމަށް އަޅުގަނޑު ޤަބޫލުކުރަނީ. އާދެ! ޚިޔާލާއި ފިކުރާއި ވިސްނުމަކީ ތަފާތު އެއްޗެއް. އަޅުގަނޑު ޤަބޫލުކުރަނީ މި ގޮތް. އެހެންވީމާ، ޤާނޫނަށް މި ގެނެވޭ އިޞްލާޙަކީ އަދި މިހާރު ހުށަހެޅިފައި އޮތް ގޮތަށް ވުރެ މާ ރަނގަޅު ގޮތްތަކެއް ވެސް ހުރެދާނެ. އަދި މާ މޮޅު ވިސްނުންތަކެއް ވެސް ހުރެދާނެ. އެހެންވީމާ، ޢިއްޒަތްތެރި މެންބަރު ޙަސަން ލަޠީފު އެ ވިދާޅުވީގޮތަށް މި ހުށަހެޅިފައިވާ އިޞްލާޙު ކޮމިޓީ މަރުޙަލާގައި އިތުރަށް ބަހުސްކުރެވި، ރަނގަޅު ބަދަލުތަކެއް ގެނެވި އަދި މިހާރު ހުށަހެޅިފައި އޮތް ގޮތަށް ވުރެ ވެސް ރަނގަޅު ގޮތްތަކެއް ވެގެންދިއުން އެއީ މުހިއްމު ކަމެއް ކަމަށް އަޅުގަނޑު ދެކެން. އަޅުގަނޑުމެން އެއްބުރުން އިންތިޚާބު ކާމިޔާބުކޮށް، ދިވެހިރާއްޖޭގޭ ރައީސުލްޖުމްހޫރިއްޔާކަމާ އެމް.ޑީ.ޕީގެ ރިޔާސީ ކެންޑިޑޭޓު ހަވާލުވާއިރު އަޅުގަނޑުމެން ދޮށީ އުމުރުގެ މީހުންނަށް އިތުރު ލުއިފަސޭހަތަކާއި އިތުރު މޮޅު ގޮތްތައް ހޯދައިދޭން މަސައްކަތްކުރާއިރު މި ޕެންޝަންގެ މަންފާ ލިބެމުންދާ މީހުންނަށް ވެސް އަޅުގަނޑުމެން މި ފަހަރު ވާނީ އެއްބުރުން އެ ކަންކަން ހާސިލުކޮށްދޭން. ވައްސަލާމް ޢަލައިކުމް ވަރަޙްމަތުﷲ ވަބަރަކާތުހޫ. 
ފަރެސްމާތޮޑާ ދާއިރާގެ މެންބަރު އިބްރާހީމް މުއްޠަލިބު ވާހަކަދެއްކެވުން:

ޢިއްޒަތްތެރި ރައީސް، އަޅުގަނޑު ޤަބޫލުކުރާހިތްވަނީ މިއަދު މި މަޖިލީހަށް ހުށަހެޅިގެން މިދާ އިޞްލާޙަކީ ވަރަށް މުހިއްމު އިޞްލާޙެއް ކަމަށް. ޙަޤީޤަތަކީ ދެންމެ މަނަދޫ ދާއިރާގެ ޢިއްޒަތްތެރި މެންބަރު މުޙައްމަދު ޠާރިޤު ވިދާޅުވި ފަދައިން އަޅުގަނޑުމެންގެ ތެރޭގައި މީގެ އެތައް، މީގެ ދެތިން އަހަރަކާ ހަމައަށް މި އޮތް ގޮތަކީ ވަޒީފާ އަދާކުރާމީހާ ވަޒީފާ އަދާކުރީމާ އޭނާ އަށް ލިބެންޖެހޭ ޙައްޤެއް އޭނަ އަށް ލިބޭ ގޮތަށް. އެހެންނަމަވެސް މީއަދު މީތި ބަދަލުވެގެން ގޮއްސަ މި އޮތީ އެ ވަޒީފާ އަދާކުރާ މީހާ ވަޒީފާ 20 އަހަރު އޭނަ މަސައްކަތްކުރުމަށްފަހު އޭނަ ވަޒީފާ އިން ވަކިވިޔަސް އުމުރުން 65 އަހަރު ވަންދެން އޭނަ ހުންނަން މި ޖެހެނީ އޭނަގެ އެކްރޫޑް ޕެންޝަނަށް އިންތިޒާރުކޮށްގެން. އެއީކީ އުސޫލެއް ނޫން. އެ އުސޫލަށް އަޅުގަނޑު ތާއީދު ވެސް ނުކުރަން. އެހެންކަމާއެކީ އަޅުގަނޑު މި އިޞްލާޙަށް ތާއީދުކުރަން. އަޅުގަނޑު އުއްމީދުކުރަނީ މި އިޞްލާޙު ފާސްވެގެންދާނެ ކަމަށް. ހަމަ އެއާއެކީގައި މި އިޞްލާޙު ފާސްވުމާއެކުގައި ވެސް އަޅުގަނޑު ޤަބޫލުކުރަނީ މިހާރު ވަޒީފާ އަދާކުރާ ފަރާތްތަކުން 20 އަހަރު ވުމުންނާއި 40 އަހަރު ވުމުން އެ މީހުންނަށް، ވަޒީފާ އަދާކުރާ ފަރާތްތަކަށް ލިބެންޖެހޭ ޕެންޝަން ލިބެންޖެހޭނެ ކަމަށް. އޭގެއިތުރަށް ޢިއްޒަތްތެރި މެންބަރު އެ ވިދާޅުވީ ފަދައިން 65 އަހަރު ވުމުން އެ ލިބެންޖެހޭ އިތުރު ޕެންޝަނެއް ލިބުމަކަށް އެ ހުރަހަކަށް ވެގެންނުވާނެ. މިދެންނެވި މަޤްޞަދަކީ ވަޒީފާ އަދާކުރަނީ ބަޔަކު ކުރާ މަސައްކަތެއް. އެއީ ސަރުކާރުން އޭނަގެ މަސައްކަތުގެ އަގު ވަޒަން މި ކުރަނީ. އެކަމަކު މިހާރު މި އޮތް ޕެންޝަން ނިޒާމުގެ ތެރެއިން މި ވާ ގޮތަކީ މަސައްކަތްކުރާ މީހާ އަތުން ލާރިނަގާފައި ޖަމާކުރަނީ. ކުރިން ސަރުކާރުން ދެމުން އައީ އޭނެ އަތުން ލާރި ކެނޑުމަކާ ނުލައި. އޭނަ 20 އަހަރު މަސައްކަތްކުރީމަ އޭނަ އަށް ލިބެންޖެހޭ ޙައްޤެއްގެ ގޮތުގަ. އޭނަ ކުރި މަސައްކަތުގެ އަގު ވަޒަންކުރުމުގެ ގޮތުން އޭނަ އަށް 20 އަހަރު ވީމަ ޕެންޝަނެއް މި ލިބެނީ. 40 އަހަރު ވީމަ އިތުރު ޕެންޝަނެއް މި ލިބެނީ. މިހާރު މި ވާ ގޮތަކީ ވަޒީފާ އަދާކުރާ މީހާއަތުން މުސާރަ މި ކަނޑަނީ. އަދި އޭތި ވެސް ދެނީ 65 އަހަރު ވުމުން. އެހެންވީމާ، ކޮބައިތޯ އެ މީހުންގެ ޙައްޤު ލިބެނީ ކިހާވަރަކަށްތޯ؟ އަޅުގަނޑު ޤަބޫލެއް ނުކުރަން. އެއީ އެ މީހުންގެ ޙައްޤު ލިބޭ ގޮތެއް ކަމަކަށް. އެހެންވީމާ، އަޅުގަނޑު ތާއީދުކުރަނީ ހަމަ ކުރީގައި ވެސް އޮތް ނިޒާމު. 20 އަހަރުވީމަ އެ ލިބޭ ޕެންޝަން ލިބެންޖެހޭނެ. 65 އަހަރު ލިބެންޖެހޭ ޕެންޝަނަކީ، އަސާސީ ޕެންޝަނަކީ އެއީ ވަޒީފާ އަދާނުކުރާ ފަރާތްތަކުގެ ތެރެއިން ކޮންމެ ރައްޔިތަކަށް ވެސް 65 އަހަރުވުމުން ލިބޭ ޕެންޝަނަކަށް ވާތީ އެ ޕެންޝަން ލިބެންޖެހޭނެ. އެއީ ދިވެހި ރައްޔިތުންނަށް ލިބެންޖެހޭ އަސާސީ ޙައްޤެއް ކަމަށް އަޅުގަނޑުމެން ޤަބޫލުކޮށްގެން ތިބީމަ ދިވެހި ރައްޔިތުންގެ ތެރެއިން 65 އަހަރުވާ ކޮންމެ މީހަކަށް އެ ޕެންޝަން ދޭންޖެހޭނެ. އެހެންނަމަވެސް އޭގެ މާނަ އަކީ ވަޒީފާ އަދާކުރާ މީހާ ވެސް ހަމަ އެ ހަމަ އަށް އަންނަންވީކީ ނޫނޭ. ވަޒީފާ އަދާކުރާ މީހާ އެ ކުރާ މަސައްކަތުގެ އަގު އަޅުގަނޑުމެން ވަޒަންކުރަންވީކީ އޭނަ އުމުރުން 65 އަހަރު ވީމަ އެއް ނޫނޭ. 65 އަހަރު ވަންދެން ދުނިޔޭގައި ހުންނާނީ ކިތައް މީހުންތޯ. ރާއްޖޭގެ އާބާދީގެ އެވްރެޖު މަރުވާ ރޭޓު 70 އަހަރުގައި އުޅުނުކަމުގައި ވިޔަސް ގިނަ މީހުންނަކީ އެއަށްވުރެ މާ ޅައުމުރުގައި މަރުވެގެން މި ދުނިޔެ ދޫކޮށްދާ މީހުން. އެހެންކަމަށްވާއިރު 65 އަހަރަށް އެ މީހާ އިންތިޒާރުކުރަންޖެހޭއިރުގައި، ބަލިހާލުގައި އުޅެންޖެހޭއިރުގައި އޭނަ މުސާރަ އިން ކަނޑާފައި ރައްކާކޮށްފައި އޮންނަ ލާރި ނެގޭނެ އެއްވެސް ގޮތެއް ނެތް. އެ ލިބޭނެ ގޮތެއް ނެތް. މިހާރު އަޅުގަނޑުމެންގެ ޕެންޝަންގެ ސްކީމުގެ އިތުރަށް ޞިއްޙީ ޚިދުމަތުގެ ނިޒާމުގެ ތެރެއިން ލިބޭ ޙައްޤުތައް އެ ބޭފުޅުން ބޭނުންކޮށް ނިމޭއިރުގައި ދެން ކަމެއް ކޮށްލަންޖެހޭއިރު ރައްކާކޮށްފައި ހުރި ލާރި ނުލިބޭ ކަމަށް ވާއިރު އޭނަގެ ޙައްޤު އޭނަ އަށް ލިބިދޭ ކަމަކަށް އަޅުގަނޑު ޤަބޫލެއް ނުކުރަން. އެހެންކަމާއެކީ އަޅުގަނޑު މި އިޞްލާޙަށް ތާއީދުކުރަން. މި އިޞްލާޙަށް އަޅުގަނޑު ތާއީދުކުރަނީ މި ދެންނެވި ސަބަބަށް ޓަކައި. އަޅުގަނޑު އުއްމީދުކުރަނީ މި އިޞްލާޙު ފާސްވެގެންދާއިރުގައި ކޮމިޓީ މަރުޙަލާގައި ފުރިހަމަކޮށްފައި، މިއަށް ކުޑަކުޑަ އިޞްލާޙެއް ގެނެސްދިނުން. އެއީ މި ޤާނޫނު ފާސްވި ނަމަވެސް މިހާރު ވަޒީފާ އަދާކުރާ މުވައްޒަފުންނަށް ކުރިއެކޭ ވެސް އެއްގޮތަށް ޕެންޝަނާ ބެހޭ؛ ވަޒީފާ އަދާކުރާ ފަރާތްތަކަށް ޕެންޝަން ލިބުމާ ބެހޭ ޤާނޫނުގައި އޮތް ގޮތަށް 20 އަހަރު ވީމަ، 40 އަހަރު ވީމަ ލިބޭ ޕެންޝަން ކަނޑައިނުލާ ކުރިއަށް ގެންދެވޭނެ ގޮތަށް މި އިޞްލާޙު ފާސްވެގެން އައުން. އަޅުގަނޑު އެގޮތަށް އުއްމީދުކުރާ ވާހަކަ ދަންނަވަން. އަޅުގަނޑު އުއްމީދުކުރަނީ މި ދައުރު ނިމުމުގެ ކުރިން މި ޤާނޫނު ފާސްވެ، މި އިޞްލާޙު ފާސްވެ ޤާނޫނަކަށް ވެގެންދާނެ ކަމަށް. އެގޮތަށް އަޅުގަނޑު އުއްމީދުކުރާ ވާހަކަ ދަންނަވާލަމުން އަޅުގަނޑުގެ ވާހަކަކޮޅު ނިންމާލަން. ޝުކުރިއްޔާ ޢިއްޒަތްތެރި ރައީސް. 

މިލަންދޫ ދާއިރާގެ މެންބަރު ޢަލީ ރިޟާ ވާހަކަދެއްކެވުން:

ޝުކުރިއްޔާ ޢިއްޒަތްތެރި ރައީސް، ހިތަދޫ ދެކުނު ދާއިރާގެ ޢިއްޒަތްތެރި މެންބަރު ޙަސަން ލަޠީފު ހުށަހަޅުއްވާފައިވާ ޕެންޝަން ސްކީމަށް އުސޫލެއްގެ ގޮތުން ތާއީދުކުރެވިދާނެ. އެހެންނަމަވެސް އަޅުގަނޑުގެ ވެސް ބައެއް ކަހަލަ ކަންބޮޑުވުން އެބަ ހުރި މި ބިމުގަ. ޚާއްޞަ ގޮތެއްގައި އަޅުގަނޑު ފާހަގަކޮށްލާނަން މިސާލަކަށް މިހާރު ވަޒީފާތަކުގައި ދެމިތިބި ފަރާތްތައް، 20 އަހަރު ވެފައި ތިބި ފަރާތްތައް ވަޒީފާތަކުގައި އެބަ ތިބި. ސަރުކާރު މި އަންނަނީ ދުވާލަކު ދެއިރު ބަދަލުވަމުން. އަންނައިރުގައި ކޮންމެވެސް ސަބަބަކާ ހެދި، އެ ފަރާތްތައް ވަޒީފާ އިން ވަކިވެއްޖެ ނަމަ، ހާލަތެއް މެދުވެރިވެގެން ވަކިވެއްޖެ ނަމަ އެ ފަރާތަށް 20 އަހަރު ވެގެން ވަޒީފާ އިން ވަކިވީމަ ލިބެންޖެހޭ ޙައްޤާ ދޭތެރޭގައި އެބަ އުފެދޭ ސުވާލެއް. އެ ބޭފުޅުންނަށް ޕެންޝަން ލިބޭނެތޯ ނުވަތަ ނޫންތޯ؟ އެ ޕެންޝަނުގެ ގޮތުގައި ޙައްޤުވާ ފައިސާ 65 އަހަރު ވަންދެން ލިބޭނެތޯ ނުވަތަ ނޫންތޯ؟ އެ ފަރާތްތަކަށް އެ ފައިސާ ނުލިބޭ ކަމަށް ވަންޏާ އަނެއްކާ 65 އަހަރު ވަންދެން އެބަ ޖެހޭ މި ފަރާތްތައް މަޑުކުރަން އިމްތިޒާރުގަ. އެހެންވީމާ، އަޅުގަނޑަށް ޤަބޫލުކުރެވޭ ގޮތުގައި ވެއްޖެއްޔާ މި ބިލާ ދޭތެރޭގައި ފުޅާކޮށް ވިސްނަން އެބަ ޖެހޭ. މިހުރި ކުދިކުދި ޚިޔާލު ތަފާތުތަކާ އަދި މިހާރު އޮޅުންބޮޅުންގަނޑެއްގެ ތެރޭގައި އެބަ އުޅޭ މި ޕެންޝަންގެ ބައެއް ކަހަލަ މައްސަލަތައް. މި މައްސަލަތައް ވަރަށް ސާފުސީދާކޮށް ހައްލުކުރެވިގެން، އެއްވެސް ބަޔަކަށް ލިބެންޖެހޭ އެއްވެސް ޙައްޤެއް އުނިނުވާނެ ގޮތަކަށް މި ނިޒާމު އެބަޖެހޭ އެކަށައެޅެން. އެހެންވީމާ، މި އުސޫލުގެ މަތިން މިކަން ހަމަޖެހިގެން ދާ ކަމަށް ވާނަމަ އަޅުގަނޑަށް ދެންނެވޭނީ މިއަށް ޖުމްލަ ގޮތެއްގައި ތާއީދުކޮށްލެވިދާނޭ. އެހެންނަމަވެސް އަސާސީ ޙައްޤުތަކުގެ ވާހަކަދައްކާއިރުގައި މިއަދު އަޅުގަނޑުމެންނަށް ދިމާވެފައި މި އޮތް ހާލަތުގައި އަސާސީ ޙައްޤުތަކާ ދޭތެރޭގައި މިހާރު މިއޮތް ޣައިރު ޤާނޫނީ ސަރުކާރު އިޙްތިރާމުކުރަނީ ކިހާވަރަކަށްތޯ ވިސްނާލަން އެބަ ޖެހޭ. އަޅުގަނޑުމެންނަށް އެބަ އެނގޭ އަސާސީ ޙައްޤުތަކުގެ ތެރޭގައި ކަށަވަރުކޮށްދީފައި އޮތީ މަޢުލޫމާތު ހޯދުމާއި މަޢުލޫމާތު ލިބިގަތުން ވެސް. މިހާރު ދިވެހިރާއްޖޭގައި ހުރި ބައެއް ރިސޯޓުތަކުގައި ވަކި ޗެނަލެއް ދެއްކުން އެއްކޮށް މަނާކޮށްފައި އޮންނަ އޮތުމަކީ ވެސް އަސާސީ ޙައްޤަށް ކަނޑައެޅިގެން އަރައިގަތުން. މިއީ ވަރަށް ކަންބޮޑުވާންޖެހޭ ކަމެއް. ދިވެހިރާއްޖޭގެ ކަންކޮޅުތަކުން ފަތުރަމުންދާ ޚަބަރުތަކާއި ވަސީލަތްތަކާއި ވަކި ޗެނަލްތައް ލިބޭ ގޮތަށް ވަކި ޗެނަލްތައް ނުލިބޭ ގޮތަށް، ޚާއްޞަކޮށް ވަކި ބަޔަކަށް ނިސްބަތްވާ ރިސޯޓުތަކުގައި، އެ ރިސޯޓުތަކުގައި ތިބި ދިވެހި ރައްޔިތުން ނުލިބޭނެ ގޮތަށް މަޙްރޫމުކޮށްފައި އޮތްއޮތުމަކީ ކަންބޮޑުވާންޖެހޭ ކަމެއް. ހަމަ އެއާއެކީގައި ފާހަގަކޮށްލަންޖެހޭ ބައެއް ރަށްރަށުގައި ވެސް ހަމަ މިގޮތަށް ޢަމަލުކުރަންމުން އެބަ ދޭ. އެހެންވީމާ، މި ފަރާތްތަކަކީ ވެސް ދިވެހި ރައްޔިތުން ކަމަށް ވާތީވެ އަސާސީ ޙައްޤުތަކުގެ ބާބުން ޤާނޫނުއަސާސީން ކަށަވަރުކޮށްދީފައިވާ އަސާސީ ޙައްޤުތައް ނިގުޅައިގަނެ، އެ ފަރާތްތަކާ ދޭތެރޭގައި އިހާނެތިކޮށް ޢަމަލުކުރަމުންދާ ދިއުމަކީ ވެސް އަޅުގަނޑު ޤަބޫލުކުރާ ގޮތުގައި ވެއްޖެއްޔާ މިހާރު މި އޮތް ނޭއްގާނީ ސަރުކާރުން ރާވައިގެން، މި ސަރުކާރަށް ތާއީދުކުރާ ވަކި ބަޔަކު އަޑީގައި ތިބެގެން ރޭވުމެއްގެ ތެރޭގައި ތިބެގެން ކުރާ ކަމެއް. އެހެންވީމާ، ހަމައެކަނި ޕެންޝަން ސްކީމެއް ނޫން. އަސާސީ ޙައްޤުތައް. އަސާސީ ޙައްޤުތަކުގެ ތެރޭގައި ވަޒީފާގައި ހުރެގެން، ގުލާނުކޮށްގެން، އޭނަގެ ހަށިގަނޑުން ދާ އޮހޮރުވައިގެން ކުރާ މަސައްކަތަށް ލިބެންޖެހޭ ސަރވިސް ޗާޖު، %10ގައި އޮތް ސަރވިސް ޗާޖު ނުދީ ހިފަހައްޓާފައި އޮންނަ އޮތުމަކީ ވެސް ވަރަށް ބޮޑު ޙައްޤެއް. އިންސާނީ ކަރާމަތަށް އަރައިގަތުން އެއީ. އެހެންވީމާ، މި ވެސް ބަލައިލަންޖެހޭ ކަމެއް. ވަޒީފާގައި ހުރެގެން އަދާކޮށްފައި އޭނަގެ ޚިދުމަތަށް ލިބެންޖެހޭ އުޖޫރަކޮޅު ނުދިނުމަކީ ވެސް މައްސަލަ އެއް. މިފަދަ ފަރާތްތަކާ ދޭތެރޭގައި އެބަ ޖެހޭ ހަރުކަށި ފިޔަވަޅުއެޅޭނޭ ޤާނޫނޫތަކެއް މި މަޖީލީހުން ފާސްކުރަން އެބަ ޖެހޭ. މިއީ އަޅުގަނޑުމެން ކުރަންޖެހޭ ކަމެއް. ސަރވިސް ދިނީމަ، ޚިދުމަތްކުރީމަ ލިބެންޖެހޭ ސަރވިސް ޗާޖުކޮޅާއި ޚިދުމަތްކުރީމަ އެ ލިބެންޖެހޭ މުސާރަކޮޅާ، މި އެއްޗެހި ހިފައްހައްޓައިގެން، މި އެއްޗެހި ކުޑަކޮށް، ވަކި ޕާޓީއަކަށް ސޮއިކޮށްގެން ނޫނީ ވަޒީފާގައި ދެމިނުހުރެވޭނެކަމުގެ ބިރު ދައްކަމުންދާދިއުން. މިއީ މިއަދު އަޅުގަނޑުމެން އެންމެ ބޮޑަށް ކަށަވަރުކޮށްފައި އޮންނަންޖެހޭ އަސާސީ ޙައްޤަކީ. ހަމަމިއާއެކީގައި އަޅުގަނޑު ފާހަގަކޮށްލަން ބޭނުންވޭ ދިވެހިރާއްޖޭގެ އަންހެންވެރިން ޚާއްޞަ ކަމެއްގެ ގޮތުގައި ކުރަމުން އައި، ރަށްރަށުގައި ކުނިކަހަމުންދިޔަ އަންހެންވެރިންނަށް ލިބެމުންދިޔަ ފައިސާ މި ބާޣީ ސަރުކާރުން ދެ ބައިކުޅަ އެއް ބަޔަށް ވުރެ ބޮޑު އަދަދެއް ކަނޑައިލާފައި އޮތްއޮތުން. ޢިއްޒަތްތެރި ރައީސް. މިހިރީ ޙައްޤުތަކަށް އަރައިގަނެފައި ހުރި ވަރު. މިއީ އަސާސީ ޙައްޤުތަކުން މަޙުރޫމުކޮށްފައި ތިބި ވަރު. 300 ރުފިޔާ 1 މަސް ދުވަހު މަސައްކަތްކޮށްގެން ކުނިކަހާ އަންހެނަކަށް ނުލިބުނީމަ ލަދުގަންނަންޖެހޭނެ. އެ ފަރާތްތައް ލައްވާ މަސައްކަތްނުކުރުވިއްޔާ މާ ތާހިރުވާނެހެން އަޅުގަނޑަށް ހީވަނީ. 17 ހާސް ރުފިޔާ ދެމުން އައި ރަށްރަށަށް 5 ހާސް ރުފިޔާ އިން 6 ހާސް ރުފިޔާ އަށް ކުޑަކުރީމަ މީ ދެން އަސާސީ ޙައްޤަށް އަރައިގަތުން ނޫން ކަމަށް ވަންޏާ ރޯމާދުވާލުގައި ކޯޓުތަކުގައި މިހިންގާ ޖަރީމާތަކަށް ބައެއް ފަނޑިޔާރުން، ޖުޑީޝަލް ސަރވިސް ކޮމިޝަން މި އަރައިގަންނަ އަރައިގަތުމަކީ ވެސް ހައްޤަކަށް އަރައިގަތުމެކޭ ނުކިޔޭ. އެހެންވީމާ، މި ހުރިހާ ވާހަކަތަކާ ދޭތެރޭގައި ރިޢާޔަތްކުރީމަ ޕެންޝަން ސްކީމުގެ ތެރެއިން ވެސް ލިބެންޖެހޭ ޙައްޤުތައް ލިބިފައި ހަމަ އެއާއެކީގައި މި އަސާސީ ޙައްޤުތައް ކަށަވަރުކުރަން އެބަ ޖެހޭ. އަޅުގަނޑު ދަންނަވަން އޮތީ ބާޣީ ވަޙީދުގެ ކަރުދާސް ބޯޓަށް ހަމަހޭގައި ތިބެގެން ނާރާށޭ. ކަނޑު މެދަށް ގިރޭނޭ. ޝުކުރިއްޔާ ޢިއްޒަތްތެރި ރައީސް.

މާފަންނު ދެކުނު ދާއިރާގެ މެންބަރު އިބްރާހީމް ރަޝީދު ވާހަކަދެއްކެވުން:

ޢިއްޒަތްތެރި ރައީސް، އަޅުގަނޑު މި ބިލަށް ތާއީދުނުކުރަނީކީ ނޫން. މި އިޞްލާޙަށް ތާއީދުނުކުރަނީކީ ނޫން. އެހެންނަމަވެސް އަޅުގަނޑު ކަންބޮޑުވާ ސަބަބަކީ މިހާރު އަޅުގަނޑުމެން ވިސްނަންޖެހޭ ޕެންޝަން ފަންޑަށް ވަނީ ކިހިނެއްތޯ، ޢިއްޒަތްތެރި ރައީސް. ޕެންޝަން ފަންޑުގައި ހުންނަ ފައިސާ ސަރުކާރުން އެބަ ނަގާ. ޓްރެޜަރީ ބިލާއި ބޮންޑްގެ ގޮތުގައި އެބަ ނަގާ. ނަގާފައި އެއަށް ދައްކާ ފައިސާ އަނެއްކާވެސް މި ނަގަނީ ޗަމްޕާ ބްރަދާސް ކަހަލަ އަމިއްލަ ކުންފުނިތަކުން. ކުދިކުދި މަސްދުވަހަށް، 2 މަސްދުވަހަށް ބޮޑެތި އަދަދުތަކުގެ އިންޓްރަސްޓު ރޭޓެއްގައި ނަގަނީ. ނެގީމަ މި ވާ ގޮތަކީ މުޅި ދައުލަތުގެ މުޅި މާލީ ނިޒާމު ފުނޑުފުނޑުވެގެން، ޢިއްޒަތްތެރި ރައީސް އަޅުގަނޑު ޤަބޫލުކުރަނީ ޔަތީމުންނާއި މިސްކީނުންނާއި ފަގީރުންނާ ހިސާބުގައި ހުރި އެއްޗެއް ނޫން. އަތްއަޅާ ގަންނަވައިލާފައި ހަމައެކަނި އަޅުގަނޑުމެން ފައިސާ ދައުލަތުގެ މަޤާމުތަކުގައި ނުވަތަ އެހެން ބަޔަކު ކާން ޢިއްޒަތްތެރި ރައީސް، ވިސްނަންޖެހޭ. ރާއްޖޭގައި މިހާރު އޮތް މާލީ ނިޒާމަކީ ހަރުދަނާ ނިޒާމެއް ނޫންކަން މުޅި ދުނިޔޭގެ ހުރިހާ ޤައުމުތަކުން، ދުނިޔޭގެ މާލީ އިދާރާއިންނާއި ދިވެހިރާއްޖޭގެ ކަންކަމާ ބެހޭ މާހިރުންނާ، ދުނިޔޭގެ މާހިރުން ގޮވަމުންދާއިރު އަޅުގަނޑުމެން ވިސްނާލަން އެބަ ޖެހޭ ކިހިނެއްކަން އަނެއްކާވެސް މި ހަދަނީ. އަނެއްކާވެސް އިތުރަށް ދައުލަތުން ފައިސާތަކެއް ނެގެނީތޯ؟ ނުވަތަ އޭގެތެރޭގައި ހުރި އެއްޗެހިތަކެއް އަނެއްކާވެސް ނަގައި އެއްކުރަނީތޯ. ކޮންތާކުންތޯ މި ފައިސާ އަންނަނީ. އިތުރުވާ ފައިސާ އަކީ ކިހިނެއްވާ ފައިސާ އެއްތޯ އަޅުގަނޑުމެން ދިރާސާކުރަންޖެހޭ ޢިއްޒަތްތެރި ރައީސް. މީ އަޅުގަނޑުމެން ކުރަންޖެހޭ ކަމަކީ. މިހާރު ދުނިޔޭގައި މިހާރު އޮންނަ ހަރުދަނާ އުސޫލަކީ ޢިއްޒަތްތެރި ރައީސް، އަޅުގަނޑު ތަކުރާރުކޮށްލަން. ޕެންޝަން ފަންޑު މީހުންނާ ވެސް އަޅުގަނޑުމެން ވާހަކަދެއްކިން. ރާއްޖޭގައި މިހާރު އެހެރަ ފަންޑަކީ ދުރު މުސްތަޤުބަލަށް ދަރިންނާއި ދަރިންނާ އެތައް ބަޔަކަށް ރައްކާކޮށްދޭންޖެހޭ ޚަޒާނާއެއްގެ ގޮތުގައި ބަހައްޓަންޖެހޭ އެއްޗެއް. ދުނިޔޭގެ އެބަ އޮތް ބާޒާރެއް، ރަނުގެ ބާޒާރެއް، ބައޯމެޓަލިކު ސިސްޓަމެއްގެ ތެރޭގައި ރަނަށް ނުވަތަ ރިއްސަށް ހަދާފައި ވެސް ބަހައްޓަންޖެހޭ. އެހެންނޫންނަމަ އެ ފައިސާ އަކީ އަޅުގަނޑު މި ދަންނަވަނީ މާދަމާ ވެސް ދިވެހިރާއްޖެ އަށް ޔޫ.އެސް ޑޮލަރަށް އަންނަ ބަދަލެއްގެ ސަބަބުން އިންޑޮނޭޝިޔާ އަށް ވީހެން 1 ހާސް ރުފިޔާ އަށް ޑޮލަރެއް ލިބޭ ދަރަޖަ އަށް ގޮއްސިއްޔާ ޕެންޝަން ފަންޑަށް ލާރި ހޯދަން ބަލާއިރުގައި އާޚިރުގައި އޭނަ މުސްކުޅިވާ ދުވަހު އޭނަ އަށް ލިބެނީ 1 ހާސް ރުފިޔާ. އެ ލިބޭ 1 ހާސް ރުފިޔާ އަށް އޭނަ އަށް ލިބެނީ 1 ޑޮލަރު. އެހެންވީމާ، ޢިއްޒަތްތެރި ރައީސް، ދުނިޔޭގެ ހާލަތަށް އަޅުގަނޑު ވިސްނަންޖެހޭނެ. އަޅުގަނޑުމެން މިތިބީ ކޮންތަނެއްގައިކަން ވެސް ވިސްނަންޖެހޭނެ. އަޅުގަނޑުމެންނަށް ލަންކާ އަށް ނުވަތަ ބުޑިސްޓުންނާ، ތަންތާ މި އުޅޭ ހަނގުރާމަތަކާ އެއްޗެހި ފަށައިގެން، ތަޅާފޮޅުމާ އެކި ކަންތައްތަކުގައި ހަމަ ޤައުމަށް ނުވަތަ ވަށައިގެން ހުރި އަވައްޓެރި ޤައުމުތަކަށް ކަމެއް ޖެހިއްޖެއްޔާ ދެން އަޅާނެ ފިޔަވަޅުތަކަށް ވެސް ވިސްނަންޖެހޭ. ދުރުވިސްނަންޖެހޭ ޢިއްޒަތްތެރި ރައީސް. އަޅުގަނޑުމެން ކަމެއް ކުރާއިރު ހަމައެކަނި ނިތްކުރިޔަށް ވިސްނާފައި ކަންތައްތައް ކޮށްގެންނުވާނެ. ޢިއްޒަތްތެރި ރައީސް، އަޅުގަނޑު މިހެން މި ދަންނަވަނީ ހަމަ ބިރުގަންނާތީ. މާމިނގިލީގައި އެއީ އެންމެ؛ ލީޑަރު އެ ހުންނަނީ. ލީޑަރުގެ ރަށަށް ނަރުދަމާ އެއް ނެތް، ބޯފެނެއް ނެތް، އަޅައިދީފައި ހުރި މިސްކިތް އެހެރީ ވިލާތުގެ ފަރަންޖީން އަޅާފަ. މީ އަޅުގަނޑުމެން ކަންބޮޑުވާ ކަމަކީ. މި މައްސަލައިގައި ކަންބޮޑުވާނީ ކިހިނެއްތޯ؟ އޭނަގެ ރައްޔިތުންނަށް އޭނަ އިޚްލާސްތެރިނުވި މީހަކު، މުޅި ދައުލަތަށް އިޚްލާސްތެރި، ދިވެހި ރައްޔިތުންނަށް؛ ރަށުގައި ތިބި މާމިނގިލީ ރައްޔިތުންގެ ގައިގައި ކަސްއަޅާފައިއޭ އެ ތިބީ. އޭނަ ލަދުގަންނަންޖެހޭނޭ. މިސްކިތެއް އެޅީތީވެ އެހެރީ ވިލާތު ފަރަންޖީ، ރެޑްކްރޮސްއިންނޭ މިސްކިތެއް އަޅާފައި މާމިނގިލީގައި ޢިއްޒަތްތެރި ރައީސް. އަޅުގަނޑާ އެކު އެންމެ ފަހުން ދުވަހު މުޒާހަރާ އަށް ނިކުތީ ނުވަތަ ލޮލީ ބުރަކަށް ނިކުތީ އިއްޔެ ނޫން އިހަށްދުވަހު މާމިނގިލީ ކުދިންތައް. ނިކުތީމަ ބުނީ އެ ކުދިންނަށް 2 ރޭ އަންގައިފި ބައްޓާ، އެ ރަށުގައި ހައްދާ ދަނޑުން އުފައްދާ އެއްވެސް އެއްޗެއް ނުގަންނާނެ ކަމަށް. ނުގަންނާނެ. މީ ޢިއްޒަތްތެރި އަޅުވެތިކުރުމޭ. އެ ރަށުގައި ހުރިއްޔާ ހުރިހާ ފެނެއް، ފަން އައިލެންޑު، މާފުކުރައްވާތި! ހޮލިޑޭ އައިލެންޑު ޖެހިގެން އޮންނަނީ. 100 ފޫޓު، ހުރިހާ ފެނެއް 18 އަހަރު މި ވަނީ އެ ރަށުން ފެންދަމައިގެން ގެންދާތާ. ކީއްތަވާނީ އެ ރަށުގައި އޭނަ ޑީސަލިނޭޝަން ޕްލާންޓެއް ބަހައްޓައިދިނިއްޔާ. އޭނަގެ ގާތްތިމާގެ މީހުންނޭ. އެހެންވީމާ، ޢިއްޒަތްތެރި ރައީސް އަޅުގަނޑު ބިރުގަންނަނީ. މި ރާއްޖޭގައި ޢަދުލުވެރި ރައީސަކު އަންނަންވެގެން ކެންޑިޑޭޓަކަށް އޭނަ ދަޢުވާކުރާ މީހާ ވެސް އެހެރީ އޭނަގެ ހުރި ފެންވަރު. އެހެންވީމާ، މި ހުރިހާ ކަމަކަށް ވިސްނާފައި އަޅުގަނޑުމެން ޢިއްޒަތްތެރި ރައީސް އެމް.ޑީ.ޕީން މި މަސައްކަތްކުރަނީ ޢަދުލުވެރި ރައީސެއް، ޢަދުލުއިންޞާފުގެ ޙުކޫމަތަކުން މަސައްކަތްކޮށްދޭނެ ވެރިޔަކު މި ރާއްޖެ އަށް ގެންނަން. އެއީ ރައީސް ނަޝީދު. އެ މަނިކުފާނަށް ކުރެވޭނެ. އެ މަނިކުފާނު ކުރަމުންގެންދިޔަ ކަންތައްތައް އެހެރީ ކޮމިޓީގައި ވެސް. މި ނިޒާމެއް، ހަރުދަނާ މާލީ ނިޒާމެއް ގެންނަން ކުރި؛ އެހެން އެއްވެސް ފަރާތެއް އައިސްގެންނުވާނެ ޢިއްޒަތްތެރި ރައީސް. މިސާލެއް މި ދެންނެވީ. ޖުމްހޫރީ ޕާޓީގެ ލީޑަރު އިސްލާމްދީނޭ ކިޔާފައި އޭނަ ނިކުންނަނީ. އެ ނިކުންނައިރު އޭނަ ކުރިމަތީގައި އެ އިނީ ﷲ ވަޙީ ބަސްފުޅޭ. وَأَمْرُهُمْ شُورَىٰ بَيْنَهُمْ، މަޝްވަރާގެ މަތިން މަސައްކަތްކުރާށޭ. ބުނިއިރުގައި ބަޣާވާތްކުރަން ހަޅޭއްލަވަން ހުރީ. ލަދެއްނުގަނޭ އޭނަ. މިހާރު އިސްލާމްދީނޭ ކިޔަނީ. ކޮބައިތޯ އިސްލާމްދީނުގައި އޮވޭތަ وَأَمْرُهُمْ شُورَىٰ بَيْنَهُمْ، އެއީ މަޝްވަރާގެ...

ރިޔާސަތުން ވާހަކަދެއްކެވުން:

ޢިއްޒަތްތެރި މެންބަރު، ޢިއްޒަތްތެރި މެންބަރު، މައުޟޫޢިން ބޭރަށް ވަޑައިގެންނެވޭ އެބަ. އެހެންކަމުން މައުޟޫޢުގެ ތެރޭގައި ވާހަކަކޮޅު ކުރިޔަށް ގެންދަވާ. 

މާފަންނު ދެކުނު ދާއިރާގެ މެންބަރު އިބްރާހީމް ރަޝީދު ވާހަކަދެއްކެވުން:

...މި އަންނަނީ ހަމަ ހުރިހާ ޙަޟާރާތްތަކެއް. މަޝްވަރާގެ އުސޫލުން މަސައްކަތްކުރި ހުރިހާ ޙަޟާރާތްތައް ތިބީ އުފަލުގަ. އެހެންނަމަވެސް މިހެން މަގުމަތިން ވެރިކަން؛ ޢިއްޒަތްތެރި ރައީސް މީ ދުސްތޫރެއް ކަނޑައެޅި ކީރިތި ޤުރުއާން މީގެތެރޭގައި ވާ ގޮތަށް. ރަސޫލާގެ ސުންނަތާ އެ ހުރިހާ އެއްޗެހި ހިމެނޭ ގޮތަށް އަޅުގަނޑުމެން މީގަ. ކީއްވެގެންތޯ ފަނޑިޔާރުގެ އިން ޤާނޫނު ނެތޭ ކިޔާފައި ޙުކުމްނީއްވަނީ އެ މީހުންނަށް. އިސްލާމީ ޝަރީޢަތް ނެތީތޯ؟ ޢަދުލުވެރި ކީއްވެގެންތޯ ނުވަނީ. އެއްވެސް މީހަކު ކޯޓުގައި އެދިއްޖެ ހާލަތެއްގައި އޭނަ އަށް ފުރުޞަތުދޭންޖެހޭނެ. ކޯޓަށް ގޮއްސަ، ކަލޭ ފައިސާ ނުދައްކައޭ މިވެނި އެއްޗެކޭ، ކަލޭގެ މައްސަލަ އެއް ނުބެލޭނޭ، ލޯޔަރެއް ނެތޭ، ނޫނެކޭ ކިޔާފައި ޙުކުމެއް ނީއްވޭނެ. ޢިއްޒަތްތެރި ރައީސް. އިންސާނެއްގެ ލޮލަކީ ދިވެހި ދައުލަތުން، ޢަދުލުވެރިނުވަނީ އިންސާނެއްގެ ލޮލަށް، އަސްވާޑު ލޮލަށް 300 ރުފިޔާއޭ. ޤާސިމުގެ ބިއްލޫރިގަނޑަށް އޮތީ ކިހާވަރެއްތޯ؟ ބިއްލޫރިގަނޑަށް ޙުކުމްކުރީ. 12 އަހަރަށް ޖަލަށް. މީތޯ އިންސާފަކީ ޢިއްޒަތްތެރި ރައީސް. އެހެންވެ އަޅުގަނޑު މި ދަންނަވަނީ މި މާލީ ނިޒާމު ދިވެހިރާއްޖޭގައި ފުނޑުފުނޑުވެގެން ހިގައިދާނޭ. ނުހަދާށޭ، މިހެން ނުހަދާށޭ. ދިވެހިރާއްޖެ ދުވާލަކަށް 47 މިލިއަނަށް ވުރެ ގިނަ ރުފިޔާ ދިވެހިރައްޔިތުންގެ ފައިސާ އިން އެބަ ޚަރަދުކުރޭ ޢިއްޒަތްތެރި ރައީސް. ޔަތީމުންނާއި މިސްކީނުންނާ ގެދޮރު ނެތިފައޭ އެ ތިބެނީ ޢިއްޒަތްތެރި ރައީސް. އަޅުގަނޑުމެން ވިސްނަންޖެހޭ މިކަމާ. މީ އަޅުގަނޑު މި ދަންނަވާ ވާހަކަ އަކީ. މިހާރު އިންތިހާ އަށް ދިޔައީ. ދީނޭ، ޞާލިޙު އަޅުންނޭ ކިޔައިގެން ނިކުތް ބަޔަކު އިސްލާމްދީނުގެ ނަމުގައި މުޅި ޤައުމުގައި ފިތުނައުފައްދައި، މުޅި ޤައުމު ފުނޑުފުނޑުކޮށްފިއޭ ޢިއްޒަތްތެރި ރައީސް. ރައީސް ނަޝީދު އެހެންތޯ. ރައީސް ނަޝީދު؛ ހަމައެކަނި އަޅުގަނޑު މިއެއް ނޫނޭ. އަޅުގަނޑު ނުދެކެން ދިވެހިރާއްޖޭގެ ވެރި އެއް ރައީސް ނަޝީދު ނޫނިއްޔާ ދިވެހިރާއްޖޭގެ ހަދީޘް ފޮތްތައް ބެހީ ރަށްރަށަށް ގޮސް. އެންމެ ފަހުން ވެސް ވަޢުދުގެ ދަތުރުގައި އިމާމު ބުޚާރީ އިމާމް މުސްލިމުގެ ހުރިހާ ހަދީޘް ފޮތްތަކެއް ރާއްޖޭގައި ބެހީ. ދީނަށް އުޅެވޭނެ ގޮތާއި ދީނަށް...
ރިޔާސަތުން ވާހަކަދެއްކެވުން:

މިހާރު އަޅުގަނޑު ފުރުޞަތު މި އަރުވަނީ އިސްދޫ ދާއިރާގެ ޢިއްޒަތްތެރި މެންބަރު އަޙްމަރު ރަޝީދު އިބްރާހީމަށް. 

(ނިޒާމީ މައްސަލަ)

އިސްދޫ ދާއިރާގެ މެންބަރު އަޙްމަދު ރަޝީދު އިބްރާހީމް ވާހަކަދެއްކެވުން: 

ޢިއްޒަތްތެރި ރައީސް، އަޅުގަނޑު އެދުނީ ނިޒާމީ ނުކުތާއަކަށް. އަޅުގަނޑު ދަންނަވާނީ މިއީ ރައްޔިތުންގެ މަޖިލީހޭ. މިއީ ކުޅިވަރުކުޅޭ ތަނެއް ނޫނޭ. ރައީސަށް އެނގިވަޑައިގަންނަވާނެ އެ ބޭފުޅާ ވާހަކަފުޅު އެ ދެއްކެވީކީ މިތާ އޮތް ބިލަކަށް ނޫންކަން. ހަމަ ބޭނުންހާ ވާހަކަފުޅުދައްކަވަންދެން ތި އިންނެވީ ހަމަ މަޑުމަޑުން. އަޅައި ކަހައި ވެސް ނުލައްވާ. 

ރިޔާސަތުން ވާހަކަދެއްކެވުން:
ތި ވިދާޅުވީ ނިޒާމާ ބެހޭ މައްސަލަ އެއް ނޫން. އަޅުގަނޑަށް ފާހަގަކުރެވުނު ހިސާބުން ޢިއްޒަތްތެރި މެންބަރަށް އަޅުގަނޑު ރިކުއެސްޓުކޮށްފައި ވާނީ އަޅުގަނޑުމެންގެ ކުރިމަތީގައި ހުށަހެޅިފައި މި ވާ ބިލުގެ ތެރޭގައި ބަހުސް ކުރިއަށް ގެންދިއުމަށް. އެހެންކަމުން ތިއީ ނިޒާމާ ބެހޭ މައްސަލަ އެއް ކަމަކަށް އަޅުގަނޑު ޤަބޫލެއްނުކުރަން. މިހާރު އަޅުގަނޑު ބޭނުން ވަޑައިގެންތިއްބެވި އެއްވެސް ޢިއްޒަތްތެރި މެންބަރަކު ފުރުޞަތަކަށް އެދިވަޑައިގަންނަވަން ބޭނުންފުޅުތޯ. މިހާރު އަޅުގަނޑަށް ލިބިފައިވާ ލިސްޓުގައި އޮތް ޢިއްޒަތްތެރި މެންބަރަށް ފުރުޞަތުއަރުވައި، އެންމެ ފަހު މެންބަރަށް ފުރުޞަތުއަރުވައި ނިމިގެން އެ ދިޔައީ. އެހެންކަމުން، މިހާރު ވަޑައިގެން ތިއްބެވި ޢިއްޒަތްތެރި މެންބަރުންގެ ތެރޭގައި މި ބިލަށް ވާހަކަދެއްކުމަށް ބޭނުންފުޅުވާ އެއްވެސް ބޭފުޅަކު އިންނެވި ކަމަށް ވަނީ ވިއްޔާ ފުރުޞަތަށް، ބަޓަނަށް ފިއްތަވައިލެއްވުން އެދެން. އާދެ! ދިއްދޫ ދާއިރާގެ ޢިއްޒަތްތެރި މެންބަރު އަޙްމަދު ސަމީރަށް ފުރުޞަތުއަރުވަން. 

ދިއްދޫ ދާއިރާގެ މެންބަރު އަޙްމަދު ސަމީރު ވާހަކަދެއްކެވުން:

ޝުކުރިއްޔާ ޢިއްޒަތްތެރި ރައީސް. ޕެންޝަނުގެ މައްސަލައާ ގުޅޭ ގޮތުން ނުވަތަ ޕެންޝަނާ ބެހޭ ޤާނޫނަށް ބަދަލެއް ގެނައުމަށް ޓަކައި ހުށަހަޅާފައިވާ ހުށަހެޅުމާ ބެހޭ ގޮތުން އަޅުގަނޑުގެވެސް ބައެއް ޚިޔާލުތައް އެބަ ހުރި. އަދި ޚާއްޞަ ގޮތެއްގައި ޖުޑީޝަރީގައި ހިމެނިވަޑައިގަންނަވާ ނުވަތަ އެ ދާއިރާގައި މަސައްކަތްޕުޅުކުރައްވާފައި ތިއްބެވި ބޭފުޅުންނަށް ޕެންޝަންދިނުމާ ބެހޭ ގޮތުން މައްސަލަތަކެއްގައި އަޅުގަނޑުމެން މި މަޖިލީހުގެ ކޮމިޓީއެއްގައި ވެސް ވަނީ މަޝްވަރާކުރެވިފަ. ޢިއްޒަތްތެރި ރައީސް، އެބަ ހުރި މައްސަލަތަކެއް. އެ މައްސަލަތައް ހައްލުކުރުމަށް އަޅުގަނޑުމެން ނިކުންނައިރު އެ މައްސަލަތަކުގައި އަދި ޖުޑީޝަރީގެ އިތުރަށްވެސް އެހެން ދައިރާތަކުގައި ވެސް އެ މައްސަލަތައް އެބަ ހުރި. މީގެތެރޭގައި އެބަ ހުރި ދައުލަތުން އޭގެކުރީގެ ވަޒީފާތަކުގައި ތިއްބެވި، ވަގުތީ ގޮތުން ގެންގުޅުއްވާފައި ތިއްބެވި ބައެއް ބޭފުޅުން މަޤާމުން ވަކިކުރެއްވިއިރު އެ މަޤާމުތަކަށް އެ ބޭފުޅުން ދޫކޮށްލެއްވިއިރު އެ  ބޭފުޅުންނަށް ވެސް އެއްވެސް އިނާޔަތެއް ނުދީ ދޫކޮށްލައްވާފަ. އަދި ހަމަ އެއާއެކުގައި ޤާނޫނުއަސާސީ އަށް ޢަމަލުކުރަންފެށުމާ ހިސާބުން ފެށިގެން ޝަރުޢީ ނިޒާމުގެ ތެރެއިން އުމުރުން ދުވަސްވުމުގެ ސަބަބުން ނުވަތަ ޝަރުޢީ ނިޒާމުގައި އުމުރުން 20 އަހަރުދުވަށްވުރެ ދިގު މުއްދަތެއްގައި ޚިދުމަތްކުރައްވާފައި ހުރި ބައެއް ފަރާތްތައް ވެސް އެ ޚިދުމަތުން އެއްކިބާވެ، ނުވަތަ އެހެން ވަޒީފާތަކުގައި އުޅެމުން ވެސް އެބަ ގެންދަވާ. އެހެންވީމާ، މިފަދަ ކަމެއް ހަމަޖެހިގެން ނުވަތަ މިފަދަ ކަމަކާ މެދު  މަޝްވަރާކުރެވޭއިރު މިއީކީ ހަމައެކަނި ވަކި ސްޕެސިފިކު މީހުންނާ މެދުގައި ވިސްނަންޖެހޭ ކަމެއް ކަމަކަށް އަޅުގަނޑު ނުދެކެން. މިއީ ވަރަށް ދުރާލައި، މި މައްސަލަތައް ދިމާވެފައި ހުރި ހުރިހާ ފަރާތްތަކަށް ވިސްނުންތެރިކަމާއެކުގައި މިކަން ހައްލުކުރަން އެބަ ޖެހޭ. މިސާލެއްގެ ގޮތުން ދަންނަވާ ނަމަ ދިވެހިރާއްޖޭގެ ޖުމްހޫރިއްޔާ ޤާނޫނުއަސާސީ އިޞްލާޙުކޮށް، އެއަށް ޢަމަލުކުރަން ފެށުނު ހިސާބުން ފެށިގެން އެ ޤާނޫނުއަސާސީގައި ލިޔެފައި އޮތީ އޭރު 1997 ވަނަ އަހަރުގައި ޢަމަލުކުރަމުން އައި ޤާނޫނުއަސާސީގައި އޮތް އުއްތަމަ ފަނޑިޔާރު މަނިކުފާނުގެ މަޤާމުގައި ހުންނެވި، އެ މަޤާމު އުވިގެންދާނެ ކަމަށް. ނަތީޖާއަކަށް ވެގެންދިޔައީ ޝައިޚް މުޙައްމަދު ރަޝީދު އިބްރާހީމްގެ މަޤާމު އުވިގެންދިއުން. ދެން ކީއްތޯކުރާނީ. ޤާނޫނުއަސާސީ އަށް އެގޮތަށް ބަދަލުގެނައުމުގެ ސަބަބުން އެ މަނިކުފާނުގެ މަޤާމު ގެއްލުނީ. އެހެންނަމަވެސް އެ މަނިކުފާނު ވެސް އެބަ އޮތް ހުށަހަޅުއްވާފައި ތިމަންނާ އަށް އެ އިނާޔަތާއި ހިމާޔަތާއި ރައްކާތެރިކަން ލިބިވަޑައިގަންނަވަންޖެހޭ ކަމަށް. ދެން އެކަން އެގޮތަށް ކޮށްލަން ބަލާއިރު އަޅުގަނޑުމެންނަށް ފާހަގަކުރެވޭ އަނެއް ނުކުތާ އަކީ ހަމަ 97 ވަނަ އަހަރު ޤާނޫނުއަސާސީ އަށް ފަހުގައި، 2008 ވަނަ އަހަރު ޤާނޫނުއަސާސީ އިޞްލާޙުކޮށް، އެއަށް ޢަމަލުކުރަންފެށި ހިސާބުން ފެށިގެން 5 އަހަރުގެ މުހުލަތަކަށް އިންތިޚާބުކޮށްފައި ތިބި ރައްޔިތުންގެ މަޖިލީހުގެ މެންބަރުންގެ ތެރެއިން އެ މީހުންގެ އެއް އަހަރުގެ ދައުރު ދޫކުރައްވައި ޤާނޫނުއަސާސީގައި ބުނާ ގޮތުގެ މަތިން ޖެހުނީ އިންތިޚާބަކަށް ވަޑައިގަންނަވަން. އެހެންވީމާ، އެ ބޭފުޅުންނަށް ވެސް އިންތިޚާބުވެފައި އޮތް 5 އަހަރުގެ ތެރެއިން މުއްދަތުތަކެއް ގެއްލިގެންދިޔަ. ހަމަ މި ދެންނެވި މަގުން އެބަ ހުރި ހަމަ ގެއްލުންތަކެއް ލިބިވަޑައިގެންފަ. އިތުރަށް ޝަރުޢީ ނިޒާމުގެ ތެރޭގައި ވެސް ބައެއް ފަރާތްތައް އައި ބަދަލާ ގުޅިގެން އެ މީހުންގެ މަޤާމު ގެއްލުނީތީ އެ މީހުންނަށް އެ އިނާޔަތް ނުލިބި އެބަ ހުރި. އަދި ހަމަ ގިނަ ދުވަސްތަކެއް ވަންދެން ވަޒީފާ އަދާކޮށްފައި އަތޮޅުތަކުގައި ތިއްބެވި ބައެއް ފަރާތްތަކާ އަދި މާލޭގެ ކޯޓުތަކުގައި ވަޒީފާ އަދާކުރައްވާފައި ތިއްބެވި ބައެއް ފަރާތްތައް އެބަ ހުރި އެ ބޭފުޅުންނަކަށް އެ އިނާޔަތެއް ނުވަތަ ގަނޑުކޮށް އެއްވެސް އެއްޗެއް ލިބިވަޑައިނުގަންނަވައި، މަޤާމުން ދުރުވެވަޑައިގެންފައި ތިއްބެވި ބޭފުޅުން އެބަ ތިއްބެވި. އަދި މިއަދު އެ ޚިދުމަތުގައި އެހެން މަޤާމުތަކުގައި ތިއްބެވި ބޭފުޅުން ވެސް އެބަ ތިއްބެވި. އެހެންވީމާ، ޢިއްޒަތްތެރި ރައީސް، މި ބިލާ މެދުގައި އަޅުގަނޑު ދަންނަވަން އޮތީ މި ސްކީމާ މެދުގައި ނުވަތަ މިއާ ގުޅޭ ގޮތުން އެއްޗެއް ދޭ ގޮތަށް ބަލަމުންދާއިރު މިގޮތަށް ދިމާވެފައި ހުރި އެތައް ހާދިސާތަކެއްގައި ދިމާވެފައި ހުރި އެތައް ބަޔަކު އެބަ ތިއްބޭ. އެހެންވީމާ، އެ ހާދިސާތަކާ އެކަންކަމަށް ރިޢާޔަތްކޮށްގެން މުޅި ހުރިހާ އެންމެން ހިމެނޭ ގޮތަކަށް އެ ކަންކަމުގައި ޢަމަލުކުރުމަކީ މުހިއްމު ކަމެއް ކަމުގައި އަޅުގަނޑު ދެކެން. އަޅުގަނޑުމެން ޤާނޫނަށް ބަދަލުގެންނައިރު ހަމައެކަނި ވަކި ބައެއްގެ މައްސަލަތައް ހުށަހެޅުނީމާ އެ މައްސަލަތަކަށް އެކަނި އެޑްރެސްކޮށްފައި އެ ބަދަލު ގެނައުމަކުން އެކަން ހައްލެއްނުވާނެ. މީގައި އެބަ ހުރި ވަރަށް ބޮޑެތި މައްސަލަތައް. ޝަރުޢީ ނިޒާމުގެ ތެރޭގައި ތިއްބެވި ވަޒީފާއަދާކުރެއްވި ބޭފުޅުންނަށާ އަދި ސިވިލް ސަރވިސްގެ ވަޒީފާގައި ތިއްބެވި ބޭފުޅުންނަށާ އަދި އެނޫން ދާއިރާތަކުގައި ވަޒީފާގައި ތިއްބެވި ބޭފުޅުންނަށް ވެސް މި މައްސަލަތައް އެބަ ހުރި ކުރިމަތިވެފަ. އަދި އަޅުގަނޑުމެންގެ މި މަޖިލީހުގެ ތެރޭގައި ވެސް އެކަން އޮތްކަން އަޅުގަނޑު ފާހަގަކުރަން ބޭނުން. ޢިއްޒަތްތެރި ރައީސް. އެހެންކަމުން، އަޅުގަނޑު ދަންނަވާލަން ބޭނުންވަނީ މިފަދަ ބިލެއް މިގޮތަށް ބަދަލުތަކެއް ގެނެސް ކަންތައްތައް ކުރާއިރު ރަނގަޅު ދިރާސާ އެއް ކުރެވި، ރާއްޖޭގައި މި ހާލަތު ދިމާވެފައި ތިބި ހުރިހާ އެންމެންނަށް ވެސް މީގެން ހައްލުތަކެއް ގެނެވޭނެ ގޮތަކަށް އެކަން ކުރެވުން. ދެން، މި ވާހަކަ މިގޮތަށް ދައްކާފައި ޕެންޝަންގެ އޮފީހާ އެކަމާ މަޝްވަރާކޮށް ވާހަކަދައްކާލީމަ އެ ބޭފުޅުންގެ އަދި އިތުރު ބައިވަރު ކޮންސަރންތަކެއް އެބަ ހުރި. އެ ބޭފުޅުން ވިދާޅުވަނީ އެ ބޭފުޅުންނަށް ލިބިވަޑައިގެންފައި ހުރި ފައިސާ ނުވަތަ ދައުލަތުގެ ބަޖެޓުން ލިބޭ އެއްޗަކުން މި ތަފާތު ޚަރަދުތައް ތަފާތު ގޮތްގޮތަށް އެކިކަހަލަ އިނާޔަތްތަކެއް ދީ، ކަންތައްތައް ކުރަންވެއްޖެ ނަމަ އެ ކަންކަން ނެތޭ ބެލެހެއްޓޭކަށް. މި ނިޒާމު އެބަ ޖެހެއޭ ހަރުދަނާ ގޮތެއްގައި ފައިދާހުރި ގޮތެއްގައި ބަދަލުކުރެވޭނެ ގޮތަކަށް ވާން. އެހެންވީމާ، އަޅުގަނޑު ދަންނަވަން ބޭނުންވަނީ މިކަން އިޞްލާޙުކުރެވިގެންދާއިރު އަޅުގަނޑުމެން ބަލަން އެބަ ޖެހޭ ޚާއްޞަ ގޮތެއްގައި ޕެންޝަން ސްކީމުގެ އޮފީހާ  މަޝްވަރާކުރެވިގެން އެ ބޭފުޅުންގެ ވެސް މަޝްވަރާގެ މަތިން މި ކަންކަން ދިގު މުއްދަތެއްގައި ދެމެހެއްޓެނިވި ގޮތެއްގައި މިކަން ކުރެވޭނެ މަގަށް މިކަންކަން ފަހިވެގެންދާން. ޝުކުރިއްޔާ ޢިއްޒަތްތެރި ރައީސް ދެއްވި ފުރުޞަތަށް. 

ރިޔާސަތުން ވާހަކަދެއްކެވުން:

ޝުކުރިއްޔާ ޢިއްޒަތްތެރި މެންބަރު. އަނެއްކާވެސް އަޅުގަނޑު ދަންނަވާލަންޖެހެނީ މި ބިލަށް ބަހުސްކުރުމަށް ޢިއްޒަތްތެރި މެންބަރަކު އެދިވަޑައިގަންނަވާ ކަމަށް ވަންޏާ އަޅުގަނޑުމެންނަށް އިޝާރާތްކޮށްލަދެއްވާށޭ. އެހެންނޫންނަމަ އަޅުގަނޑަށް ޖެހޭނީ މި ބިލުގެ ބަހުސް މިހާހިސާބުން ނިންމާލައި، ފަހު ފުރުޞަތު ބިލު ހުށަހެޅުއްވި ފަރާތަށް އަރުވަން. އެހެންކަމުން، އަޅުގަނޑު އަދި ކުޑައިރުކޮޅެއް ބަލައިލާނަން ވާހަކަދައްކަން އެދިވަޑައިގަންނަވާ ޢިއްޒަތްތެރި މެންބަރަކު ހޯލްތެރޭގައި ވަޑައިގެންއިންނެވިތޯ. (ވަގުތުކޮޅަކަށްފަހު) އާދެ! މިހާހިސާބުން އަޅުގަނޑު މިހާރު އެދިވަޑައިގެންނެވި ޢިއްޒަތްތެރި މެންބަރުންނަށް ފުރުޞަތުއަރުވައި ނިމުނީ. ދެން ޖެހޭނީ. އެހެންކަމުން އަޅުގަނޑު މި ފުރުޞަތު މި އަރުވަނީ ހިތަދޫ ދެކުނު ދާއިރާގެ ޢިއްޒަތްތެރި މެންބަރު ޙަސަން ލަޠީފު ހުށަހަޅުއްވާފައިވާ ޤާނޫނު ނަންބަރު 8/2009، ދިވެހިރާއްޖޭގެ ޕެންޝަނާ ބެހޭ ޤަނޫނަށް އިޞްލާޙުގެނައުމުގެ ފަހުބަސް އިއްވުމަށާ އަދި ބަހުސްގެ މަރުޙަލާގެ ތެރޭގައި ޢިއްޒަތްތެރި މެންބަރުން ހާމަކުރެއްވި، ސާފުކުރަން އެދިވަޑައިގެންނެވި ބައެއް ކަންކަން ސާފުކުރެއްވުމަށް މި ފުރުޞަތު  މި އަރުވަނީ. ފަހު ފުރުޞަތު ބިލު ހުށަހެޅުއްވި ފަރާތަށް. ހިތަދޫ ދެކުނު ދައިރާގެ ޢިއްޒަތްތެރި މެންބަރު ޙަސަން ލަޠީފު ވާހަކަކޮޅު ކުރިއަށް ގެންދިއުމަށް ދަންނަވަން. 

ހިތަދޫ ދާއިރާގެ މެންބަރު ޙަސަން ލަޠީފު ވާހަކަދެއްކެވުން: 

`. އައްސަލާމްޢަލައިކުމް ވަރަޙްމަތުﷲ ވަބަރަކާތުހޫ. ޤާނޫނު ނަންބަރު 8/2009، ދިވެހިރާއްޖޭގެ ޕެންޝަނާ ބެހޭ ޤާނޫނަށް ހުށަހެޅި މި އިޞްލާޙުގައި ޢިއްޒަތްތެރި މެންބަރުން ވަރަށް ސާފުސީދާ ވަރަށް މުހިއްމު ނުކުތާތަކެއް ފާހަގަކުރައްވާފައި ވާހަކަފުޅުދެއްކެވި. އަޅުގަނޑު ޤަބޫލުކުރާ ގޮތުގައި ގިނަ ބޭފުޅުން ވެސް ހަމަ ވާހަކަފުޅުދެއްކެވީ އަޅުގަނޑުގެ މި ހުށަހެޅުމަށް ތާއީދުކުރައްވާ. އެހެންކަމުގައިވިޔަސް އިތުރު ޚިޔާލުފުޅުތައް ހުރިކަން އަޅުގަނޑު ފާހަގަކޮށްލަން. ޙަޤީޤަތުގައި ވެސް އަޅުގަނޑު ވެސް ހަމަ އެއްބަސްވަން ދެންމެ ދިއްދޫ ދާއިރާގެ ޢިއްޒަތްތެރި މެންބަރު އަޙްމަދު ސަމީރު އެ ހުށަހެޅުއްވި މައްސަލަ އަކީ ވެސް ހަޤީޤަތުގައި، ޙަޤީޤަތުގައި ވެސް އަޅުގަނޑުމެންނަށް ހަމަ ދޭތެރެއަކުން އައި މައްސަލަ އެއް. ބައެއް ބޭފުޅުން އެބަ ތިއްބެވި. މިސާލަކަށް، ހަމަ ފަނޑިޔާރުންގެ ޤާނޫނު އައިއިރު ބައެއް ބޭފުޅުން އެބަ ތިއްބެވި އެ ބޭފުޅުން އެހާހިސާބުން ވަކި މުއްދަތެއް ހަމަވެ، އެ ބޭފުޅުންގެ އުމުރު އޮންނަ މިންވަރާ ހަމައަށް ގޮސްގެން އެ ބޭފުޅުން ވަޒީފާ އިން ވަކިވެގެންދިޔައިރު އެއްވެސް އެއްޗެއް ލިބިވަޑައިނުގަންނަވާ. އަދި ހަމައެއާއެކު އެބަ ތިއްބެވި 2009ގެ ރިޓަޔަރމަންޓު ޕެންޝަން ސްކީމާ ބެހޭ ޤާނޫނު ތަޢާރުފުވީއިރު އޭރު 20 އަހަރުނުވެ ގާތްގަނޑަކަށް ހަމަ 19 ވަނަ އަހަރުވެފައި ތިއްބެވި ބޭބޭފުޅުން. އަނެއްކާ އެއްކަލަ ރިޓަޔަރމަންޓު ޕެންޝަން ސްކީމުގެ ޤާނޫނަށް ރުޖޫޢަވުމުގެ ސަބަބުން އެ ބޭފުޅުންނަށް އެ ޕެންޝަނާ ބެހޭ އެއްޗެއް ނުލިބި، އެ ބޭފުޅުންގެ އަތުން މުސާރަތައް ކެނޑެމުން އަދި 65 އަހަރު ވަންދެން އެ ބޭފުޅުން އިންތިޒާރުކުރައްވަންޖެހިވަޑައިގަންނަވާ ބޭފުޅުން. ހަމަ އެގޮތަށް އެބަ ތިއްބެވި ސަރުކާރުގައި ވަޒީފާގައި ތިއްބެވި ބޭބޭފުޅުންގެ ތެރެއިން ހަމަ  ވަރަށް ކުޑަ މުއްދަތެއް ފަހަނައަޅާނުގޮސް ނުވަތަ 20 އަހަރާ ކައިރިވާންއުޅެނިކޮށް ވަޒީފާ އިން އެހެން ސިޔާސީ މަޤާމުތަކަށް ބަދަލުކުރުމުން، އެ 20 އަހަރު ނުވަނީސް އެގޮތަށް ދިމާވެ ނުވަތަ އެ ބޭފުޅުންނަށް ވެސް އެއްކަލަ 20 އަހަރުގެ ޕެންޝަނާ ހަމައަށް ނުގޮސް ދިމާވެފައި ތިއްބެވި ބޭބޭފުޅުން ވެސް. ކޮންމެއަކަސް މިގޮތަށް ތިއްބެވި ބޭބޭފުޅުންގެ ކަންތައްތައް ވެސް އަޅުގަނޑު ޤަބޫލުކުރާ ގޮތުގައި މި ޤާނޫނުގެ 25 ވަނަ މާއްދާގެ ތެރޭގައި ހައްލުކުރެވިދާނެ ކޮމިޓީ މަރުޙަލާގަ. ދެންމެ ސަމީރު ވިދާޅުވި ފަދައިން ޕެންޝަން އޮތތޯރިޓީއާ އަދި ކަމާ ބެހޭ ފަރާތްތަކުގެ ވެސް މަޝްވަރާއާ އެކު ފުޅާ ދާއިރާއެއްގައި ދިރާސާތަކެއް ކުރެވި، އަޅުގަނޑުމެންނަށް އެއް ރޫހެއްގައި އަޅުގަނޑުމެން ރައްޔިތުންގެ ޙައްޤުތައް ފުރިހަމަ އަށް ހޯދައިދިނުމަށް ނުވަތަ މި މައްސަލަތައް ދިމާވެފައިވާ ބޭފުޅުންގެ ޙައްޤު ފުރިހަމަ އަށް ހޯދައިދިނުމަށް ޓަކައި، މި ވިސްނުމުގައި އަޅުގަނޑުމެންނަށް މަސައްކަތްކުރެވިއްޖެއްޔާ. އެކަމަކު އަޅުގަނޑުމެންނާ ވަރަށް ހަނި ދާއިރާއަކުން ވެސް ވިސްނިދާނެ. މިސާލަކަށް ކުރީގައި ވެސް އަޅުގަނޑު ބިލު ހުށަހަޅަމުން ދެންނެވި ގޮތަށް، މިއީ ދެ ޕެންޝަނެކޭ މި ދަނީ. ޑަބަލް ޕެންޝަނެއްގެ ގޮތުގައޭ މި ދަނީ. ރައްޔިތުންގެ މިސާލަކަށް، ބަޖެޓަށް ބުރައަކަށޭ ވާނީ. ނުވަތަ މިއީ ކުރެވޭނެ ކަމެއް ނޫނޭ. މިހެން ވިދާޅުވެފައި މިކަހަލަ އާދައިގެ ގޮތަކަށް މި ދުއްވައިލާފިއްޔާ އަޅުގަނޑު ޤަބޫލުކުރާ ގޮތުގައި މިއީ ހަމަ ބޭކާރު އެއްޗަކަށް ވެގެން ވެސް ހިނގައިދާނެ. އެހެންވީމާ، އެހެން ނުވެ، ދާނެ ކަމަށް އަޅުގަނޑު ޤަބޫލުކުރަނީ. ޢިއްޒަތްތެރި މެންބަރުން މިއާ ދޭތެރޭ ފުންކޮށް ވިސްނާވަޑައިގެން މި ބިލު ދާ ކޮމިޓީއަކުން ވަރަށް ބޮޑަށް އެކަމާ ރިޢާޔަތްކޮށްދެއްވުން އެދެން. އަދި އަޅުގަނޑު ޢިއްޒަތްތެރި މެންބަރުންގެ އަރިހުން ވަރަށް ބޮޑަށް އެދެން މި މަޖިލީހަށް މި ބިލު ބަލައިގަނެ، ކޮމިޓީއަކަށް ފޮނުއްވައިދެއްވުމުގައި ހުރިހާ ބޭފުޅުންގެ އެއްބާރުލުން ދެއްވަން އެދޭ ހާލު އަޅުގަނޑުގެ މި ވާހަކަކޮޅު ނިންމާލަން. ޝުކުރިއްޔާ. والسلام اسلام عليكم ورحمة الله وبركاته.
ރިޔާސަތުން ވާހަކަދެއްކެވުން:

ޝުކުރިއްޔާ ޢިއްޒަތްތެރި މެންބަރު. މިހާހިސާބުން ބިލުގެ ބަހުސްގެ މަރުޙަލާ ނިމިގެން އެ ދިޔައީ. ދެން އޮންނާނީ ބިލު މަޖިލީހަށް ބަލައިގަތުމަށް ނެގޭ ވޯޓު ނެގުން. މިކަން އޮންނާނީ މިއަދުގެ 1:30ގައި ވޯޓުނަގާ ގަޑީގަ. އެހެންކަމުން، ދެން ޖެހޭނީ މިއަދުގެ އެޖެންޑާގެ އައިޓަމު އެހެން ނަންބަރަކަށް ބަދަލުވެލަން. އޭގެ ކުރީގައި އަޅުގަނޑު ރިޔާސަތު މަޖިލީހުގެ ރައީސާ ހަވާލުކުރަން. (ވަގުތުކޮޅަކަށްފަހު) އަޅުގަނޑުމެން މިހާރު މި ވަނީ އެޖެންޑާ އައިޓަމް 9ގައި. 9.1- އެ ނިމުނީ.

9.2 އަށް އަޅުގަނޑު މި ދަނީ. ތޮއްޑޫ ދާއިރާގެ ޢިއްޒަތްތެރި މެންބަރު ޢަލީ ވަޙީދު ހުށަހަޅުއްވާފައި ވާ ޤާނޫނު ނަންބަރު 2013/5، ރައްޔިތުންގެ މަޖިލީހުގެ އިމްތިޔާޒުތަކާއި ބާރުތަކުގެ ޤާނޫނަށް އިޞްލާޙުގެނައުމުގެ ބިލު. މި ބިލުގެ ފުރަތަމަ ކިޔުން އިއްވާފައި ވަނީ 17 އެޕްރީލް 2013ގައި ބޭއްވުނު މި އަހަރުގެ 20 ވަނަ ޖަލްސާގަ. މި ބިލު މަޖިލީހަށް ހުށަހަޅުއްވައިދެއްވުމަށް ތޮއްޑޫ ދާއިރާގެ ޢިއްޒަތްތެރި މެންބަރު ޢަލީ ވަޙީދަށް އަޅުގަނޑު ފުރުޞަތުއަރުވަން.
ތޮއްޑޫ ދާއިރާގެ މެންބަރު ޢަލީ ވަޙީދު ވާހަކަދެއްކެވުން:

ޝުކުރިއްޔާ ޢިއްޒަތްތެރި ރައީސް. އާދެ، އަޅުގަނޑު މިއަދު އެއްބުރުން މި ހުށަހަޅަން ގަސްތުކުރާ ބިލަކީ ޤާނޫނު ނަންބަރު 2013/5 ރައްޔިތުންގެ މަޖިލީހުގެ އިމްތިޔާޒުތަކާއި ބާރުތަކުގެ ޤާނޫނަށް ހުށަހަޅާ އިޞްލާޙެއް. މި އިޞްލާޙުގައި މި އޮންނަނީ 18 ވަނަ މާއްދާގެ (ށ). މި މާއްދާގެ (ހ)ގައި އެހެން އޮތްކަމުގައި ވިޔަސް ނޫސްވެރިކަންކުރުމާ، މުވާސަލާތީ ވަސީލަތްތައް ބޭނުންކުރުމުގެ މިނިވަންކަން ކޮންމެ މީހަކަށްމެ ލިބިގެންވެ އެވެ. މީގެތެރެއަށް ޚަބަރާއި މަޢުލޫމާތާ، ފެންނަ ގޮތްތަކާއި ޚިޔާލުތައް ފާޅުކުރުމާ، ޝާއިޢުކުރުމާ، ފެތުރުމުގެ މިނިވަންކަން ހިމެނެއޭ. މިގޮތުން ޝާއިޢުކުރާ ނުވަތަ ފަތުރާ ނުވަތަ ފާޅުކުރާ މަޢުލޫމާތެއްގެ މަސްދަރު ހާމަކުރުމަށް އެއްވެސް މީހަކަށް މަޖުބޫރުކޮށްގެންނުވާނެ އެވެ. 2- މި ޤާނޫނަށް ޢަމަލުކުރަންފަށާނީ މި ބިލު ތަޞްދީޤުކުރާ ދުވަހުން ފެށިގެންނޭ. ޢިއްޒަތްތެރި ރައީސް. މި އިޞްލާޙު އަޅުގަނޑު މި ހުށަހެޅީ ދިވެހިރާއްޖޭގެ މިނިވަން ނޫސްވެރިން ކުރަމުންދާ މަސައްކަތްތަކުގެ ޙައްޤުގައި އަދި ޒަމާނީ ފުރިހަމަ ނޫސްވެރިކަމެއް ރާއްޖޭގައި ފެންނާނެކަމުގެ އުއްމީދުގަ. މިހެން މި ވާހަކަ ދަންނަވާއިރު ވެސް ބައެއް ނޫސްވެރިކަން މިއަދު ވެސް ކުރެވެމުންދަނީ އޭގެ މިންގަނޑުން ބޭރުންކަން އަޅުގަނޑު ހިތާމަޔާ އެކު ފާހަގަކުރަން. އެހެންނަމަވެސް އެ ކަމަކީ އަޅުގަނޑުމެން މުޅި ނޫސްވެރިކަމާ ދޭތެރޭގައި ގޯސް ނަޒަރަކުން ދެކެންޖެހޭނެ ސަބަބެއް ކަމަށް ނުދެކެން. އަދި މި އިޞްލާޙު ހުށަހެޅުމާ އެއްކޮށް އަޅުގަނޑު ދިވެހިރާއްޖޭގެ ބަންޑާރަ ނައިބަށް ގޮވާލަން، ދިވެހިރާއްޖޭގައި ވީ އެންމެ އަވަހަކަށް ވިސުލް ބްލޯވަރޒް އެކްޓެއް ޤާއިމުކޮށްދިނުން. މިކަމުގެ މުހިއްމުކަން އަޅުގަނޑަށް ފެނިގެން ދިޔައީ ގުއަންޓަނާމޯބޭ ޖަލުން ގައިދީއަކުން ގެނައުމުގެ ކަންތައްތަކުގައި އަޅުގަނޑުގެ ދޮރުދޮށުން އައި ޑޮކިއުމެންޓުތައް ފެނުނު ހިސާބުން. ދިވެހިރާއްޖޭގައި މިއަދު ފަރުދާގެ ފުރަގަހުގައި ހިނގާ ކަންތައްތައް ބޭރަށް ލީކުކުރަން ބޭނުންވެފައި ތިބި ވަރަށް ގިނަ ބަޔަކު އަބަދުވެސް ސަރުކާރުގެ ތެރޭގައި ވެސް، ބޭރުގައި ވެސް ތިބޭ. އެހެންނަމަވެސް ދިވެހިރާއްޖޭގައި ޒަމާނީ ޑިމޮކްރަސީ އައިސްގެން ދިޔައިރު ވިސުލް ބްލޯވަރޒް އެކްޓެއް ނެތްކަމަކީ މިފަދަ ކަންކަން ހާމަކުރަން ބޭނުންވެފައި ތިބި މަސްދަރުތަކަށް ލިބޭ ވަރަށް ބޮޑު ދެރަ އެއް. މިއަދު އަޅުގަނޑު ދެކޭގޮތުގައި މި އިޞްލާޙު ފާސްވެގެން ގޮއްސި ނަމަ ނޫސްވެރިންނަށް މި ލިބިގެންދަނީ ވަރަށް ބޮޑު ހިމާޔަތަކާއި ރައްކާތެރިކަމެއް. އޭގެ ނާޖާއިޒު ފައިދާ ބޭނުންނުކޮށް ޙައްޤުގެ މަގުގައި އެކަން ކޮށްފި ނަމަ މިއީ ނޫސްވެރިކަމަށް ލިބިގެންދާނެ އާ ބާރެއް އިނގޭތޯ. ޢިއްޒަތްތެރި ރައީސް، އާ ބާރެއް މިއީ. އެހެންވީމާ، އޭގެއިތުރުން އަޅުގަނޑު ދެކޭގޮތުގައި ނޫސްވެރިންނަށް ވުރެ ފުޅާކޮށް މިކަން އަޅުގަނޑުމެން ދެކެން އެބަ ޖެހޭ. އެގޮތުން އަޅުގަނޑު ބަންޑާރަ ނައިބަށް ވަރަށް އަދަބުވެރިކަމާ އެކު މި އެދެނީ ވިސުލް ބްލޯވަރޒް އެކްޓެއް ޤާއިމުކުރުން. ބަންޑާރަ ނައިބު އެކަން ނުކުރައްވަންޏާ ދެން އަޅުގަނޑު ޖެހޭނީ ކުޅުދުއްފުށީ ދެކުނު ދާއިރާގެ ޢިއްޒަތްތެރި މެންބަރު މުޙައްމަދު ނަޝީދަށް އެކަމުގައި މައްލަވަކުރަން. އެއީ މި ކަންކަން ފުރިހަމަވެގެން އައިމަ އަޅުގަނޑުމެންގެ ޑިމޮކްރަސީ ހަރުދަނާވެގެންދާނީ. ޢިއްޒަތްތެރި ރައީސް، މި ތަނުގައި ލައިޓުތައް ހުރި ގޮތަކުން އެއް ލޯ މެރޭ ކަހަލަ ގޮތެއް އެބަ ވޭ. އެހެންވީމާ، އަޅުގަނޑު މި ހިސާބުން ކުރުކޮށްލާނަން. ވަރަށް ބޮޑަށް ޝުކުރިއްޔާ ޢިއްޒަތްތެރި ރައީސް.

ރިޔާސަތުން ވާހަކަދެއްކެވުން:

މި ބަހުސަށް، މި ބިލުގެ ބަހުސަށް އޮތީ 3 ގަޑިއިރު. އެމް.ޑީ.ޕީ އަށް 1 ގަޑި 7 މިނެޓު. ޕީ.ޕީ.އެމަށް 46 މިނެޓު. ޑީ.އާރު.ޕީ އަށް 35 މިނެޓް. ޖުމްހޫރީ ޕާޓީ އަށް 11 މިނެޓު. ޕީ.އޭ އަށް 5 މިނެޓު. ޤައުމީ ޕާޓީ އަށް 5 މިނެޓު. ވަކި ޕާޓީއަކަށް ނިސްބަތްނުވާ ކޮންމެ ޢިއްޒަތްތެރި މެންބަރަކަށް ވެސް 5 މިނެޓުގެ ފުރުޞަތު އަޅުގަނޑު އަރުވަމުން ގެންދާނަން. އަޅުގަނޑު މިހާރު އެންމެ ފުރަތަމަ ފުރުޞަތު މި އަރުވަނީ ދިއްދޫ ދާއިރާގެ ޢިއްޒަތްތެރި މެންބަރު އަޙްމަދު ސަމީރަށް.

ދިއްދޫ ދާއިރާގެ މެންބަރު އަޙްމަދު ސަމީރު ވާހަކަދެއްކެވުން:

ޝުކުރިއްޔާ ޢިއްޒަތްތެރި ރައީސް. އަޅުގަނޑު މިއަދުގެ މަޖިލީހުގެ މަސައްކަތް ކުރިއަށްދާއިރު އެންމެ ފުރަތަމަ ވެސް ޢިއްޒަތްތެރި ރައީސްގެ ސަމާލުކަމަށް ދަންނަވާލަން ބޭނުން، އަޅުގަނޑުމެންގެ އިންޓަރނެޓް ކަނެކްޝަން ފެއިލްވުމުގެ ސަބަބުން އަޅުގަނޑުމެންގެ މުޅި މި ނިޒާމު ޑައުންވެފައި ހުރި ވާހަކަ. އެހެންވީމާ، އަޅުގަނޑުމެން މި ވަގުތު މަސައްކަތްކުރަމުން މި ދަނީ މެނުއަލްކޮށް އެ މަސައްކަތްތައް ކުރެވޭ ކަހަލަ ގޮތަކަށް. އެހެންވީމާ، އެކަން ރަނގަޅުކުރުމުގެ މަސައްކަތް ހިނގަމުންދާކަން ވެސް އަޅުގަނޑަށް އެނގިފައި އޮތީ. އެހެންކަމާއެކުގައި ކުޑަ ދަތިކަމަކާ އެއްކޮށް ނަމަވެސް އަޅުގަނޑުމެން މި މަސައްކަތް ކުރިއަށް ގެންދެވޭތޯ ބަލާނަން. ޢިއްޒަތްތެރި ރައީސް. ތޮއްޑޫ ދާއިރާގެ ޢިއްޒަތްތެރި މެންބަރު ޢަލީ ވަޙީދު ދެންމެ އެ ހުށަހެޅުއްވި ހުށަހެޅުއްވުމަކީ އަޅުގަނޑުމެން ވަރަށް ވިސްނުންތެރިކަމާއެކުގައި އަދި ރާއްޖޭގައި ނޫސްވެރިކަމުގައި މަސައްކަތްކުރައްވާ އަދި ޚިޔާލުފާޅުކުރުމުގެ މަސައްކަތުގައި މަސައްކަތްކުރައްވާ ފަރާތްތަކަށް ވަރަށް މުހިއްމު ކަމެއް ކަމަށް އަޅުގަނޑު ދެކެން. ސަބަބުތަކެއް ވެސް އެބަ ހުރި. އަދި އެ ބޭފުޅުން ކަންބޮޑުވާ ސަބަބުތަކާ މެދުގައި އަޅުގަނޑުމެން ވިސްނާލަންޖެހޭ ކަމަށް ވެސް އަޅުގަނޑު ދެކެން. މީގައި އަޅުގަނޑު އުއްމީދުކުރަން އަޅުގަނޑު މި ދައްކާ ވާހަކަ އިން ރާއްޖޭގެ ނޫސްވެރިކަމުގައި މަސައްކަތްކުރައްވާ ބޭފުޅުން ހިތުގައި ނުޖެހޭނެ ކަމަށް. އަޅުގަނޑު ދަންނަވަން ބޭނުން ޤާނޫނުއަސާސީގައި އަސާސީ ޙައްޤުތަކެއް އެބަ ހުރި ފާހަގަކުރެވިފަ. ޚާއްޞަ ގޮތެއްގައި މިނިވަންކަމާއެކު އެއްވެއުޅުމުގެ ޙައްޤު ޤާނޫނަކުން ވަނީ އަޅުގަނޑުމެން ހަނިކޮށްފައި ރައްޔިތުންގެ މަޖިލީހުން. އެއީ ކޮންމެ މީހަކަށް ވެސް އެއްވެއުޅުމުގެ ޙައްޤު އޮވޭ. އެކަމަކު ޙުދޫދުތަކެއް ލާފައި އެކަން ހަނިކޮށްފި. އަދި ހަމައެއާއެކުގައި ހަނުހުރުމުގެ ޙައްޤު ވެސް އަޅުގަނޑުމެން މިތިބީ ހަނިކޮށްގެން. އެހެންވީމާ، ނޫސްވެރިކަމުގައި ލިޔުއްވާ ލިޔުންތައް ޙަޤީޤަތުގައި މިއަދު މި ވާހަކަ ދައްކަންޖެހޭއިރު އަޅުގަނޑު އުފާކުރަން ޤާނޫނުއަސާސީ އަށް އެ މާއްދާ ލުމުގެ ޝަރަފު ލިބުނު މީހެއްގެ ގޮތުން އަޅުގަނޑު ޤަބޫލުކުރަން މިއަދު ވެސް އެކަން އެގޮތަށް އޮންނަންޖެހޭނެ ކަމަށް. އަދިވެސް އަޅުގަނޑު ޤަބޫލުކުރަނީ އެގޮތަށް. އެއީ މަސްދަރު ހާމަކުރަން ޖެހިގެންނުވާނެ ކަމަށް އަޅުގަނޑު ދެކެނީ. އެއީ މިނިވަން ނޫސްވެރިކަމުގެ އެންމެ މުހިއްމު އެއް އަސާސެއް ކަމަށް އަޅުގަނޑު ޤަބޫލުކުރަން. ހަމަ މިއާއެކުގައި އަޅުގަނޑު ދެކޭގޮތުގައި މިކަން މިގޮތަށް އޮއްވާ މި ދެންނެވި އަސާސީ ޙައްޤުތައް ހަނިކޮށްފައިވާ ހިނދު، މިކަން ވެސް ނޫސްވެރިކަމުގެ މިނިވަންކަމުގެ ތެރޭގައި ވެސް ހައްދެއް ނެތި، ޙުދޫދެއް ނެތި، ކަނޑައެޅިގެން ގަސްތުގައި އޮޅުވާލުމުގެ ލިޔުމެއް ލިޔެ، ނުވަތަ މުޅި މުޖުތަމަޢުގެ ޢާއްމު މަޞްލަޙަތާ އަދި ޚާއްޞަ ގޮތެއްގައި ޤައުމަށް ނުރައްކަލެއް ދިމާވެދާނެ ކަހަލަ ނުވަތަ ރާއްޖޭގެ ޤައުމީ މަޞްލަޙަތު ގެއްލިދާނެ ކަހަލަ ޒާތުގެ ވާހަކަ އެއް ލިޔެފި ކަމަށް ވާނަމަ އެކަން ހާމަކުރަންޖެހޭ ހާލަތެއް އެބަ އަންނަންޖެހޭ. އެކަން ހާމަކުރުމުގައި ކަނޑައެޅިދާނެ ދިވެހިރާއްޖޭގެ ރައްޔިތުންގެ މަޖިލީހުގައި މިސާލަކަށް 241 ކޮމިޓީ ނުވަތަ ޚާއްޞަ އެކަމަކަށް ކަނޑައެޅިފައިވާ ކޮމިޓީއަކަށް އެކަން ކޮށްދިނުން. ދެން އަޅުގަނޑު މި ވާހަކަ ދައްކާއިރު ވެސް އަޅުގަނޑަށް ޤަބޫލުކުރެވޭ ރާއްޖޭގެ ނޫސްވެރިކަމުގައި ވަރަށް ބޮޑު ކޮންސަރނަކަށްވޭ އެ ބޭފުޅުން ދައްކާ ވާހަކައަކާ ގުޅިގެން ރައްޔިތުންގެ މަޖިލީހުގެ ކޮމިޓީއަކަށް ގެނެސް ހަންމުށިއަޅައި އެކަމާ ގުޅޭ ގޮތުން ކަންތައްތަކެއް ހިންގައިފާނެކަމުގެ ބިރު. އެހެންވީމާ، އެއީއަކީ ކޮށްގެންވާނެ ކަމެއް ކަމުގައި އަޅުގަނޑު ނުދެކެން. އަދި އަޅުގަނޑުމެންގެ މާޒީ އަށް ވިސްނައިލާއިރު އެކަހަލަ ކަންތައްތަކުގެ ތެރޭގައި ބައެއް ވާހަކަތައް އެބަ ހުރި ދެކެވިފަ. ދެން އަދި ހަމައެއާއެކުގައި ފާހަގަކޮށްލަން އެބަ ޖެހޭ އެ ވާހަކަތައް ދައްކާއިރު ޒިންމާދާރުކަމެއްގެ ގޮތުގައިތޯ އެ ވާހަކަ ދައްކަވަނީ. މީ އެ ބޭފުޅުން ޤަބޫލުކުރާ ގޮތުގައި، ބައެއް މީޑިއާތަކުގައި މާނަކުރާ ގޮތުގައި މީ މާލޫދުހަރުގެ. އެހެންނަމަވެސް މީ ރައްޔިތުންގެ މަޖިލިސް. މި މަޖިލީހާ ދޭތެރޭގައި އެ ދެކެވޭ ވާހަކަތައް ވެސް އެބަ ވާންޖެހޭ އެ ބޭފުޅުން ނުރުހުމުގެ ތެރޭގައި ދެއްކިކަމުގައި ވީނަމަވެސް، އަދި ރާއްޖޭގެ ރައީސުލްޖުމްހޫރިއްޔާއަކާ ބެހޭ ގޮތުން ވެސް އަދި ޢާއްމު ފަރުދަކާ ބެހޭ ގޮތުން ވާހަކަ އެއް ދެއްކިކަމުގައި ވީނަމަވެސް އެއީ ޙަޤީޤަތެއްގެ މައްޗަށް ބިނާކޮށް އެ ވާހަކަތަކެއް ދެއްކެން. އެހެންވީމާ، އަޅުގަނޑު ޤަބޫލުކުރާ ގޮތުގައި އަޅުގަނޑު މި އިޞްލާޙަށް ތާއީދުކުރަން. އަދި އަޅުގަނޑު ޤަބޫލުކުރަނީ ދިވެހިރާއްޖޭގެ ނޫސްވެރިކަމުގެ މިނިވަންކަން ހިފެހެއްޓޭނީ ވެސް ހަމަ މިދެންނެވި ގޮތަށް އެ މަސްދަރު ހާމަކުރަންނުޖެހޭނެ ހާލަތަކަށް އޮވެގެން. އެކަމު ހިތާމަ އަކީ، ދެރަކަމަކީ، އަޅުގަނޑުމެން ނުވަތަ ސިޔާސީ މީހުން ނުވަތަ އަޅުގަނޑުމެންގެ ސިޔާސީ މަސައްކަތުގައި ރައްޔިތުންގެ މަޖިލީހުގެ މަސައްކަތާ ގުޅޭ ގޮތުން އަޅުގަނޑުމެންނަށް ފާޅުކުރާ ޚިޔާލެއްގެ މައްޗަށް ނޫސްވެރިޔާ ގެންގޮއްސަ ޕޮލިހުން ނުވަތަ ތަޙުޤީޤުކުރާ ފަރާތްތަކުން އެ މަސްދަރު ހާމަކުރަން ބުނީމާ ބައެއް ފަހަރު އެ މަސްދަރު ހާމަކޮށްދޭތީ. އެހެންވީމާ، މިފަދަ ދަތި އުނދަގޫތައް އެބަ ހުރި. އެހެންވީމާ، އަޅުގަނޑު ދެކޭގޮތުގައި މި އިޞްލާޙު ބަލައިގަނެ، މި އިޞްލާޙުގައިވާ ގޮތަށް ބަދަލުގެނައުމަކީ މުހިއްމު ކަމެއް ކަމަށް އަޅުގަނޑު ދެކެން. އަދިހަމަ މިއާއެކުގައި އަޅުގަނޑު އިލްތިމާސްކުރަން ރާއްޖޭގެ ނޫސްވެރިކަމުގެ މަސައްކަތްކުރައްވާ އެންމެހައި ފަރާތްތަކަށް ވެސް އެ ބޭފުޅުން ވެސް އިޚްލާޞްތެރިކަމާއެކުގައި މި މަސައްކަތުގައި ޤައުމާއި ރައްޔިތުންގެ ފައިދާ އަށް ވިސްނައިގެން މަސައްކަތްކޮށްދެއްވާށޭ. ރައްޔިތުންގެ މަޖިލީހުގެ މެންބަރެއް ކަމަކު އަދި އަމިއްލަ ފަރުދެއް ކަމަކު، އަދި އެނޫން ފަރާތެއް ކަމުގައި ވިޔަސް ގޯސްކޮށް ކަމެއް ކޮށްފި ކަމަށް ވާނަމަ އެ ކުރި މީހެއްގެ ވާހަކަ ހަމަ ކުރި ގޮތަށް ލިޔުއްވުމަކީ ހަމަ މުހިއްމު ކަމެކޭ. އެ މަޢުލޫމާތު ލިބުނު ގޮތުގެ ސޯސް ހިފެހެއްޓުމަކީ ހަމަ މުހިއްމު ކަމެއް ކަމުގައި އަޅުގަނޑު ދެކޭތީ މި އިޞްލާޙަށް އަޅުގަނޑު ތާއީދުކުރާ ވާހަކަ ދަންނަވަން. ޝުކުރިއްޔާ ޢިއްޒަތްތެރި ރައީސް. 
މާފަންނު އުތުރު ދާއިރާގެ މެންބަރު އިމްތިޔާޒު ފަހުމީ ވާހަކަދެއްކެވުން:
ޝުކުރިއްޔާ ޢިއްޒަތްތެރި ރައީސް. السلام عليكم. ޢިއްޒަތްތެރި މެންބަރު ޢަލީ ވަޙީދު އެ ހުށަހެޅުއްވި އިޞްލާޙަށް އަޅުގަނޑު ތާއީދުކުރާ ވާހަކަ ފުރަތަމަ ވެސް ދަންނަވަން. ރައްޔިތުންގެ މަޖިލީހުގެ އިމްތިޔާޒާ ބެހޭ ބިލު ފާސްކުރެވުނުއިރު އަޅުގަނޑު ޤަބޫލުކުރާ ގޮތުގައި އެހެންނަމަވެސް ނޫސްވެރިކަމުގެ މިނިވަންކަން، ޙައްޤު ދިފާޢުކުރެވިފައި ވަނީ. ޙަޤީޤަތުގައި އެ ބިލަކީ ނޫސްވެރިންނާ ބެހޭ ބިލެއް ނޫން. އެ ބިލަކީ ރައްޔިތުންގެ މަޖިލީހުގެ އިމްތިޔާޒުތަކާ ބެހޭ ބިލެއް. އެހެންވީމާ، އެ ބިލުގައި ނޫސްވެރިކަމުގެ ވާހަކަތަކެއް ކޮންމެހެން ތަފުޞީލު ގޮތަކަށް އަންނާކަށްނުޖެހޭނެ. އެ ބިލުގައި ކޮންޓްރާވާޝަލް މާއްދާ އެއްގެ ގޮތުގައި ނޫސްވެރިން އެ ފާހަގަކުރެއްވީ ޤާނޫނުއަސާސީގައި އޮތް މާއްދާ އެއް ހަމަ ކަޓްޕޭސްޓުކޮށް އެ ބިލަށް ހުށަހަޅާފައިވާތީވެ އެއީ ނޫސްވެރިންނަށް ނޫސްވެރިންގެ މަސްދަރު ހާމަކުރަން ޖެހިދާނެ ކަމެއްގެ ބިރު އިހުސާސްކުރެވިފައި ވާތީވެ އެ ބޭފުޅުން ކަންބޮޑުވުން ފާޅުކުރަނީ. އެހެންވީމާ، އެކަމަށް ދެން އިތުރު އެއްވެސް ޝައްކެއްނެތް ގޮތަށް އެކަން ފިލުވައިލުމަށް ޓަކައި ޢަލީ ވަޙީދު، ޢިއްޒަތްތެރި މެންބަރު އެ ހުށަހެޅުއްވީ މިހާރު މި އިޞްލާޙު. އެހެންވީމާ، އިތުރަށް ހުރިހާ ބޭބޭފުޅުންނަށް ނޫސްވެރިންނަށް މިހާރު ވަރަށް ރަނގަޅަށް މިކަން ސާފުވެވަޑައިގަންނަވާނެ މިގޮތަށް އިޞްލާޙުވީމާ ނޫސްވެރިންނަށް އެއްވެސް ބިރެއް ނެތްކަން. އެމް.ޑީ.ޕީގެ ސަރުކާރުން އަބަދުވެސް ތިބޭނީ ނޫސްވެރިކަމާއި ޚިޔާލުފާޅުކުރުމުގެ މިނިވަންކަމާ، އެއްވެއުޅުމުގެ މިނިވަންކަމުގެ، މި ޙައްޤުތަކުގެ ދިފާޢުގަ. އަޅުގަނޑުމެން މަރުވެދާނީ ވެސް މި ޙައްޤުތައް ދިފާޢުކުރުންމަތީގަ. އެހެންވީމާ، އަޅުގަނޑުމެން މި ޕާޓީ ޤަބޫލުކުރި މީގެ ކުރީގައި އަނިޔާވެރި ވެރިކަމެއްގެ ނިޒާމެއް ދިގު ޒަމާންތަކަށް ހިނގިއިރުގައި ނޫސްވެރިއަކަށް ނެތް އޭރުގެ ވެރިކަން އޮތް ގޮތުގެ ނިޒާމާ ބެހޭ ގޮތުން ވެސް އަދި ވެރިކަމަށް ފާޑުކިޔައި އަކުރެއް، ފިއްޔެއް، ސުކުނެއް ލިޔުމުގެ ޙައްޤު ވެސް. އެގޮތަށް ނޫސްވެރިން ލިޔުއްވާފައި ވެސް ނެތް. އަޅުގަނޑުމެން އިރާދަކުރެއްވިއްޔާ ކުރި މަސައްކަތުން ވަރަށް ފަޚުރުވެރިކަމާއެކު އަޅުގަނޑު މި ދަންނަވަނީ އަޅުގަނޑުމެން އެމް.ޑީ.ޕީ އުފަންވީއްސުރެ އެ ކުރަމުންދިޔަ މަސައްކަތުގެ ސަބަބުން ދިވެހި ނޫސްވެރިންނަށް ނޫސްވެރިކަމުގެ މިނިވަންކަން ލިބިގެންދިޔައީ. ދިވެހި ނޫސްވެރިންނަށް މިހާރު ރައްޔިތުންނަށް ޚިޔާލުފާޅުކުރުމުގެ މިނިވަންކަން ލިބިގެންދިޔައީ. އެއްވެއުޅުމުގެ މިނިވަންކަން ލިބިގެންދިޔައީ. އެހެންވީމާ، މީ ވަރަށް ބޮޑު ކާމިޔާބީ އެއް. މި ކާމިޔާބުގެ ނާޖާއިޒު ފައިދާ ނުނެންގެވުމަށް އަޅުގަނޑު ހަމަ މި ވަގުތު ވެސް އިލްތިމާސްކުރަން. އަދި ހަމަ އެއާއެކުގައި އަޅުގަނޑުމެންނަށް ފާހަގަކުރެވޭ ބައެއް ނޫސްވެރިން ޒިންމާދާރު ގޮތް ނޫން ގޮތުގައި މަސައްކަތްކުރައްވާ ތަން ވެސް. އަޅުގަނޑު ދަންނަވާނީ މި ލިބުނު ރަނުގެ ފުރުޞަތުގައި އަޅުގަނޑުމެން އެންމެން ވެސް ޒިންމާދާރުވަމާ ހިނގާށޭ. އޭރުންނޭ އަޅުގަނޑުމެން ރާއްޖެ އަށް މި ބޭނުންވާ، އެންމެންނަށް ބޭނުންވާ ރަނގަޅު، ހެޔޮ މުސްތަޤުބަލެއް ލިބެން އޮތީ. އެމް.ޑީ.ޕީގެ ސަރުކާރުގައި އަޅުގަނޑުމެން މި ގޮތަށް ނޫސްވެރިޔަކު ލިޔާ އެއްޗެއްގެ ސަބަބުން އަބަދު ޖަލަށް ދާން އޮންނަ އުސޫލު ބަދަލުކުރީ. އެއީ އަބުރާ ބެހުމުގެ ކުށް ކަމަށް ބުނެ، ޖަލުގެ އަދަބު އެބަ ކަނޑައެޅިގެންދޭ ނޫސްވެރިން ލިޔާ ލިޔުމެއްގެ ސަބަބުން. ނަމަވެސް އަޅުގަނޑުމެން އެމް.ޑީ.ޕީ ސަރުކާރު އައުމާ އެކު ފުރަތަމަ ވެސް ކުރި ކަމަކީ އެއީ މަދަނީ ކުށެއްގެ ގޮތުގައި އަޅުގަނޑުމެން ކަނޑައަޅައިގެންދިޔައީ. އަޅުގަނޑު ހިތާމައާއެކު ފާހަގަކުރަން، އިހަށްދުވަހު އަޅުގަނޑު ނޫހުން ކީން ސިޔާސީ އެއް ރިޔާސީ ކެންޑިޑޭޓު ހާމަކުރެއްވި ތިމަންނަމެން ކަންބޮޑުވެއޭ ޖިނާޢީ ކުށެއްގެ ގޮތުގައި އޮންނަ އޮތުން މަދަނީ ކުށަކަށް ބަދަލުކޮށްފައިވާތީވެ. އަޅުގަނޑުމެން ހިތާމަކުރަނީ ރާއްޖޭގެ ވެރިކަމަށް ކުރިމަތިލައްވާ ރިޔާސީ ކެނޑިޑޭޓުން ވެސް ޤައުމު ފަހަތަށް ޖެއްސުމުގެ މަސައްކަތް، އެ މިސްރާބަށް ދާތީވެ. އެއީ އަޅުގަނޑުމެން އެމް.ޑީ.ޕީން ޤަބޫލުކުރާނެ ހަމަތަކެއް ނޫން. އެމް.ޑީ.ޕީ ސަރުކާރުގައި ޚިޔާލުފާޅުކުރުމުގެ މިނިވަންކަމާ، ނޫސްވެރިކަމުގެ މިނިވަންކަން ދިންދިނުން ބައިނަލްއަޤްވާމީ ފަރާތްތަކުން ޤަބޫލުކޮށް، 70 އެތައް ދަރަޖަ އެއް އެއްފަހަރާ މި ޤައުމު ކުރިއެރުން ހޯދީ ރިޕޯޓަރސް ވިތައުޓު ބޯޑަރސްގަ. ހިތާމަ އަކީ ބަޣާވާތަށްފަހު 30 އެތައް ދަރަޖަ އެއް ރާއްޖެ މި ކަމުގައި މިހާރު ވެއްޓިފައިވާކަން. އަނެއްކާވެސް ރިޕޯޓަރސް ވިތައުޓު ބޯޑަރސް ނެރުނު ރިޕޯޓުގައި މި އޮތީ ފާހަގަކޮށްފަ. މީ ވަރަށް ހިތާމަހުރި ކަމެއް. އަޅުގަނޑުމެން ނޫސްވެރިކަމަށް ޙައްޤުތަކެއް ހިމާޔަތްނުކުރެވޭނެ އަޅުގަނޑުމެންގެ ރާއްޖޭގައި މި އޮތް ޖުޑިޝަރީ އާއި ޖުޑީޝަލް ސަރވިސް ކޮމިޝަން މިހާރު މި މަސައްކަތްކުރާ އުސޫލުން މަސައްކަތްކޮށްގެން. އަޅުގަނޑުމެންގެ މި ރާއްޖޭގެ ޤާނޫނުއަސާސީ ނެގެހެއްޓޭނީ ޤާނޫނުއަސާސީގައި ބުނާ މިންގަނޑަށް ފެތޭ ޖުޑިޝަރީ އަދި ޖުޑީޝަލް ސަރވިސް ކޮމިޝަނުން ވެސް މަސައްކަތްކޮށްގެން. އެހެންވީމާ، ޖުޑީޝަލް ސަރވިސް ކޮމިޝަނުން އަޅުގަނޑުމެން މިސާލަކަށް، އެއް މިސާލު އަޅުގަނޑު މި ދައްކަނީ. އަޅުގަނޑު ރައްޔިތުންގެ މަޖިލީހުގެ މެންބަރެއްގެ ހައިސިއްޔަތުންނާ އަދި ވަކީލެއްގެ ގޮތުން މަސައްކަތްކުރި މީހެއްގެ ހައިސިއްޔަތުން މީޑިއާގައި ކޯޓުތަކަށް ފާޑުކިޔުމުގެ ސަބަބުން އަޅުގަނޑުގެ މައްޗަށް ދަޢުވާއުފުލުމަށް މިހާރު ކްރިމިނަލް ކޯޓަށް ހުށަހަޅާފައި މި ވަނީ ޕްރޮސެކިއުޓަރ ޖެނެރަލް ފަރާތުން ސުޕްރީމް ކޯޓުން އަންގައިގެން. ބައްލަވާ! ތަހުޒީބު ޤައުމުތަކުގައި މި ކަންކަން ހިނގާ ގޮތާއި ރާއްޖޭގައި ހިނގާ ގޮތް ދިމާ އިދިކޮޅުވާކަން، އޭގެ މިސާލު އޮތް ގޮތް އަޅުގަނޑު މި ދަންނަވާލަނީ. އިނގިރޭސިވިލާތުގައި، ތަހުޒީބީ ޤައުމެއް. ފަނޑިޔާރުންނާ މެދުގައި 2012 ވަނަ އަހަރުގައި މައްސަލަ؛ 1700 އެތަކެއް މައްސަލަ ހުށަހެޅުނު. އެ މައްސަލަތަކުގެ ތެރޭން %85 މައްސަލަ ނިންމާފައި 90 ދުވަހުގެ ތެރޭގައި އެބަ އަންގާ ފަނޑިޔާރުންނަށް. އަދި މި އަހަރު ފެށުނީއްސުރެ 24 ފަނޑިޔާރަކު ޑިސިޕްލިންކޮށްފި. 24 ފަނޑިޔާރަކު. ރާއްޖޭގައި ސުމެއް. އިހަކަށްދުވަހު މި ނިންމި ނިންމުން ވެސް ދިމާ އިދިކޮޅަށް މި ކަންތައްތައް މި ވަނީ. 1 އަހަރު ވަންދެން މި މައްސަލަ ބާއްވާފައި އެންމެ ފަހުން މި މައްސަލައިގައި މި ފަނޑިޔާރާ މެދުގައި ވެސް މި ފިޔަވަޅުއެޅީ އެ ފަނޑިޔާރު ޖޭ.އެސް.ސީއާ މެދުގައި މައްސަލަ ބަލަންފެށީމަ. ދިމާ އިދިކޮޅަށް އެކޮޅުކޮޅުން ބަޅުކޮށް މި ހުރިހާ ކަމެއް ކޮށްގެން މި ދަނީ. މިއީ ހިތާމަހުރި ކަމެއް. އިނގިރޭސިވިލާތުގައި މީހަކާ މެދުގައި ކޯޓުން ބޭރުގައި ކޯޓަށް ކުރިޓިސައިޒްކޮށްގެން ދަޢުވާއުފުލުނީ 1931 ވަނަ އަހަރު. 1931 ވަނަ އަހަރު ކޯޓަކަށް ފާޑުކިޔައިގެން މީހަކާ މެދުގައި ދަޢުވާ އެއް އުފުލުނީ. އެހެންވެގެން ތަހުޒީބު ޤައުމުތަކުގައި ބުނަނީ އެއީ މިހާރު ބާތިލު ކަންތައްތަކޭ. އެގޮތަށް ކޯޓަށް ފަނޑިޔާރުންނަށް ފާޑުކިޔައިގެން ކޯޓުގެ ހުރުމަތެއް ނުގެއްލޭނޭ. ކޯޓުގެ ހުރުމަތް ގެއްލެނީ މުޅިން އެހެން ގޮތަކަށޭ. މި ރާއްޖެ ދަސްކުރަންވެއްޖެ މި ކަންތައްތައް. ރާއްޖޭގެ އުއްތަމަ ފަނޑިޔާރާއި ރާއްޖޭގެ އެންމެ މަތީ ކޯޓުތަކުން މި ކަންކަން ދަސްކުރަންވެއްޖެ. މި ކަމުގެ ވާހަކަ ނޫންތޯ އދ. އިއްޔެގައި ނެރުނު ރިޕޯޓުގައި ފާހަގަކޮށްފައި އެ ވަނީ. ޖުޑީޝަލް އިންޕެންޑެންސޭ ބުނީމަ މި މަފްހޫމު ސުޕްރީމު ކޯޓަށް ވެސް އެނގިވަޑައިނުގަންނަވާ ކަމަށް. ރާއްޖޭގެ ފަނޑިޔާރުންނަށް އެނގިވަޑައިނުގަންނަވާ ކަމަށް. އެނގިވަޑައިނުގަތީމަ ދެން މިކަހަލަ ކަންތައްތައް ކުރާނެނޫންތޯ. ހަމަ އެއާއެކުގައި އަޅުގަނޑު ދަންނަވާނީ އަޅުގަނޑުމެން މިއަދު މިސާލަކަށް ކުރި ދަޢުވާގައި ކޯޓުތަކުގެ ތަޞައްވުރު ގެއްލޭ ގޮތަށް ވާހަކަދައްކައިފި ކަމަށް މި ދަޢުވާއުފުލަނީ. ބައްލަވާ! އަޅުގަނޑުމެން ކިހިނެއްތޯ ކިތަންމެ ވަރަކަށް ތަޞައްވުރު އުފުލައިދޭން މަސައްކަތްކުރިޔަސް އުފުލޭނީ، އެއްކަލަ ކުރިންވެސް އަޅުގަނޑު ދެންނެވި ފަދައިން އެ ކިއްލާގެ އެތެރެއިން ތަޞައްވުރު ވީދައިގެން ކާއިރުގައި ކިހިނެއްތޯ އަޅުގަނޑުމެން މި ތަޞައްވުރު އުފުލޭނީ. އަޅުގަނޑުމެން ހިތުގެ އަޑިން މިކުރާ މަސައްކަތަކީ މި ރާއްޖޭގެ މި ޤާނޫނުއަސާސީގައި ބުނާ މަފްހޫމަށް ފެތޭ މިނިވަން، މުސްތަޤިއްލު، ޤާބިލު ފަނޑިޔާރު ގެ އެއް މި ބޭނުންވަނީ. މިކަން ކުރުމަށް ވަރަށް ފަހަތަށް ޖެހިވަޑައިގެން މި ބޭފުޅުން މި ތިއްބަވަނީ. މިކަން ނުކުރެއްވުމަށް ޓަކައި ކުރެވޭނެ ހުރިހާ މަގަމެއް އިޚްތިޔާރު ބޭނުންކުރައްވައިގެން މި ތިބެނީ. ޖުޑީޝަލް ސަރވިސް ކޮމިޝަނުން ވެސް އަދި ސުޕްރީމް ކޯޓުން ވެސް. ކީއްވެގެންތޯ...

ހެންވޭރު ދެކުނު ދާއިރާގެ މެންބަރު ޙާމިދު ޢަބްދުލްޣަފޫރު ވާހަކަދެއްކެވުން:

ޝުކުރިއްޔާ ޢިއްޒަތްތެރި ރައީސް. އާދެ، ނޫސްވެރިންނަށް މަސްދަރު ނުވަތަ ޚަބަރެއްގެ ސޯސް
 ހާމަކުރުމުގެ ފުރުޞަތު، ހާމަކުރުން، ހާމަކުރަންނުޖެހޭނެ ކަމަށް އެ ބުނާބުނުމަށް އަޅުގަނޑު ވެސް ތާއީދުކުރަން. އެއީ ޑިމޮކްރަސީ އަކީ ޓްރާންސްޕޭރަންސީއާ އެކު ނުވަތަ ދެ ފުށް ފެންނަ ގޮތަށް ކުރެވޭ ކަމެއް. އެހެންވެއްޖެއްޔާ އަޅުގަނޑުމެން ޑިމޮކްރަސީއަކަށް ތާއީދުކުރާއިރު އަޅުގަނޑުމެން މައިގަނޑު ގޮތަކަށް މި ޤަބޫލުކުރަނީ ޢާއްމު ގޮތެއްގައި އިންސާނުންނަކީ ރަނގަޅު ބައެކޭ. ޢާއްމު ގޮތެއްގައި އިންސާނުންނަކީ ރަނގަޅު ބައެކޭ. އެހެންވީމާ، ދޮގެއް ނުހަދާނެ. ދޮގުހެދުމަކީ މަދު ބަޔަކު ކުރާ ކަމެއް. ޑިމޮކްރަސީ އެއްގެ މިސާލެއް، މި ރާއްޖެ އަކީ ބަރާބަރު މިސާލެއް. މި ރާއްޖޭގައި މި އޮތީ މަދު ބަޔަކު ވަކި ގޮތަކަށް ވެރިކަންކުރި ކުރުން ޑިމޮކްރަސީއަކަށް އަނބުރައިލާފަ. އޭގެ މިސާލެއް ގޮތުން ދެންމެއަކު އަޅުގަނޑު އަޚް ޢިއްޒަތްތެރި މެންބަރު އިމްތިޔާޒު ފަހުމީ ވެސް އެ ވިދާޅުވި ގޮތުގައި ރާއްޖޭގައި ޝަރްޢީ ދާއިރާގައި ވެސް ކަންކަން ހުރި ގޮތް މި އޮތީ މަސްދަރު ހާމަކުރަންނުޖެހި، ސަލާމަތްކަން ނޫސްވެރިންނަށް ލިބުނީމާ އެ ކަންކަން ހާމަވަމުންދަނީ. ހާމަވަމުން ގޮސް އެންމެ ފަހުން މި ވީ ގޮތަކީ ގިނަ ބަޔަކަށް ވިސްނިއްޖެ މަދު ބަޔަކު ވެރިކަންކޮށް، މަދުބަޔަކު ވެގެން އެކުލަވާލި ޝަރްޢީ ދާއިރާއެއްގެ އެއްވެސް ކަހަލަ ސައްޙަކަމެއް ނެތްކަން. އޭގެތެރެއިން އެ ހަވާލާދެއްވި ޔޫ.އެންގެ ސްޕެޝަލް ރެޕަޓުއަރގެ ރިޕޯޓުގައި ވެސް އެ އޮތީ މި ރާއްޖޭގެ ފަނޑިޔާރުގޭގައި މަޞްލަޙަތު ފުށުއެރުމުގެ މަފްހޫމު ވެސް އެއީ ދަންނަ ކަމެއް ނޫން ކަމަށް. ޖުޑީޝަލް އިންޑިޕެންޑެންސް އެކަންޏެއް ނޫން. މަޞްލަޙަތު ފުށުއެރުމުގެ މަފްހޫމަށް ޢަމަލު ވެސް ކޮށްފައި ނެތްކަން މިސާލަކަށް. އެހެންވީމާ، އަޅުގަނޑު ދަންނަވާލަން މި އުޅޭ ވާހަކަ އަކީ ޑިމޮކްރަސީއަކާ އެކު ދެ ފުށް ފެންނަ ގޮތަކަށް ހުރިހާ ކަމެއް ހިންގަން ފެށީމާ އަޅުގަނޑުމެންނަށް ނުޖެހޭނޭ ކަންބޮޑުވާކަށް. އެއީ މީހަކު ދޮގުހަދައިފިއްޔާ އޭގެ އަނެއްކޮޅު ހަމަ ދެއްކުމުގެ މިނިވަންކަން އެބަ އޮތޭ. އަދި އެންމެ ފަހުން ދޮގުހެދި މީހާ ފަނޑިޔާރުގެ އަށް ގެންގޮސް އޭނައާ ދޭތެރޭ ޝަރީޢަތް ވެސް ކުރެވޭނޭ. އެހެންވީމާ، އަޅުގަނޑުމެން ކަންބޮޑުވާކަށްނުޖެހޭ. އަޅުގަނޑު ވެސް ތާއީދުކުރަން އަޅުގަނޑުމެންނަށް ނޫސްވެރިޔާ އަށް އޭނަގެ ސޯސް ހާމަކުރަން މަޖުބޫރުނުކުރެވޭ ގޮތަށް އެކަން އޮތުން. މިހެން އޮންނައިރު އަޅުގަނޑު ފާހަގަކޮށްލަން އެހެންނަމަވެސް ބޭނުންވޭ، އެކަން އެގޮތަކަށް ނޫން ހިނގަނީކީ. މިހާރަކަށް އައިސް އަޅުގަނޑުމެންނަށް އެބަ އިވޭ ނޫސްވެރިންނަށް އެ ޕްރެޝަރުކުރާކަން. އެހެންވީމާ، އެއީ އަޅުގަނޑުމެން ކަންބޮޑުވާ ކަމެއް. އަދި ހަމަ ކަން އެހެން އޮއްވާ އަޅުގަނޑުމެންގެ ޝަރްޢީ ދާއިރާގައި ވެސް އުނި ކަންތައްތައް ހުއްޓާ އަޅުގަނޑުމެންނަށް މިކަން މި ގޮތަށް ކޮށްގެން އަޅުގަނޑުމެންނަށް އެންމެ ފަހުން ގެއްލުންވާނީ. އަޅުގަނޑު ދެކޭގޮތުގައި އަޅުގަނޑުމެން ވާންވީ ދޫކޮށްލާ ބައެއް. މިގޮތަށް ދޫކޮށްލައި ހާމަކަމާއެކު ހުރިހާ ކަމެއް ދޫކޮށްލީމާ އޭގެ އަސްލު ސާފުވާނެ. އަޅުގަނޑުމެން އިންސާނިއްޔަތަށް މާ ބޮޑަށް، އިންސާނުންނަށް އަދި އިންސާނުންގެ އިންޓެގްރިޓީ އަށް އަދި ތެދުވެރިކަމަށް އަޅުގަނޑުމެންގެ މާ ބޮޑު އިތުބާރު އެބަ އޮތް. އަޅުގަނޑުމެން ޤަބޫލުކުރާ ގޮތުގައި މަދު ބަޔަކު ދޮގުހަދާނީ. ހަމަ ގިނަ ބަޔަކު ވާހަކަދައްކާނެ. ޝުކުރިއްޔާ ޢިއްޒަތްތެރި ރައީސް. 

މާފަންނު ދެކުނު ދާއިރާގެ މެންބަރު އިބްރާހީމް ރަޝީދު ވާހަކަދެއްކެވުން:

ޢިއްޒަތްތެރި ރައީސް، އަޅުގަނޑު މި ބިލަށް ތާއީދުކުރާ ވާހަކަ ދަންނަވަން. އާދެ، މި ޤާނޫނުއަސާސީގައި ބަޔާންކޮށްފައި ވަނީ ވެރިކަން ކުރަންޖެހޭނީ ދެ ފުށް ފެންނަ ގޮތަށޭ. ދެ ފުށް ފެންނަ ނިޒާމަކުންނޭ ދިވެހިރާއްޖޭގައި ވެރިކަންކުރަންޖެހޭނީ. ދެ ފުށް ފެންނަ ނިޒާމެއްގައި ޢިއްޒަތްތެރި ރައީސް، މީގެ ކުރިއަށް ބަލައިލާއިރުގައި ތަންކޮޅެއް ކުރިއަށް ޖެހިލާއިރުގައި ރާއްޖޭގެ ދެ ފުށް ފެންނަ ގޮތަށް އޭރުގައި ވެރިކަންކުރަމުންދިޔައީ، ހަމައެކަނި އެއް ފުށް ފެންނަނީ. އެއީ ރައްޔިތުން އުޅޭ ހާލު ރައްޔިތުންނަށް އެނގޭ. އެހެންނަމަވެސް ސަރުކާރުން ދައުލަތުން ރައްޔިތުން ދޭ ފައިސާ އެއްޗެހި ހޭދަކުރަނީ ކިހިނެއް ކަމެއް، ސަރުކާރުން ކަންކަން ކުރަނީ ކިހިނެއްކަމެއް އޭރުގައި އޮޅުމެއް ނުފިލާ. ދެން މިހާރު އަނެއްކާވެސް މި އޮތީ ހަމަ އެތަނަށް އައިއްސަ. ސަރުކާރުން މިހާރުވެސް ދައުލަތުން ބަޖެޓު ކަނޑައަޅާފައި މިހާރު 15 ބިލިއަނަށް ވުރެ ގިނަ. 16 މިލިއަނާ ގާތަށް އެ އޮތީ، ބިލިއަނާ ގާތަށް އެ އޮތީ ފައިސާ ދީފަ. އެހެންނަމަވެސް އެ ޚަރަދުކުރާ ގޮތެއްގެ ތަފްސީލެއް ނެތް. އެހެންނަމަވެސް މިހެން އުޅޭއިރުގައި ކޮރަޕްޝަނާއި ފަސާދައިގެ ތެރެއިން ހުންނަ ކަންތައްތައް ބައެއް ފަހަރު ހާމަކުރީމާ ނޫސްވެރިންނަށް ވެސް ހަމަލަތައް އެބަ އާދޭ. އެހެންވީމާ، އަޅުގަނޑު ދެކޭގޮތުގައި މިހާރު މި އޮތް ގޮތުން ދެފުށް ފެންނަ ގޮތަށް އެ މަސްދަރު ހާމަކުރާކަށްނުޖެހޭނެ. ނޫސްވެރިޔާ އެ ލިޔާ ލިޔުމެއް އޭގައި އަޅުގަނޑު ދެކޭގޮތުގައި މަސްދަރު ހާމަކުރަން، މަސްދަރު ހާމަކުރުމުން އެބަ ގެއްލުންތަކެއް ލިބޭ. އެހެންނަމަވެސް ފިތުނަ ނުވަތަ ކަނޑައެޅިގެން ދޮގު މަޢުލޫމާތު ފެތުރުމަކީ އެއީ އިސްލާމްދީނުގައި ވެސް ނަހީކޮށްފައިވާ ކަމެއް. އެކަންތައް ކޮށްގެންނުވާނެ އަދި ޤާނޫނެއްގައި ލިޔެފައި ނެތަސް. އެއީ ޤާނޫނުއަސާސީގައި ވަނީ ކީރިތި ޤުރުއާން ހަމަ އެއްކޮށް މިއީ އިސްލާމީ ދައުލަތެއް ކަމަށް ކަނޑައެޅިފައި މީގައި އެޓޭޗުކުރެވިފައިވާ އެއްޗެއް. ކީރިތި ޤުރުއާން، އިލާހީ ޤާނޫނު ވަނީ. އެހެންވީމާ، އަޅުގަނޑުމެން ނުޖެހޭ ކޮންމެހެން އެއަށް ޤާނޫނެއް ހަދާކަށް ވެސް. އެހެންނަމަވެސް އިސްލާމްދީނުގެ ނަމުގައި ނުކުމެގެން އުޅޭ ބައެއް ހަމަ ކަނޑައެޅިގެން ޕޯޑިއަމްތަކުގައި ދޮގުހަދަނީ. ދޮގުހެދީމަ އެއީ ހަދާ ދޮގެއް، އެ ދޮގުހެދި ފަރާތުގެ އެއްފަރާތުގެ ވާހަކަ ލިޔެފައި ނޫހުގައި ޖެހީމަ، މުޅި ދައުލަތުގައި ފިތުނައުފެދެނީ. އެ ފިތުނައިގެ ސަބަބުން ގޮސް އެއް ބަޔަކު އަނެއް ބަޔަކާ ތަޅާފޮޅައި އަނެއް ކަމެއް ކޮށްގެން؛ އަޅުގަނޑު ދުށިން 23 ޑިސެމްބަރު އެ ދުވަހު އެއްވި އެއްވުމުގެ ތެރޭގައި ވެސް ކަންކަން އޮޅިގެން މުޅި މުޖުތަމަޢުގައި ދޮގު މަޢުލޫމާތު، ފިތުނައުފައްދައިގެން ގޮސް ބަޔަކު އެތާ ތިބި މީހުން ވެސް މިހާރު އެބަ އަމިއްލަ އަށް އިޢުތިރާފުވޭ ތިމަންނަމެން އުޅުނީއޭ، ވީނުވީ އެއް ނޭނގޭ. ހާދަ ދޮގުހަދާ ބައެކޭ މި ޢިމްރާނާއި މި މީސްމީހުންނަކީ. ދީނުގެ ނަމުގައި ނުކުމެ ދޮގުހެދީ. ދީނުގެ ނަމުގައި ދޮގުހަދައިގެންނުވާނެ، ޢިއްޒަތްތެރި ރައީސް. އެހެންވީމާ، މީގައި މި އޮތް ދެ ފުށް ފެންނަ ގޮތަށް އެ ނިޒާމު އެއީ އަޅުގަނޑުމެން ވެސް ތާއީދުކުރާ ނިޒާމު. ދެން ނޫސްވެރިންނަށް ހަމަ ދޭންޖެހޭ. މި ޙައްޤުތައް ދޭންޖެހޭ. އަދި ހުރިހާ އެންމެންނަށް ވެސް. ދިވެހި ހުރިހާ ރައްޔިތުންނަށް. އެ ލިބޭ މަޢުލޫމާތެއް، އެއީ ޞައްޙަ މަޢުލޫމާތެއް ކަމަށް ވަންޏާ ޖެހޭނެ ހަމަ. ކޮންމެހެން ނުޖެހޭނެ މަސްދަރެއް ހާމަކުރާކަށް. އޭނަ އަށް ލިބުނީ، ކޮން ދިމާލަކުންކަން، ކާކު ކަމެއް ބުނީ ނުޖެހޭނެ، އެ އެއްޗެއް އަޅުގަނޑުމެން ނޫސްވެރިން ހާމަކުރާކަށް. އެކަމަކު އޭގެ އަސްލު ނުޖެހޭނެ ހާމަކުރާކަށް. އެހެންވީމާ، ރާއްޖޭގައި ޤާނޫނީ ވެރިކަމެއް އަޅުގަނޑުމެން މިތިބީ ކުރަން ނުކުމެ ޤާނޫނުއަސާސީގައި ބަޔާންކޮށްފައިވާ ޙައްޤުތައް ފޯރުކޮށްދިނުމަށް. އެހެންވެ އެ ޙައްޤުތައް ރައްޔިތުންނަށް އެ ޙުކޫމަތަކުން ސަރުކާރަކުން ފޯރުކޮށްދޭތޯ، އެންމެ ބޮޑަށް ރައްޔިތުންނާ ހަމައަށް ޚަބަރު ގެނެސްދޭ ބަޔަކީ ނޫސްވެރިން. ނޫސްވެރިން އެ ލިޔާ ލިޔުމަކުން މި އެނގެނީ ވާނުވާ. މިސާލަކަށް މިހާރުވެސް ޢިއްޒަތްތެރި ރައީސް، ރާއްޖޭގައި މި ހިނގާ މާރާމާރީ އާއި ތަޅާފޮޅުމާ، މި ހުރިހާ އެއްޗެއް ވެސް މިއީ ހަމަ ފިތުނައިގެ ތެރެއިން އެހެން ގޮސް އެއީ ނިޒާމުގެ ތެރޭގައި އޭރުގައި ހުރި؛ ހަމަ އައިންތު ޖަމީލު، އޭރުގެ މިނިސްޓަރު ޖަވާބުދާރީކުރާށޭ ކިޔާފައި ދޫކޮށްލި ކުއްޖާ އަނެއް ދުވަހު ނުކުމެ މީހަކު މަރާލީ. މަރާލީމަ އަނެއްކާ ވެސް ސިލްސިލާ؛ އެ ބަދަލުހިފުމަށް އަނެއްކާވެސް އިހައްދުވަހު ވެސް. ފުލުހުން މި ބުނަނީ ތިމަންނަމެން ޑީ.އެން.އޭ ފޮނުވީމޭ. ޓެސްޓުތަކާ އެއްޗިހި ހަދާފަ. އެހެންނަމަވެސް އެ ކުއްޖާ ވެސް ދޫކޮށްލީ. އަދިވެސް އެ އޮތީ ޕީ.ޖީ އޭގެ މައްޗަށް ދަޢުވާނުކޮށް. އެ މައްސަލަ އިސްތިޢުނާފުނުކޮށް. އެހެންވީމާ، މި ހުރިހާ ކަމެއްގެ މަޢުލޫމާތުތަކެއް ރައްޔިތުންނަށް ގެނެސްދޭ ބަޔަކީ ނޫސްވެރިން. ނޫސްވެރިން އެ ހޯދާ މަޢުލޫމާތުތަކެއްގެ ސަބަބުން ބައެއް ފަހަރަށް ގޭންގުތަކުން ވެސް ނުވަތަ އެހެން ބަޔަކު ވެސް އެ މީހުންނަށް ހަމަލަދީފާނެ. އެއީ މާރާމާރީ ހިންގާ ބައެއް. އެހެންވީމާ، ޢަދުލުވެރި ދައުލަތެއް އަޅުގަނޑުމެން މި ނުކުމެ ތިބީ. އެހެންކަމުގައި ވަނީ ނަމަ އަޅުގަނޑުމެން ޖެހޭ އެ ފަރާތަށް ރައްކާތެރިކަން ނޫސްވެރިންނަށް ވެސް ދޭން. އެހެންނޫންކަމަށް ވާނަމަ ހަމަ އަނެއްކާވެސް މަޢުލޫމާތު ސިއްރުކުރެވި، ކުރީގައި ދިޔަހެން ވާނުވާ ނޭނގި ރައީސުލްޖުމްހޫރިއްޔާ ގޯހޭ، ރައީސް މައުމޫނު ގޯހޭ ހަމަ ބުނާއިރަށް ގެންގޮސް ޖަލުގައި ބަންދުކޮށް، ހަމަ ލިޔާ؛ ރައީސް ނަޝީދަކީ ވެސް އޭރުގައި އެތައް ފަހަރަކު ހައްޔަރުކޮށްފައި ހުރި ބޭފުޅެއް. ގެންގޮސް ޖަނަރޭޓަރެއްގައި ބަނދެފައި ބައިންދައިފި ރައީސް ނަޝީދު. އެއީ ފުރަތަމަ ލިޔުއްވަން ފެށި އެއް ބޭފުޅާ ރާއްޖޭގަ. ސަންގާއި ދަގަނޑު ދަހަނާއާ މި ހުރިހާ އެއްޗެއް ނެރުނު ބޭފުޅާ އެއީ. ގެންގޮސް ޖަނަނޭޓަރެއްގައި ބަނދެފައި ބޭންދީ. އެހެންވީމާ، އެ ހާލަތަށް އަނެއްކާވެސް، މިހާރު ހުރިހާ ރިޕޯޓަރުން ގެންގޮސް ޖަނަނޭޓަރުތަކުގައި ބަންނަން ވަޙީދު ފަހަތަކަށް ނުދާނެ. އެއީ މިސާލަކަށް މައިކު ސިސްޓަމު މި ދިއްކޮށްލަނީ ރާއްޖެ ޓީވީ. އިހަށްދުވަހު ވެސް ދިއްކޮށްލީމަ ފުރަގަސްދިނީ. މިއީ ރައްޔިތުންގެ މައިކެކޭ މި ދެނީ. ރައްޔިތުންނޭ މި ބުނަނީ ކިހިނެއްތޯ ދައުލަތް ހިންގަނީ؟ ކިހިނެއްތޯ ހިންގަނީ؟ މި ސުވާލުކުރީމަ ފުރަގަސް މި ދެނީ ރައްޔިތުންނަށް. ކޮން ބަޔަކަށްތޯ؟ ރާއްޖެ ޓިވީއަކަށް ނޫނޭ ފުރަގަސްދެވެނީ. ދިވެހި ރައްޔިތުންނަށް ފުރަގަސް އެ ދެވެނީ. ދިވެހި ރައްޔިތުން މި ބުނަނީ ކޮންކަމެއްތޯ ކުރަނީ؟ ކޮން ކޯލިޝަނެއް ހަދައިގެންތޯ ތި އުޅެނީ؟ ކިހިނެތްތޯ އައީ ވެރިކަމަށް؟ ރައީސް ނަޝީދު ފަހަތުން ގެންދިޔަ މީހެއް. ބުނި ކަމެއް ވިއްޔާ ކުރަން، ރައީސުލްޖުމްހޫރިއްޔާ އަށް އަދާނުކުރެވޭ މަސްއޫލިއްޔަތުތައް އަދާކުރަން، ބުނީމަ ބުނި ގޮތަކަށް ކުރަން ހުރި މީހެއް ފަހަތުގައި ހުރެގެން ބަޣާވާތްކޮށްގެން ފުޅާ ކޯލިޝަނެއް؛ ޢިއްޒަތްތެރި ރައީސް، މި ޤާނޫނުއަސާސީގެ ކޮންތާކުތޯ އޮތީ ފުޅާ ކޯލިޝަނެއް ލިޔެފަ. ކޮން ފުޅާ ކޯލިޝަނެއް. ދެން ކޯލިޝަނުން އެބަ ބުނޭ ތިމަންނަމެނެއް ނޫނޭ ސަރުކާރު ހިންގަނީ މިހާރު. އެހެންނަމަވެސް ސަރުކާރުގެ ހުރިހާ މިނިސްޓްރީ، ޤާސިމަށް ހުރިހާ ކުންފުނިތަކެއް. ޤާސިމު ނެގީ އޭނަ އަށް ހުރިހާ މަސް ކުންފުނިތަކެއް. ނަގާފައި މަހުގެ އަގު 35 ރުފިޔާ އަށް، 25 ރުފިޔާ އަށް ހުރި މަސް 5 ރުފިޔާ އަށް ހަދައިގެން އޭނަ އަނެއްކާ މަސް ގަންނަން ފަށަނީ. މިއީތޯ ދައުލަތް ހިންގާ ގޮތަކީ؟ މިއީތޯ ދައުލަތުގެ ޢަދުލުވެރިކަމަކީ؟ މަސް ބާނާ ރައްޔިތުންގެ ހުރިހާ މަސްކޮޅު އޭނަގެ ޖީބަށް. އަނެއްކޮޅުން އޭނަ މާމިނގިލީގައި ހައްދާ، މާމިނގިލީ ދަނޑުވެރިން ހައްދާ، އޭނަ ރަށުގައި ހުންނަ ތަރުކާރީކޮޅު ވެސް އޭނަގެ އަގަށް ނޫނިއްޔާ، އޭނަ ކަނޑައަޅާ އަގަކަށް ނޫނިއްޔާ ނުގަނެވޭ. އެހެން ނޫން ގޮތެއް ހަދައިފި ކަމަށް ވަންޏާ ނުގަންނާނަމޭ. އޭނަ އަށް ކިރިޔާ ވެސް ދެކޮޅަށް ނުކުންނަ މީހަކަށް ވެއްޖެއްޔާ އޭނަ އެބަ މަޖުބޫރުކުރޭ. މިހާރު ރާއްޖޭގެ ބާޒާރުގައި އެހެރީ...
މަޑަވެލި ދާއިރާގެ މެންބަރު މުޙައްމަދު ނާޒިމު ވާހަކަދެއްކެވުން:

بسم الله الرحمن الرحیم. ޝުކުރިއްޔާ، ޢިއްޒަތްތެރި ރައީސް. އާދެ، ޤާނޫނު ނަންބަރު؛ 2013ގައި ރައްޔިތުންގެ މަޖިލީހުން ފާސްކުރި ރައްޔިތުންގެ މަޖިލީހުގެ އިމްތިޔާޒުތައް ހިމެނޭ ބިލުގައި ނޫސްވެރިންނަށް ދިމާވެފައި ހުރި ދައްޗެއްގެ ވާހަކަ ވަރަށް ފުޅާކޮށް ނޫސްވެރިންގެ އެކަމުގެ ކަންބޮޑުވުން ފާޅުކޮށްފި. އަޅުގަނޑުމެން އެމް،ޑީ.ޕީން އަޅުގަނޑަށް ވުރެ ކުރިން ވާހަކަދެއްކެވި ގިނަ މެންބަރުން ވެސް އެކަން ފާހަގަކުރެއްވި. އަޅުގަނޑުމެން ބޭނުންވަނީ ދިވެހިރާއްޖޭގައި މިނިވަން، ރަނގަޅު، އަޚްލާޤު ރަނގަޅު، ޞިއްޙަތު ރަނގަޅު މިނިވަން ނޫސްވެރިކަމެއް ބިނާވެފައި އޮތުން. ނޫސްވެރިޔާ އިޙްތިރާމުލިބިގަންނަން އެބަ ޖެހޭ. އެހެންނޫނިއްޔާ ނޫސްވެރިޔާއަކަށް ވެސް ޤަދަރެއްނުކުރާނެ. އަޅުގަނޑު ވެސް ޤަބޫލުކުރާ ގޮތުގައި ނޫސްވެރިކަމުގެ މަސްދަރު ކޮންމެހެން ހާމަކުރާކަށްނުޖެހޭ. އެއީ ބައިނަލްއަޤްވާމީ ތަޙުޒީބު ޤައުމުތަކުގައި އޮންނަ ގޮތެއް ނޫން. އެހެންނަމަވެސް މި ރާއްޖެ އަށް ދިމާވެގެން މި އުޅެނީ ޢިއްޒަތްތެރި ރައީސް، އެގޮތެއް ނޫން. އެނގިވަޑައިގަންނަވާނެ ރާއްޖޭގައި ހުރި ކޮންމެވެސް ގަލެކޭ ކިޔައިގެން އުޅޭ ނޫސްވެރިޔަކު، ހިރިގަލެއް ކަންނޭނގެ ކޮންމެވެސް މީހަކު. އަޅުގަނޑަށް ފެނުނީ ޖެހުނުހާ ނުބައި ވައްތަރެއް ޖައްސާފައި ބަޣާވާތެއް ކުރަން ހުއްޓާ. ކީއްވެގެންތޯ އޭނާ ނޫސްވެރިކަން ހިމާޔަތްކުރަން އެ ވައްތަރު ނުޖެއްސީ. 30 އަހަރުދުވަސް ވަންދެން ނޫސްވެރިކަމެއް ގެއްލިގެންދިޔައީ. މި ޤައުމު ސުންނާފަތިވެގެން ދިޔައީ. އޭނާ އެތައް ފަހަރަކު ޖަލަށްލި. އަދި ރާއްޖޭގެ ނޫސްވެރިކަމުގައި ކަސްތޮޅުއެޅިފައި ހުރި ވާހަކަ އަކީ ހިތާމައިގެ ކޮޅެއް ނެތްވަރަށް ދެއްކިދާނެ ވާހަކަ އެއް. އެހެންނަމަވެސް އެ ޖަޒުބާތުގައި ކީއްވެގެންތޯ އެ ބުނާ ކޮންމެ ގަލެއް ވިޔަސް، ހިރިގަލަކަށް ނޫން ރަން ގަލެކޭ ކިޔައިގެން ގޮސް ވެސް، ރަންކަން ދެއްކި ނަމަ އަޅުގަނޑުމެންނަށް ޤަބޫލުކުރެވޭނެ. އޭނާ ދެއްކީ ރާއްޖޭގެ ރައްޔިތުންނަށް ބަޣާވާތެއް ކުރަން. އެތަނުގައި ފުއްޕާފައި ހުރީ. އެ ތަނުގައި ޖެއްސި ހަޑިމުޑުދާރު ވައްތަރުތައް، ބަޣާވާތުގެ ސިފަ ޖެއްސީ. އެހެންވީމާ، ނޫސްވެރިޔާ އަށް ވެސް އިޙްތިރާމުކުރަން ދަތިވާނެ ރާއްޖޭގެ ރައްޔިތުންނަށް. ބަޣާވާތެއްގެ ތެރެއަށް ވަނީ. ވަދެ އިނދެ، ދެން ނުކުމެގެން އައިސް ނޫސްވެރިން ހިމާޔަތްކުރާށޭ ކިޔައިގެން ރާއްޖޭގެ ރައްޔިތުން ކުރިމަތީގައި ވާހަކަދެއްކީމަ މިއީ ލަދުވެތި ކަމެއް. އިސްލާމްދީނުގައި ކަނޑައެޅިގެން އެބަ އޮތް މަޢުލޫމާތު ގެންގުޅޭނެ ގޮތާ، އިސްލާމްދީނުގެ ޙުކުމްތަކުގެ ތެރޭގައި ވާ ކީރިތި ޤުރުއާނުގައި ވާ އެންމެ މުހިއްމު 3 އަސާސް ތެރޭގައި ހިމެނޭ އެއްކަމުގެ ވާހަކަ މިއީ. އެންމެ ފަހަތަށް މި އަންނަނީ. ޢަޤީދާ ވަރުގަދަވާން އެބަ ޖެހޭ މުސްލިމަކަށް ވަންޏާ. ކީރިތި ޤުރުއާނުގައި ﷲގެ ވަޙީ ބަސްފުޅުގައި ވާ މުހިއްމު އެއް ވަސީލަތް އެއީ. އޭގެ ފަހަތުގައި ނިންމަމުން އެބަ އޮވޭ މަޢުލޫމާތުގެ ވާހަކަ. މަޢުލޫމާތު ފެތުރުމާއި މަޢުލޫމާތު ދިނުމަކީ އެއީ ކީރިތި ޤުރުއާނުގައި ކަނޑައެޅިގެން އަޅުގަނޑުމެންނަށް ﷲ ސުބްޙާނަހޫ ވަތަޢާލާ މަތިން ބާވައިލައްވާފައިވާ ރިވެތި އުސޫލުތަކެއް، ހަމަތަކެއް. ﷲގެ ވަޙީބަސްފުޅު އެއީ. އެއާ ޚިލާފުވެގެންދަނީ. އެހެންވީމާ، މިގޮތަށް ދާ ނަމަ އަހާކަށް ވެސް ނުޖެހުނީސް. އަދި ރިވެތި ގޮތުގައި ގެންދާ ނަމަ. އަޅުގަނޑުމެންނަށް މި ޤާނޫނުއަސާސީގެ ދަށުން ރާއްޖޭގެ ރައްޔިތުން އެތައް ބަޔަކު ޤުރުބާނީވެގެން، އެތައް ބަޔަކު ޖަލަށް ވެދެވަޑައިގެން، އަޅުގަނޑުމެންނަށް ލިބުނު މި ޤާނޫނުއަސާސީގައި ވަރަށް މުހިއްމު އަސާސެއް އެއީ ނޫސްވެރިޔާ ހިމާޔަތްކުރުން. މަޢުލޫމާތު ރަނގަޅު ގޮތަށް ފަތުރާ މީހާ ހިމާޔަތްކުރުން. އެހެންނަމަވެސް ހިތާމަ އަކީ މި ޤާނޫނުއަސާސީން ކަށަވަރުކޮށްދިން އަސާސީ ޙައްޤުތައް ނުޙައްޤު ގޮތުގައި ބޭނުންކުރަމުންދާތީ. ޢިއްޒަތްތެރި ރައީސް، ބައްލަވާ މި ރާއްޖޭގެ ހިނގަމުންދާ ހިތާމަވެރި ކަންތައްތައް. މި ޤާނޫނުއަސާސީން ދުލުގެ މިނިވަންކަން ލިބުނީމާ އެ މަސައްކަތްކުރަން އުޅުއްވި ފަރާތުގައި ކަސްތޮޅުއެޅުވުމަށް މަސައްކަތްކުރަމުން އެ ދަނީ މިއަދު. ފަނޑިޔާރުންނާއި ނޫސްވެރިންނާއި ރާއްޖޭގައި ތިބި ބަޣާވާތުގެ ހުރިހާ އަހުލުވެރިން ނުކުމެގެން، އެންމެ ފަހުން ބޮޑު ބަޣާވާތެއް ކޮށްގެން މި ޤާނޫނުއަސާސީގެ ދަށުން ހިތްގައިމު ވެރިކަމެއް ކުރަމުންދަނިކޮށް، 3 އަހަރުދުވަސް ނުވަނީސް ބަޣާވާތެއް ކުރިއިރުގައި މި ދެންނެވި ގަލުގެ ނޫސްވެރިން ތިއްބޭ އޭގެތެރެއަށް ވަދެ. ދެން ކިހިނެއްތޯ އަޅުގަނޑުމެންނަށް މި މީހުންނަށް ހިމާޔަތްދޭން މަސައްކަތްކުރާނީ. ހިތާމަ ހުރި ކަމެއް. އެހެންނަމަވެސް އަޅުގަނޑުމެން އިރާދަކުރެއްވިއްޔާ މަސައްކަތްކުރާނަން ރަނގަޅު ނޫސްވެރިންނާ، ޙައްޤު ގޮތުގައި މަސައްކަތްކުރާ ނޫސްވެރިންނާ، މިދެންނެވި ގޮތުން، މި ދެންނެވި އުސޫލުން އެމް.ޑީ.ޕީ އިރާދަކުރެއްވިއްޔާ ނުކުމެ މަސައްކަތްކުރާނަން. ކޮބައިތޯ ނޫސްވެރިޔާ؟ ކޮބައިތޯ ރާއްޖެ ޓީވީ އަށް ދިމާވެގެން އުޅޭ ހިތާމަވެރި ހާދިސާތައް. އަޅުގަނޑުމެން ރައްޔިތުންގެ މަންދޫބުންގެ ގޮތުގައި ރައްޔިތުން އިންތިޚާބުކޮށްފައި ތިބި ބަޔަކު މި މަޖިލިސް ތެރޭގައި އަޅުގަނޑުމެން އެބަ ޖެހޭ ރާއްޖެ ޓީވީ ހިމާޔަތްކުރަން ވެސް މަސައްކަތްކުރަން. އަޅުގަނޑުމެން އެބަ ޖެހޭ މި މީހުންނާ ސުވާލުކުރަން. ކޮންފަދަ މުސީބާތެއްތޯ މި ޤައުމަށް ދިމާވެގެން މި އުޅެނީ. ރާއްޖޭގެ ޝަރުޢީ ކޯޓަކުން ޙުކުމްކޮށްފިއޭ. މި އަރައިގެން އުޅޭ ބާޣީ ވަޙީދު އެއަށް ބީރުކަންފަތްދީގެން ހުރީ. ކޮން ނޫހެއްގައިތޯ އެ ވާހަކަ ލިޔުއްވަނީ؟ ކޮން ނޫހެއްގައިތޯ އެ ވާހަކަ ލިޔުއްވަނީ؟ އަޅުގަނޑުމެން ހިތާމަކުރަން. ހިތާމަކުރަން އަޅުގަނޑުމެން. އެހެންވީމާ، މިހިރަ ކަންތައްތަކަކީ އަޅުގަނޑުމެން ވިސްނާލަންޖެހޭ ކަންތައްތައް. އަޅުގަނޑުމެން މިކަމާ ޚިޔާލުކޮށް، އަދި މިކަމުގެ މުހިއްމު ކަންތައްތައް ރާއްޖޭގެ ރައްޔިތުންނަށް ކިޔައިދޭން އެބަ ޖެހޭ. ރާއްޖޭގެ ރައްޔިތުންނަށް ވިސްނައިދޭން އެބަ ޖެހޭ. މިހާރު ދިމާވެގެން އުޅޭ މައްސަލަ އަކީ ކޯޓުތަކުގެ ވާހަކަ. ނޫސްވެރިން އެ ވާހަކަ އެއް ނުދައްކަވާ. ދިވެހިރާއްޖެ އަށް ދިމާވެގެން އުޅޭ މުޅި ދުސްތޫރީ ހަޔާތް، މި ޤާނޫނުއަސާސީ ފުނޑުފުނޑުވެގެން ދާއިރުގައި ކާކުތޯ އެ ވާހަކަ ދައްކަނީ. މި ޤާނޫނުއަސާސީގައި އޮތް 141 ވަނަ މާއްދާއަކާއި 142 ވަނަ މާއްދާ ބޮލަށް ލައިގެން އެބަ ދުވެއޭ ނުޙައްޤު ގޮތުގައި އާދަނޭ ކިޔާ ބޮޑު ފަނޑިޔާރަކު... 

ހޯރަފުށި ދާއިރާގެ މެންބަރު އަޙްމަދު ރަޝީދު ވާހަކަދެއްކެވުން:

بسم الله الرحمن الرحیم. ޝުކުރިއްޔާ، ޢިއްޒަތްތެރި ރައީސް. އާދެ! ތޮއްޑޫ ދާއިރާގެ ޢިއްޒަތްތެރި މެންބަރު ރައްޔިތުންގެ މަޖިލީހުގެ އިމްތިޔާޒުތަކާ ބެހޭ ބިލަށް މި ހުށަހަޅުއްވާފައި މިވާ އިޞްލާޙަށް އަޅުގަނޑު ތާއީދުކުރާ ވާހަކަ ދަންނަވަން. ޢިއްޒަތްތެރި ރައީސް، ޤައުމެއްގައި ޤާނޫނެއް ހަދަނީ، ޤައުމެއްގައި ޤާނޫނުއަސާސީ އެއް ހެދީ އޭގެ ދަށުން ރައްޔިތުންނަށް ރައްކާތެރިކަންދިނުމަށް. އަޅުގަނޑު މިއަދު ވިސްނަން އެބަ ޖެހޭ ކޮބައިތޯ ރައްޔިތުން؟ ރައްޔިތުން ތިބީ ކޮން ހާލެއްގައި ކިހިނެއްތޯ. އަޅުގަނޑުމެން ޤަބޫލުކުރަންޖެހޭނެ ޢިއްޒަތްތެރި ރައީސް، ސިޔާސީ މޫސުން އައިސްފި. ސިޔާސީ ގުލްޝަނުގައި ތަފާތު މާތައް ފޮޅުވަމުން ތަފާތު ބޭފުޅުން އެބަ ވަޑައިގަންނަވާ. ރައްޔިތުންގެ ހާލަތު މިއަދު ރަނގަޅުތޯ، ކޮބައިތޯ ތަކެތީގެ އަގުބޮޑުވަނީ، ރައްޔިތުން ހަނާވަނީ، މީޑިޔާތަކުން ކުރި މަސައްކަތް. މީޑިޔާތަކުގެ ތެރެއިން ޖުމްލަ މީޑިޔާތައް އޮތީ ކޮން ހާލެއްގައިތޯ އަޅުގަނޑުމެން ރައްޔިތުންގެ މަޖިލީހުން އެބަ ވިސްނައި ފިކުރު ހިންގާލަންޖެހޭ. ޢިއްޒަތްތެރި ރައީސް. މީޑިޔާތަކުގެ ބޭފުޅުން ތެދު މަޢުލޫމާތު މީޑިޔާއާ ބެހޭ ޤާނޫނުގައި ވާ ގޮތަށް ފަތުރަނީތޯ؟ އެ ބޭފުޅުން، އެ ބޭފުޅުންގެ ސިޔާސީ ލީޑަރުންގެ މަޞްލަޙަތު ހިމާޔަތްކުރަނީތޯ މިއަދު ދިވެހިރާއްޖޭގެ ލޮބުވެތި ރައްޔިތުން ވަރަށް ކަނުލައި އަޑުއަހާ ބަލަމުން އެ ގެންދަނީ. ޢިއްޒަތްތެރި ރައީސް. ރައްޔިތުން ތިބީ ލޮލަށް ހިނިއަރާ ހާލުގަ. ވަރަށް ދަތި ހާލުގަ. ކީއްވެގެންތޯ ރައްޔިތުން ދަތިކުރަނީ؟ މިއީ ސިޔާސީ ބޭފުޅުން ގަސްތުގައި ކުރުވާ ކަމެއް. ރައްޔިތެއްގެ ވިސްނުން ޤައުމާ ދޭތެރޭ، ރަށާ ދޭތެރޭ، އަވަށާ ދޭތެރޭ، ގެދޮރާ ދޭތެރޭ، ކީއްކުރަންތޯ! އޭނަގެ ދަރިންނާ ދޭތެރޭގައި ވެސް ދަނީ ފުރަތަމަ ތިމާމީހާގެ ހާލަތު، ތިމާގެ އެތެރެހަށީގެ ގުނަވަންތަކަށް ބޭސްކުރެވި، ތިމާމީހާ ދިރިހުރެގެން ކަމެއް ކުރެވެނީ. އެހެންނަމަވެސް ކީއްތޯ މިއަދު ކުރާނީ. ރައްޔިތުން ތިބީ އެ ރައްޔިތު މީހާގެ ބައްޕަގެ ލޮލަށް ބޭސްނުކުރެވިފަ. އެ ރައްޔިތު މީހާގެ އަންހެނުންގެ ހިތަށް ބޭސްނުކުރެވިފަ. އެ ރައްޔިތު މީހާގެ ދަރިފުޅުގެ ސިކުނޑި އަށް ބޭސްނުކުރެވިފަ. މިއީ ރަށްރަށުގައި ޑޮކްޓަރުން ނުބައިތިއްބާ ކަމަކީ. މިއީ އާސަންދަ ނިޒާމު ފުނޑާލި ސަބަބަކީ. ސިޔާސީ މޫސުން އައީ ނޫންތޯ. މިއަދު ކޮންމެ ރަށެއްގައި ހެލްތު ފަރާތުން އަނެއްކާ ފަންޑުފޮއްޓެއް ބައިންދައިގެން ރައްޔިތުން ފެލަންތޯވީ. ކޮބައިތޯ 16 ބިލިއަން ރުފިޔާ އަޅުގަނޑުމެން ދިން މި އޮތް ބާޣީ ސަރުކާރަށް؟ އިއްތިހާދުވެގެން ހުރިހާ ބޭފުޅުން އެއްވެގެން އެއް އެބޭފުޅަކު އަނެއް ބޭފުޅަކު ތުން ބޮއި، ކަރު ބޮއި، ކަންފަތް ބޮއި، ދަތްއަޅައި، ބައްދާ، އޮޅުލާ ހަދައިގެން އުފެއްދި ސަރުކާރު، މިއަދު މި ބުނަނީ އެ ސަރުކާރު ވެސް ގޯހޭ. އެކަމަކު ހިމާޔަތްކުރާނަމޭ ތިމަންނަމެން. އެއީ އެ ސަރުކާރުން ބައިފަޅި ލިބިގެން ތިމަންނާމެންނަށް ވެރިކަން ލިބިއްޖެއްޔާ އައިޕެޑެއް ދޭނަމޭ، ކޮމްޕިއުޓަރެއް ދޭނަމޭ، މިހެން ހަދައިދޭނަމޭ. ޢިއްޒަތްތެރި ރައީސް. ރައްޔިތުން ހައްދަން އުޅުއްވާނެ ކަމެއް ނެތް. މި ރާއްޖޭގެ ރައްޔިތުން އަބަދު ޣާފިލުކަމަކު ނުބޭތިއްބޭނެ. އެހެންވީމާ، އަޅުގަނޑުމެން އެމް.ޑީ.ޕީން އެއްބުރުން ވިންވާނީ. އެމް.ޑީ.ޕީގެ ސިޔާސަތުތައް ރަނގަޅު، ތެދު ސިޔާސަތުތަކެއްކަން އެނގޭ އެންމެ ބޮޑު ހެއްކަކީ މިއަދު ވާދަވެރި ބޭފުޅުންނަށް އެބަ އެނގޭ ތިމަންނާމެން އެމް.ޑީ.ޕީން އެ ދައްކާ ވާހަކަ ދެއްކީމަކަން ބަލައިގަންނާނީ ރައްޔިތުން. އެހެންވީމާ، އަޅުގަނޑުމެންގެ ފަހަތުން ވަގަށް ތިބެގެން އަޅުގަނޑުމެންގެ ސިޔާސަތުތައް ފޮލޯކުރެވޭތޯ ވަރަށް އެބަ ބަލާ. މިއީ ހެޔޮ ފާލެއް. އެހެންނަމަވެސް ރައްޔިތުން ވިސްނަމުން އެބަ ދޭ. ރައްޔިތުންނަކީ ތަންދޮރު އޮޅުންފިލާފައި ތިބި ބައެއް. އެއްގޮތަކަށްވެސް އަބަދު ރައްޔިތުން ދަތި ހާލުގައި ގެންގުޅެން ވިސްނާނެ ކަމެއް ނެތް. މާތް ﷲ އިރާދަފުޅާއި މިންވަރުފުޅުން އަޅުގަނޑުމެން އެމް.ޑީ.ޕީގެ ސަރުކާރެއްގައި ރައްޔިތު މީހާ މި ދުނިޔެ އަށް އުފަންވީސުރެ ގޮސް ކަށްވަޅަށް ދަންދެން އަޅުގަނޑުމެން ބަލަހައްޓާނަން. ސަރުކާރުން ކެރިގެން އެ ޒިންމާ ނަގާނަން. ޢިއްޒަތްތެރި ރައީސް، އެއްގޮތަކަށްވެސް ދެން ރައްޔިތުން ހާލުގައި ގެންގުޅޭކަށް ވިސްނާނެ ކަމެއް ނެތް. ރައްޔިތުން ވަރަށް ގާތުން އެބަ ބަލަމުންދޭ. އެންމެ ވާދަވެރި ޕާޓީގެ ރިޔާސީ ކެނޑިޑޭޓު ކީކޭތޯ ވިދާޅުވަނީ؟ އިންތިޚާބުގެ ޕްރައިމަރީގައި ވާދަކުރިއިރުގައި ވިދާޅެއް ނުވޭ ރައީސް ނަޝީދު މަރާލީމައޭ ތިމަންނަ އަށް ކުރިމަތިލާނީ. މިއަދު ކޮން ބޮޑަލެއް ހާވާކަށް. އަޅުގަނޑުމެންނަށް އެނގޭ މާ ކުރީގައި ވެސް ހުންނެވީ ބާޣީ ވަޙީދާ އެއްކޮށް ޢަބްދުﷲ ޔާމީން ނަގޫ ގޮށްޖައްސަވައިގެންކަން. އަޅުގަނޑު މިހާރުވެސް މި ބުނަނީ ވަޙީދު ބާރުގަދަވަމުން ގަދަވަމުން ގޮސް ވަކި ހިސާބަށް ދިޔައީމަ މިހިރަ ޔާމީން ޕީ.ޕީ.އެމްގެ ރިޔާސީ ކެނޑެޑޭޓު ގޮސް މިހިރަ ވަޙީދުގެ ކުރިމަތީ ސަޖިދަނުކުރާނެ ގޮތެއް އެއީ ނެތް ގޮތެއް. މި ހާލަތު އަންނާނެ. މި ރާއްޖެ ރައްޔިތުން ހެކިވެވަޑައިގަންނަވާތި. މި ދަނީ ހަލާކުން ހަލާކަށް. މާޒީގެ ތެރޭގައި މައުމޫނު ޢަބްދުލްޤައްޔޫމު ވެރިކަން ކުރިގޮތަށް އެކެއްގެ އަތުގައި ހުރިހާ ބާރެއް މި އޮތީ. އިއްޔެގައި ނޫންތޯ ފުލުހުންނާއި ސިފައިން ނުކުމެ މި ރާއްޖޭގެ ރައްޔިތުންގެ ގައިގައި ތަޅައި ޗަސްކުރީ. އަނިޔާވަނީ، އަނިޔާއަކަށް މި ވަނީ ބަހަކަށް އަރަން ބޭފުޅަކު އިންކާރުކުރީމަ. ކޯޓުއަމުރު ނެރެގެން، ހައްޔަރުކޮށްގެން އެކަމުން ސަލާމަތްނުވެގެން އެބަ އުޅޭ. ކޮބައިތޯ ޑރ. އަފްރާޝީމު؟ އެ އިންނެވީ ގޮނޑީގައި ކޮއްކޯފުޅު. އަނގަ އިން ވެސް ބުނަނީކީ ނޫން. އެންމެ ފަހުން އަޅުގަނޑު ކައިރީގައި މި ބާޣީ އިއްތިހާދުގެ ބޭފުޅުން ވިދާޅުވީ ޢަބްދުﷲ ޔާމީނަށް ރިޔާސީ އިންތިޚާބުގައި ވާހަކަދެއްކޭނީ އަފްރާޝީމުގެ މަރުން ސަލާމަތްވެގެން ނޫންހޭ. މިއީ އެ ބޭފުޅުން ދަރުބާރުގޭގައި ވާހަކަދައްކަން ތިބިއިރު އަޅުގަނޑު ކައިރީގައި ބުނި ވާހަކަ. މިހެންވީމަ، ކޮންމެހެން ވިއްކާނެ ސިޔާސަތެއް ނެތީމަ ތެދުވެ ހަސަދަ އާއި ފިތުނަ ރައްޔިތުންގެ ތެރޭ ވިއްކާނެ ކަމެއް ނެތް. މި ރާއްޖޭގެ މީޑިޔާތަކުގައި ތިބީ މިތިބަ މުއްސަނދި މަހުޖަނުންނަށް އަޅުކަންކުރާ ބޭފުޅުން. ރައްޔިތުންނަށް ތެދު މަޢުލޫމާތު ދޭ ބޭފުޅުންނެއް ނޫން. އަޅުގަނޑު ސާފުކޮށް މި ދަންނަވަނީ. މިހެންވީމާ، މީޑިޔާގައި ނޫސްވެރިކަމުގައި ތިއްބެވި ބޭފުޅުން ޖެހޭނެ ޒިންމާދާރުކަމާ އެއްކޮށް، ޒިންމާދާރު ވާހަކަތައް، ރައްޔިތުންނަށް ތެދު މަޢުލޫމާތު ގެނެސްދޭން. މި ރާއްޖޭގެ ރައްޔިތުން ހަލާކުކުރުމުގެ ބޮޑު ބައެއް އަދާކުރާ ބައެއް މި ރާއްޖޭގެ މީޑިޔާގައި ތިބީ. އެހެންނަމަވެސް ރަނގަޅު ބޭފުޅުންނަށް އަޅުގަނޑު ޝުކުރުވެރިވަން. والسلام عليكم ورحمة الله وبركاته.
ރިޔާސަތުން ވާހަކަދެއްކެވުން:

މިހިސާބުން މަޖިލީހުގެ ގަވާއިދުގައިވާ ގޮތުގެ މަތީން 30 މިނެޓުގެ ހުސްވަގުތުކޮޅެއް ޢިއްޒަތްތެރި މެންބަރުންނަށް އަޅުގަނޑު އަރުވަން. 

]ހުސްވަގުތުކޮޅު: 12:31 އިން 13:00 އަށް[
ރިޔާސަތުން ވާހަކަދެއްކެވުން:

بسم الله الرحمن الرحیم. ހުސްވަގުތުކޮޅަށް ފަހު އަޅުގަނޑުމެން މަސައްކަތައިގެން ކުރިއަށް ދާއިރު އަޅުގަނޑުމެން ކުރިމަތީގައި މި އޮތީ ތޮއްޑޫ ދާއިރާގެ ޢިއްޒަތްތެރި މެންބަރު ޢަލީ ވަޙީދު ހުށަހަޅުއްވާފައިވާ ޤާނޫނު ނަންބަރު 2013/5 ރައްޔިތުންގެ މަޖިލީހުގެ އިމްތިޔާޒުތަކާއި ބާރުތަކުގެ ޤާނޫނަށް އިޞްލާޙުގެނައުމުގެ ބިލު. މި ބިލަށް ވާހަކަދެއްކުމަށް އަޅުގަނޑު ފުރުޞަތު މި އަރުވަނީ މާފަންނު ދެކުނު ދާއިރާގެ ޢިއްޒަތްތެރި މެންބަރު އިބްރާހީމް ރަޝީދަށް. 

މާފަންނު ދެކުނު ދާއިރާގެ މެންބަރު އިބްރާހީމް ރަޝީދު ވާހަކަދެއްކެވުން:

ޝުކުރިއްޔާ، ޢިއްޒަތްތެރި ރައީސް. بسم الله الرحمن الرحیم. ޢިއްޒަތްތެރި ރައީސް، އަޅުގަނޑުމެން ކުރިމަތީ ހަމަ މި އޮތީ ނޫސްވެރިކަމުގެ މިނިވަންކަން ގެއްލިދާތީވެ އެ ޙައްޤު ފޯރުކޮށްދިނުމަށް ޤާނޫނުއަސާސީގައި ކަނޑައެޅިފައިވާ ގޮތަށް ފޯރުކޮށްދިނުމަށް ޓަކައި އަނެއްކާވެސް އަޅުގަނޑުމެން ހުށަހަޅާފައިވާ އިޞްލާޙެއް. ދެން މިގޮތުން މި އިޞްލާޙު؛ ޢިއްޒަތްތެރި ރައީސް، މުޅި ރާއްޖޭގައި ވެސް މިހާރު ޙައްޤު ގެއްލިގެން އެ މައްސަލަތަކުގެ ވާހަކަ މި ދައްކަނީ. ވަކި މީހެއް ނޫން، ވަކި ތަނެއް ނޫން، ދައުލަތުގެ ވާޖިބުތަކުގެ ވާހަކަ މި ދައްކަނީ. މަނާކުރެވިފައިނުވާ ކަންތައްތައް ކުރުމުގެ މިނިވަންކަން އޮތް ވާހަކަ ޢިއްޒަތްތެރި ރައީސް އަޅުގަނޑުމެން މި ދައްކަނީ. އަދި ހަމަހަމަކަމުގެ ވާހަކަ އަޅުގަނޑުމެން މިދައްކަނީ. ދިރިހުރުމުގެ ޙައްޤުތަކުގެ ވާހަކަ މި ދައްކަނީ. އެހެންވެ ޢިއްޒަތްތެރި ރައީސް، އަޅުގަނޑުމެން އެބަ ވިސްނާލަންޖެހޭ ކިހިނެއްތޯ މި ރާއްޖޭގައި މިހާރު މި އޮތް ވެރިކަމުގައި ޤާނޫނެއް ހަދައިފިން، ޢިއްޒަތްތެރި ރައީސް ދުސްތޫރެއް ކަނޑައަޅައިފިން. އެހެންނަމަވެސް 7 ފެބްރުއަރީގައި މި އޮތީ އެ ޤާނޫނު މުގުރައިލާފަ. ބޭރުން އައިސް ވެރިކަމަށް އަރައިގަނެފަ. މަގުމަތިން އަރައިގަނެފަ. ދެން އަޅުގަނޑުމެން މި ހަދަނީ ޤާނޫނުތައް. އެހެންނަމަވެސް ހެދިޔަސް އެ ޤާނޫނުތަކެއް ތަންފީޛެއް ނުކުރޭ. އަނެއްކާ އަނބުރާ މިކޮޅަށް ފޮނުވާ. ޤާނޫނުތަކެއް ތަސްދީޤެއް ވެސް ނުކުރޭ. ޖަލުތަކާއި ޕެރޯލާ ބެހޭ ބިލު ވެސް އެތައް ރައްޔިތުންގެ އެތައް ބައެއްގެ، އެތައް ބައެއްގެ ދަރިންގެ ދަރިންގެ ޙައްޤުތައް އެ ދަނީ ގެއްލިގެން އެކަމާ ހެދި. މާލޭގައި މާރާމާރީ އާއި ތަޅާފޮޅުމާ، މި ހުރިހާ ކަންތައްތައް ހަމަ ގިނަވަނީ އެ ސަބަބާ ހެދި. އަޅުގަނޑުމެންނަށް ރައްޔިތުންގެ މަޖިލީހުން ފާސްކުރާ ބިލުތައް ފާސްކޮށް ފޮނުވީމަ ތަސްދީޤުނުކޮށް އަނބުރާ 2 ވަނަ ފަހަރަށް، 3 ވަނަ ފަހަރަށް ފޮނުވައިލާ މިހާރު ޢިއްޒަތްތެރި ރައީސް. އެހެންވީމާ، މި މަޖިލީހުގެ ވެސް ޒިންމާ އެއް، މަޖިލީހުގެ މެންބަރުންގެ ވެސް ޒިންމާ އެއް. އެހެންވީމާ، ޙައްޤުތައް ރައްޔިތުންނަށް ފޯރުކޮށްދޭންޖެހޭ ޢިއްޒަތްތެރި ރައީސް. ދެން އަޅުގަނޑު މިއާއެކު ދަންނަވަން އިންސާފުވެރި، ޢަދުލުވެރި، މައިގަނޑު ގޮތަކީ، މައިގަނޑު ގޮތެއްގައި އަޅުގަނޑުމެން މަސައްކަތްކުރަނީ ޢަދުލުވެރި ދައުލަތެއް ޤާއިމުކުރުމަށް ޢިއްޒަތްތެރި ރައީސް. ޢަދުލުއިންޞާފުން މަސައްކަތްކުރާ ދައުލަތުން ދަޢުވާކުރާ. ޢިއްޒަތްތެރި ރައީސް. ދައުލަތުގެ ބަންޑާރަ ނައިބަކަށް އެ ހުންނެވި ބޭފުޅާ އަކީ ދައުލަތް ތަމްސީލުކުރަންޖެހޭ ބޭފުޅެކޭ. ރައްޔިތުންގެ މަޖިލީހުން އަދި ޤާނޫނުއަސާސީ ކަނޑައަޅާ ދައުލަތުގެ ބަންޑާރަ ނައިބު. އެހެންނަމަވެސް އަޅުގަނޑުމެން ވިސްނާލަންޖެހޭ މިއަދު ދައުލަތުގެ ބަންޑާރަ ނައިބެއް އެބަ ހުރިތޯ. ރައީސުލްޖުމްހޫރިއްޔާގެ ދިފާޢުގައި ނޫނިއްޔާ، މިހާރުވެސް އެ އޮތީ ޖުޑީޝަލް ސަރވިސް ކޮމިޝަންގެ 10 މެންބަރުން ތިބޭ ތަނަކޭ. 3 މެންބަރުން އެ ކަމަނާއާ އަދި ޖުޑީޝަލް ސަރވިސް ކޮމިޝަނުން ހަމަ ރައީސުލްޖުމްހޫރިއްޔާ ވަޙީދު ކަނޑައަޅާފައި ހުރި މީހަކު ގޮސް ވޯޓުދީގެން ފަނޑިޔާރު ގޭގައި އެހެރީ ފަނޑިޔާރު. ހައިކޯޓުގެ ފަނޑިޔާރު ގެ އަށް ފޮނުވައިލާފަ. އެހެންވެ އަޅުގަނޑު މި ދަންނަވަނީ ޢަދުލުއިންޞާފުން ހުރިހާ ޙައްޤުތަކާ ހުރިހާ އެއްޗެއް ފޯރުކޮށްދެވޭނީ އެ ޤާނޫނަށް ހުރުމަތްތެރިކޮށްހިތައިގެން. މި ޑިމޮކްރަޓިކު ނިޒާމެއްކަން އެނގިގެން. އަޣްލަބިއްޔަތުން ކޮށްގެން. 10 މެންބަރުން ތިބޭ ތަނަކުން 3 މެންބަރުން ވަގުވަގަށް ބާއްވާފައި ޤާނޫނުއަސާސީގައި ބަޔާންކުރޭ ހަމަ މެޖޯރިޓީކަން ކަން ކުރަންޖެހޭނީ. ޖުޑީޝަލް ސަރވިސް ކޮމިޝަނުގެ ޤާނޫނުގެ ޤާނޫނުއަސާސީގައި ބަޔާންކޮށްފައިވާ ގޮތަށް، އޭގެ އަޣްލަބިއްޔަތަކީ 6 ވޯޓު. 10 މެންބަރުންގެ ތެރެއިން 6 ވޯޓު އަޣްލަބިއްޔަތު ވާނެ. އެހެންވީމާ، އެހާވަރު ނުކޮށް ރާއްޖޭގައި މި ޢަދުލުއިންޞާފުގެ ނިޒާމު، މި ޝަރުޢީ ނިޒާމު ފުނޑުފުނޑުކޮށްލަނީ. ދައުލަތް ހިމާޔަތްކުރަން ހުރި މީހާ ދައުލަތް ހިމާޔަތްނުކުރޭ. ދައުލަތުން ކަނޑައަޅާފައި އޮތް ދަޢުވާކުރުމުގެ އުސޫލުތަކާ ޚިލާފަށް ޕްރޮސެކިއުޓަރ ޖެނެރަލް ވެސް ދަޢުވާކުރަނީ ރައްޔިތުންގެ މައްޗަށް. ރާއްޖެ ޓީ.ވީގެ އަސްވާޑުގެ ލޮލަށް 300 ރުފިޔާ ދައްކަންޖެހެނީ. އެހެންނަމަވެސް ޤާސިމުގެ ބިއްލޫރިގަނޑަށް އެބަ ދައްކަންޖެހޭ 12 އަހަރުގެ ޖަލު ޙުކުމަކަށް އެ މީހާ ފޮނުވައިލާ. އޭނާ، އަސްވާޑު؛ ދިވެހި ރައްޔިތެއްގެ ލޮލެއްގެ އަގަކީ، ބޮލެއްގެ އަގަކީ، ފުރާނައިގެ އަގަކީ 300 ރުފިޔާ މިހާރު ޢިއްޒަތްތެރި ރައީސް. މީ ދައުލަތް، ޢަދުލުވެރި ދައުލަތެއް ކަނޑައެޅުމަށް ޓަކައި އެމް.ޑީ.ޕީ އުފަންވީ ވެސް. އެމް.ޑީ.ޕީ މަސައްކަތްކުރަން ފެށީ ވެސް. އެމް.ޑީ.ޕީ ނިކުތީ ވެސް 40 ހާސް ރައްޔިތުންނަށް ނުހައްޤުން ތިމަންނަމެންނަށް ދަޢުވާކޮށްފީމޭ ބުނި ހިސާބުން ނުކުތީ ވެސް ޢިއްޒަތްތެރި ރައީސް. އެހެންވީމާ، ޢިއްޒަތްތެރި ރައީސް، ދެން އަޅުގަނޑު ދައްކާނީ ޢަބްދުﷲ ބުނި ޖަދުވާނުގެ ވާހަކަ މިހާހިސާބުން. ޢަބްދުﷲ ބުނި ޖަދުވާނުގެ ދޮލަނގުގެ ވާހަކަ އަޅުގަނޑު ދައްކައިލާނަން. ޢިއްޒަތްތެރި ރައީސް. އަޅުގަނޑުމެންގެ މިހާރުވެސް އަންގަމުންދަނީ ސަރުކާރުގެ މަސްއޫލިއްޔަތުތަކުގެ ނުވަތަ އޮޑިޓަރ ޖެނެރަލާ އެހެންގޮސް ރާއްޖޭގެ އެމް.އެމް.އޭގެ ގަވަރުނަރާ މިހާރުވެސް އެ އަންގަމުންދަނީ ދިވެހިރާއްޖޭގައި ހުރީ 1 މަސްދުވަހުގެ ކާޑޭ. ދެން އަޅުގަނޑުމެން އެބަ ބަލަންޖެހޭ ކާޑަށް ކިހިނެއްތޯ ވަނީ ޢިއްޒަތްތެރި ރައީސް. ރާއްޖޭގައި ފެށުނީއްސުރެ މިހާހިސާބަށް އަންނަނީ ކާޑުގެ ސަބްސިޑީދެމުން. މިދިޔަ އަހަރު ވެސް، އޭގެ ކުރީ އަހަރު ވެސް ރައްޔިތުންގެ މަޖިލީހުގެ ބަޖެޓުގައި ކަނޑައެޅުނު 270 މިލިއަނަށް ވުރެ ގިނަ ރުފިޔާގެ ސަބްސިޑީޒް. އެ ސަބްސިޑީޒް މި ކަނޑައަޅަނީ ދިވެހިރާއްޖެއާ ހަމަ އަށް ހަނޑޫ، ހަކުރު، ފުށް އަންނައިރުގައި ރާއްޖޭގެ ހިސާބަށް އަންނައިރު ކިލޯއަކަށް 16 ރުފިޔާ ޖެހޭތީ އެ މިންވަރު ފަގީރުންނާއި ނިކަމެތިން ކޮއްޕާ، އަޅައި ގަންނަވައިލާފައި ނުކެރޭނެތީވެ އެ މީހުންނަށް ދޭން ކަނޑައަޅާ އެއްޗެއް. 4.50 ކިލޯގެ މަގުން ވިއްކަން ކަނޑައަޅަނީ. އެހެންނަމަވެސް ޤާސިމު އެ އެއްޗެހިތައް ގެންނަނީ. އެ ޢަދުލުވެރިތޯ؟ އިސްލާމްދީނުގައި ނަހީކުރައްވާފައި އެ މީހުންގެ ވިޔަފާރިތަކުގައި ޔަތީމުންނާ، މިސްކީނުން ކޮއްޕައި ގަންނަވާފައި އެ މީހުންގެ މުދާ އޭގެތެރޭގައި ވިޔަފާރީގައި ނުހިމަނަން އިސްލާމްދީނުގައި އަންގަވާފަ. އެއީ އިސްލާމްދީނުގައި އޮތް ގޮތްތޯ އެއީ؟ ފަޤީރުންނާއި ޔަތީމުން ދިވެހިރާއްޖޭގެ ކާޑުގެ ބާވަތްތަކަކީ 4.50 އަށް މި ވިއްކަނީ. ވިއްކާއިރު އަސްލު އަގަކީ އެ ކިޔާ 16 ރުފިޔާ ލާރިކޮޅެއް. އެހެންވީމާ، 16 ރުފިޔާ ލާރިކޮޅުން ޤާސިމު އެބަ ނަގާ 24 މިލިއަނަށް ވުރެ ގިނަ ރުފިޔާ... 
ރިޔާސަތުން ވާހަކަދެއްކެވުން:

ޢިއްޒަތްތެރި މެންބަރު ހުށަހެޅިފައި މި އޮތީ ރައްޔިތުންގެ މަޖިލީހުގެ އިމްތިޔާޒުތަކާއި ބާރުތަކުގެ ޤާނޫނު. އެހެންވީމާ، އެ ބިލުގެ ދާއިރާގެ ތެރޭގައި ވާހަކަކޮޅު ކުރިއަށް ގެންދިއުމަށް ހަނދުމަފުޅުކޮށް އަރުވަން.

މާފަންނު ދެކުނު ދާއިރާގެ މެންބަރު އިބްރާހީމް ރަޝީދު ވާހަކަދެއްކެވުން:

ޢިއްޒަތްތެރި ރައީސް. އިމްތިޔާޒުތަކާ ބެހޭ އެއްޗަށް، ޢަދުލުއިންޞާފުގެ ނިޒާމު، މީގައި ވެސް މި އޮންނަނީ ޙައްޤުތަކެއް ގެއްލިގެން އުޅޭ ވާހަކަ. ޢިއްޒަތްތެރި ރައީސް އަޅުގަނޑުމެންނަށް މިހާރު ކިޔައިދޭންޖެހޭ ޙައްޤު ގެއްލިގެންއުޅެނީ ކިހާ ހިސާބަކުންކަން ރައްޔިތުންނަށް. ޙައްޤު ގެއްލިގެން މި އުޅެނީ މިސްކީނުންނާއި ޔަތީމުންނަށް އަޅައިނުލެވިގެން ޢިއްޒަތްތެރި ރައީސް. ފަގީރުމީހާ ފަގީރުވަނީ ދައުލަތުން އެ މީހުންނަށް އޮންނަ ނިޒާމެއްގެ ތެރެއިން އެ ކަންތައްތައް ނުކުރެވޭތީ. އެމް.ޑީ.ޕީގެ މެނިފެސްޓޯގައި އެ އޮތީ އެ ނިޒާމު ކަނޑައަޅާފަ. މިނީ މެނިފެސްޓޯގައި އެ އޮންނަނީ ގެސްޓު ހައުސް އިން ފެށިގެން ދަނޑުވެރިކަމާ، މަސްވެރިކަމާ، މި ހުރިހާ ނިޒާމުތަކަކީ އެ ނިޒާމެއްގެ ތެރޭގައި ދައުލަތެއްގެ ސިޔާސަތެއްގެ ތެރޭގައި؛ ޢިއްޒަތްތެރި ރައީސް، ރައީސް ނަޝީދު ނޫނީ ނޫޅޭނެ ދިވެހިރާއްޖެ އަށް އިމާމު ބުޚާރީ އާއި މުސްލިމުގެ ހަދީޘް ފޮތްތައް ދިވެހިބަހުން ތަރުޖަމާކޮށްގެން މުޅި ރާއްޖޭގެ ކަންކޮޅުތަކަށް ބެހި މީހެއް ނޫޅޭނެ. ރައީސް ނަޝީދު...

ނޮޅިވަރަމު ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:

އާދެ! ޝުކުރިއްޔާ ޢިއްޒަތްތެރި ރައީސް. ތޮއްޑޫ ދާއިރާގެ ޢިއްޒަތްތެރި މެންބަރު ޢަލީ ވަޙީދު ހުށަހަޅުއްވާފައި މި ވާ އިޞްލާޙަކީ އަޅުގަނޑު ތާއީދުކުރާ އިޞްލާޙެއް ކަމުގައި އަޅުގަނޑު ދަންނަވާލަން. އަދި މި އިޞްލާޙަކީ ޑީ.އާރު.ޕީން ވެސް ތާއީދުކުރާނެ އިޞްލާޙެއް. އެހެންވީމާ، މި އިޞްލާޙަށް ޑީ.އާރު.ޕީގެ ތާއީދުލިބިގެންދާނެ ވާހަކަ ދަންނަވާލަން. އަޅުގަނޑުމެން ޤަބޫލުކުރާ ގޮތުގައި ޤައުމެއް ކުރިއެރުމުގައި މިނިވަން ނޫސްވެރިކަމެއް އޮންނަންޖެހޭނެ. އަދި ނޫސްވެރިކަމުގެ ވަރަށް އަސާސީ ކަމެއް މީ. އަޅުގަނޑުމެން ޤާނޫނުއަސާސީގައި ވެސް ބަޔާންކުރެވިފައިވާ ކަމެއް މީ، އެއްވެސް ޚަބަރެއްގެ މަސްދަރު ހާމަކުރާކަށްނުޖެހޭނެ. މިގޮތަށް ޚަބަރުގެ މަސްދަރު ހާމަކުރަންޖެހުން އެއީ ޙަޤީޤަތުގައި ނޫސްވެރިން ފަސްޖެހެން މެދުވެރިވާ ސަބަބެއް. އަދި ޙަޤީޤީ މަޢުލޫމާތުތައް ނޫސްވެރިންނާ ހަމައަށް ފޯރުވައިދިނުމުގައި ދަތިތަކެއް ކުރިމަތިވެގެންދާނެ ކަމެއް ކަމަށް އަޅުގަނޑުމެން ޤަބޫލުކުރަނީ. އެހެންވީމާ، މިނިވަން އިންސާފުވެރި ދާއިރާއެއްގައި ނޫސްވެރިންގެ މަސައްކަތްކުރެވޭނެ ވެއްޓެއް އަޅުގަނޑުމެންގެ ތެރޭގައި މިއަދު ވެސް ޤާއިމުކުރެވިފައި އޮންނަންޖެހޭނެ ކަމަށް ޑީ.އާރު.ޕީން ދެކޭ. އެހެންވީމާ، އަޅުގަނޑު ޤަބޫލުކުރާ ގޮތުގައި މިއަދު އަޅުގަނޑުމެންގެ ނޫސްވެރިކަމުގެ ދާއިރާ ތަރައްޤީވެގެން، ކުރިއަރައިގެން އަންނައިރުގައި އެބަ ހުރި ރަނގަޅުކުރަންޖެހޭ ވަރަށް ގިނަ ކަންތައްތަކެއް ވެސް. އަދި ނޫސްވެރިންގެ ޙައްޤުތަކެއް ވާ ފަދައިން ނޫސްވެރިންގެ ޒިންމާތަކާއި ވާޖިބުތަކެއް ވެސް ވާނެ ކަމަށް އަޅުގަނޑު ޤަބޫލުކުރަން. އެހެންވީމާ، އެ ބޭބޭފުޅުންގެ ޒިންމާތަކާއި ވާޖިބުތައް އަދާކުރުމުގައި މިއަދު މި އޮތް މާޙައުލުގައި ވެސް ދަތިތަކެއް ކުރިމަތިވުން އެއީ އެ ބޭފުޅުންނަށް ލިބިވަޑައިގެންފައިވާ ޙައްޤުތައް ހަނިކުރަންވީ ސަބަބެއް ކަމަށް އަޅުގަނޑުމެން ޤަބޫލެއް ނުކުރަން. އޭގެ ބަދަލުގައި މިއަދު އަޅުގަނޑުމެންގެ ތެރޭގައި އެބަ ޖެހޭ މިނިވަން އިންސާފުވެރި ނޫސްވެރިކަމެއް ކުރުމަށް ޓަކައި އަޅުގަނޑުމެން އިންވެސްޓުކުރަން. ހިއުމަން ރިސޯސް ޑިވެލޮޕުކުރުމަށް ޓަކައި އަޅުގަނޑުމެންގެ މި ރާއްޖޭގައި ވަސީލަތްތައް ޤާއިމުކުރުމަށް ޓަކައި އިންވެސްޓުކުރެވެން އެބަ ޖެހޭ. މިގޮތަށް ކުރެވޭ އިންވެސްޓްމެންޓުގެ ފައިދާ އަޅުގަނޑުމެންނަށް ލިބިގެންދާނެ. ދެން އަޅުގަނޑު ވެސް ޤަބޫލުކުރަން ބައެއް ފަހަރު އެއްވެސް ޙަޤީޤަތެއް ނެތް، އެއްވެސް އަސާސެއް ނެތް ބައެއް ވާހަކަތައް ނޫސްތަކުގައި ލިޔެވޭ ތަން އެބަ އާދޭ. އެކަމުގެ ސަބަބުން ބައެއްގެ ޝަޚްޝިއްޔަތުތައް ކަތިލެވެމުން ވެސް އެބަ ދޭ. އަދި ޢިޔާދަނުކުރެވޭ ވަރުގެ ބޮޑެތި ގެއްލުންތައް ބައެއް ބޭފުޅުންނަށް އެބަ ލިބެމުންދޭ. އެހެންނަމަވެސް އޭގެ ޢަދުލުވެރި ބަދަލުނެގޭނެ ނިޒާމެއް މިއަދު އަޅުގަނޑުމެންގެ ތެރޭގައި ނެތީ. އަބުރުގެ ދަޢުވާކޮށްގެން އަޅުގަނޑުމެންނަށް ކޯޓުގައި އެތައް ވަގުތުތަކެއް ހޭދަކުރުމަށްފަހުގައި 5 ހާހެއްހާ ރުފިޔާ މި ލިބެނީ އަބުރުގެ ބަދަލެއްގެ ގޮތުގަ. އެކަމަކު ލިބިފައިވާ ގެއްލުން އެތައް ރުފިޔާއަކަށް، އެތައް މިލިއަން ޑޮލަރަކަށް އަރައިގެން އެބަ ދޭ. އެހެންވީމާ، މި ނިޒާމުގައި އަޅުގަނޑުމެން މިއަދު އާދެވިފައިވާ ހިސާބުން އަޅުގަނޑަށް ޤަބޫލުކުރެވެނީ މައްސަލަތަކެއް ހުރިއްޔާ އަޅުގަނޑުމެން ދާންވީ ފަހަތަކަށް ނޫނޭ. މި މައްސަލަތަކާ އެކު އަޅުގަނޑުމެން ދާންވީ ކުރިއަށޭ. އޭރުންނޭ އަޅުގަނޑުމެންނަށް މި މަގުން ނިކުމެވޭނީ. އަޅުގަނޑުމެންނަށް ދާންވާ މަންޒިލާ ހަމައަށް އަޅުގަނޑުމެންނަށް ދެވޭނީ. އެހެންވީމާ، ދެން އަޅުގަނޑުމެންނަށް މީހެއްގެ އަބުރުގެއްލިގެން އޭނަގެ ބަދަލު ނަގައިދިނުމުގެ ނިޒާމުތަކާ، މިދެންނެވި ނިޒާމުތައް އަޅުގަނޑުމެންގެ ތެރޭގައި ފުރިހަމަވެގެންދިޔައިމަ ޚަބަރުގެ މަސްދަރު ހާމަކުރިޔަސް، ނުކުރިޔަސް އެއީ މާ ބޮޑު ކަމެއްގެ ގޮތުގައި، ފަރުވާލެއްގެ ގޮތުގައި އަޅުގަނޑުމެންގެ ތެރޭގައި ބަލައިނުގަނެވޭނެ ކަމަށް އަޅުގަނޑު ޤަބޫލުކުރަނީ. އެހެންވީމާ، މިއަދު މުޅި ސިސްޓަމު އެއްފަހަރާ އަޅުގަނޑުމެންނަކަށް ނުގެނެވޭނެ. އަޅުގަނޑުމެން ޤަބޫލުކުރަންޖެހޭނެ ދުނިޔޭގެ އެހެން ޤައުމުތަކުގައި އެތައް ސަތޭކަ، އެތައް ހާސް އަހަރެއްގެ ތެރޭގައި އައިސްފައިވާ ނިޒާމުތަކެއް. އަޅުގަނޑުމެން މި ނިޒާމު 2008 ވަނަ އަހަރު އާ ޤާނޫނުއަސާސީ އެއް ގެނައީ. މުޅި ވެރިކަން ހިންގުމުގެ ނިޒާމާއި އަޅުގަނޑުމެންގެ މުޅި ސިސްޓަމު އެއްކޮށް އެފުށް މިފުށަށް ޖަހާފައި މިހާރު ތިންހަތަރު އަހަރެއް ވީއިރުގައި އަޅުގަނޑުމެންނަށް އާދެވިފައިވާ ހިސާބަށް ބަލާއިރުގައި އަޅުގަނޑު އުފާކުރާ މިންވަރަކަށް އަޅުގަނޑުމެންނަށް ކާމިޔާބީތަކެއް ހާސިލުކުރެވިފައިވާ ކަމަށް އަޅުގަނޑު ޤަބޫލުކުރަނީ. އެހެންނަމަވެސް މި ކާމިޔާބީތަކާ އެކު އަނެއްކާވެސް އަޅުގަނޑުމެންނަށް އާ ފުރުޞަތުތަކެއް ލިބިގެންދާނެ ކަމަށް އަޅުގަނޑުމެން މި ޤަބޫލުކުރަނީ 2013 ވަނަ އަހަރުގެ ރިޔާސީ އިންތިޚާބުގައި ކޮންމެ ބޭފުޅަކު ރައީސުލްޖުމްހޫރިއްޔާކަމުގެ މަޤާމަށް ހޮވިވަޑައިގެން ކަމުގައި ވިޔަސް. އެއާއެކު ޤައުމު ހިންގުމުގެ ފުރުޞަތު އެ ބޭފުޅަކަށް އަޅުގަނޑުމެން އަރުވަންޖެހޭނެ. އެއާއެކު އަޅުގަނޑުމެން ޤައުމުގައި މިއަދު މިހިރަ މައްސަލަތައް ހައްލުކުރުމަށް ޓަކައި 5 އަހަރުގެ ފުރުޞަތެއް އެ ބޭފުޅަކަށް ދެއްވަންވާނެ. އެ ދެވޭ 5 އަހަރުގެ ފުރުޞަތުގެ ތެރޭގައި އަޅުގަނޑުމެންގެ ޤައުމުގައި މިހިރަ މައްސަލަތައް ރަނގަޅުކުރެވޭނެ. މީ އެއް ބިލެއްގެ އެއް އަކުރަކަށް ގެނެވޭ ބަދަލަކުން އަޅުގަނޑުމެންނަށް އިޞްލާޙުކުރެވޭނެ ކަންކަމެއް ނޫން. މިއަދު އަޅުގަނޑުމެންގެ ތެރޭގައި މިހިރަ މައްސަލަތަކަކީ އެއްކަމަކާއި އަނެއްކަމަކާ ގުޅިފައި ހުރި ކަންތައް. ކޮންމެ ކަމަކީ ޑޮމިނޯ އިފެކްޓު އަންނާނެ ކަންކަން. މީ ކޮންމެ ކަމަކީ އެއް ކަމަކަށް ގެންނަ ބަދަލެއްގެ އަސަރު އަނެއް ކަމަކަށް އަންނާނެ ކަންކަން. އެހެންވީމާ، މިއަދު އަޅުގަނޑުމެން އެބަ ޖެހޭ މި ހުރިހާ ބިލުތަކެއް، މި ހުރިހާ ޤާނޫނުތަކެއް އަޅުގަނޑުމެން އެއްތާކަށް ޖަމާކޮށްގެން އަޅުގަނޑުމެންގެ މަސައްކަތް ފުޅާ ދާއިރާއެއްގައި ކޮށް ނިންމާލަން. އެކަމަށް ބޭނުންވާ ޕޮލިޓިކަލް ވިލް އަޅުގަނޑުމެންގެ ތެރޭގައި އޮންނާނެ ކަމަށް އަޅުގަނޑަށް މި ޤަބޫލުކުރެވެނީ 2013 ވަނަ އަހަރުގެ ރިޔާސީ އިންތިޚާބު ނިމުމުން. އޭރު ހަމަގައިމު ވެސް އަޅުގަނޑުމެންނަށް ރައީސުލްޖުމްހޫރިއްޔާއަކަށް ވަޑައިގަންނަވާ ބޭފުޅެއްގެ ތަސައްވުރު އޮންނާނީ ހަމަގައިމު ވެސް ކުރެވިފަ. އެއާއެކު އެ ބޭފުޅަކަށް 5 އަހަރުގެ މެންޑޭޓެއް ލިބިވަޑައިގަންނަވާނެ. އެ މެންޑޭޓާ އެއްކޮށް ނޫސްވެރިކަމުގެ ދާއިރާ ވެސް ކުރިޔަށް ދާނީ. ޙަޤީޤަތުގައި އިންސާފުވެރި މިނިވަން ނޫސްވެރިކަމެއް އަޅުގަނޑުމެންގެ ތެރޭގައި އޮތުން އެއީ ފާރަވެރިވުމަށާއި ޖަވާބުދާރީކުރުވުމަށް ޓަކައި ވަރަށް މުހިއްމު ކަމެއް. އެހެންނަމަވެސް މި ވާ ގޮތަކީ ވަރަށް ގިނަ ފަހަރަށް، ޚާއްޞަކޮށް ޑިމޮކްރަޓިކު ޤައުމުތަކުގައި ވެސް ބައެއް ކަންތައްތައް ނޫހާ ހަމަ އަށް ގެންދެވޭ ފަރާތްތަކާ މެދު ފިޔަވަޅުއެޅޭ ތަން އަޅުގަނޑުމެންނަށް އެބަ ފެނޭ. އެއީ އެކަން ވެގެންވާނެ ގޮތެއް ނޫން. އޭގެ ބަދަލުގައި ނޫހުގައި ޖަހާ ވާހަކަ އަކީ ސައްޙަ ވާހަކައަކަށް ހެދުމަށް ޓަކައި އަޅުގަނޑުމެންނަށް ކުރެވެންހުރި ހުރިހާ ކަންތައްތަކެއް އަޅުގަނޑުމެން ކުރަންވާނެ ކަމަށް އަޅުގަނޑުމެން ޤަބޫލުކުރަން. އެހެންވީމާ، އަދިވެސް އެއްފަހަރު މި އިޞްލާޙު ހުށަހަޅުއްވައިދެއްވި ކަމަށް ޓަކައި ތޮއްޑޫ ދާއިރާގެ ޢިއްޒަތްތެރި މެންބަރު ޢަލީ ވަޙީދަށް ވަރަށް އިޚްލާސްތެރިކަމާ އެކު ޝުކުރުދަންނަވަމުން ޑީ.އާރު.ޕީ އާއި އަޅުގަނޑުގެ ތާއީދު މި ކަމުގައި ލިބޭނެ ވާހަކަ ދަންނަވަން. ޝުކުރިއްޔާ ޢިއްޒަތްތެރި ރައީސް. 

މިލަންދޫ ދާއިރާގެ ޢިއްޒަތްތެރި މެންބަރު ޢަލީ ރިޟާ ވާހަކަދެއްކެވުން:

ޝުކުރިއްޔާ ޢިއްޒަތްތެރި ރައީސް. އާދެ! ހުށަހެޅިފައި މި ވާ ބިލަކީ އަޅުގަނޑު ވެސް ޤަބޫލުކުރާ ގޮތުގައި ވެއްޖެއްޔާ ރައްޔިތުންގެ މަޖިލީހުގެ އިމްތިޔާޒުގެ ބާރުތަކަށް ހުށަހެޅިފައިވާ އިޞްލާޙުގެ ފުރަތަމަ އިޞްލާޙުގެނައުމުގެ ބިލު. އަޅުގަނޑަކަށް ވެސް ޤަބޫލެއް ނުކުރެވޭ އެއްގޮތަކަށްވެސް ޤާނޫނުއަސާސީން ދީފައި އޮތް އެއްވެސް ޙައްޤެއް އެ ޙައްޤަކަށް އުނިކަން އަންނާނެ ގޮތަކަށް އޮންނަންޖެހޭނެ ކަމަކަށް. އަޅުގަނޑުމެން ބަލައިލާއިރު ޤާނޫނުއަސާސީގެ 25 ވަނަ  މާއްދާ އިން ފެށިގެން 33 ވަނަ މާއްދާއާ ހިސާބަށް ވަރަށް މުހިއްމު އަސާސީ ޙައްޤުތަކެއް ދީފައި އެބަ ހުރި. ވަރަށް މުހިއްމު ޙައްޤުތަކެއް ކަށަވަރުކޮށްދީފައި އެބަ ހުރި. އެ ޙައްޤުތަކުގެ ތެރެއިން އަޅުގަނޑުމެންނަށް ނޫސްވެރިކަމުގެ ތެރެއިން ވެސް މަޢުލޫމާތު ހޯދުމާ، މަޢުލޫމާތު ލިބިގަތުމާ، އަދި އެ ފަރާތްތަކުގެ މަސްދަރު ހާމަކުރުމުގައި ނޫސްވެރިންނަށް ޚާއްޞަ އިޚްތިޔާރުތަކެއް ޤާނޫނުއަސާސީން ކަށަވަރުކޮށްދީފައި އެބަ އޮތް. އެހެންވެއްޖެ ކަމަށް ވާނަމަ އަޅުގަނޑަށް ވެސް ޤަބޫލުކުރެވެނީ އެ ހައްޤުގެ ގޮތުގައި ރައްކާތެރިވެފައި އޮންނަންޖެހޭނޭ. ހަމަ މިއާއެކީގައި އަޅުގަނޑުމެން ބަލައިލަން އެބަ ޖެހޭ އެތައް ޙައްޤުތަކެއް ދީފައި ހުރި އެތައް ކަންތައްތަކެއް މިއަދު މި މާޙައުލު ތެރޭގައި ނިގުޅެމުންދާތަން. ނިގުޅައިގަންނަމުން ދާތަން. އެ ޙައްޤުތައް ޙައްޤުތަކުގެ ވެރިފަރާތުން އަތުލަމުން ދާތަން. މިސާލަކަށް ދަންނަވާކަމަށްވާނަމަ ވަޒީފާ އަދާކުރުމުގައި، ވަޒީފާދިނުމުގައި ވެސް އެވަޒީފާ އަދާކުރާ މީހާ އަށް ލިބިދީފައި އޮންނަ ޙައްޤުތައް، އެ ޙައްޤުތަކަށް ސީދާ ވަޒީފާ ދޭ ފަރާތުން އަރައިގަންނަ އަރައިގަތުމަކީ ވެސް ވަރަށް ބޮޑު މައްސަލައެއްގެ ގޮތުގައި އަޅުގަނޑުމެންނަށް ފާހަގަކުރެވޭ. އެހެންވީމާ، އެ ވަޒީފާގައި ހުންނަ މީހާ އަށް ވެސް ޤާނޫނުއަސާސީގެ 16 ވަނަ މާއްދާ އިން ދީފައި އޮތްހާ ޙައްޤެއް އޭނަ މިނިވަންކަމާއެކީގައި މަސައްކަތްކުރުމާ، އޭނަ އިހުތިޖާޖުކުރުމާ، އޭނަ ބޭނުން ސިޔާސީ ފިކުރެއްގައި ހުރުމާ، އޭނަ ބޭނުން ޕާޓީއަކަށް ތާއީދުކުރުމާ، އޭނަ ބޭނުން ނޫހެއް ބަލައި ޚިޔާލުހޯދުމާ، އޭނަ ބޭނުންވާ ޓީ.ވީ ޗެނަލަކުން މަޢުލޫމާތު ހޯދުމާ، މި ހުރިހާ ކަންތައްތަކަކީ ވެސް ޤާނޫނުއަސާސީން ކަށަވަރުކޮށްދީފައި ހުރި ކަންތައްތައް. އަޅުގަނޑުމެންގެ ތެރޭގައި އުޅޭ ބައެއް ރިޔާސީ ކެންޑިޑޭޓުން އެބަ މިކަހަލަ ބައިވަރު މުވައްޒަފުންތަކެއް ގެންގުޅޭ. ބައެއް ރިޔާސީ ކެންޑިޑޭޓުން އެބަ ތިބޭ. އެ ކެންޑިޑޭޓުން ރައްޔިތުންނަށް ޙައްޤުތައް ކަށަވަރުކޮށްދޭން ދާއިރުގައި ތިމާމެންގެ އަމިއްލަ މުވައްޒަފުންގެ ޙައްޤުތައް ނިގުޅައިގަނެ، އެ މުވައްޒަފުން ނިކަމެތިކޮށްފައި ތިބެގެން ރައްޔިތުންގެ ކުރިމައްޗަށް އަރާފައި މިކަހަލަ ވާހަކަތައް ވެސް އެބަ ދެއްކޭ. މީ ހިތާމަހުރި ކަމެއް. އަޅުގަނޑު އެކަހަލަ ކަންތައްތައް ފާހަގަކުރެވޭތީ އަޅުގަނޑު ޤަބޫލުކުރަނީ މިފަދަ މަޖިލީހެއްގައި ތިބެގެން އަޅުގަނޑުމެން މަޝްވަރާކުރާއިރުގައި އަޅުގަނޑުމެން ވަކާލާތުކުރާއިރުގައި މި ޙައްޤުތައް ވެސް ކަށަވަރުކުރެވެންޖެހޭނޭ. ހަމައެކަނި ނޫސްވެރިންނެއް ނޫނޭ. މުވައްޒަފުންނާ، ވަޒީފާތަކުގައި ތިބޭ މީހުންނާ އަދި ޤާނޫނުއަސާސީން ކަށަވަރުކޮށްދީފައި އޮތް ދައުލަތުން ފޯރުކޮށްދޭންޖެހޭ ޙައްޤުތައް ވެސް. މިސާލަކަށް ދަންނަވާ ކަމަށް ވާނަމަ އަޅުގަނޑުމެންނަށް އެބަ އޮތް ކޮންމެ އިންސާނަކީ ދިރިހުރުމުގެ ޙައްޤު. ކޮންމެ ދިވެއްސަކަށް ދިރިހުރުމުގެ ޙައްޤު ވެސް އެބަ އޮތް. ހަމަ ރަނގަޅު ފެންވަރުގެ ބޭސްފަރުވާކުރެވޭނެ އިންތިޒާމު ދައުލަތުން ހަމަޖައްސައިދޭނެކަން ވެސް އެބަ އޮތް ހަމަޖައްސައިދީފަ. ނުވަތަ ޤާނޫނުއަސާސީގައި ލިޔެފަ. އެހެންނަމަވެސް އަޅުގަނޑުމެންނަށް މި ފެންނަނީ ކޮންމެވެސް ސަބަބަކާ ހުރެ ދައުލަތުން އަޅާނުލެވިގެން ބައެއް ނިކަމެތި އިންސާނުން ފުރާނަ ދޫކޮށްފައިދާ ތަން. އެމް.ޑީ.ޕީން އެންމެ ފަހުން ނެރުނު މިނީ މެނިފެސްޓޯގައި މި އޮންނަނީ ޞިއްޙަތާ ބެހޭ ގޮތުން އެކަށައަޅާފައި އޮތް ސިޔާސަތު. އެ ސިޔާސަތުގެ ތެރޭގައި އެބަ ކަށަވަރުކޮށްދޭ އެ ޙައްޤު ރައްކާތެރިކޮށްދޭނެ ކަންތައް. ދައުލަތުން ރައްކާތެރިކޮށްދޭނެކަން. އޭގެތެރޭގައި އޭނަ އަށް ޖެހޭ ބޮޑެތި ބަލިތަކަށް ވެސް ކަވަރޭޖުދީ، ބޮޑެތި ބަލިތަކުން ސަލާމަތްވުމަށް ޓަކައި ކުރެވެން އޮތް ހުރިހާ ކަންތައްތަކެއް ކޮށްދީ، ފުލް އިންޝިއުރެންސް ޕެކޭޖެއްގެ ތެރޭގައި ކޮންމެ ދިވެހިރައްޔިތަކު ބަހައްޓައިދޭނެކަން. އެހެންވީމާ، އޭގެ މާނައަކީ ހާލުގައި ޖެހިގެން ދައްތަ އަށް، ބައްޕަ އަށް، މަންމަ އަށް ވިޔަސް ބޭސްފަރުވާކުރަން ކުރީގެ ބޯދާ އާދަކާދައިގެ ތެރެއިން ސަލާންޖެހުމުގެ ސިޔާސަތު އަށަގެންފައި އޮތް ސަލާންޖެހުމުގެ ސިޔާސަތު މާތްކަލާންގެ ވާގިފުޅާ އެކީގައި ނިމުމަކަށް އަންނާނެ. މިފަދަ ސިޔާސަތުތައް މި ގެންނަނީ. މަސައްކަތްކުރާ މީހާ އަށް އޮތް ޙައްޤުތައް ކަށަވަރުކޮށްދޭންޖެހޭނޭ. އެ މަސައްކަތްކުރާ މީހާ އަމިއްލަ ސަލާމަތާއި ރައްކާތެރިކަމުގައި ހުރެގެން އޭނަ ހަލާލު މަސައްކަތްކޮށްގެން ހޯދާ ފައިސާ އިން އޭނަގެ ދިރިއުޅުން އާރާސްތުކުރެވޭނެ މަގުފަހިކޮށްދޭނެ. އެހެންވެ، މީ ހައްތަހާވެސް ޤާނޫނުއަސާސީން ކަށަވަރުކޮށްދީފައި ހުރި ޙައްޤުތައް. އެހެންވީމާ، ޖުމްލަ ގޮތެއްގައި ތޮއްޑޫ ދާއިރާގެ މެންބަރު ޢަލީ ވަޙީދު ހުށަހަޅުއްވާފައި މި އޮތް އިޞްލާޙަށް އަޅުގަނޑު ތާއީދުކުރަމުން އަދި ވަކިން ޚާއްޞަ ގޮތެއްގައި މި ދެންނެވި ފަރާތްތަކަށް އެތައް ބައިވަރު މުވައްޒަފުން ގެންގުޅޭ އެ މުވައްޒަފުންގެ ޙައްޤުތަކުގެ އަތްއަޅައިގެން ތިބެ، އެހެން ރައްޔިތުންގެ ކުރިމައްޗަށް އެ ޙައްޤުތައް ހޯދައިދޭން ޙައްޤުތަކުގެ ވާހަކަދައްކައިދޭން ދިއުމަކީ ލަދު ކަމެއް ކަމުގައި ދަންނަވަމުން އަޅުގަނޑުގެ ވާހަކަކޮޅު ނިންމާލަން. ޝުކުރިއްޔާ ޢިއްޒަތްތެރި ރައީސް. 

ކުޅުދުއްފުށި ދެކުނު ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:

ޝުކުރިއްޔާ ޢިއްޒަތްތެރި ރައީސް. މިހާރު ހުށަހެޅިފައި މި އޮތް އިޞްލާޙަކީ ނޫސްވެރިންގެ ކަންބޮޑުވުންތަކެއް މަޖިލީހުގެ އިމްތިޔާޒު ޤާނޫނު ފާސްވުމާ ގުޅިގެން އުފެދެމުން އޭގެ ނަތީޖާއެއްގެ ގޮތުން އައިސްފައިވާ ބިލެއް ކަމަށް އަޅުގަނޑަށް ޤަބޫލުކުރެވޭ. އަޅުގަނޑު މި ބިލަށް ތާއީދުނުކުރަނީކީ ނޫން. އެހެންނަމަވެސް އަޅުގަނޑު ހަމަ އެއް ވާހަކަ ދަންނަވައިލާ، އެއް ނުކުތާ ފާހަގަކޮށްލަންވެގެން މި ފުރުޞަތުގެ ބޭނުން އަޅުގަނޑު މި ކުރަނީ. ރައްޔިތުން މަޖިލީހުގެ އިމްތިޔާޒު ބިލަކީ މި މަޖިލީހުން އެ ބިލު ފާސްކުރެއްވި އެއްވެސް މަރުޙަލާއެއްގައި އަޅުގަނޑު ވޯޓުދިން ބިލެއް ނޫން. އެހެންނަމަވެސް މިހާރު މި ހުށަހެޅިފައި އޮތް މައްސަލައާ ބެހޭ ގޮތުން އަޅުގަނޑު ހަމަ އެއްޗެއް ދަންނަވާލަން ބޭނުން. މި އިޞްލާޙު ހުށަހަޅާފައި މި އޮތީ 18 ވަނަ މާއްދާ އަށް. މައިގަނޑު ގޮތެއްގައި 18 ވަނަ މާއްދާގައި މި ބުނާ ވާހަކަ އަކީ މަޖިލީހަށް ނުވަތަ ކޮމިޓީ އަށް ހާޒިރުކުރެވޭ މީހާއާ ކުރެވޭ ސުވާލުތަކަށް އެ މީހަކަށް އެނގި ހުރި އެންމެ ރަނގަޅަކަށް ތެދުބަހުން ޖަވާބުދޭންވާނޭ. މިހެން މި މާއްދާގައި މި ޤާނޫނުގައި ބުނެފައި އޮންނާތީ ނޫސްވެރިން މި ވިދާޅުވަނީ ތެދުބަހުން ޖަވާބުދޭންޖެހޭ ކަމަށް ވާނަމަ، ތިމަންނަމެން އެ ކުރާ ސުވާލުތަކަށް ޖަވާބުދޭންޖެހޭ ކަމަށް ވާނަމަ ތިމަންނަމެންނަށް ޚަބަރު އެނގުނު މަސްދަރު ބަޔާންކުރަންޖެހޭތީވެ އެއީ ތިމަންނަމެންނަށް ލިބޭ އަސާސީ ޙައްޤަކަށް އުނިކަން އަންނާނެ ކަމެކޭ މި ޤާނޫނުން ކޮށްގެން ތި އުޅެނީ. މިކަން ބަދަލުކުރާށޭ. އެކަމަކު ޙަޤީޤަތަކީ މަޖިލީހުގެ އިމްތިޔާޒު ޤާނޫނުގެ އެ މާއްދާ އަކީ ޤާނޫނުއަސާސީގައި 99 ވަނަ މާއްދާގައި ބަޔާންކޮށްފައި އޮތް އިބާރާތެއް. ޤާނޫނުއަސާސީގެ 99 ވަނަ މާއްދާގައި ބުނަނީ ރައްޔިތުންގެ މަޖިލީހުން ނުވަތަ އެ މަޖިލީހުގެ ކޮމިޓީއަކުން އަންނަނިވި ކަންތައް ކުރުމުގެ ބާރު ލިބިގެންވެއޭ. ކޮންމެ މީހަކަށްމެ މަޖިލީހަށް ހާޒިރުވުމަށް އެންގުމާ، ކަނޑައަޅާ ގޮތެއްގެ މަތީން ހެކިބަސްދިނުމާ، ރައްޔިތުން މަޖިލީހުން ބޭނުންވާ ކޮންމެ ލިޔުމެއް ހުށަހަޅަން އެންގުމާ، މި މާއްދާގައި ބަޔާންވެގެންވާ ފަދައިން ރައްޔިތުން މަޖިލީހުން ކޮންމެ މީހަކާ ކުރާ ކޮންމެ ސުވާލަކަށްމެ އެ މީހަކަށް އެނގިހުރި އެންމެ ރަނގަޅަކަށް ތެދުބަހުން ޖަވާބުދޭންވާނޭ. އެހެންވީމާ، ދަންނަވަން މި އުޅޭ ވާހަކަ އަކީ ނޫސްވެރިން އެ ބިރުގަންނަ މައްސަލަ އޮތީކީ އިމްތިޔާޒުގެ ޤާނޫނުގެ ފެންވަރަކު ނޫނޭ. އެ މައްސަލަ އަކީ ޤާނޫނުއަސާސީގެ 99 ވަނަ މާއްދާގައި ބަޔާންކޮށްފައިވާ ޖުމްލައެކޭ. އުސޫލެކޭ. އެ އުސޫލު ހަމަ އެ އޮތް ގޮތަށޭ އިމްތިޔާޒު ބިލުގައި ލިޔެފައި އެ އޮތީ. އެހެންވީމާ، އިމްތިޔާޒު ބިލަށް ބަދަލެއް ގެނެޔަކަސް އަދި އެ ކަންބޮޑުވެވަޑައިގަންނަވާ މައްސަލަ ހައްލުކުރެވެނީކީ ނޫނޭ. ޤާނޫނުއަސާސީގެ 99 ވަނަ މާއްދާ ލާޒިމުކުރެއޭ ރައްޔިތުންގެ މަޖިލީހުން މީހަކު ހާޒިރުކޮށް، ސުވާލެއް ކޮށްފިއްޔާ އެ ސުވާލަކަށް ތެދުބަހުން ޖަވާބުދޭން. އެހެންވީމާ، 99 ވަނަ މާއްދާ ޤާނޫނުއަސާސީގައި އެގޮތަށް އޮވެ، އަދި ރައްޔިތުން މަޖިލީހުގެ އިމްތިޔާޒު ޤާނޫނުގައި 18 ވަނަ މާއްދާ އަށް އިޞްލާޙެއް ގެންނަން އުޅުނަކަސް އަސްލު މައްސަލަ ހައްލެއް ނުވާނޭ. ދެން ކިހިނެއްތޯ އެކަން ހައްލުވާނީ؟ އަޅުގަނޑު މިދަންނަވަނީ ޤާނޫނުއަސާސީން މީހެއްގެ މައްޗަށް ކަމެއް ލާޒިމުކުރާއިރުގައި ހަމަ އެ ޤާނޫނުއަސާސީން އެ މީހަކަށް އަސާސީ ޙައްޤެއް ލިބިދޭ ކަމަށް ވާނަމަ އެ އަސާސީ ޙައްޤު ތަންފީޛުވާނޭ އެ އުފުލަންޖެހޭ ޒިންމާގެ މައްޗަށް. ދަންނަވަން މި އުޅޭ އެއްޗަކީ ރައްޔިތުންގެ މަޖިލީހަށް ޤާނޫނުއަސާސީގެ 90 ވަނަ މާއްދާގެ؛ 99 ވަނަ މާއްދާގެ ދަށުން މީހަކު ހާޒިރުކޮށް، ސުވާލެއް ކުރިޔަސް އޭނަ އަކީ ޤާނޫނުއަސާސީން އިމްތިޔާޒެއް ލިބިދީފައިވާ މީހެއް ކަމަށް ވާނަމަ އެއީ އިމްތިޔާޒުގެ ބޭނުން އޭނަ އަށް ރައްޔިތުންގެ މަޖިލީހުގެ އެ ހާލަތުގައި ވެސް ކުރެވޭނޭ. ޤާނޫނުއަސާސީގައި ހަމަ އެބަ އޮތް 29 ވަނަ މާއްދާގައި ބުނެފައި މި ގޮތުން ޝާއިޢުކުރާ؛ ވާހަކަ އަކީ ނޫސްވެރިކަމުގެ މިނިވަންކަމާ ގުޅޭ މާއްދާގައި ބަޔާންކޮށްފައި އެބަ އޮތް ނޫސްވެރިކަމުގެ މިނިވަންކަން ދިނުމަށްފަހު މިގޮތުން ޝާއިޢުކުރާ ނުވަތަ ފަތުރާ ނުވަތަ ފާޅުކުރާ މަޢުލޫމާތެއްގެ މަސްދަރު ހާމަކުރުމަށް އެއްވެސް މީހަކަށް މަޖުބޫރުކޮށްގެންނުވާނޭ. އެހެންވީމާ، ދަންނަވަން މި އުޅޭ އެއްޗަކީ ޤާނޫނުއަސާސީގެ 99 ވަނަ މާއްދާ އެއްފަރާތުގައި، ޤާނޫނުއަސާސީގެ 29 ވަނަ މާއްދާ އިން އަސާސީ ޙައްޤެއްގެ ގޮތުގައި ނޫސްވެރިންނަށް ލިބިދޭ މަސްދަރު ހާމަނުކުރުމުގެ ޙައްޤު އަނެއް ފަރާތުގައޭ މި އޮތީ. އެހެންވީމާ، ނޫސްވެރިއަކު ރައްޔިތުންގެ މަޖިލީހަށް ހާޒިރުކޮށްފައި އޭނައާ ކުރާ ސުވާލަކީ އޭނަ ޚަބަރެއްގެ މަސްދަރު ހޯދުމަށް ލާޒިމުކުރެވޭ ސުވާލެއް ކަމަށް ވާނަމަ އޭނައަށް އަބަދުވެސް ޙައްޤު ލިބިދޭނޭ ޤާނޫނުއަސާސީގެ 29 ވަނަ މާއްދާގެ ބޭނުންހިފަން. މާފުކުރައްވާ! 28 ވަނަ މާއްދާގެ ބޭނުންހިފަން. އެއީ މަސްދަރު ހާމަނުކުރުމުގެ ޙައްޤަކީ އޭނައަށް އަސާސީ ޙައްޤެއްގެ ގޮތުގައި ޤާނޫނުއަސާސީގެ 28 ވަނަ މާއްދާ އިން ލިބިދީފައިވާ ޙައްޤެކޭ. އެހެންވީމާ، މަޖިލީސް ނޫން ކޮންމެ މަޤާމެއްގައި އޭނައާ ސުވާލެއް ނުކުރެވުނު ކަމަށް ވިޔަސް އޭނައަށް މަސްދަރު ހާމަނުކުރުމުގެ ޙައްޤު ލިބިގެންވޭ. އޭނަ ބޭނުން ކަމަށް ވާނަމަ. އެހެންވީމާ، ދަންނަވަން މި އުޅޭ އެއްޗަކީ އިމްތިޔާޒު ޤާނޫނަށްވުރެ މަތީ ފެންވަރެއްގައި ޤާނޫނުއަސާސީގެ ފެންވަރުގައޭ މި މައްސަލަ ހައްލުކުރެވޭނީ. 99ގައި މި އޮތީ ޖަވާބުދިނުން ލާޒިމުކޮށްފައޭ. 28 ވަނަ މާއްދާގައި އެ އޮތީ ދޭ ޖަވާބުގެ މަސްދަރު ހާމަކުރަންޖެހެންޏާ މަސްދަރު ހާމަނުކުރުމުގެ ވާހަކައޭ ބަޔާންކޮށްފަ. އަނެއްކާ 18 ވަނަ މާއްދާ އިމްތިޔާޒު ޤާނޫނަށް މިހާރު މި ހުށަހަޅާފައި އޮތް އިޞްލާޙަކީ ވެސް މައިގަނޑު ގޮތެއްގައި ޤާނޫނުއަސާސީގެ 28 ވަނަ މާއްދާގައި އެ ބުނާ އެއްޗެއް ތަރުތީބުކޮށް އަނެއްކާވެސް ނަކަލުކޮށްލާފައި މި އޮންނަނީ އިސްތިސްނާކޮށްދީފަ. އެހެންވީމާ، ކަންބޮޑުވުން ނޫސްވެރިންގެ އެބަ އޮތޭ މި މައްސަލައިގަ. އެކަމަކު އަޅުގަނޑު ދެކޭގޮތުގައި ޤާނޫނުއަސާސީގެ 99 ވަނަ މާއްދާ އާއި 28 ވަނަ މާއްދާގެ ގުޅުން ތަންކޮޅެއް ބޮޑަށް ވިސްނައިގަނެފި ކަމަށް ވާނަމަ، އަދި އޭގެ ބޭނުންހިފަން އެގޮތަށް އެނގިއްޖެ ކަމަށް ވާނަމަ، އޮންނަންޖެހޭ ކަންބޮޑުވުމެއް ނޫނޭ. މި ޤާނޫނަށް މި އިޞްލާޙުގެނައޭ ކިޔާފައި ވަކި އިތުރަކަށް ހައްލުކުރެވޭނެ ކަމެއް ނެތޭ. އަސާސީ މައްސަލަ އަކީ 99 އާއި 28 ވަނަ މާއްދާގެ ގުޅުން އެގޮތުގައި ދެމެހެއްޓުމޭ. ނޫސްވެރިންނަށް ކޮންމެ ތަނެއްގައި ވެސް މި ޤައުމުގައި 28 ވަނަ މާއްދާގެ ދަށުން ލިބިދޭ ޙައްޤު ކޮންމެ ހާލަތެއްގައި ވެސް ބޭނުންކުރެވޭނޭ. ޤާނޫނެއްގައި ކޮންމެ އެއްޗެއް ލިޔެފައި އޮތަސް ސަބަބަކީ އެއީ އެ މީހުންނަށް ޤާނޫނުއަސާސީން ލިބިދީފައި އޮތް އެއްޗެކޭ. ހުރިހާ ހާލަތެއްގައި ވެސް ޤާނޫނަށްވުރެ ޤާނޫނުއަސާސީ އިސްކަން ބޮޑުވާނޭ. މަތީ ދަރަޖައެއްގައޭ އޮންނާނީ. އެހެންވީމާ، މި ޤާނޫނު މިގޮތަށް އައުމަކީ ހަމައެކަނި ކަންބޮޑުވުމަކަށް ދޭ ރައްދެއް ކަމަށް ވާނަމަ އަޅުގަނޑު ދަންނަވައިލާނީ ނޫސްވެރިންގެ ކަންބޮޑުވުމަކީ އަސާސެއް ނެތް ކަންބޮޑުވުމެކޭ. ފިކުރުނުކުރައްވާށޭ. ޤާނޫނުއަސާސީގެ 28 ވަނަ މާއްދާގެ ހިމާޔަތަކީ އެއްވެސް މީހަކަށް އަތުލެވޭނެ ހިމާޔަތެއް ނޫނޭ. ޝުކުރިއްޔާ. 

ބިލެތްދޫ ދާއިރާގެ މެންބަރު އަޙްމަދު ޙަމްޒާ ވާހަކަދެއްކެވުން:

` ރައްޔިތުން މަޖިލީހުގެ އިމްތިޔާޒުތަކާ ބާރުތަކުގެ ޤާނޫނުގެ 18 ވަނަ މާއްދާ އަށް ތޮއްޑޫ ދާއިރާގެ ޢިއްޒަތްތެރި މެންބަރު ހުށަހަޅުއްވާފައިވާ އިޞްލާޙާ ގުޅޭ ގޮތުން ދެތިން ވާހަކަ އެއް ދަންނަވައިލާނަން. ޢިއްޒަތްތެރި ރައީސް. އަޅުގަނޑު ދަންނަވާލަން ބޭނުންވަނީ މި ފުރުޞަތަކީ އަޅުގަނޑުމެން ޤާނޫނުއަސާސީގެ 28 ވަނަ މާއްދާގައި ބުނެފައިވާ މަސްދަރު ބަޔާންނުކުރަންޖެހޭ ޙައްޤަކީ މުޠުލަޤު ޙައްޤެއްތޯ ނުވަތަ ނޫންތޯ ކަނޑައެޅުމަށް ލިބުނު ފުރުޞަތެއް ކަމުގައި އަޅުގަނޑު ދެކެން. ޢާއްމު އުސޫލެއްގެ ގޮތުން 28 ވަނަ މާއްދާގައި ބުނެފައިވާ މަސްދަރު ހާމަކުރަންނުޖެހޭ ގޮތަށް އޮތުމަކީ އަޅުގަނޑު ޤަބޫލުކުރާ ގޮތެއް. ނަމަވެސް ޚާއްޞަ ހާލަތްތަކުގައި މަސްދަރު ބަޔާންކުރަންޖެހޭ. ނުވަތަ އެކަން ބުނެދޭންޖެހޭ ގޮތަށް އޮތުމަކީ ނޫސްވެރިން ޒިންމާދާރުކުރެވޭނެ ގޮތެއް ކަމުގައި އަޅުގަނޑު ދެކެން. ޢިއްޒަތްތެރި ރައީސް. އަޅުގަނޑުމެންގެ ޤައުމުގެ މުޅި ސަލާމަތަށާއި ނުރައްކަލަށް ހުރި ބިރެއް ކަމުގައި ފާހަގަކޮށްފައިވާ ލިޔުމެއް ނުވަތަ އެފަދަ ކަމެއް ހާމަ ނޫސްވެރިއަކު ކޮށްފި ނަމަ އެކަމުގެ އަސާސް ރައްޔިތުންގެ މަޖިލީހަށް ބަޔާންކޮށްދެވޭ ގޮތަށް އޮންނަންޖެހޭނެ ކަމުގައި އަޅުގަނޑު ދެކެން. ޢިއްޒަތްތެރި ރައީސް. ޤާނޫނުއަސާސީގެ 16 ވަނަ މާއްދާގައި ބުނަނީ ރައްޔިތުންގެ މަޖިލީހަށް ދީމިޤްރާޠީ އެކިއެކި މުޖުތަމަޢުގައި އޮންނަ އުސޫލުތަކުގެ މަތީން މި ޤާނޫނުއަސާސީގައި ބުނެފައިވާ އަސާސީ ޙައްޤުތަކަށް ބަދަލުގެނެވޭނެ ކަމަށް. ވީއިރު 28 ވަނަ މާއްދާގައި ބުނެފައިވާ މަސްދަރު ބަޔާންކުރަންނުޖެހޭ ގޮތަށް އޮންނަ އޮތުން އަޅުގަނޑު ދެކޭގޮތުގައި މުޠުލަޤު ޙައްޤެއްގެ ގޮތުގައި އޮންނާކަށްނުޖެހޭ. ޢިއްޒަތްތެރި ރައީސް، އަޅުގަނޑު ޤަބޫލުކުރަން އަޅުގަނޑުމެން ދިވެހި ރައްޔިތުންނަށް ޚާއްޞަކޮށް ނޫސްވެރިކަމުގެ މިނިވަންކަމާއި ޚިޔާލު ފާޅުކުރުމުގެ މިނިވަންކަމާ، މިފަދަ އަސާސީ މިނިވަންކަން ލިބިފައި އޮންނަންޖެހޭ. އަދި އަޅުގަނޑުމެން ބުނަމުން އެބަ ދަމު، ދިވެހިރާއްޖޭގެ 4 ވަނަ ބާރަކީ އެއީ މީޑިޔާގެ ބާރުކަމަށް. އާދެ، މިފަދަ ބާރަކަށް ހިމާޔަތާއި ރައްކާތެރިކަން ލިބިފައި އޮންނަންޖެހޭ. އަދި ހަމައެއާއެކު އެ ބާރުގައި މަސައްކަތްކުރައްވާ ބޭފުޅުން އިންޞާފުން އެއްކިބާވެ ތިބެ، އަސާސްތަކެއް ނެތި، އެއްވެސް ކަހަލަ ދޮގު ވާހަކަތައް ރައްޔިތުންގެ މެދުގައި ފަތުރާއިރުގައި އެ ޒިންމާކުރެވޭނެ ގޮތެއް އޮތުމަކީ އެއީ މުހިއްމު ކަމެއް. ވީއިރު އަޅުގަނޑު ދަންނަވާނީ 28 ވަނަ މާއްދާގައި ބުނެފައި އެ ވާ ޙައްޤަކީ، އެ ޙައްޤު އޮންނަންޖެހޭނީ ޢާއްމު އުސޫލެއްގެ ގޮތުން ރަނގަޅު ކަމެއް ކަމުގައި އަޅުގަނޑު ދެކެން. އެހެންނަމަވެސް ޚާއްޞަ ހާލަތްތައް ބަޔާންކުރެވިފައި އޮންނަންޖެހޭ. އެހެންވީމާ، ތޮއްޑޫ ދާއިރާގެ ޢިއްޒަތްތެރި މެންބަރު މި ހުށަހަޅުއްވާފައިވާ ހުށަހެޅުމަކީ އަޅުގަނޑު ދެކޭގޮތުގައި 28 ވަނަ މާއްދާގައި ބުނެފައި މި ވާ ޙައްޤު، މުޠުލަޤު ޙައްޤެއްގެ ގޮތުގައި އޮތުމުގެ ބަދަލުގައި އެ ޙައްޤަކީ އެއީ ޢާއްމު އުސޫލެއްގެ ގޮތުން ޢަމަލުކުރެވޭނެ ޙައްޤެއްގެ ގޮތުގައި ބަޔާންކުރެވި، އަދި ހަމައެއާއެކު މި ޙައްޤުގެ ތެރެއަށް ޚާއްޞަ ހާލަތުގައި މަސްދަރު ބަޔާންކުރަންޖެހޭނެ ކަމަށް މި ރައްޔިތުންގެ މަޖިލީހުން މި ބިލު ބަލައިގަނެ، އަޅުގަނޑުމެންގެ ކޮމިޓީން ބަދަލުގެނައުމަކީ އަޅުގަނޑު ދެކޭގޮތުގައި މުހިއްމު ކަމެއް. ދެންމެ އަޅުގަނޑުމެންނަށް ޢިއްޒަތްތެރި އަޚް މެންބަރަކު އެ ވިދާޅުވިހެން މި ކަމުގައި މިހާރު މި ޤާނޫނުގެ 18 ވަނަ މާއްދާގައި ބަޔާންކޮށްފައި އެ ވަނީ އެއީ ޤާނޫނުއަސާސީގެ ބަޔާންކޮށްފައިވާ އެއްޗެއް. އެހެންވީމާ، ޤާނޫނުއަސާސީގައި އެ ބުނެފައިވާ ބުނުމާ، ޤާނޫނުއަސާސީގެ އެހެން މާއްދާއަކުން ނަފީކުރުމަށް ޓަކައި އަސާސީ ޙައްޤެއް މެދުވެރިކުރާ ހިނދުގައި އެ މެދުވެރިކުރެވޭ ކުރުން އަޅުގަނޑުމެން އެބަ ޖެހޭ އެ ބަޔާންކޮށްދޭން. އަޅުގަނޑު ހިތުން ނޫސްވެރިކަންކުރާ ހުރިހާ ފަރާތްތަކުން ވެސް ބުނަމުން އެ ދަނީ ތިމަންނާމެން ރައްޔިތުންގެ މަޖިލީހަށް މަޢުލޫމާތުދޭކަށް ބޭނުމެއް ނޫނޭ. ތިމަންނާމެން ލިޔާލިޔުމުގައި އޮތް ވާހަކަ ޤާނޫނުއަސާސީގެ 28 ވަނަ މާއްދާގެ ދަށުން ހިމާޔަތްލިބިގަންނާށޭ ތިމަންނަމެން ބޭނުމީ. އަޅުގަނޑު ހަމަ ތާއީދު. އަޅުގަނޑު އެދެން އެގޮތަށް އެކަން އޮތުން. އެހެންނަމަވެސް ޚާއްޞަ ހާލަތްތައް އެބަ ހުރޭ. އަޅުގަނޑު ތަކުރާރުކޮށް ދަންނަވައިލާނަން ދިވެހިރާއްޖޭގެ ޤައުމީ ސަލާމަތަށް ނުރައްކަލެއް އެކަމުން ހުރުން. އަދި ނުވަތަ އެނޫންވެސް ސަބަބަކާ ހެދި ރައްޔިތުންގެ މަޖިލީހަށް އެ މަޢުލޫމާތެއް ހާމަކޮށްދޭންޖެހޭ ހާލަތުގައި ނޫސްވެރިންނެއް ނޫން ކޮންމެ ބޭފުޅަކު ވެސް ހާމަކުރައްވަންޖެހޭ. އަޅުގަނޑުމެންގެ އެބަ އޮވޭ ދެ ކޮމިޓީ އެއް. ޤައުމީ ސަލާމަތާ ބެހޭ ކޮމިޓީ އެއް. އަދި އޭގެއިތުރުން އަޅުގަނޑުމެން އެބަ އޮވޭ އަދިވެސް ޤައުމީ ސަލާމަތުގެ ޚިދުމަތްތަކާ ބެހޭ ކޮމިޓީ އެއް. މި ކޮމިޓީތަކަށް ދައުލަތުގެ ހުރިހާ ފަރާތްތަކުގެ ހުރިހާ މަޢުލޫމާތެއް ދޭންޖެހޭނެ އެއްވެސް ހިފެހެއްޓުމެއް ނެތި. ވީއިރު އަޅުގަނޑު ދެކޭގޮތުގައި ނޫސްވެރިންނަށް މިއޮތް ޙައްޤު މުޠުލަޤު ޙައްޤެއްގެ ގޮތުގައި އޮންނަ އޮތުމަކީ އަޅުގަނޑަށް ތާއީދުކުރެވޭ ކަމެއް ނޫން. އެހެންނަމަވެސް ޢާއްމު ޙައްޤެއްގެ ގޮތުގައި، ޢާއްމު އުސޫލެއް ގޮތުން މިކަން މިގޮތަށް އޮތުމަށް އަޅުގަނޑަށް ތާއީދުކުރެވޭ ވާހަކަ ދަންނަވަން. ޝުކުރިއްޔާ. 

ކާށިދޫ ދާއިރާގެ މެންބަރު ޢަބްދުﷲ ޖާބިރު ވާހަކަދެއްކެވުން:
އަޅުގަނޑު ދޫކޮށްލައިފިން.
މަނަދޫ ދާއިރާގެ މެންބަރު މުޙައްމަދު ޠާރިޤު ވާހަކަދެއްކެވުން:
`. ޝުކުރިއްޔާ ޢިއްޒަތްތެރި ރައީސް. ރައްޔިތުންގެ މަޖިލީހުގެ އިމްތިޔާޒުތަކާއި ބާރުތަކުގެ ޤާނޫނަށް ތޮއްޑޫ ދާއިރާގެ ޢިއްޒަތްތެރި މެންބަރު ޢަލީ ވަޙީދު ހުށަހަޅުއްވާފައި މި ވާ އިޞްލާޙަކީ އަޅުގަނޑު ޤަބޫލުކުރާ ގޮތުގައި ނޫސްވެރިން ނޫސްވެރިކަމުގެ މިނިވަންކަމާ ދޭތެރޭގައި ކުރެވޭ ސުވާލަކާ ގުޅިގެން ނުވަތަ ނޫސްވެރިންގެ މެދުގައި އުފެދިފައި އޮތް ހިތްހަމަނުޖެހުމެއް، ނޫނިއްޔާ އެ މީހުންގެ ކަންބޮޑުވުމަކަށް ހައްލެއް ހޯދައިދިނުމަށް ޓަކައި ކުރެވޭ މަސައްކަތެއް ކަމަށް އަޅުގަނޑު ދެކެނީ. އަޅުގަނޑުމެން ޤަބޫލުކުރާ ގޮތުގައި މި ރާއްޖެ މިނިވަންކަމާއެކު އިސްލާމީ ދައުލަތެއްގެ ގޮތުގައި ދެމެހެއްޓުމަށް ޓަކައި ނޫސްވެރިކަމުގެ ބާރަކީ، ނޫސްވެރިކަމުގެ މިނިވަންކަމަކީ ވަރަށް މުހިއްމު މިނިވަންކަމެއް. މި މިނިވަންކަން ދަމަހައްޓަން އެބަ ޖެހޭ. ނޫސްވެރިންނަށް ފުރިހަމަ މިނިވަންކަމާ އެކު އެ މީހުންނަށް މަސައްކަތްކުރުމުގެ ބާރު މި ރާއްޖޭގައި އޮންނަން އެބަ ޖެހޭ. ޤާނޫނުއަސާސީގެ 28 ވަނަ މާއްދާގައި ބަޔާންކޮށްފައި އޮތް އެއްޗަކާއި ޤާނޫނުއަސާސީގެ 99 ވަނަ މާއްދާގައި ބަޔާންކޮށްފައި އޮތް އެއްޗަކީ ފުށުއެރުމެއް ކަމަކަށް ހަމަގައިމު ވެސް އަޅުގަނޑެއް ނުދެކެން. އަޅުގަނޑު ޤަބޫލުކުރާ ގޮތުގައި 28 ވަނަ މާއްދާގައި އެ އޮތް ހާލަތާ، 99 ވަނަ މާއްދާގައި އެ އޮތް ހާލަތަކީ ތަފާތު ހާލަތެއް. އެއީ ރައްޔިތުންގެ މަޖިލީހުގެ ކޮމިޓީތަކަށާއި ރައްޔިތުންގެ މަޖިލީހަށް ޖަވާބުދާރީވުމުގައި ކަނޑައަޅައިދީފައި އޮތް މިންގަނޑެއް ކަމަށް އަޅުގަނޑު ދެކެން. އާދެ، މިއަދު އަޅުގަނޑުމެން މި ވާހަކަ ދައްކާއިރު އަޅުގަނޑުމެން ހަނދާންކޮށްލަންޖެހޭ ރާއްޖޭގެ މީޑިއާގައި ދިވެހި މަޔަކާއި ދިވެހި ބަފަޔަކަށް އުފަން ދަރިއަކު ތިމަންނާ އަކީ ކާލީމާ އަށް އީމާންވާ މީހެކޭ، ތިމަންނާ އަށް އޭގެ ސަބަބުން ހިތްހަމަޖެހުން ލިބެއޭ، އުފާވެރިކަން ލިބެއޭ ކިޔާފައި މީޑިއާގެ ވަސީލަތަކުން މުޅި ރާއްޖެ އަށް ދައްކާއިރު އަޅުގަނޑުމެން އެބަ ބަލަންޖެހޭ އެއީ ކާކު، ކޮން ދެމަފިރިއެއްގެ ދަރިއެއްތޯ؟ އެފަދަ ދަރިއަކު އުފަންކުރި ބަފަޔަކު ކިހިނެއްތޯ ޢާއިލާއެއް، ހެޔޮ ގޮތުގައި އިސްލާމީ ދައުލަތެއްގެ ގޮތުގައި އިސްލާމީ ޢާއިލާއެއްގެ ގޮތުގައި ދަމަހައްޓާނީ. އެއަށްވުރެ ފުޅާކުރަންޏާ މުޅި ދައުލަތެއް ބޮޑު ޤައުމެއް އެފަދަ ދަރިއަކު އުފަންކުރި އެފަދަ ދަރިއަކު ބަލައި ބޮޑުކުރި ބަފަޔަކަށް ކިހިނެއްތޯ ޤައުމެއްގެ ވެރިކަންކުރާނީ. މީ އަޅުގަނޑުމެން ކުރަންޖެހޭ ސުވާލެއް. އަޅުގަނޑުމެން ސުވާލުކުރަން އެބަ ޖެހޭ އެފަދަ މީހުން އެފަދަ ދަރިއަކު އުފަންކޮށް، އެފަދަ ދަރިއަކު ބޮޑުކުރި ބަފަޔަކު ދިވެހިރާއްޖޭގެ ވެރިކަމަށް އަންނަންއުޅޭ ކަމަށް ވަންޏާ އެކަމަށް ހުރަސްއަޅަން އެބަ ޖެހޭ. އަޅުގަނޑުމެން އެބަ ޖެހޭ މި ރާއްޖެ އިސްލާމީ ވަރުގަދަ ޤައުމެއްގެ ގޮތުގައި ކުރިއަށް ގެންދަން...

ރިޔާސަތުން ވާހަކަދެއްކެވުން:
ނިޒާމާ ބެހޭ މައްސަލަ އެއް؛ މިހާރު މި ވަނީ ވޯޓަށް ރަނގަބީލުޖެހިފަ. އެހެންކަމުން އަޅުގަނޑު ވާހަކަދައްކަވަމުންދާ ޢިއްޒަތްތެރި މެންބަރަށް ވޯޓަށް ފަހުގައި ޢިއްޒަތްތެރި މެންބަރަށް ވަގުތު އަރުވަމުންދާނަން. އެހެންކަމުން މިހާރު އަޅުގަނޑުމެން ވޯޓުނެގުމުގެ މަސައްކަތަށް ތައްޔާރުވަމުން ގެންދަނީ. އެހެންވީމާ، ޢިއްޒަތްތެރި މެންބަރުން ކާޑުކޮޅުތައް ޖައްސަވައި ތައްޔާރުވެވަޑައިގަތުމަށް ދަންނަވަން. (ވަގުތުކޮޅަކަށްފަހު) 

12. ވޯޓަށް އެހުމަށް ހުރި ކަންކަމަށް ވޯޓަށް އެހުން

ރިޔާސަތުން ވާހަކަދެއްކެވުން:

އަޅުގަނޑުމެން ޢާއްމުކޮށް ޢަމަލުކުރަމުންގެންދާ އުސޫލުގެ މަތިން މި ހިސާބުން އަޅުގަނޑު މި ދަނީ އެޖެންޑާ އައިޓަމު 12. ވޯޓަށް އެހުމަށް ހުރި ކަންކަމަށް ވޯޓަށް އެހުން. 12.1- ދުވަހުގެ މަސައްކަތުގެ ތެރޭން ވޯޓުން ނިންމާ ހިސާބަށް ގޮއްސަވާ ކަންކަމަށް ވޯޓަށް އެހުން. މިއަދު ވޯޓަށް ދަންނަވަން އޮތީ 1 މައްސަލަ އެއް. މިހާރު ވަނީ ވޯޓަށް ރަނގަބީލުޖަހާފަ. އެހެންވީމާ، ހުރިހާ ޢިއްޒަތްތެރި މެންބަރުން ވެސް އިށީނދެވަޑައިގެން ކާޑުކޮޅުތައް ޗެކުކޮށްލެއްވުމަށް އަޅުގަނޑު ފުރުޞަތުއަރުވަން. (ވަގުތުކޮޅަކަށްފަހު) އާދެ، އަޅުގަނޑު މިހާރު ވޯޓަށް މި ދަންނަވަނީ އެޖެންޑާ އައިޓަމު 12.1- ދުވަހުގެ މަސައްކަތުގެ ތެރެއިން ވޯޓުން ނިންމާ ހިސާބަށް ގޮސްފައިވާ ކަންކަމުގެ ތެރެއިން ހިތަދޫ ދެކުނު ދާއިރާގެ ޢިއްޒަތްތެރި މެންބަރު ޙަސަން ލަޠީފު ހުށަހަޅުއްވާފައި ވާ ޤާނޫނު ނަންބަރު 2009/8، ދިވެހިރާއްޖޭގެ ޕެންޝަނާ ބެހޭ ޤާނޫނަށް އިޞްލާޙުގެނައުމުގެ ބިލު މަޖިލީހުން ބަލައިގަތުމާ މެދު ޢިއްޒަތްތެރި މެންބަރުންނަށް ފެނިވަޑައިގަންނަވާ ގޮތަކަށް ވޯޓުދެއްވުމަށް ދަންނަވަން.
]ވޯޓުދެއްވުން[
ވޯޓުގެ ނަތީޖާ:

ހުށަހެޅުއްވި މެންބަރު:

ހިތަދޫ ދެކުނު ދާއިރާގެ މެންބަރު ޙަސަން ލަޠީފު 

ހާޒިރުވެވަޑައިގެން ތިއްބެވި މެންބަރުންގެ އަދަދު:
48
ވޯޓު ދެއްވީ:
38
ވޯޓު ނުދެއްވާ:

ވަކި ގޮތަކަށް ވޯޓުނުދެއްވާ:


  05

ރިޔާސަތުން ވާހަކަދެއްކެވުން:

ވޯޓުގައި ބައިވެރިވި މެންބަރުންގެ އަދަދު 38. ފާސްވުމަށް ބޭނުންވާ އަދަދު 20. ޖުމްލަ 38. އެހެންކަމުން، ހިތަދޫ ދެކުނު ދާއިރާގެ ޢިއްޒަތްތެރި މެންބަރު ޙަސަން ލަޠީފު ހުށަހަޅުއްވާފައި ވާ ޤާނޫނު ނަންބަރު 2009/8، ދިވެހިރާއްޖޭގެ ޕެންޝަނާ ބެހޭ ޤާނޫނަށް އިޞްލާޙުގެނައުމުގެ ބިލު މަޖިލީހުން ބަލައިގަތުމަށް ފާސްވެއްޖެ. މިގޮތަށް ފާސްވުމާއެކު މަޖިލީހުގެ ގަވާއިދުގައިވާ ގޮތުގެ މަތީން، މި ބިލު އިޖްތިމާޢީ ކޮމިޓީ އަށް ފޮނުވިއްޖެ ކަމަށް ނިންމަން. އެޖެންޑާ އައިޓަމު 12 މި ނިމުނީ. 

10. ނުނިމި ހުރި މަސައްކަތް

ރިޔާސަތުން ވާހަކަދެއްކެވުން:

އެޖެންޑާ އައިޓަމު 10 އަށް އަޅުގަނޑު މި ދަނީ. ނުނިމި ހުރި މަސައްކަތް. މި އައިޓަމުގެ ދަށުން މަސައްކަތެއް ނެތް.

11. ކޮމިޓީތަކުން ހުށަހަޅާ ކަންކަން

ރިޔާސަތުން ވާހަކަދެއްކެވުން:
އެޖެންޑާ އައިޓަމު 11- ކޮމިޓީތަކުން ހުށަހަޅާ ކަންކަން. މި އައިޓަމުގެ ދަށުން މަސައްކަތެއް ނެތް. 

13. އިތުރު އެހެން މަސައްކަތް

ރިޔާސަތުން ވާހަކަދެއްކެވުން:
އެޖެންޑާ އައިޓަމު 12 ނިމިފައި ވާތީ އެޖެންޑާ އައިޓަމު 13 އަށް އަޅުގަނޑު މި ދަނީ. އިތުރު އެހެން މަސައްކަތް. މި އައިޓަމުގެ ދަށުން އަޅުގަނޑު ކުރިއަށް ގެންދާނީ އެޖެންޑާ އައިޓަމު 9.2- ތޮއްޑޫ ދާއިރާގެ ޢިއްޒަތްތެރި މެންބަރު ޢަލީ ވަޙީދު ހުށަހަޅުއްވާފައިވާ ޤާނޫނު ނަންބަރު 2013/5 ރައްޔިތުންގެ މަޖިލީހުގެ އިމްތިޔާޒުތަކާއި ބާރުތަކާ ބެހޭ ޤާނޫނަށް އިޞްލާޙުގެނައުމުގެ ބިލު. މި ބިލުގެ ބަހުސް މެދުކަނޑާލިއިރު ވާހަކަފުޅުދައްކަވަމުން ގެންދެވި ޢިއްޒަތްތެރި މެންބަރު ވާހަކަފުޅު ކުރިއަށްގެންދެވުމަށް އަޅުގަނޑު ފުރުޞަތުއަރުވަން. މަނަދޫ ދާއިރާގެ ޢިއްޒަތްތެރި މެންބަރު މުޙައްމަދު ޠާރިޤު. ނިޒާމީ މައްސަލަ އެއް، ތޮއްޑޫ ދާއިރާގެ ޢިއްޒަތްތެރި މެންބަރު ޢަލީ ވަޙީދު.

(ނިޒާމީ މައްސަލަ) 
ތޮއްޑޫ ދާއިރާގެ މެންބަރު ޢަލީ ވަޙީދު ވާހަކަދެއްކެވުން:

ޢިއްޒަތްތެރި ރައީސް، އަޅުގަނޑު ނިޒާމާ ބެހޭ މައްސަލަ މި ނެގީ ރައްޔިތުންގެ މަޖިލީހުން ވަރަށް ސާފުކޮށް ނިންމާފައިވާ ނިންމުމާ ގުޅިގެން ދައުލަތުގެ ބަންޑާރަ ނައިބު ވެސް، މި ފަހަކަށް އައި ދެ ބަންޑާރަ ނައިބު ވެސް، ފަހުން މަޤާމަށް ބަދަލުވި ބަންޑާރަ ނައިބު ޢާއިޝަތު ޢާޒިމާ ޝަކޫރު ވެސް އަދި މިހާރު ރުހުން ނުލިބި ހުންނެވި އައިޝަތު ބިސާމު ވެސް، އަޅުގަނޑުމެން ނިންމާފައި އޮންނާނެ ސިވިލް ސަރވިސް ކޮމިޝަންގެ ރައީސްކަމުން ފަހުމީ ވަކިކުރި މައްސަލަ. އެހެންނަމަވެސް އަޅުގަނޑަށް ކޮންމެ ދުވަހަކު ޖުޑީޝަލް ސަރވިސް ކޮމިޝަން ބާއްވައިގެން ފަހުމީ އިންނަވައިގެން އޭގެ ޤާނޫނީ ހައިސިއްޔަތު ހަމަކުރަމުންދާތީ މި ރައްޔިތުންގެ މަޖިލީހަކީ ދެން ކޮންކަމެއް ކުރަން އޮންނަ ތަނެއްތޯ؟ އެއީ އަޅުގަނޑުގެ ސިކުނޑީގައި ނިޒާމާ ބެހޭ މައްސަލައަކަށް ވާތީ، އެ ސުވާލުކުރީ. ދެން މަނިކުފާނު ކޮންމެ ޖަވާބެއް ދެއްވިޔަސް އަޅުގަނޑުގެ ހިތަކަށް ތަސައްލީ އެއް ނުލިބޭނެ މިކަމަށް ހައްލެއް ނާންނަންޏާ. ކޮންމެ ދުވަހަކު ވެސް އަޅުގަނޑު މި ވާހަކަ ދައްކާނަން. ވަރަށް ބޮޑަށް ޝުކުރިއްޔާ.

ރިޔާސަތުން ވާހަކަދެއްކެވުން:

އާދެ، މަޖިލީހުގެ ގަވާއިދު އޮންނަ ގޮތުން ނިޒާމާ ބެހޭ މައްސަލަ އެއް ނޫން. ސިވިލް ސަރވިސް ކޮމިޝަނުން ހުސްވެފައިވާ މަޤާމަށް މެންބަރަކު ޢައްޔަންކުރުމުގެ މައްސަލައިގައި މަޖިލީހުން ވަނީ އިޢުލާންކޮށް، އެ އިޢުލާނަށް ކުރިމަތިލެއްވި ބޭފުޅުންގެ ނަންފުޅުތައް މިހާރު ވަނީ ކަމާ ބެހޭ ކޮމިޓީ އަށް ފޮނުވާފަ. އެ ކޮމިޓީން އެ މައްސަލަ ނިންމެވިހާ އަވަހަކަށް އަޅުގަނޑު މަޖިލީހުގެ ތަޅުމަށް އެ ރިޕޯޓު ގެންނާނަން. މަނަދޫ ދާއިރާގެ ޢިއްޒަތްތެރި މެންބަރު މުޙައްމަދު ޠާރިޤަށް އަޅުގަނޑު ފުރުޞަތުއަރުވަން.

މަނަދޫ ދާއިރާގެ މެންބަރު މުޙައްމަދު ޠާރިޤު ވާހަކަދެއްކެވުން:

`. އާދެ، އަޅުގަނޑު ދައްކަމުންދިޔަ ވާހަކަ އަކީ މަޖިލީހުގެ އިމްތިޔާޒުތަކާއި ބާރުތަކުގެ ޤާނޫނަށް މި ހުށަހަޅުއްވާފައި ވާ އިޞްލާޙަކީ ނޫސްވެރިކަމުގެ މިނިވަންކަމުގެ ތެރެއިން، ނޫސްވެރިކަމުގައި ބޭނުންކުރާ، ގެންނަ މަޢުލޫމާތުތަކުގެ މަސްދަރު ހޯދުމާ ބެހޭ އެ ކަންބޮޑުވުމުގެ ވާހަކަ އަޅުގަނޑުގެ ވާހަކަ އަކީ. އަޅުގަނޑުގެ ވާހަކަކޮޅު ނިންމާލިއިރު އަޅުގަނޑު ދަންނަވަމުން ގެންދިޔައީ ނޫސްވެރިކަމުގެ ތެރެއިން، މީޑިއާގެ ތެރެއިން އަޅުގަނޑުމެންނަށް އަޑުއިވެމުންދިޔައޭ ދިވެހި މަޔަކާއި ބަފަޔަކަށް އުފަން ދަރިޔަކު ތިމަންނާ އަކީ ކާލީމާ އަށް އީމާންވާ މީހެކޭ. އެ ކާލީމާގެ ސަބަބުން ހިތްހަމަޖެހުންލިބެއޭ. މިގޮތަށް ވާހަކަދައްކާ ކަމަށް މީޑިއާގެ ވަސީލަތްތަކުން ދެއްކިއޭ. އެ ދަރިފުޅު އުފަންކުރި، އެ ދަރިފުޅު އުފަންކޮށް ބޮޑުކުރި ބައްޕަ އެއީ އޭނަ އަށް އެ ޢާއިލާގެ ދެތިން ކުއްޖަކު ބަލައި؛ ރަނގަޅު އިސްލާމީ ރަނގަޅު ކުއްޖެއްގެ ގޮތުގައި ބަލައި ބޮޑުނުކުރެވުނު ބައްޕައަކު މި ރާއްޖޭގެ ވެރިކަންކުރާނީ އިސްލާމީ ދައުލަތެއްގައި ކިހިނެއްތޯއޭ؟

ރިޔާސަތުން ވާހަކަދެއްކެވުން:

ނިޒާމާ ބެހޭ މައްސަލަ އެއް، ނިޒާމާ ބެހޭ މައްސަލަ އެއް، ވިލިމާފަންނު ދާއިރާގެ ޢިއްޒަތްތެރި މެންބަރު އަޙްމަދު ނިހާނު ޙުސައިން މަނިކު.
(ނިޒާމީ މައްސަލަ)

ވިލިމާފަންނު ދާއިރާގެ މެންބަރު އަޙްމަދު ނިހާނު ޙުސައިން މަނިކު ވާހަކަދެއްކެވުން:

ޢިއްޒަތްތެރި ރައީސް، އަޅުގަނޑު ނިޒާމާ ބެހޭ ނުކުތާ އެއް މި ނެގީ ޤާނޫނުއަސާސީގެ 8 ވަނަ މާއްދާގެ (ހ)ގެ ތަރުތީބުގައި މިހިރަ ހުރިހާ ނުކުތާތަކެއްގެ ދަށުން. މީގައި ދިވެހި ރައްޔިތަކަށް އުފަން ކޮންމެ ދަރިއެއްގެ ވާހަކަ އެބަ އާދޭ. 9 ވަނަ މާއްދާގެ ދެވަނަ ނުކުތާ މި ދެންނެވީ (ހ)ގައި. އަޅުގަނޑުގެ ޢިއްޒަތްތެރި އަޚް، މަނަދޫ ދާއިރާގެ މެންބަރު ޠާރިޤު ވާހަކަފުޅުދައްކަވަމުން އެބަ ވިދާޅުވޭ ދިވެހި މަޔަކާއި ބަފައެއްގެ ވާހަކަ. އަދި މި ތަނުގައި އަސްލުތަކަށް ބަލާއިރު އިސްލާމްދީނުގެ އަސްލުން އޭގައި ކާލީމާގެ ވާހަކަ އަންނާތީ، އެ ވާހަކަ އަޅުގަނޑު އިޝާރާތްކުރަން ބޭނުންވޭ. ކާކުތޯ؟ އަޅުގަނޑަށް އެނގޭ. އެކަމަކު މި ވާހަކަ ދައްކަމުން ވެސް ދަންނަވާލަން އަޅުގަނޑުމެންނަށް ފެންނަ ހަމަތަކުގެ މަތީން އަޅުގަނޑުމެންނަށް އެބަ ހުރި އެނގެން މީހަކު ކުރާ ކުށެއް އެ މީހެއްގެ މައިންބަފައިންނަށް އަދި ދަރިފުޅަކު ކުރާ ކުށެއް އޭނަގެ މައިންބަފައިންނަށް، މި ދެބައިންކުރެ ގޮތަކުން ލައްވައިނުލާކަން. މީގެ މިސާލު ދަންނަވައިލާފައި އަޅުގަނޑު ހުއްޓައިލާނީ. އެއީ ހަމަގައިމު ވެސް އިބްރާހީމް ޢަލައިހިއްސަލާމުގެ ބަފައިކަލުން ކަމުގައިވާ އާޒަރަކީ ބުދުހަދާ މީހެއް. އިބްރާހީމް ޢަލައިހިއްސަލާމުގެ މައްޗަކަށް އެކަމެއް ނާދޭ. ނޫހު ޢަލައިހިއްސަލާމުގެ ދަރިކަލުން ކައްނާނުގެ މައްޗަށް ހަމަ މި ކަންތައް މިގޮތަށް އޮތް ކަމަށް އެބަ ވޭ ވާހަކަތަކުގަ. އަދި ލޫތުގެފާނަށް، އެ މަނިކުފާނުގެ އަނބިކަބަނލުންގެ ވާހަކަ އެބަ އާދޭ. އެހެންވީމާ، މީގައި މިކަހަލަ ވާހަކަ ދެއްކުމުގައި ބަލައިލަންޖެހޭނޭ ދަންނަވާލަން. ޤާނޫނީ ނުކުތާ އެއް އަޅުގަނޑު މި ނެގީ މިކަން އިޞްލާޙުކޮށްދެއްވުމަށް. ޝުކުރިއްޔާ.

ރިޔާސަތުން ވާހަކަދެއްކެވުން:

ވިލިމާފަންނު ދާއިރާގެ ޢިއްޒަތްތެރި މެންބަރު އަޙްމަދު ނިހާނު ޙުސައިން މަނިކު ދެންމެ ވިދާޅުވެލެއްވި މާއްދާ، 8 ވަނަ މާއްދާ އޭ ވިދާޅުވި އަޑު؛ 9. އާދެ، ވިދާޅުވެވުނީ 8 ވަނަ މާއްދާއޭ. އެހެންވީމާ، 8 ވަނަ މާއްދާގައި މި އޮންނަނީ ދިވެހި ދައުލަތުގެ އެންމެހައި ބާރުތައް ހިނގާންވާނީ މި ޤާނޫނުއަސާސީގައިވާ ގޮތުގެ މަތީންނޭ. ޢިއްޒަތްތެރި މެންބަރު ވިދާޅުވާން ބޭނުންފުޅުވީ 9 ވަނަ މާއްދާ ކަމަށް މި ބަލަނީ. އެއީ ދިވެހި ރައްޔަތް. އެހެންވީމާ، އަޅުގަނޑުމެން ޔައުމިއްޔާގައި އެ މާއްދާގެ ނަންބަރު ރަނގަޅުކުރަންޖެހޭނީ. ދިވެހި ރައްޔަތް (ހ)- އޭގެ ދަށުން ނެންގެވި، (ވަގުތުކޮޅަކަށްފަހު) ޢިއްޒަތްތެރި މެންބަރުގެ ވާހަކަފުޅުގައި، ވާހަކަފުޅުދައްކަވަމުން ގެންދެވި މަނަދޫ ދާއިރާގެ ޢިއްޒަތްތެރި މެންބަރު މުޙައްމަދު ޠާރިޤުގެ ވާހަކަފުޅަށް ރައްދުދެއްވުމުގެ ގޮތުން ދެއްކެވި ވާހަކަފުޅެއް ކަމަށް ބަލައިގަނެވެނީ. ނިޒާމާ ބެހޭ މައްސަލަ އެއްގެ ދަށުން ރައްދުދެއްވުމުގެ ފުރުޞަތެއް ލިބިވަޑައިނުގަންނަވާނެ. ޢިއްޒަތްތެރި މެންބަރަށް ލިބިވަޑައިގަންނަވާ ފުރުޞަތެއްގައި އެ މީހަކާ ބެހޭ މަޢުލޫމާތެއް އެނގިވަޑައިގެންފައި ވާނަމަ ފާޅުކުރެއްވުމުގެ ފުރުޞަތު ލިބިވަޑައިގަންނަވާނެ. އަޅުގަނޑު މަނަދޫ ދާއިރާގެ ޢިއްޒަތްތެރި މެންބަރު މުޙައްމަދު ޠާރިޤަށް ފުރުޞަތުއަރުވަން.

މަނަދޫ ދާއިރާގެ މެންބަރު މުޙައްމަދު ޠާރިޤު ވާހަކަދެއްކެވުން:

ޝުކުރިއްޔާ ޢިއްޒަތްތެރި ރައީސް...

ރިޔާސަތުން ވާހަކަދެއްކެވުން:

ނިޒާމާ ބެހޭ މައްސަލަ އެއް ތޮއްޑޫ ދާއިރާގެ ޢިއްޒަތްތެރި މެންބަރު ޢަލީ ވަޙީދު.

(ނިޒާމީ މައްސަލަ)

ތޮއްޑޫ ދާއިރާގެ މެންބަރު ޢަލީ ވަޙީދު ވާހަކަދެއްކެވުން:

ރައީސް، މިހާރު ވަރަށް ބޮޑަށް ތީތި އޮޅުންއަރައިފި އިނގޭތޯ. އަޅުގަނޑު ނިޒާމާ ބެހޭ މައްސަލަ އެއް މި ނެގީ އެމް.ޑީ.ޕީގެ މެންބަރަކު ދެއްކެވީ މިހާރު ރިޔާސީ އިންތިޚާބަށް ކުރިމަތިލާ މީހެއްގެ ދަރިޔަކު ދީން ޤަބޫލުނުކުރާ ވާހަކަ. ދެން އޮތް އެންމެ ބޮޑު ސިޔާސީ ޕާޓީ ޕީ.ޕީ.އެމުން ހަމަ އެކަން ޔަޤީންކޮށްދީފި. އެއީ ދަރި ދީން ޤަބޫލުނުކުރިޔަސް އެއީ ބައްޕަ އަށް އެޅޭ ކަމެއް ނޫނޭ. އެހެންވީމާ، މި ދައްކަނީ މިއުޅޭ ޔޫޓިއުބުގައި މިއުޅޭ ބާޣީ މުޙައްމަދު ވަޙީދުގެ ވާހަކަތޯ މި ދައްކަނީ؟ ލާދީނީ ވާހަކަތޯ މި ދައްކަނީ؟ މިކަން ސާފުކުރަންޖެހޭނެ ޢިއްޒަތްތެރި ރައީސް. މިތަނަށް ބެންކޮކުގެ ބޮޑުވަޒީރު ގެނެސްގެން އުޅުނަކަސް ނުވާނެ...

ރިޔާސަތުން ވާހަކަދެއްކެވުން:

ޢިއްޒަތްތެރި މެންބަރު، ޢިއްޒަތްތެރި މެންބަރު އިށީނދެވަޑައިގަންނަވާ! އަޅުގަނޑު، ޢިއްޒަތްތެރި، ޢިއްޒަތްތެރި މެންބަރު އިށީނދެވަޑައިގަންނަވާ! އަޅުގަނޑު މި ދެންނެވީ މަޖިލީހުގެ ގަވާއިދުގައިވާ ގޮތުގެ މަތީން މެންބަރަކު ދައްކަވަމުން ގެންދަވާ ވާހަކަ އަށް ޖަވާބުދެއްވުމަކަށް މި ފުރުޞަތުގެ ބޭނުމެއް ނުކުރެއްވޭނޭ. ނިޒާމާ ބެހޭ މައްސަލަ އެއް. ވިލިމާފަންނު ދާއިރާގެ ޢިއްޒަތްތެރި މެންބަރަށް އެ މަޢުލޫމާތު އެނގިވަޑައިގެންފައި ވާނަމަ، އެ ޢިއްޒަތްތެރި މެންބަރު ވާހަކަފުޅުދައްކަވަން ލިބިވަޑައިގަންނަވާ ފުރުޞަތެއްގައި އެކަމާ ބެހޭ މަޢުލޫމާތު ފާޅުކުރެއްވުމުގެ ފުރުޞަތު ލިބިވަޑައިގަންނަވާނެ. މަނަދޫ ދާއިރާގެ ޢިއްޒަތްތެރި މެންބަރު މުޙައްމަދު ޠާރިޤަށް އަޅުގަނޑު ފުރުޞަތުއަރުވަން.

މަނަދޫ ދާއިރާގެ މެންބަރު މުޙައްމަދު ޠާރިޤު ވާހަކަދެއްކެވުން:

ޝުކުރިއްޔާ ޢިއްޒަތްތެރި ރައީސް. އާދެ، އަޅުގަނޑު މި ދައްކަމުންދާ ވާހަކަ އަކީ އެ ވާހަކައިގެ، ޚަބަރެއްގެ މަސްދަރުގެ ވާހަކަ. އެ ޚަބަރެއް އުފެދިގެން އަންނަ ގޮތުގެ ވާހަކަ. އެ ޚަބަރެއް ރާއްޖޭގެ ރައްޔިތުންނަށް ބުނެދޭއިރު އެ ޓީވީއަކުން ވިޔަސް އަދި ނޫހަކުން ވިޔަސް...

ރިޔާސަތުން ވާހަކަދެއްކެވުން:

ނިޒާމާ ބެހޭ މައްސަލަ އެއް، ފަރެސްމާތޮޑާ ދާއިރާގެ މެންބަރު އިބްރާހީމް މުއްޠަލިބު.

(ނިޒާމީ މައްސަލަ)

ފަރެސްމާތޮޑާ ދާއިރާގެ މެންބަރު އިބްރާހީމް މުއްޠަލިބު ވާހަކަދެއްކެވުން:

މައުޟޫޢާ، މިއަދު ބަހުސްކުރަމުންދާ ބިލާ އެއްވެސް، މައުޟޫޢާ ގުޅޭ މައްސަލަ އެއް ނޫން ވާހަކަދެއްކެނީ. އެކަން ފާހަގަކޮށްލަން.

ރިޔާސަތުން ވާހަކަދެއްކެވުން:

ނިޒާމާ ބެހޭ މައްސަލަ އެއް ނޫން. މަނަދޫ ދާއިރާގެ ޢިއްޒަތްތެރި މެންބަރު މުޙައްމަދު ޠާރިޤަށް ފުރުޞަތުއަރުވަން.

މަނަދޫ ދާއިރާގެ މެންބަރު މުޙައްމަދު ޠާރިޤު ވާހަކަދެއްކެވުން:

ޢިއްޒަތްތެރި ރައީސް. އަޅުގަނޑުމެން މި ކުރާ، ޖެހިގެން އުޅޭ މައްސަލަ އަކީ ޙަޤީޤަތުގައި ޤަބޫލުނުކުރެވުން. އަޅުގަނޑު މި ބުނަނީ ނޫސްވެރިކަމުގެ މިނިވަންކަމުގެ ވާހަކަ. ނޫސްވެރިން އެ މީހުން ބޭނުންކުރާ، އެބައިމީހުން ލިޔާ ޚަބަރުތަކުގެ މަސްދަރު ހާމަކުރަންޖެހޭތީ އެކަމުގެ ކަންބޮޑުވުން އޮތް ވާހަކަ މި ދައްކަނީ. އެހެންވީމާ، އަޅުގަނޑު މި އިޝާރާތްކުރީ އެގޮތުން މި ރާއްޖޭގައި ޚަބަރުފަތުރާ ވަސީލަތްތަކުން ފާހަގަކުރި ޚަބަރެއްގެ ވާހަކަ. އެ ޚަބަރުގެ މަސްދަރާ ހިސާބަށް ދާ ވާހަކަ އަޅުގަނޑު މި ދައްކާ ވާހަކަ އަކީ. އަޅުގަނޑު މި ދައްކާ ވާހަކަ އަކީ ދިވެހި މަޔަކާއި ބަފައަކަށް އުފަން ދަރިޔަކު މި ރާއްޖޭގެ މީޑިއާގެ ޚަބަރެއްގައި ދެއްކިއޭ ވީޑިއޯއާ އެއްކޮށް ތިމަންނާ އަކީ ކާލީމާ އަށް އީމާންވާ މީހެކޭ. އޭގެ ސަބަބުން ތިމަންނަ އަށް ހިތްހަމަޖެހުމާއި އުފާވެރިކަންލިބެއޭ. އެއީ ދިވެހި މަޔަކާއި ބަފަޔަކަށް އުފަން ކުއްޖެކޭ. އެ ކުއްޖާގެ މައިންބަފައިން ތިބޭނެތާއޭ. އެހެންވީމާ، އެފަދަ ކުއްޖަކު ބަލައި ބޮޑުކުރިއިރު އޭނަ ރަނގަޅު އިސްލާމީ ދަރިއެއްގެ ގޮތުގައި ބޮޑުނުކުރެވުނު ބަފަޔަކު ދިވެހިރާއްޖޭގެ ޢާއިލާތަކެއްގެ ވެރިޔަކަށް ވެއްޖެއްޔާ ނޫނީ ޤައުމެއްގެ ވެރިޔަކަށް ވެއްޖެއްޔާ ވާނީ ކިހިނެއްތޯ؟ ޤައުމެއް ޤައުމެއް ގޮތުގައި، އިސްލާމީ ދައުލަތެއްގެ ގޮތުގައި ކުރިއަށް ގެންދާނީ ކިހިނެއްތޯ؟ އަޅުގަނޑުމެން އެމް.ޑީ.ޕީ އިން ބޭނުންވެގެން މި އުޅެނީ މި ރާއްޖޭގައި ވަރުގަދަ އިސްލާމީ ދައުލަތެއް ޤާއިމުކުރަން. މި ރާއްޖޭގައި އޮތް ދައުލަތަކީ އިސްލާމްދީން ކުރިއަރުވައި، މުޅި ދުނިޔެ އަށް އިސްލާމްދީނުގެ ދަންމަރު ގެންދާނެ ޕާޓީއަކަށް މި އެމް.ޑީ.ޕީ ވާން އަޅުގަނޑުމެން މި މަސައްކަތްކުރަނީ. ހަމައެހެންމެ، އަޅުގަނޑު މި ދަންނަވާލަން އުޅޭ އަނެއް ވާހަކަ އަކީ ބުދު ފައްޅިއަކަށް ގޮސް ބުދަށް ސަލާންކޮށް، ބުދަށް އިޙްތިރާމުއަދާކޮށް އަދާކޮށްހަދާ މީހަކު ތިމަންނަ އަކީ މިވެނި ކަހަލަ މީހެކޭ. އިސްލާމްދީން ކުރިއަރުވަން މަސައްކަތްކުރާ މީހެކޭ ބުނީމަ ކާކުތޯއޭ ޤަބޫލުކުރާނީ. މިއީ ރާއްޖޭގެ ޚަބަރުފަތުރާ ވަސީލަތްތަކުން އަޅުގަނޑުމެންނަށް ފެނިފައި ހުރި އެއްޗެއްސޭ. އެހެންވީމާ، މި ކަންކަމުގެ މަސްދަރު ހޯދަން އެ ކަންކަން، އެ ޚަބަރުތައް އުފެދިގެން އައި ގޮތް ބަލަން ބަލާއިރު ނޫސްވެރިންނަށް، ނޫސްވެރިން އެ ޚަބަރު ފަތުރާއިރު އޭގައި އުނދަގޫތަކެއް އެބަ ހުއްޓޭ އެ މަސްދަރު ހާމަކުރަން ޖެހިއްޖެ ކަމަށް ވަންޏާ. އެހެންނޭ ނޫސްވެރިން އެ ބުނަނީ. އެހެންވީމާ، އެ ކަންބޮޑުވުމޭ ނޫސްވެރިން އެ ފާޅުކުރަނީ. ޤާނޫނުއަސާސީގެ 28 ވަނަ މާއްދާ އާއި 99 ވަނަ މާއްދާއާ އަޅައިކިޔާއިރު 28 ވަނަ މާއްދާގައި މި ބުނަނީ މަސްދަރު ހާމަކުރަންނުޖެހޭނެ ކަމަށް. 99 ވަނަ މާއްދާގައި މި ބުނަނީ ރައްޔިތުންގެ މަޖިލީހާއި މަޖިލީހުގެ ކޮމިޓީތަކުން އެ ކުރާ ސުވާލުތަކަށް ތެދުބަހުން ޖަވާބުދޭންޖެހޭނެ ކަމަށް. އެހެންވީމާ، އަޅުގަނޑު ކުރިން މި ދެންނެވި ކަންކަމަށް އިޝާރާތްކޮށް ވިސްނައި އެ ކަންކަމަށް ފިކުރުކުރާއިރު އެބަ އެނގެއޭ ނޫސްވެރިންނަށް ވަރަށް ފުރިހަމަ މިނިވަންކަމެއް އޮންނަންޖެހޭކަން. މި ރާއްޖެ ވަރުގަދަ އިސްލާމީ ދައުލަތެއްގެ ގޮތުގައި ކުރިއަށް ދާނީ ނޫސްވެރިންނަށް މިނިވަންކަން ލިބި، އެ މީހުން ތެދުބަހުން އެ މީހުންނަށް ފެންނަ މަޢުލޫމާތުތައް ހާމަކުރުމުގެ ފުރިހަމަ މިނިވަންކަން މި ރާއްޖޭގައި ލިބިގެންކަން. އެހެންވީމާ، އަޅުގަނޑު މި ދެއްކި ވާހަކަތަކުގެ ސަބަބުން ބައެއް ބޭބޭފުޅުންގެ ކަންބޮޑުވުން ކުރިމަތިވެގެން ދިޔައީތީ ވަރަށް ބޮޑަށް މާފަށް އެދެމުން، އަޅުގަނޑު ވާހަކަކޮޅު ނިންމާލަން. والسلام عليكم ورحمة الله وبركاته.
ރިޔާސަތުން ވާހަކަދެއްކެވުން:

ނިޒާމާ ބެހޭ މައްސަލަ އެއް، މާފަންނު ހުޅަނގު ދާއިރާގެ ޢިއްޒަތްތެރި މެންބަރު ޢަބްދުﷲ ޢަބްދުއްރަޙީމު.

(ނިޒާމީ މައްސަލަ)

މާފަންނު ހުޅަނގު ދާއިރާގެ މެންބަރު ޢަބްދުﷲ ޢަބްދުއްރަޙީމު ވާހަކަދެއްކެވުން:

ޢިއްޒަތްތެރި ރައީސް. ޤާނޫނުއަސާސީގެ 9 ވަނަ މާއްދާގެ (ރ)ގައި ބަޔާންކޮށްފައި އެބަ ވޭ، މާއްދާގެ (ހ)ގައި އޮތް ނަމަވެސް މުސްލިމަކަށް މެނުވީ ދިވެހި ރައްޔިތަކަށް ނުވެވޭނޭ. ޢިއްޒަތްތެރި މެންބަރު، މަނަދޫ ދާއިރާގެ ޢިއްޒަތްތެރި މެންބަރުގެ ވާހަކަފުޅުގައި ދިވެއްސެއްގެ ވާހަކަ ގެނެއްސި މުސްލިމެއް ނޫން ގޮތަށް މާނަކޮށްފަ. އެހެންވީމާ، ޢިއްޒަތްތެރި ރައީސްގެ މަސްއޫލިއްޔަތަކަށް ވާނެ ދިވެހި ރައްޔިތަކީ މުސްލިމެއް؛ މުސްލިމެއް ނޫން ރައްޔިތެއް ދިވެހިރާއްޖޭގައި އުޅޭކަމަށް ވަންޏާ އެކަމެއް މިތާ ކަނޑައަޅައިދީ އިޢުލާންކޮށްދިނުން. އެހެންވީމާ، އެކަން ކޮށްދޭންޖެހޭނެ ޢިއްޒަތްތެރި ރައީސް މިއަދު.

ރިޔާސަތުން ވާހަކަދެއްކެވުން:

މަޖިލީހުގެ ގަވާއިދަކު ނެތް ރާއްޖޭގައި ތިބި ރައްޔިތުންގެ ދީންތައް ކަނޑައެޅުން އެއީ ރައްޔިތުންގެ މަޖިލީހުގެ ރައީސް ކުރަމުން ގެންދަންޖެހޭ ކަމެއް ކަމަކަށް. ދެންމެ ޢިއްޒަތްތެރި މެންބަރު، މަނަދޫ ދާއިރާގެ ޢިއްޒަތްތެރި މެންބަރު ދެއްކެވި ވާހަކަފުޅު މަޖިލީހުގެ ރިޔާސަތުގައި އިން މީހަކަށް ފަހުމުވި ގޮތަކީ ނޫހެއްގައި އޮތް ވާހަކަ އެއް އެ ވާހަކައިގެ މަސްދަރާއި ހަމައަށް ދާންޖެހިއްޖެ ނަމަ ކަންތައް ކުރަންޖެހޭނީ ކިހިނެއްތޯ؟ އެއީ ސުވާލަކީ. އެހެންވީމާ، މަޖިލީހުގެ ރިޔާސަތުން ކަނޑައަޅަންޖެހޭ ކަމެއް ނޫން ރައްޔިތުންގެ ހިތުގައި ޢަޤީދާ އޮތް މިންވަރު ކަނޑައެޅުމަކީ. ނިޒާމާ ބެހޭ މައްސަލަ އެއް، ކާށިދޫ ދާއިރާގެ ޢިއްޒަތްތެރި މެންބަރު ޢަބްދުﷲ ޖާބިރު.

(ނިޒާމީ މައްސަލަ)

ކާށިދޫ ދާއިރާގެ މެންބަރު ޢަބްދުﷲ ޖާބިރު ވާހަކަދެއްކެވުން:

އާދެ، އަޅުގަނޑު ޝުކުރުދަންނަވަން ނިޒާމާ ބެހޭ މައްސަލައަކަށް ފުރުޞަތުދެއްވީތީވެ. ދެންމެ މަނަދޫ ދާއިރާގެ މެންބަރު ވާހަކަފުޅުދެއްކެވުމުން އަޅުގަނޑަށް ފަހުމުވީ އަދި އެނގިގެންދިޔައީ. އެއީ މިހާރު ރާއްޖޭގެ ވެރިކަންކުރަމުންދާ ގުންޑާ ދައްލާލު ވަޙީދުގެ ނަން ކަމަށް އެ ކީ. އެއީ ރަނގަޅު ވާހަކަ އެއް ކަމަށް ރައްޔިތުންގެ މަޖިލީހުގެ މެންބަރުންނަށް އެނގިގެންދިއުން ވަރަށް މުހިއްމުވާނެ. ކޮންމެހެން މީހަކާ ބެހޭ ގޮތުން މަޖިލީހުގައި ވާހަކަދައްކާއިރު ވެސް އެ ވަޙީދާ ބެހެމަށް ދެއްކުނު ވާހަކަ، ވަޙީދު ދަރި ފިދާ ވަޙީދުގެ ވާހަކަ އެ ދައްކަނީ. އެއީ ސާފުސާފުކޮށް އެ ދައްކަނީ. އޭނާ އަކީ....

ރިޔާސަތުން ވާހަކަދެއްކެވުން:

ނިޒާމާ ބެހޭ މައްސަލަ އެއް ނޫން. އިށީނދެވަޑައިގަންނަވާ! މާވަށު ދާއިރާގެ ޢިއްޒަތްތެރި މެންބަރު ޢަބްދުލްޢަޒީޒު ޖަމާލު އަބޫބަކުރު.
މާވަށު ދާއިރާގެ ޢިއްޒަތްތެރި މެންބަރު ޢަބްދުލްޢަޒީޒު ޖަމާލު އަބޫބަކުރު ވާހަކަދެއްކެވުން:

` ޢިއްޒަތްތެރި ރައީސް السلام عليكم ورحمة الله وبركاته. އާދެ! ރައްޔިތުންގެ މަޖިލީހުގެ އިމްތިޔާޒުތަކާއި ބާރުތަކުގެ ޤާނޫނަށް އިޞްލާޙުގެނައުމުގެ ބިލެއް ހުށަހެޅިގެން މި އުޅެނީ ނޫސްވެރިންނަށް އިހުސާސްކުރެވޭ ކަންބޮޑުވުންތަކަކަށް ހައްލެއް ހޯދައިދިނުމަށް ކަމަށް އަޅުގަނޑު ޤަބޫލުކުރަނީ. އާދެ! ދިވެހިރާއްޖޭގެ ނޫސްވެރިކަމަށް މިއަށްވުރެ ބޮޑު މިނިވަންކަމެއް އައި ޒަމާނެއް އަޅުގަނޑު ހިތުން ތާރީޚުން ފެންނާކަށެއް ނެތް. އަޅުގަނޑު ދަންނަވާނީ ދިވެހިރާއްޖޭގެ ނޫސްވެރިކަމުގެ މިނިވަންކަން މިހާރު މި އޮތީ އެންމެ ފުރިހަމަ އަށް ލިބިފައޭ. އެހެންނަމަވެސް އަޅުގަނޑުމެންގެ ތެރޭގައި ނެތިގެން މި އުޅެނީ ނޫސްވެރިންގެ ކިބައިގައި އޮންނަންޖެހޭ ޢަދުލުވެރިކަމާއި އިންސާފު. އާދެ! ހަމައެކަނި ޢަދުލުވެރިކަން ނެތި މިނިވަންކަމެއް ލިބުނީމަ މި ވާ ގޮތަކީ ޝަޚްޞިއްޔަތު ކަތިލުމާ، ބޭނުންހާ ގޮތަކަށް ވާހަކަތަކެއް ދެއްކުމާ، މި ހުރިހާ ކަމެއް ކުރެވުމުގެ ނަތީޖާ ފެންނަނީ ވަރަށް ހިތިކޮށް. އެހެންވީމާ، ޙަޤީޤަތުގައި ޤާނޫނުއަސާސީން ލިބިދީފައިވާ އެ ޚަބަރެއް ހޯދި މަސްދަރު ހާމަނުކުރުން އެއީ ނޫސްވެރިންނަށް ލިބިފައިވާ ޙައްޤެއް ކަމަށް ވިޔަސް ބިލެތްދޫ ދާއިރާގެ ޢިއްޒަތްތެރި މެންބަރު އަޙްމަދު ހަމްޒާ ވިދާޅުވި ފަދައިން ބައެއް ހާލަތްތަކުގައި އަޅުގަނޑުމެން އެބަ ޖެހޭ އެ މަސްދަރު ހާމަކުރުމަށް ބާރު ލިބޭ ގޮތަށް ޤާނޫނު ބައްޓަންކުރަން. ސަބަބަކީ މީހަކު ހިތަށްއެރިހާ ވާހަކަދައްކައިގެން ނޫހުގައި ޖަހައިގެން އެއީ ކިހިނެއް އެނގުނު ވާހަކައެއްކަން ނޭނގޭ ކަމަށް ވަންޏާ ޤައުމީ ސަލާމަތަށް ނުރައްކާތެރިކަން ލިބިދާނެ ވަރަށް ގިނަ ހާލަތްތައް އަތުވެދާނެ. އެހެންނަމަވެސް އަޅުގަނޑު ޤަބޫލުކުރަން ޚަބަރެއް ނުވަތަ މީހަކާ ބެހޭ މަޢުލޫމާތެއް ހާމަކުރާ ކޮންމެ ފަހަރަކު އެ މަސްދަރު ހާމަކުރާކަށްނުޖެހޭނެ. އެކަން ހާމަނުކުރުމުގެ ޙައްޤު ޤާނޫނުއަސާސީން ލިބިދީފައިވޭ. ދެން މި ޤާނޫނަށް އިޞްލާޙުގެނައުމަށް ޓަކައި، ތޮއްޑޫ ދާއިރާގެ ޢިއްޒަތްތެރި މެންބަރު ޢަލީ ވަޙީދު ހުށަހަޅުއްވާ ބިލަކީ އަޅުގަނޑަށް އެ ބިލު އެގޮތަށް ފާސްވިޔަސް، އަޅުގަނޑަށް މައްސަލަ އެއް ނެތް. އަދި ފާސްނުވިޔަސް މައްސަލަ އެއް ނެތް. ސަބަބަކީ އެ މާއްދާ ފާސްވިޔަސް، ނުވިޔަސް ޤާނޫނުއަސާސީން ލިބިދީފައިވާ ޙައްޤަކަށެއް އެއްވެސް މީހަކަށް ހުރަހެއް ނޭޅޭނެ. ޤާނޫނުއަސާސީއން ލިބިދީފައި އެބަ އޮތް މިހާރުވެސް މަޢުލޫމާތު ލިބުނު މަސްދަރު ހާމަނުކުރުމުގެ ޙައްޤު. އެ ޙައްޤު ނޫސްވެރިންނަށް އޮންނާނެ ހަމަ ޙަޤީޤަތުގައި ވެސް. އެހެންނަމަވެސް މި ބިލު ފާސްވެއްޖެއްޔާ އަޅުގަނޑުމެންނަށް ކޮމިޓީ މަރުޙަލާގައި އިޞްލާޙުކުރެވިދާނެ ކަންތައްތަކެއް އެބަ ހުރި. ސަބަބަކީ ކޮންމެ ކޮންމެ ކަމެއްގެ މަޢުލޫމާތު ހާމަކުރާއިރުގައި މަސްދަރު ހާމަކުރާކަށްނުޖެހޭނެ. އެހެންނަމަވެސް ބައެއް ޚާއްޞަ ހާލަތްތައް އަޅުގަނޑުމެން ކަނޑައަޅަން އެބަ ޖެހޭ. ސަބަބަކީ ޤާނޫނުއަސާސީގައި ހަމަ އެބަ ބުނޭ މި ޤާނޫނުއަސާސީން ލިބިދީފައިވާ މިނިވަންކަން އެހެން ޤާނޫނަކުން ހިފެހެއްޓިދާނެ ކަމަށް. ވަކި މިންވަރަކަށް. އެއީ ތަހުޒީބު މުޖްތަމަޢުތަކުގައި ހިފެހެއްޓެން އެކަން އޮންނަ މިންވަރަކަށް ބަލާފައި އަޅުގަނޑުމެންނަށް ބައެއް ކަންތައް ހިފެހެއްޓިދާނެ ކަމަށް. އެހެންވީމާ، މި މިނިވަންކަމަކީ ވެސް ވަކި ޚާއްޞަ ހާލަތްތަކެއްގައި އަޅުގަނޑުމެން ހިފަހައްޓަންޖެހޭ މިނިވަންކަމެއް ކަމަށް އަޅުގަނޑު ޤަބޫލުކުރަން. އެހެންވީމާ، މިހާރު މި އޮތް ކަންބޮޑުވުމަކީ އެއްވެސް ހާލެއްގައި ނޫސްވެރިންނަށް އޮތް ކަންބޮޑުވުމެއް ކަމަކަށް އަޅުގަނޑު ޤަބޫލެއްނުކުރަން. ރައްޔިތުންގެ މަޖިލީހަށް ވަޑައިގެން ތެދުބަހުން ވާހަކަދެއްކުމާއި މަސްދަރު ހާމަކުރުމާ މީ މުޅިން ދެ ކަމެއް. ތެދުބަހުން ވާހަކަދެއްކުމަކީ އަދި މަސްދަރު ހާމަކުރަންޖެހޭ ކަމެއް ނޫން. މަސްދަރު ހާމަނުކުރިޔަސް އޭނަ އަށް ތެދުބަހުން ވާހަކަދެއްކިދާނެ. އޭނަ އަށް ކޮންތާކުން އެނގުނު މަޢުލޫމާތެއްކަން ނުބުންޏަސް އެ މަޢުލޫމާތު އޭނަ އަށް ތެދުބަހުން ހާމަކުރެވޭނެ. އެހެންވީމާ، އެއްވެސް ހާލެއްގައި މިހާރުވެސް ޤާނޫނު އޮތް ގޮތުން އެއްވެސް ބިރުވެރިކަމެއް އޮތް ކަމަކަށް އަޅުގަނޑެއް ޤަބޫލެއް ނުކުރަން. އެހެންނަމަވެސް މި ބިލު ފާސްވެއްޖެއްޔާ އަޅުގަނޑު ޤަބޫލުކުރާ ގޮތުގައި މަޖިލީހަށް ބަލައިގަނެ ކޮމިޓީ އަށް ފޮނުއްވައިގެން އަޅުގަނޑުމެން އިޞްލާޙުކުރަންޖެހޭ ގޮތަކަށް މި މާއްދާ މި އޮތީ. އަޅުގަނޑު ކުރިންވެސް ދަންނަވާލި ފަދައިން އަޅުގަނޑުމެންނަށް ލިބޭ މަޢުލޫމާތުތައް ނުވަތަ ނޫސްވެރިން ނޫސްތަކުގަ އާއި ތަފާތު މީޑިޔާތަކުގައި ހާމަކުރާ މަޢުލޫމާތުތައް އެ މަޢުލޫމާތަކީ އެ މަޢުލޫމާތެއްގެ ސަބަބުން ދިވެހި ދައުލަތުގެ މިނިވަންކަމާ، ސިޔާދަތަށް ނުރައްކާވެދާނެ ކަހަލަ މަޢުލޫމާތެއް ކަމަށް ވަންޏާ އެފަދަ މަޢުލޫމާތުތަކުގެ މަސްދަރު ވެސް ހާމަކުރެވެންޖެހޭނެ. އެކަހަލަ ގޮތަކަށް އަޅުގަނޑުމެން ޤަބޫލުކުރަން މި ބިލު ބައްޓަންކުރަންޖެހޭނެ ކަމަށް. އެގޮތަށް ބައްޓަންކޮށްގެން ނޫސްވެރިންނަށް ލިބެންވާ އިނާޔަތާއި ރައްކާތެރިކަމާއި މިނިވަންކަން ލިބިދިނުމަށް ޓަކައި، މި ބިލު ފާސްކުރުމަކީ އަޅުގަނޑު ވެސް ތާއީދުކުރާ ކަމެއް. އާދެ! އަޅުގަނޑު ތަކުރާރުކޮށް ދަންނަވާލަން ބޭނުންވޭ މިއަދު ރާއްޖޭގެ ނޫސްވެރިކަމަށް ލިބިފައިވާ މިނިވަންކަން އެއީ އެއްވެސް ހާލެއްގައި އަޅުގަނޑުމެންނަށް ދެބަސްވެވެން އޮތް ޙަޤީޤަތެއް ނޫން. ނޫސްވެރިކަމުގެ މިނިވަންކަން އެންމެ ފުރިހަމަ އަށް އެބަ އޮތް. އަޅުގަނޑުމެން ބޭނުންވަނީ އިތުރު އެހެން ކަންތައްތަކެއް. ނޫސްވެރިންނަށް ރައްކާތެރިކަމާއި ހިމާޔަތް އަޅުގަނޑުމެން އެބަ ދޭންޖެހޭ. އެ މީހުންނަށް އަމާންކަން ހޯދައިދޭން އެބަ ޖެހޭ. އަދި އެފަދައިން ނޫސްވެރިންގެ މެދުގައި ޢަދުލުވެރިކަން ޤާއިމުކުރެވެން އެބަ ޖެހޭ. މި ހުރިހާ ކަންތައްތަކަށް ރިޢާޔަތްކުރެވިގެން މި ބިލު އިޞްލާޙުކުރެވިއްޖެ ކަމަށް ވެއްޖެއްޔާ އެކަމުގެ ސަބަބުން ފައިދާވާނެ ކަމަށް އަޅުގަނޑު ޤަބޫލުކުރަން. މިނިވަންކަމަކީ އެއްވެސް ޙުދޫދެއް، ހައްދެއް، އިމެއް ނެތި ހުޅުވާލެވިފައި ޢަދުލުވެރިކަމެއް ނެތިފައި އޮންނަ ކަމެއް ކަމަށް ވާނަމަ އެކަމުން ލިބޭ ފައިދާ އަށް ވުރެ ލިބޭ ގެއްލުންތައް ބޮޑުވެގެންދާނެ. މިއަދު އަޅުގަނޑުމެންނަށް ބޭނުންހާ އެއްޗެއް ބޭނުންހާ ގޮތަކަށް ބޭނުންހާ މީހަކާ ދިމާލަށް ކިޔުމުގެ ފުރިހަމަ މިނިވަންކަން އޮތްއިރުގައި އެފަދަކަމަކާ ގުޅިގެން އަޅުގަނޑުމެންނަށް ދަޢުވާކުރެވެން މި އޮންނަނީ މަދަނީ ދަޢުވާ އެއް. އޭނަ ޖޫރިމަނާކުރާނީ 4500 ރުފިޔާ އިން އެންމެ ބޮޑުވެގެން. ކޮންމެ ފަދަ އެއްޗެއް ކީ ކަމަށް ވިޔަސް. އެއީ ހަމަ އަސްލެއް، ޙަޤީޤަތެއް ނެތް ދޮގު ވާހަކަ އެއް ކަމަށް ވިޔަސް އޭނަ އަށް ދަޢުވާ މި ކުރެވެނީ މަދަނީ ކުށެއްގެ ދަޢުވާ. އޭނަ އަތުން 4500 ރުފިޔާ ދިނުމަށް ކަނޑައެޅީމަ އެ އޮތީ އޭނަ ސަލާމަތްވެފަ. އެހެންވީމާ، މިކަންކަން އެބަ ޖެހޭ އަޅުގަނޑުމެން ޤާނޫނީ އިމުގެ ތެރެއިން ކަނޑައަޅަން މީހުންގެ އަބުރު ރައްކާތެރިކުރުމަކީ އިސްލާމްދީނުގެ މަގުސަދުތަކުގެ ތެރޭގައި ހިމެނޭ ވަރަށް ޚާއްޞަ މަގުސަދެއް. އެހެންވީމާ، އަޅުގަނޑުމެންގެ އަބުރާއި ޝަރަފު ރައްކާތެރިކޮށްދިނުން އިސްލާމްދީނުގައި ކަނޑައަޅާފައި އޮންނައިރުގައި އެކަން ކަނޑައެޅޭ ގޮތެއް ވެސް ނޫސްވެރިކަމުގެ މިނިވަންކަމުގެ ތެރެއިން ކަނަޑައެޅެން އެބަ ޖެހޭ. އެކަން ކަށަވަރުކުރުމަށް ޓަކައި އަޅުގަނޑު މި ދަންނަވަނީ ނޫސްވެރިކަމުގެ މިނިވަންކަމާ އެއްވަރަށް އެބަ ޖެހެއޭ ނޫސްވެރިކަމުގެ ޢަދުލުވެރިކަމާއި އިންސާފުވެރިކަން ވެސް ކަނޑައެޅެން. އެހެންނޫނިއްޔާ މި ބައި ނެތި ހަމައެކަނި މިނިވަންކަމަށް ހުޅުވާލައިފި ކަމަށް ވެއްޖެއްޔާ އިސްލާމްދީނުގެ މަގުސަދުތަކުގެ ތެރޭގައި މި އޮންނަ މީސްތަކުންގެ އަބުރު ރައްކާތެރިކުރުމުގެ ބައި އަޅުގަނޑުމެންނަށް އިހުމާލުކޮށްލެވެނީ. އަޅުގަނޑުމެން ފުރާނަ ރައްކާތެރިކުރާ ފަދައިން އަޅުގަނޑުމެން އެބަ ޖެހޭ މީސްތަކުންގެ އަބުރުވެސް ރައްކާތެރިކޮށްދޭން. އެއީ އިސްލާމްދީނުގެ ވަރަށް ޚާއްޞަ މަގުސަދެއް. އެހެންވީމާ، މިކަންތައްތަކަށް ރިޢާޔަތްކޮށް ގެން މި ބިލު ކޮމިޓީ މަރުޙަލާގައި ބައްޓަންކުރެވިއްޖެ ކަމަށް ވެއްޖެއްޔާ އަޅުގަނޑުމެންނަށް ހިތުން ހުރިހާ ފަރާތްތަކަށް ވެސް ހިތްހަމަޖެހުން ލިބިގެންދާނެ. ނޫސްވެރިންނަށް އޮތް މިނިވަންކަން މިއަދު ވެސް އޮތީ އިރާދަކުރެއްވީތީ ޤާނޫނުއަސާސީން ކަށަވަރުކޮށްދީފަ. ކޮންމެ ތަނެއްގެ މަޢުލޫމާތު ހާމަކުރި ކަމަށް ވިޔަސް މިހާރުވެސް ޤާނޫނުއަސާސީގެ، އަޅުގަނޑު ހަނދާންވާ ގޮތުން 28 ވަނަ މާއްދާ އިން އެބަ އޮތް އެ މަޢުލޫމާތެއް ލިބުނު މަސްދަރު ހާމަނުކުރުމުގެ ޙައްޤު. އެ ޙައްޤުގެ ބޭނުން މިހާރުވެސް މި ބިލު މިހެން އޮތް ކަމަށް ވިޔަސް ހިފޭނެ ކަމަށް އަޅުގަނޑު ޤަބޫލުކުރަން. އެހެންނަމަވެސް މިކަން ވަކި ޚާއްޞަ ގޮތަކަށް ތަރުތީބުކުރުމަށް ޓަކައި ތޮއްޑޫ ދާއިރާގެ މެންބަރު ހުށަހަޅުއްވާފައިވާ ބިލެއް ކަމަށް އަޅުގަނޑު ޤަބޫލުކުރަނީ. އެހެންކަމުން މި ބިލު ބަލައިގަނެ ކޮމިޓީއަކަށް ފޮނުވައިގެން އަޅުގަނޑު ކުރިން މި ދެންނެވި ކަންތައްތަކަށް ރިޢާޔަތްކުރައްވައިގެން އިޞްލާޙުކުރައްވައިގެން ތަޅުމަށް ގެނެސް ފާސްވެއްޖެއްޔާ އަޅުގަނޑު ހިތުން އަޅުގަނޑުމެންގެ އެންމެންނަށް ހިތްހަމަޖެހުން ލިބިގެންދާނެ. އެހެންކަމުން އުސޫލެއްގެ ގޮތުން އަޅުގަނޑު ވެސް މި ބިލަށް ތާއީދުކުރާ ވާހަކަ ދަންނަވާލަމުން އަޅުގަނޑުގެ ވާހަކަކޮޅު ނިންމާލަން ވަރަށް ބޮޑަށް ޝުކުރިއްޔާ. والسلام عليكم  ورحمة الله وبركاته.
މާފަންނު ހުޅަނގު ދާއިރާގެ މެންބަރު ޢަބްދުﷲ ޢަބްދުއްރަޙީމު ވާހަކަދެއްކެވުން:

ޝުކުރިއްޔާ ޢިއްޒަތްތެރި ރައީސް. ތޮއްޑޫ ދާއިރާގެ ޢިއްޒަތްތެރި މެންބަރު ޢަލީ ވަޙީދު ހުށަހަޅުއްވާފައިވާ މި ބިލުގައި ފާހަގަކުރައްވާފައިވާ ނުކުތާ އަކީ އުސޫލެއްގެ ގޮތުން އަޅުގަނޑު ތާއީދުކުރާ ނުކުތާ އެއް. ޢިއްޒަތްތެރި ރައީސް އަޅުގަނޑުމެންނަށް މި ވަނީ މި ރާއްޖޭގައި ނޫސްވެރިކަމުގެ މިނިވަންކަން ދެވިފަ. އެކަމަކު އަޅުގަނޑުމެން ކަންބޮޑުވާންޖެހޭ ކަމަކީ މަސްއޫލިއްޔަތު އަދާކުރަމުންދާ ބައެއްގެ ޒާތީ މަޞްލަޙަތެއް ހަމަ ދޮގުހަދައިގެން ދޮގު ޚަބަރެއްގެ ގޮތުގައި ފަތުރައިގެން ނޫސްވެރިން ފަތުރަމުންދާއިރުގައި އޭގެ ފަހަތުގައި ތިބި ބަޔަކު ހޯދުމަށް ޓަކައި ކުރަންޖެހޭ މަސައްކަތްކުރަން ބަލާއިރުގައި އެ މަސައްކަތް އަޅުގަނޑުމެންނަށް ރަނގަޅަށް ނުކުރެވޭތީވެ. ޢިއްޒަތްތެރި ރައީސް. ދަންނަވާލަން މި އުޅޭ ވާހަކަ އަކީ އަޅުގަނޑުމެން މިސާލަކަށް ރައްޔިތުންގެ މަޖިލީހުގެ ޖަލްސާއެއްގައި ކުރަމުންދިޔަ މަސައްކަތަކާ ގުޅޭ ގޮތުން ނޫސްވެރިޔާގެ މައްޗަށް ނުފޫޒުފޯރުވައިގެން އެ ނޫސްވެރިކަން ހައިޖެކުކޮށްގެން ތިބި ވިޔަފާރިވެރިންތަކެއް މުޅި ސިސްޓަމުގެ ތެރޭގައި އެބަ އުޅެއޭ. އެ މީހުން ބޭނުންވާ ގޮތް ނޫން ގޮތަކަށް ޚަބަރުފެތުރޭނެ ނިޒާމެއް އެ ނޫސްވެރިކަމުގެ ތެރޭގައި ނެތޭ މިއަދަކު. ޢިއްޒަތްތެރި ރައީސް. އެހެންވީމާ، އަޅުގަނޑުމެންނަށް ކަންބޮޑު މި ވަނީ ޙަޤީޤަތުގައި ނޫސްވެރިކަން މިނިވަންވެއްޖެ. އެކަމަކު ނޫސްވެރިޔާ މިނިވަނެއް ނުވޭ. ނޫސްވެރިޔާވީ އަޅުވެތި. ކޮންމެވެސް ވިޔަފާރިވެރިއެއްގެ އަތްދަށުގައި ހުރިހާ ނޫސްވެރިންތައް މިއަދު އެ ތިބީ. މި ރާއްޖޭގައި ތިބި ހަމަ އެންމެ ބޮޑެތި ވިޔަފާރިވެރިންނަކީ ޓީވީ ޗެނަލްތައް ހިންގާ، އޮންލައިން ނޫސްތައް ހިންގާ އަދި ނުވިތާކަށް ރޭޑިޔޯ ޗެނަލްތައް ވެސް ހަދައިގެން ހިންގާ ފަރާތްތައް. އެ ފަރާތްތަކުގެ އަތްދަށުގައި ހުރިހާ ނޫސްވެރިން އެ ތިބީ ހަމަ ސީދާ ރަނގަޅަށް ކަސްތޮޅުއެޅިފަ. އެ ނޫސްވެރިންނަށް މަޢުލޫމާތު މި ދެވެނީ ނޫނިއްޔާ ނޫސްތަކުގައި މި ލިޔެވެނީ މި ދެންނެވި ވިޔަފާރިވެރިން ބުނި އެއްޗެއް. ބުނިގޮތަކަށް. ހިތްރުހޭ ބަހެއް. އެ ނޫން އެއްވެސް ކަމެއް ޢިއްޒަތްތެރި ރައީސް އެ ނޫސްވެރިންނަކަށް ނުކުރެވޭ. އަޅުގަނޑުމެން ވެސް އަބަދުމެ ކަހަލަ ގޮތަކަށް ޚަބަރުފަތުރާ ވަސީލަތްތަކުން ކަންތައް ކުރަމުންދާ ގޮތް ބަލަމުން މި ގެންދަނީ. ގެންދާއިރުގައި އަޅުގަނޑުމެން ޙަޤީޤަތުގައި ރައްޔިތުންގެ މަޖިލީހުގެ އިމްތިޔާޒުގެ ޤާނޫނަށް ކުރީގައި މާއްދާ ލާން ވެސް މި ޖެހުނީ މި ދެންނެވި ހާލަތުގައި ނޫސްވެރިންތައް ތިބީމަ. ނޫސްވެރިންގެ މިނިވަންކަން ޙަޤީޤަތުގައި އެ ބޭފުޅުން ތިބީ އަޅުވެތިކޮށްލައިގެން އަމިއްލަ އަށް. ނޫސްވެރިކަން މިނިވަންވެފައި އޮތް ހިސާބަށް ނޫސްވެރިން މިނިވަންވެގެނެއްނުދިޔަ. ޢިއްޒަތްތެރި ރައީސް ނޫސްވެރިން މިނިވަންވެގެންނުދިޔައީ ކީއްވެތޯ ބަލައިލިއިރުގައި އަޅުގަނޑުމެންނަށް މި ފެންނަނީ ހަމަ މި ބުނާ ވިޔަފާރިވެރިޔާގެ އަތްދަށުގައި ހުރިހާ ނޫސްވެރިން ކަސްތޮޅުއެޅިފައި ތިބޭތީވެ. އޭނާގެ ސަބަބުން އެއްކަލަ ނޫސްވެރިޔާއަކަށް ނެތް މިނިވަންކަމާ އެއްކޮށް ޚަބަރުފެތުރޭނެ ގޮތެއް ހޯދައިދެވިފަ އެއް. އޭނާގެ ސަބަބުން އެ ނޫސްވެރިޔާއަކަށް ނެތް ފިޔަފާރިވެރިޔާ ބުނާ ޚަބަރު ނޫން އެހެން ޚަބަރެއް ޖެހޭނެ ގޮތެއް މެދުވެރިވެފަ އެއް. އެހެންވީމާ، ޢިއްޒަތްތެރި ރައީސް މަސްދަރު ހާމަކުރަން ވެގެން ވަރަށް ގިނަ ވިޔަފާރިވެރިން ދެކޮޅު ވެސް ހަދާނެ. ޢިއްޒަތްތެރި ރައީސް އަޅުގަނޑު ފަހުން ވާހަކަ ކުރިއަށްގެންދާނަން. 

ތޮއްޑޫ ދާއިރާގެ މެންބަރު ޢަލީ ވަޙީދު ވާހަކަދެއްކެވުން:

ޝުކުރިއްޔާ ޢިއްޒަތްތެރި ރައީސް. އަޅުގަނޑުގެ އަޚަށް ދިމާވި ބްރޭކަށް އަޅުގަނޑު ވަރަށް ބޮޑަށް ތަޢުޒިޔާ އަދާކުރަމުން އަޅުގަނޑުގެ ވާހަކަ ކުރިއަށްގެންދަން. (ވަގުތުކޮޅަކަށްފަހު) ޢިއްޒަތްތެރި ރައީސް އަޅުގަނޑު މިއަދު ވާހަކަ ފަށަމުން އެންމެ ފުރަތަމަ އުފާކުރަނީ މިހާރު ދުވަހުނޫސް ސަންގައި ވެރިކަން ބަދަލުވި ދުވަހުގައި ޖިނާޢީ ކުށްކުރި 4 ފުލުހެއްގެ މައްޗަށް ދަޢުވާކުރަން ފޮނުވި ޚަބަރު އައުމުން. 2 އަހަރު ވާން ކައިރިވެފައި ހުއްޓާ މިކަހަލަ ކަންކަމުގެ އަންނަންފެށީމަ އަޅުގަނޑަށް ހީވަނީ ބަޣާވާތްކުރި މީހުންނަށް ދުނިޔެ އުމުރު ފިލައި ނުތިބެވޭނެ ކަމުގެ ކޮޅުމަތި ފެންނަމުންދާހެން. ޢިއްޒަތްތެރި ރައީސް. މި ތަނުގައި އަބުރުގެ ވާހަކަ ބައެއް ސަރުކާރަށް ތާއީދުކުރާ މެންބަރުން ދައްކާއިރު ބުރު ވެސް މިހާރު އެ އޮތީ އެއް ބުރަށް ބަދަލުވެފަ. އެއް ބުރުން ނޫން ގޮތަކަށް އަޅުގަނޑުމެންގެ މި ޤައުމުގެ އަބުރު ވެސް ސަލާމަތްކުރެވެންނެތީ ޢިއްޒަތްތެރި ރައީސް. ހަޑިވެގެން، މުޑުދާރުވެގެންވާ، ނަހީކުރެވިގެންވާ ބޮޑު ކަޅު ފަލަ ބަޣާވާތެއް ކޮށްގެން ތިބި ބަޔަކު އަބުރުގެ ވާހަކަދައްކަން ލަދުގަންނަންޖެހޭނެ ޢިއްޒަތްތެރި ރައީސް. އަޅުގަނޑުމެން ނިކަން ބައްލަވައިލައްވާ މި ބަޣާވާތުގެ ސަރުކާރު ފެނުނު މަސްދަރު. އެންމެ ފުރަތަމަ ގެނައީ ފަލަސްޠީނުގެ ބޮޑުވަޒީރު. ނިންމައިލަނީ ތައިލެންޑުގެ ބޮޑުވަޒީރަށް. ކޮބައިތޯ ސްޕާތައް. ކޮބައިތޯ މި ރާއްޖޭގައި ހިނގަމުންދާ ކަމަށް ބުނެ މުޅި ބޮލާއެއްކޮށް ކަޅު ފޮތި، ރަތް ފޮތި އަޅައިގެން ކުރި މުޒާހިރާގައި ބުނި 125 ސްޕާ. 20 ވެސް ބަންދުނުކުރޭ. ތަންކޮޅެއް އަގު ހެޔޮކޮށް ޢިމްރާންމެން ވަދެތޯ އެތާ އެ ތިބީ. ޢިއްޒަތްތެރި ރައީސް. ދިވެހިރާއްޖޭގައި މި އޮތް މޫރިތި އަޅުގަނޑުމެންގެ ވެށި ކިލަނބުކޮށް މި ރާއްޖޭގައި މިކުރި ބަޣާވާތަކާ ހެދި އަޅުގަނޑުމެންގެ މުޅި ޖީލު މި ވަނީ ބައިބައިވެފަ. ޢިއްޒަތްތެރި ރައީސް އަޅުގަނޑު ހިތާމަކުރަން އިހަކަށްރެއަކު ފުލުހުންގެ ޑިއުޓީ އަދާކުރަން ހުރި ޒުވާނަކަށް އެހެން ސައިކަލެއްގައި ދިޔަ ޒުވާނަކު ކުރި މުޑުދާރު ޢަމަލު އަޅުގަނޑު އެކަން ކުށްވެރިކުރަން. އެއީ އެކަން ކޮށްގެންވާނެ ކަމެއް ނޫން. އެހެންނަމަވެސް މިއަދު އަޅުގަނޑުމެންގެ ތެރޭގައި ބައިވެފައި އޮތް މިންވަރަކީ އަޅުގަނޑުމެން މިސާލަކަށް ރާއްޖެ ޓީވީގެ ނޫސްވެރިޔަކަށް އަނިޔާލިބިއްޖެއްޔާ އެކަން ދިފާޢުކުރަން މިއަދު މިތިބީ އެމް.ޑީ.ޕީ އެކަނި. ފުލުހަކަށް އަނިޔާ އެއް ލިބިއްޖެއްޔާ އެކަން ދިފާޢުކުރަން މިތިބީ ބާޣީން އެކަނި. މި ފެންވަރަށް ދިވެހިރާއްޖެ ބަޣާވާތްކޮށްގެން ބައިބައިކޮށްގެން ޢަބްދުﷲ ރިޔާޒުމެން އެ ތިބީ. މިއަދު ލަދުގަންނަންޖެހޭނެ. އެކަންކަމުގެ ޒިންމާ އެހެން މީހުންގެ ބޮލުގައި އަޅުވަން މަސައްކަތްކުރާއިރު މި ރާއްޖޭގައި އެ މުޑުދާރު އަމަލު ނުހިންގި ނަމަ މި ރާއްޖޭގައި މިދިޔަ ދޮޅު އަހަރު މަރުވެގެން ދިޔަ އެތައް ބައެއްގެ ފުރާނަ އަޅުގަނޑުމެންނަށް ސަލާމަތްކުރެވުނީސް. ޢިއްޒަތްތެރި ރައީސް ނޫސްވެރިންގެ މަސްދަރުގެ ވާހަކަ ދައްކާއިރު ބަޣާވާތުގެ ޢަމަލުގައި ބައިވެރިވި ކިތަންމެ ނޫސްވެރިން މި ރާއްޖޭގައި އެބަ ތިބި. ބަޣާވާތްކުރުމަށް ހިތްވަރުދިން ކިތަންމެ ނޫސް ޗެނަލްތަކެއް މި ރާއްޖޭގައި އެބަ ހުރި. އަބަދު އެ މީހުންގެ ޙައްޤުގައި ވާހަކަދައްކާއިރު އަޅުގަނޑުމެން ޖެހޭނެ އެ މީހުންކުރާ ވާހަކަ ވެސް ދައްކައި، އެ މީހުން ޒިންމާދާރުކުރަން. އެ މީހުން ވަރަށް ބޮޑަށް ޝަކުވާކުރާތީ މަސްދަރު އަޅުގަނޑުމެން މި ދެނީ. މަސްދަރުދޭއިރު އެކަމަކު އަޅުގަނޑުމެން ފާހަގަކޮށްލަން ބޭނުން ބަޣާވާތްކުރަން ހިތްވަރުދީ ބަޣާވާތުގެ ހުތުރު ޢަމަލުތައް ހިންގި ނޫސްވެރިން މި ރާއްޖޭގައި ނޫސްވެރިކަމުގެ ގަލަން ހިފައިގެން އެބަ ތިބި. ރައްޔިތުންގެ މަޖިލީހުގެ މެންބަރުން ޕާޓީ ބަދަލުކުރާ ވާހަކަ ދައްކާއިރު ޓްރާންސްފާ މާކެޓުގައި ބަދަލުވަމުންދާ ނޫސްވެރިން އެ ކުރަނީ ކީއްތޯ ވެސް ބަލައިލަން އެންމެ ރަނގަޅުވާނެ. ތަފާތު އެކި މީޑިޔާތަކަށް ވަދެތިބެ ދިވެހިރާއްޖޭގައި ވަކި ސިޔާސީ ފިކުރަކަށް ތާއީދުކޮށްގެން އާޓިކަލްތައް ހަދަމުންދަނީ ކޮން ނޫސްވެރިންނެއްތޯ އަޅުގަނޑުމެން ބަލައިލަން ހަމަ ވަރަށް ރަނގަޅުވާނެ. އެހެންވީމާ، އަޅުގަނޑުމެންނަކީ ޢިއްޒަތްތެރި ރައީސް މީހަކު ކިޔާނެ އެއްޗަކަށް ފަހަތަށް ޖެހޭނެ ބައެއް ނޫން. އަޅުގަނޑުމެންނަކީ ބަޔަކު އުޅޭގޮތަކުން ހިރުވައިލާނެ ބައެއް ނޫން. އަޅުގަނޑުމެން ބައެއް ފަހަރު ހިތަށްއަރާ ދިޓީވީގައި ހުކުރު ދުވަހުގެ ރިޕޯޓު ހަދަން އެ އިންނަ އަޅުގަނޑުމެންގެ ޕާލިމެންޓްރީ ގްރޫޕުގެ ލީޑަރާ ކުޑަކޮށް ތިމާގެވެސް ބޭފުޅެއް، އެއީ މިދުބެ. އަޅުގަނޑުމެންނޭ ކިޔައިގެން، ރައީސް ނަޝީދޭ ކިޔައިން ރިޕޯޓު ހަދާއިރު އަޅުގަނޑުމެން އަޅައިނުލާތީ މިދުބެ ފޫހިނުވޭބާވައޭ. ދަންނަވަންތޯ ޢިއްޒަތްތެރި ރައީސް، ބައެއް ފަހަރު ނެގެޓިވް ޕަބްލިސިޓީ އަކީ މީހާގެ މަޝްހޫރުކަން ކުރިއަރައިގެންދާ ކަމެއް. އެހެންވީމާ، ނޫސްވެރިންނަށް އަޅުގަނޑުމެން އިލްތިމާސްކުރަން ބޭނުންވޭ ރައީސް ނަޝީދާ އަޅައިގަނެގެން ނެއްޓެން ނޭނގިގެން އުޅުނަކަސް އަދި އާދަމް މުޙައްމަދާއި އޭނާގެ ފަނޑިޔާރުގޭގައި ވާ ގޭންގު ރައީސް ނަޝީދުގެ ޝަރީޢަތް ހިންގައިގެން ކެންޑިޑެންސީ ބާތިލުކުރަން އުޅުނަކަސް ﷲގެ ކުޅަދުންވަންތަކަމާއި މަތިވެރިކަން މާ ބޮޑޭ. އިރާދައިގައި ނެތް ކަމެއް ނުވާނެ. ޢިއްޒަތްތެރި ރައީސް. މާތްﷲގެ އިރާދައާ އެއްކޮށް ގަދައަޅައި އުތުރާ ދެކުނަށް މި ކުރާ ބުރަ މަސައްކަތާ އެއްކޮށް އަޅުގަނޑުމެންނާ ގުޅެމުންދާ އާ ބާރުތަކާ އެއްކޮށް އަޅުގަނޑުމެން މި އަންނަނީ ކަމަރުތައް ބާރުކޮށްގެން އެއް ބުރުން މި ރާއްޖޭގެ ވެރިކަމަށް. އެއް ބުރުން. އެއް ބުރުން އައުމަށްފަހު އެއް ބުރުން މި ބާޣީން އަޅުގަނޑުމެން ފަހައިލާނަން ޢިއްޒަތްތެރި ރައީސް. އެހެންވީމާ، އަޅުގަނޑުމެން ދަންނަވާލަން އޮތީ ހެޔޮ ދުޢާކޮށް އަޅުގަނޑުމެން އާ މެންބަރުން ހިތްވަރުގަދަކޮށް ދޭތިން ހަފެއްޗަށް ތަޅަމުން ގެންދަވާށޭ. ނޫސްވެރިން ވެސް ޙައްޤުގެ މަގު ބަލައިލައިފި ނަމަ ވޯޓުލާނީ އެމް.ޑީ.ޕީ އަށް. ފުލުހުންނާއި ސިފައިންގެ ތެރޭގައި ވެސް ތިބި ޙައްޤުގެ މަގުގައި ތިބި ކުދިން ލާނީ އެމް.ޑީ.ޕީ އަށް. ދަންނަވަންތޯ އަޅުގަނޑުމެންގެ އެޑިއުކޭޝަން މިނިސްޓަރު ޝިފާ ވެސް ކައިވެނިބައްލަވައިގެން އުޅެނީ ސިފައިންގެ މީހަކާ. އެހެންވީމާ، ޕީ.ޕީ.އެމް ހީނުކުރާތި ހުރިހާ ފުލުހުންނާއި ސިފައިން ވޯޓުލާނީ ޕީ.ޕީ.އެމަށް ކަމަށް. 
ރިޔާސަތުން ވާހަކަދެއްކެވުން:

މާފަންނު ހުޅަނގު ދާއިރާގެ ޢިއްޒަތްތެރި މެންބަރު ޢަބްދުﷲ ޢަބްދުއްރަޙީމު، މިހާރު ވާހަކަފުޅު ކުރިއަށްގެންދިއުމަށް ޞިއްޙީ ގޮތުން ތަންދޭ ނަމަ އަޅުގަނޑު އެ ފުރުޞަތުއަރުވާނަން.

މާފަންނު ހުޅަނގު ދާއިރާގެ މެންބަރު ޢަބްދުﷲ ޢަބްދުއްރަޙީމު ވާހަކަދެއްކެވުން:

ޝުކުރިއްޔާ ޢިއްޒަތްތެރި ރައީސް. ޤާނޫނުއަސާސީގެ 99 ވަނަ މާއްދާގައި ބަޔާންކޮށްފައިވާ ގޮތުގެ މަތިން ރައްޔިތުންގެ މަޖިލީހަށް ސާފު ތެދުބަހުން ބަޔާން ދޭންޖެހޭ ފަދަ ހާލަތެއް މެދުވެރިވެގެން އެފަދަ ހާލަތެއްގައި މަސްދަރު ހާމަކުރަން އެދޭ ނަމަ އެކަން ހާމަކުރުމުގެ ފުރުޞަތު އޮންނަންޖެހޭނެ ކަމަށް އަޅުގަނޑު ޤަބޫލުކުރަނީ. ޢިއްޒަތްތެރި ރައީސް، ޤާނޫނުއަސާސީގައި މިހާ ސާފުކޮށް 99 ވަނަ މާއްދާގެ (ށ)ގައި، 99 ވަނަ މާއްދާގެ (ހ)ގައި ވެސް މިހާ ސާފުކޮށް މިކަން އޮންނައިރު ވެސް އަޅުގަނޑުމެންނަށް ފެނިގެން މި ދަނީ ރައްޔިތުންގެ މަޖިލީހުގެ މިނިވަން މުއައްސަސާތަކާ ބެހޭ ކޮމިޓީ މަސައްކަތްކުރަމުން ދާއިރުގައި ހަމަ އެތަނަށް ހާޒިރުވާ މީހަކު އެބަ ބުނޭ ތިމަންނަގެ މަސްއޫލިއްޔަތުތަކާ ބެހޭ ގޮތުން ޖަވާބުދާރީވާކަށްނުޖެހޭނޭ. ޢިއްޒަތްތެރި ރައީސް. ޖުޑީޝަލް ސަރވިސް ކޮމިޝަން ރައްޔިތުންގެ މަޖިލީހަށް ހާޒިރުކުރީމާ އެކަމާ ގުޅޭ ގޮތުން ޖަވާބުދާރީވާން އެތާގައި ހުންނަވާ އިސް ބޭފުޅަކަށް އެނގެންޖެހޭނެ އެ ޖަވާބުތައް ރައްޔިތުންގެ މަޖިލީހަށް ދޭންޖެހޭނެކަން. އެނޫން ގޮތަކަށް ދެން ޖަވާބުދީފައި ގޮސް މި ބުނަނީ ޝަރީޢަތުގައި އޮންނަ މައްސަލައަކަށް ނުފޫޒުފޯރުވަނީއޭ ރައްޔިތުންގެ މަޖިލީހުން. އަޅުގަނޑުމެންނަށް ފެނިގެންދިޔަ ޝަރީޢަތުގައި އޮންނަ މައްސަލަތަކަށް ނުފޫޒުފޯރުވަނީ ސީދާ ޖުޑީޝަލް ސަރވިސް ކޮމިޝަނުންކަން އޭގެ ޖެހިގެން އައި ދުވަހު. އެހެންވީމާ، ޢިއްޒަތްތެރި ރައީސް، އަޅުގަނޑުމެން ކަންބޮޑުވާން މި ޖެހޭ މަސްދަރުގެ މައްސަލައިގައި އަޅުގަނޑު ދަންނަވާލަން ބޭނުންވަނީ މި ރާއްޖޭގައި އިންސާފުވެރި، މިނިވަން ނޫސްވެރިކަމެއް ހިނގާ ނަމަ ނޫސްވެރިން ވެސް އޭގެ މަސްދަރު ހާމަކުރާނޭ. އެއީ ނޫސްވެރިންނާ ހިސާބަށް އަސްލުގައި ޚަބަރު ދާނީ ކޮންމެވެސް ސޯސް އެއް މެދުވެރިވެގެން. ހަމައެކަނި ނޫސްވެރިންނަށް މުސާރަދިނުމަށް ޓަކައި ނުވަތަ ނޫސްވެރިން ސްޕޮންސަރކޮށްގެން އުޅޭ ވިޔަފާރިވެރިޔާގެ ފަރާތަކުން ނޫން ޚަބަރުތައް ދާނީކީ. ދެންމެ ތޮއްޑޫ ދާއިރާގެ ޢިއްޒަތްތެރި މެންބަރު ވެސް ފާހަގަކުރައްވައިފި ހަމަ ރިޕޯޓު ހަދަނީއޭ. ހަދާ ރިޕޯޓަކުން ލިބޭ ގެއްލުމެއް އެ ބޭފުޅުންނަކަށް ނެތޭ. އެހެންވީމާ، އަޅުގަނޑުމެންނަށް ޤަބޫލުކުރެވެނީ އެ ގެއްލުންނުލިބެނީ ޙަޤީޤަތުގައި ރަނގަޅު ރިޕޯޓު ނުހެދޭތީ. ގޯސް ރިޕޯޓު، ދޮގު ވާހަކަ ފަތުރައިގެން، ދޮގު ޚަބަރުތައް ލިޔެގެން އަދި އެ ޚަބަރުތަކަކީ ބުރަދަން ހުރި އެއްޗެހި ކަމަށް ހަދައިގެން، ފާޑުފާޑުގެ މުއައްސަސާތަކަށް ހުށަހަޅައި، ފާޑުފާޑުގެ ކަންތައްތައް ކުރީމާ ޢިއްޒަތްތެރި ރައީސް، މި ކަމުން ހަމައެކަނި ގެއްލުންވަނީކީ މި ރައްޔިތުންގެ މަޖިލީހުގައި ތިބި މެންބަރުންނަކަށް ނޫނޭ. މިކަމުން ގެއްލުންވަނީ ރައްޔިތުންގެ މަޖިލީހުގެ މެންބަރުން ފިޔަވައި، ދެން ތިބި ހުރިހާ ފަރާތްތަކަށް. ރައްޔިތުންގެ މަޖިލީހުގެ މެންބަރަކަށް ލިބޭނެ ގެއްލުމެއް އެކަމުން ނުވާކަން އަޅުގަނޑުމެންނަށް ފާހަގަވެގެން އަންނަނީ އެއީ އެ މެންބަރުންނާ މެދުގައި ތުހުމަތުކޮށްފައި ވިޔަފާރިވެރިން ހިންގާ ޗެނަލްތަކުން މިދައްކާ ހުރިހާ ގިނަ ވާހަކަތަކަކީ އެތާގައި ވަޒީފާ އަދާކުރާ މީހުންނަށް އެނޫން ކަމެއް ކުރަން ނޭނގޭތީވެ ދައްކާ ވާހަކަތަކެއް. އަޅުގަނޑުމެން ރައްޔިތުންގެ މަޖިލީހުގެ ޖަލްސާ ކެންސަލްކޮށްލައިފިއްޔާ ކޮންމެ ދުވަހަކު ދައްކާނެ ރައްޔިތުންގެ މަޖިލީހުގެ ޖަލްސާ ނުބާއްވައޭ. ރައްޔިތުންގެ މަޖިލީހުގެ ޖަލްސާ ނުބޭއްވީމާ އަސްލު މި ވާ ގޮތަކީ ދިޓީވީ އަށް ވެސް ޚަބަރެއް ހަދައިލާނެ ފުރުޞަތު ނުލިބެނީ. ވީޓީވީ އަށް ވެސް ޚަބަރެއް ހަދައިލާނެ ފުރުޞަތު ނުލިބެނީ. ދެން އޮންނަ ޗެނަލަކަށް ވެސް ޚަބަރެއް ހަދައިލާނެ ފުރުޞަތެއް ނުލިބެނީ. މި ރައްޔިތުންގެ މަޖިލީހުގައި ދައްކާ ވާހަކައަކުން ނޫނިއްޔާ އެ ބޭފުޅުންނަކަށް ޚަބަރެއް ހަދައިލެވޭ ކަމަކަށް ނުވޭ. އެހެންވީމާ، އެ ބޭފުޅުން ބޭނުންވޭ ފްރީކޮށް އަޅުގަނޑުމެން ދޭ ވީޑިއޯ ފީޑު ބޭނުންކޮށްގެން ކޮންމެވެސް ޚަބަރެއް ހަދާލައިގެން ތިމަންނަމެން ވެސް ވަރަށް ބޮޑު މަސައްކަތެއް ކޮށްގެންނޭ ޚަބަރު ހަދަނީ. އަޅުގަނޑުމެންނަށް ފެނޭ ސީ.އެން.އެން އިން ދައްކާތޯ ކޮންމެ ދުވަހަކު އެއް ފަހަރު އެމެރިކާގެ ސެނެޓާއި ކޮންގްރެސް. ނުދައްކައޭ. ހަމަ ސްކައި ނިއުސްއަކުން ވެސް ނުދައްކައޭ ކޮންމެ ދުވަހަކު ވެސްޓު މިނިސްޓަރ، އެ ބައިގެ ތެރޭގައި ހިނގަމުންދާ ކަންތައްތަކެއްގެ ވާހަކަ. ޕާލިމެންޓު ހައުސްގައި ހިނގަމުންދާ ކަންތައްތަކުގެ ވާހަކަ އެއް. އެކަމަކު އަޅުގަނޑުމެންގެ ޤައުމުގައި މި ރައްޔިތުންގެ މަޖިލީހުގައި ހިނގަމުންދާ ވާހަކަ 5 ޗެނަލުން ވެސް ދައްކާނެ. ނޫސްތަކުގައި ވެސް ރިޕޯޓުކުރާނެ މި ރައްޔިތުންގެ މަޖިލީހުގައި ހިނގަމުންދާ ކަންތަކުގެ ވާހަކަ. އެކަން ކުރާއިރުގައި އަޅުގަނޑު މި ދަންނަވަނީ ސާފުކޮށް ސީދަލަށް އެ ވާހަކަތައް ގެންދާށޭ. ހަމަ އެތާ ހުންނަ ވިޔަފާރިވެރިޔާ ބޭނުންވާ ގޮތަކަށް ނޫނޭ އެކަން ކުރިއަށް ގެންދަންޖެހޭނީކީ. އެ ވިޔަފާރިވެރިޔާ ބޭނުންވާ ގޮތަށް އެކަން ކުރިއަށްގެންދާ ކަމަށް ވަންޏާ މީގެ ކުރިން މަޝްހޫރުވި ބޮޑެތި ޗެނަލްތައް މިއަދު އެހާ ދަށުގައި ތިބޭކަށް ނުޖެހުނީހޭ. މިއަދު އަޅުގަނޑުމެންނަށް އެނގޭ އަޅުގަނޑުމެންގެ ރައްޔިތުންގެ މަޖިލިސް ޗުއްޓީގައި ތިބެއްޖެއްޔާ އެއްކަލަ މި ދެންނެވި ޗެނަލްތަކުގެ ވިޔަފާރި އެއް ނުހިނގާ. އެ ޗެނަލްތަކަށް އިޝްތިހާރު ދޭނެ ބަޔަކު ވެސް ނުވޭ. އެ ޗެނަލްތައް ބަލާ ބަޔަކު ވެސް ނުވޭ. އެހެންވެގެން ޢިއްޒަތްތެރި ރައީސް އަޅުގަނޑު މި ދަންނަވަނީ ނޫސްވެރިކަން ސީދާ މިނިވަންކޮށްފިއްޔާ ނޫސްވެރިން މަސްދަރު ހާމަކުރާކަށް ޖެހިލުމެއް ނުވާނޭ. އެ މަސްދަރުގެ ސަބަބުން ޒިންމާދާރުކަމާ އެއްކޮށް ނޫސްވެރިކަން ވެސް، ނޫސްވެރިކަމުގައި އެ ބޭފުޅުންނަށް ތިބެވިދާނޭ. އެކަމަކު އަޅުގަނޑުމެންނަށް ފެންނަނީ މިނިވަން ނޫސްވެރިކަމެއްގެ ތެރޭގައި ބަޔަކު މީހުން ވަދެގެން، ގަދަކަމުން އެތާ ތިބި، މިނިވަންވެފައި ތިބި ނޫސްވެރިންތަކެއް ހައިޖެކުކޮށްގެން އެ މީހުން ލައްވައި، އެ ވިޔަފާރިވެރިޔާ ބޭނުންވާ ގޮތަށް ޚަބަރުފަތުރާ، އެ ވިޔަފާރިވެރިޔާގެ މަޞްލަޙަތުތައް ހިމާޔަތްކުރެވޭނެ ގޮތަށް ހުރިހާ ކަންކަމެއް ރާވައި ހިންގަމުންދާތަން. ޢިއްޒަތްތެރި ރައީސް. ކޮމިޓީތަކަށް އަންނަ ފަރާތްތަކުން ރައްޔިތުންގެ މަޖިލީހުގައި ޖަވާބުދާރީވާންޖެހޭނެ ހަމަ ސީދާ ތެދުބަހުން. ތެދުބަސް ނޫން ގޮތަކަށް ވާހަކަދައްކައިފި ކަމަށް ވަންޏާ ޤާނޫނުއަސާސީއާ ޚިލާފުވެވުނީ. ޤާނޫނުއަސާސީއާ ޚިލާފުވެވިއްޖެ ކަމަށް ވަންޏާ އެ މީހަކާ މެދުގައި ފިޔަވަޅުއެޅެންޖެހޭނެ ކަމަށް އަޅުގަނޑު ޤަބޫލުކުރަން. އަދި މިއަދު މި ރާއްޖޭގެ ޤާނޫނުއަސާސީއާ ދެކޮޅަށް ޚިލާފުވެއްޖެ ކަމަށް ވަންޏާ އަޅާ ފިޔަވަޅަކީ ޤާނޫނުލްޢުޤޫބާތުގެ 81 ވަނަ މާއްދާގެ (ހ) ކަމުގައި ބަލައިގެން ޢަމަލުކުރަމުން ދިޔަޔަސް މި ރާއްޖޭގައި ޤާނޫނުއަސާސީއާ ޚިލާފުވެގެން ފިޔަވަޅުއެޅޭނެ ބޮޑެތި އަދަބުތަކެއް ކަނޑައެޅެން އެބަ ޖެހޭ. އޭރުން މި ޤާނޫނުއަސާސީ އާއި މި ދުސްތޫރުގެ ތެރޭގައި މި ރާއްޖޭގެ ރައްޔިތުން ތިބެން އަހުލުވެރިވާނީ. އެހެންނޫނިއްޔާމު މި ރާއްޖޭގެ ރައްޔިތުން މި ޤާނޫނުއަސާސީ އާއި މި ދުސްތޫރުން ބޭރަށް ހިނގައިދާނެ. އެގޮތަށް ބޭރަށް ގޮއްސި ކަމަށް ވަންޏާ ވެރިކަން ބަދަލުވާ ގޮތްގޮތް ވެސް ވަރަށް ތަފާތު ގޮތްގޮތަށް ފެނިގެންދާނެ. 7 ފެބްރުއަރީގައި ވެސް ފެނިގެންދިޔަ ވެރިކަން ބަދަލުވި ގޮތެއް. ދެން ވެސް ވެރިކަން ބަދަލުވެގެންދާނެ ގޮތެއް ނޭނގެ. އަޅުގަނޑަކަށް ޤަބޫލެއް ނުކުރެވޭ ބައިތުލްމަޤްދިސަށް ވަޑައިގެން ރައީސުލްޖުމްހޫރިއްޔާ ރާއްޖެ އަށްވަޑައިގަންނަވާއިރު ވެރިކަމުގައި ހުރެދާނެ ކަމަށް ވެސް. އަޅުގަނޑަށް ހަމަ ޤަބޫލުނުކުރެވެނީ. އެހެންވީމާ، މި ރާއްޖޭގެ ރައްޔިތުންގެ މަޖިލީހުގެ ވިސްނުން ހުރީ މި ރާއްޖޭގެ ރައީސުލްޖުމްހޫރިއްޔާކަމުގައި ހުރި މީހަކަށް ފުރިހަމަ އިޚްތިޔާރާއި ބާރުތައް ނުދޭންވެގެން. އެކަމު އޭނާ ބާރުތަކާއި އިޚްތިޔާރުތައް ނަހަމަގޮތުގައި ބޭނުންކުރާ ކަމަށް ވަންޏާ އެ ބާރުތަކާއި އިޚްތިޔާރުތައް ބޭނުންކޮށްގެން ދިވެހިރާއްޖޭގައި ތިބިއްޔާ ތިބި ބަޔަކަށް ބިރުދައްކައި ކަންތައް ކުރާ ކަމަށް ވަންޏާ ދިވެހިރާއްޖޭގެ ރައްޔިތުންގެ މަޖލީހަކުން މަޑަކުން ނޯންނާނެ. މި މަޖިލީހަށް ކެރޭނެ ކުރަންޖެހުނު ކޮންމެ ކަމެއް ކުރަން. މި މަޖިލީހަށް ކެރޭނެ ޝަރީޢަތަށް ނުފޫޒުފޯރުވާ ސިޔާސީ ވެރިންގެ އަތް ވެސް ކަނޑަން. އެއީ މި މަޖިލީހަށް ކުރަން ކެރޭނެ ކަމެއް ކަމުގައި ދަންނަވާލަމުން އަޅުގަނޑު ވާހަކަ ކުރުކޮށްލަން. ޝުކުރިއްޔާ.

ރިޔާސަތުން ވާހަކަދެއްކެވުން:

މި ހިސާބުން މަޖިލީހުގެ ޖަލްސާ ކުރިއަށް ގެންގޮސްދެއްވުމަށް ވެލިދޫ ދާއިރާގެ ޢިއްޒަތްތެރި މެންބަރު ރިޔާސަތަށް ވަޑައިގެންދެއްވުމަށް ދަންނަވަން. މިއަދު ކުއްލި މައްސަލަ އަށް 1 ގަޑިއިރު ހޭދަކޮށްފައި ވާތީ މަޖިލީހުގެ ގަވާއިދުގައިވާ ގޮތުގެ މަތިން މަޖިލީހުގެ ޖަލްސާ އަށް 1 ގަޑިއިރު އިތުރުވެގެންދާނެ. އެހެންވީމާ، 3:30 ވަންދެން ޖަލްސާ މިއަދު ކުރިއަށްގެންދާނެ. އަޅުގަނޑު ވެލިދޫ ދާއިރާގެ ޢިއްޒަތްތެރި މެންބަރު ރިޔާސަތަށް ވަޑައިގެންދެއްވުމަށް ދަންނަވަން. (ވަގުތުކޮޅަކަށްފަހު) މައްޗަންގޮޅީ ދެކުނު ދާއިރާގެ މެންބަރު މުޙައްމަދު ރަޝީދަށް.

މައްޗަންގޮޅީ ދެކުނު ދާއިރާގެ މެންބަރު މުޙައްމަދު ރަޝީދު ވާހަކަދެއްކެވުން:

ޝުކުރިއްޔާ ޢިއްޒަތްތެރި ރައީސް. މިހާރު ވެގެން މި އުޅޭ އެއްޗަކީ މަސްދަރު ނެތިގެން ނޫން ކަންނޭނގެ އަޅުގަނޑަށް ހީވަނީ މި އުޅެނީކީ. މިހާރު ވެގެން މި އުޅޭ އެއްޗަކީ ޢަދުލުއިންޞާފު މި ތަނުގައި ނެތީ. ޢަދުލުއިންޞާފު ނެތް ތަނެއްގައި އެއްވެސް ކަހަލަ މަސްދަރެއް ވެސް ނޯންނާނެ. ކައްކާނެ އުނދުނެއް ވެސް ނުހުންނާނެ. ގެދޮރެއް ވެސް ނުހުންނާނެ. ޢަދުލުއިންޞާފު ނެތް ތަނެއްގައި ދެން ދާނީ އެއްކަލަ ބުނާހެން ހަމަ ހަލާކަށް. އަޅުގަނޑުމެން 2004 އިން ފެށިގެން އަޅުގަނޑުމެން އައީ މިނިވަންކަމަށް ލޯބިކޮށް އަނިޔާއާ ދެކޮޅަށް މަސައްކަތްކުރަމުން. އެމް.ޑީ.ޕީ ނިކުތީ އެތައް ބައިވަރު ޤުރުބާނީތަކެއް ވެގެން. ރައްޔިތުންނަށް އަނިޔާކުރަމުންދާ ބޮޑުސިންގާ ސަރުކާރެއް ރީތި ގޮތުގައި ވޯޓަކުން ބަލިކުރަން ގަސްތުކޮށްގެން. އަޅުގަނޑު ބޭނުންވީ ދުލާއި ގަލަމުގެ މިނިވަންކަން ވެސް ހޯދައިދޭން. ހުރިހާ ރައްޔިތުންނަށް އޮތީ މިނިވަންކަން ލިބިފައި އިރާދަކުރެއްވިއްޔާ. އެހެންނަމަވެސް އަޅުގަނޑުމެން ކުރަމުން އައި މަސައްކަތުގެ ތެރޭގައި ޢަދުލުއިންޞާފުގެ ނިޒާމު ރަނގަޅުކުރުމަށް ހަމަ ގަލަން ހިއްލައިލީ ހަމަ ޓަސްލާފައި ހުރިހާ އެންމެން ކަސްތޮޅުއެޅުނީ. މީ ވެގެން މި އުޅޭ އެއްޗަކީ. ޢަދުލުއިންޞާފު ޤާއިމު ރަނގަޅު ގޮތުގައި ނުކުރެވެންޏާ ކިތަންމެ ރަނގަޅު ނޫސްވެރިއަކު ވެސް އޭނަ ހުންނާނީ އެއްކަލަ ވިޔަފާރިވެރިޔާގެ ދަށުވެފަ. ނުވަތަ ފަނޑިޔާރެއްގެ ދަށުވެފަ. އަޅުގަނޑުމެން ބޭނުންވޭ މި ތަންޑުން ނުވަތަ ތަޅު ނައްޓާލަން. ދަންނަވަންތޯ އިހަށްދުވަހު ބޭރު ޤައުމެއްގެ ކޮންމެވެސް ވެރިއަކު ވަޑައިގެންނެވި. ވަޑައިގެންނެވިއިރު ޓީވީން މި ދައްކަނީ ލައިވްކޮށް ހަމަ ސީދާ އަޅުކަން ކުރާ ގޮތަށް މި ތަނުގައި ހުރި ބާޣީ ވެރިއަކު ދެއްކި މަންޒަރު ފެންނަނީ. އޭގައި ލިޔެފައި އޮތީ ބޭރުގެ ވެރިއަކު އައިސްގެން އޭނަ އަށް އަދަބު އިޙްތިރާމުކުރުމުގެ ގޮތުން ނުވަތަ އޭނަ ބަލައިގަތުމަށް ޓަކައި ދިޔަ ކަމަށް މަންޒަރުން ފެންނަނީ. އެހެންނަމަވެސް މި ފެންނަ ފެނުމަށް ބައެއް މީސްމީހުންނަށް ނަގައިގެނެވުނީ ސޯޝަލް މީޑިއާގައި އެބަ ހުރި އޭނަ އަޅުކަންކުރަނީއޭ އެ މީހާ އަށް. މިގޮތަށް ވެސް ލިޔެފައި އެބަ ހުރި. ލިޔާނީ އެ މީހާގެ ލޮލަށް ފެންނަ އެއްޗެއް އެ މީހާ އަށް ފެންނަ ގޮތަކަށް. އެހެންނަމަވެސް ބައެއް ފަހަރުފަހަރު މިދެންނެވި ގޮތަށް ޢަދުލުއިންޞާފު ނެތީމާ، ޤައުމުގައި ޢަދުލުއިންޞާފު ނެތީމާ ބައެއް ނޫސްވެރިންނަށް ލިޔަން ބިރުގަންނަނީ. އަނެއްކާ އެ މާނަކޮށްދޭން ވެސް ނޭގެނީ. ނުވަތަ ނުކެރެނީ. އަޅުގަނޑު ދަންނަވައިލާނީ އެއްވެސް ބޭފުޅަކު އެއްވެސް ވަރަކަށް ހާސްވާނެ ކަމެއް ނެތޭ. މިހާރު 100 ދުވަހަށް ވުރެ ކުޑަތަންވެއްޖޭ. އިރާދަކުރެއްވިއްޔާ އެމް.ޑީ.ޕީ އެއްބުރުން މި ޤައުމު ސަލާމަތްކޮށްދެއްވާނޭ. އަޅުގަނޑު މިހާރު ތަޢާރަފުކުރަމުން މި ދަނީ އަޅުގަނޑުމެންގެ މިނީ މެނިފެސްޓޯތައް. ރާއްޖޭގެ އެކި ކަންކޮޅުތަކުގައި އަޅުގަނޑުމެން ތަޢާރަފުކުރަމުން މި ދަނީ މިނީ މެނިފެސްޓޯ. ދުނިޔޭގެ ކޮން ޤައުމަކުންތޯ މިހާ ކުޑަ ދުވަސްކޮޅެއްގެ ތެރޭގައި އެއްފަހަރާ އެންމެހައި ރައްޔިތުންނަށް ހެލްތު އިންޝުއަރެންސް ދިނީ. އަޅުގަނޑަށް އެނގޭ ޓަބްލިއު.އެޗް.އޯ އިން އެ ވާހަކަ ވެސް، މަރުޙަބާކީ އެ ކަމަށް. އެހެންނަމަވެސް މިހާރު އަޅުގަނޑުމެން މެނިފެސްޓޯގައި ހިމަނާފައި އޮތީ ކޮންމެ ގެއަކަށް އަޅުގަނޑުމެން ހެލްތު އެޖެންޓެއް ދާނެ. ގޮއްސަ، ކަށިގަނޑު އަޅާފައި އޭނަ ބަލި ރަނގަޅަށް ވުމުގެ ކުރިން، ބޮޑު ބައްޔެއް ވުމުގެ ކުރިން އޭނަގެ ހެލްތުގެ ކަންތައްތައް ބަލަމުންދާނެ. ގަރުބަގަތީއްސުރެ ނިމެންދެން ކޮންމެ ރައްޔިތަކަށް ވެސް އަޅުގަނޑުމެން މި ދެނީ ދެން އަންނަ 5 އަހަރެއްގައި އިރާދަކުރެއްވިއްޔާ ޞިއްޙީ ކަންތައްތަކާ ބެހޭ ގޮތުން ވެސް މިވަރަށް މަސައްކަތްކުރަމުން. އެހެން މި ދަންނަވަނީ ތި ހުރިހާ ބޭފުޅުން ވެސް ކޮންމެހެން ހާސްވާނެ ކަމެއް ނެތޭ. ނޫސްވެރިން ވެސް ބިރުކަނޑައިލާފައި އެ މީހަކު އެ އޮންނަ ގޮތަކަށް ލިޔަމުންގެންދާށޭ. އެ މީހަކަށް ފެންނަ މަންޒަރެއް ލިޔަމުންގެންދާށޭ. އަޅުގަނޑު ހިތަށްއަރާ 2012 ވަނަ އަހަރުގެ ފެބްރުއަރީ 7ގައި ރާއްޖޭގައި ބޮޑުސިންގާ ޗެނަލްތަކަކުން ތިމަންނައޭ، ތިމަންނައޭ މި ކަންތައް ކުރީ. ތިމަންނަ ހުރީ މިވެނި ތަނެއްގައޭ. އެވެނި ތަނެއްގައޭ. މިހާރު އެ މީހުން އެ ކިޔަނީ ކީކޭބާ؟ ބޮޑުސިންގާ ބަޣާވާތެއް ކޮށްފައި އެ މީހުން ބުނަނީ ބަޣާވާތެއް ނޫނޭ. މިހެން ވީމާ އެ ބުނަނީ ރާއްޖޭގައި ތިބި ހުރިހާ އެންމެން، ގާތްގަނޑަކަށް ހުރިހާ އެންމެންގެ އައިނު ހަދަންޖެހިފައޭ އޮތީ. އެހެންނަމަވެސް އަޅުގަނޑުމެން މިދަނީ އިރާދަކުރެއްވިއްޔާ، މާތްރަސްކަލާނގެ ރުއްސުންލެއްވިއްޔާ އެއްބުރުން ކޮންމެ ކުއްޖަކަށް ވެސް ހަމަ އައިނު ހެދޭ ގޮތަށް އެ ކަންތައްތައް ކުރަމުން. އިންސާފު ނެތް ތަނެއްގައި ވާނެ ގޮތް، ވިޔަކަނުދޭނަން އަޅުގަނޑުމެން. އަޅުގަނޑުމެން 2013ގައި އެއްބުރުން ނިންމާލުމަށްފަހު އިންސާފު މި ތަނުގައި ޤާއިމުކޮށްދޭނަން. ﷲ އިރާދަކުރެއްވިއްޔާ މި ކަންތައްތައް ކުރާނީ އެންމެހައި ރައްޔިތުން ކައިރިއަށް ގޮސްގެން ރައްޔިތުން އެދޭ ގޮތަށް، އަޅުގަނޑުމެންގެ ސަރުކާރު ހިންގަން ގަސްތުކޮށްފައި އޮތީ. އަދި މީގެ ކުރީގައި ވެސް ހިންގާފައި އޮންނާނީ އެގޮތަށް. އެހެންވީމާ، އަޅުގަނޑު އެދެނީ ތިޔަ ހުރިހާ އެންމެން ރައްޔިތުންގެ މަޖިލީހުގައި ތިބެގެން އަޅުގަނޑުމެންނަށް ދައްކަމުންދާ ކޮންމެ ވާހަކަ އެއް އަޑުނޭހިޔަސް ދޮރުން ދޮރަށް ގޮސްގެން އަޅުގަނޑުމެން އަހައިލާ ކަންތަކުގައި ތި ބޭފުޅުންނަށް ފެންނަ އެއްޗެއް ދަންނަވާށޭ. އޭރުން އަޅުގަނޑުމެން ތިޔަ ބޭފުޅުން ބޭނުންފުޅުވާ ގޮތަށް ސަރުކާރު ހިންގުމަށް ޓަކައި ތިޔަ ބޭފުޅުންގެ ވޯޓާ އެކުގައި މި ބަޣާވާތުގެ ސަރުކާރު ވައްޓާލައި، އެއްބުރުން މި ކަންތައްތައް ނިންމައިދޭނަން. ޝުކުރިއްޔާ.

ކުޅުދުއްފުށީ އުތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:
ޝުކުރިއްޔާ ޢިއްޒަތްތެރި ރައީސް. މިނިވަން ޑިމޮކްރަޓިކު އުސޫލަކުން ބަލާއިރުގައި ނޫސްވެރިކަމުގެ މިނިވަންކަމަކީ ރާއްޖޭގެ ޑިމޮކްރަސީ އަށް ޓަކައި ކޮންމެހެން އޮންނަންޖެހޭ ކަމެއް. އެހެންވީމާ، އެމް.ޑީ.ޕީގެ ފަރާތުން އަޅުގަނޑުމެން މި ހުށަހަޅާފައިވާ ހުށަހެޅުން ހުށަހަޅާފައި މި ވަނީ. އެމް.ޑީ.ޕީ އަކީ އަބަދުވެސް މިނިވަން ނޫސްވެރިކަމަށް މަރުޙަބާކިޔާ ޕާޓީއަކަށް ވާތީ. އެމް.ޑީ.ޕީގެ މަސައްކަތުން ދިވެހި ރައްޔިތުންނަށް ނޫސްވެރިކަމުގެ މިނިވަންކަން ހޯދައިދީފައި ވަނީ. ހަމަ އެއްކޮށް ރާއްޖޭގައި އެބަ ތިބި ވަރަށް ގިނަ އަދަދެއްގެ އިޚްލާޞްތެރިކަމާއެއްކޮށް ނޫސްވެރިކަން ކުރާ ފަރާތްތައް. އެ ފަރާތްތައް ބޭނުންވާ ގޮތަށް އަޅުގަނޑުމެން މި މަސައްކަތް މި ކޮށްދެއްނީ. މީ އެ ފަރާތުގެ އެދުމުގެ މަތިން އަޅުގަނޑުމެން ހުށަހަޅާފައިވާ އިޞްލާޙެއް. މި އިޞްލާޙު އިރާދަކުރެއްވިއްޔާ ފާސްކޮށް އެ ފަރާތްތައް ބޭނުންވާ ގޮތަށް ނޫސްވެރިކަމުގެ މިނިވަންކަން އަޅުގަނޑުމެން ހޯދައިދޭނަން. އަޅުގަނޑުމެން ޤަބޫލުކުރަންޖެހޭ ރާއްޖޭގައި ތިބި ބައެއް މުއްސަނދިން ރާއްޖޭގެ ނޫސްވެރިކަން ހިސޯރުކޮށްގެން އެބަ ގެންދޭ. އަދި އެ މީހުންގެ ފިކުރާއި ޚިޔާލަށް އަންނަ ހުރިހާ ކަމެއް ނޫސްވެރިކަމުގެ ތެރޭގައި އެ ދަނީ ހާމަކުރަމުން. އެއީ ވަރަށް ހަޑިމުޑުދާރު، ނާތަހުޒީބު ޢަމަލުތަކެއް ކުރަމުން އެ ދަނީ. އެހެންނަމަވެސް ޙަޤީޤަތަކީ އެ ކަންކަމަކީ ދުނިޔޭގެ އެހެން ތަންތާގައި ވެސް ކުރަމުން އަންނަ ކަންތައްތައް. އެހެންވީމާ، މި ޤައުމުގައި ވެސް އެކަން ހިނގަމުންދާނެ. އެހެންނަމަވެސް ރައްޔިތުންނަކީ ވަރަށް ލޯހުޅުވޭ، ސާފުސީދާ ތެދުމަގުގައި ތިބި ބަޔަކަށް ވާތީ ކުރެވެމުން މިދާ ހުރިހާ ކަންކަމަކީ ވެސް ރައްޔިތުންނަށް ވަރަށް ސާފުކޮށް އެނގެންމުންދާ ކަންތައްތައް. އެކަމުގެ ނަތީޖާ އެ ކުރާ ފަރާތްތަކަކަށް ނުފެންނާނެ. ކޮންމެ ނޫސްވެރިއަކު ވެސް ބަލަންވީ މިނިވަންކަމާއެއްކޮށް، ނޫސްވެރިކަމުގެ އެންމެ ފުރިހަމަ މިނިވަންކަމާއެއްކޮށް މަސައްކަތްކުރެވޭތޯ. އެހެންނަމަވެސް އަޅުގަނޑު ކުރިން ދެންނެވިހެން ރާއްޖޭގެ ވިޔަފާރިވެރިން، ބައެއް ވިޔަފާރިވެރިން މަސައްކަތްކުރަމުންދަނީ ބައެއް ނޫސްވެރިން އަޅުވެތިކޮށްގެން އެ މީހުންނަށް، އެ ނޫސްވެރިން ބޭނުންކޮށްގެން އެ މީހުންގެ ސިޔާސަތުތައް ވިއްކައި، ދޮގު ޚަބަރާއި ދޮގު މަޢުލޫމާތު ރައްޔިތުންނާ ހިސާބަށް ފޯރުކޮށްދެމުން. މިއީކީ މިކަންކަން ވާންޖެހޭނެ ގޮތެއް ނޫން. މިނިވަން ވިޔަފާރީގެ އިޤްތިޞާދަކާއި މިނިވަން ނޫސްވެރިކަމުގެ އިޤްތިޞާދެއް އަޅުގަނޑުމެން ޤާނޫނުއަސާސީގައި ވަރަށް ފުޅާ ދާއިރާއެއްގައި ތަޢާރަފުކޮށްފައިވާއިރު އެކަމަށް ބުރޫއަރާނެ އެންމެހައި އުސޫލުތަކުން ކަންތައްތައް ހިނގަމުންދާ މަންޒަރު އަޅުގަނޑުމެންނަށް އެބަ ފެނޭ ސިޔާސީ ބައެއް ބޭފުޅުން ރިސޯޓުތަކުގައި ތިއްބަވާ މުވައްޒަފުންނާއި އެ މުވައްޒަފުންގެ ޢާއިލާތައް ހިސޯރުކޮށްގެން އުޅޭ މަންޒަރު. އެ މީހުން އެ ތިބީ އިޤްތިޞާދީ އަޅުވެތިކަމެއްގެ ތެރޭގަ. މިއީ އަޅުގަނޑުމެން މި ދައްކާ ވާހަކަ އަކީ. ތިމާގެ ވެރިއަކަށް ހުންނަ މީހާ އަކީ ސިޔާސީ ވެރިއަކަށް ވިޔަސް ތިމާގެ ޢާއިލާ އާއި ތިމާ އޭނަ އަށް ވޯޓުދޭކަށްނުޖެހޭނޭ. މަސައްކަތްކުރަނީ ދޭ މުސާރަ އަށް. އެ މީހާގެ މުޅި ޢާއިލާ އިޤްތިޞާދީ އަޅުވެތިކަމަކަށް ގެންގޮސްގެން މުޅި ޤައުމުގައި އެ ސިޔާސަތު ވިއްކުމަކީ ޤަބޫލުކުރާ ކަމެއް ނޫން. އެކަމެއް ދެން އިރާދަކުރެއްވިއްޔާ ދެން މި ޤައުމަކު ނުކުރެވޭނެ. އެކަން ރައްޔިތުން ބަލައެއްނުގަންނަނާނެ. ރައްޔިތުންނަށް ވަރަށް ސާފުކޮށް ކަންތައްތައް އެނގޭ. ރައްޔިތުން ވަރަށް ވިސްނާ ކަންތައްތަކާ ދޭތެރޭގައި ވަރަށް ސާފުކޮށް. ވިސްނީމާ ރައްޔިތުންނަށް އެނގޭ މިއީ ގޯހެއްކަން. އެހެންނަމަވެސް ވަޒީފާގެ ބިރުވެތިކަމުގައި މި ވަގުތަކަށް ފެންނަ މަންޒަރަކީ އެއީ ޙަޤީޤަތަކަށް ވާނެ މަންޒަރެއް ނޫން. ރައްޔިތުން ވޯޓުލާނީ ރަނގަޅަށް. އަބަދުވެސް ރައްޔިތުން އެނގޭ ރައްޔިތުންގެ ކުރިއެރުމަށް ޓަކައި ރައްޔިތުންގެ މިނިވަންކަމަށް ޓަކައި ރައްޔިތުންނަކީ އިޤްތިޞާދީ ގޮތުން ފުދުންތެރި ބަޔަކަށް ހެދުމަށް ޓަކައި ރަނގަޅު ސިޔާސަތުތަކެއް ގެންގުޅެނީ ކޮންބައެއްކަން. އެ ޕާޓީއަކަށް ރައްޔިތުން ވޯޓުލާނީ. އެހެންވީމާ، އަބަދުވެސް ވިޔަފާރިވެރިން ރައްޔިތުން އަޅުވެތިކުރުމަކީ މި ޤައުމުގައި މި ދިގު ފަލްސަފާގެ ތެރޭގައި ހިނގަމުން އަންނަ ނުރަނގަޅު ޢަމަލުތަކެއް. އެ ޢަމަލުތައް ހިނގާ އެހެން ޤައުމުތަކުގައި ވެސް. އެ ބީދައިން މި ޤައުމުގައި ވެސް އެކަންކަން ހިނގަމުން އެ ދަނީ. އަޅުގަނޑު ހަމަ ދިވެހިރާއްޖޭގެ އިޚްލާޞްތެރިކަމާއެކީ މަސައްކަތްކުރަމުންދާ އެންމެހައި ނޫސްވެރިންނަށް ޔަޤީންކަން އަރުވަން ބޭނުންވަނީ އެމް.ޑީ.ޕީން އަބަދުވެސް ނޫސްވެރިންނާއެކުގައި ތިބޭނަމޭ. ތި ބޭފުޅުން ސާބިތުކަންމަތީގައި ތިއްބަވާށޭ. އަޅުގަނޑުމެންނަށް މި ޑިމޮކްރަސީ ހަރުދަނާކުރެވޭނީ ތި ބޭފުޅުންގެ ސާބިތުކާއެކުގައޭ. ތި ބޭފުޅުންނަކީ ހަރުދަނާ ބަޔަކަށްވެ ޙަޤީޤަތް ހާމަކުރާ އިންސާފުވެރި ނޫސްވެރިކަމެއް މި ޤައުމުގައި އޮވެގެން ޤައުމަށް ކުރިއަށްދެވޭނީ. ނޫސްވެރިކަމަކީ ޤައުމެއްގެ ހަޔާތުން ވަރަށް މުހިއްމު އެއް އަސާސް ތެރޭގައި ހިމެނޭ ކަމަކަށް ވާހިނދު މިނިވަން ނޫސްވެރިކަމަކައިގެން ނޫނިއްޔާ އަޅުގަނޑުމެންނަކަށް ކުރިއަކަށްނުދެވޭނެ. އަޅުގަނޑުމެން ބިރުގަންނާކަށް ވެސް ނުޖެހޭ. އަޅުގަނޑުމެން ފަހަށް ޖެހޭކަށް ވެސް ނުޖެހޭ. ފަހަކަށް ނުވެސް ޖެހޭނެ. އެކަން އަޅުގަނޑުމެންނަށް ފެންނަމުން މި ދަނީ. އަޅުގަނޑު ހަމަ އަޖައިބުވަނީ ޢަދާލަތު ޕާޓީ މިސަރުކާރުގެ ފަހަތަށް އައިސް އަބަދުވެސް އިސްލާމްދީނާ ފުށުއަރާ ފަދަ ޤައުމުތަކާ އެއްކޮށް މިސަރުކާރުގެ ޢަމަލުތައް ފެންނަމުންދާތީ. އަޅުގަނޑުމެންނަށް އިހަށްދުވަހު ފެނިގެން އެ ދިޔައީ ބެންކޮކާ އެކު ގުޅުންތަކެއް ބަދަހިކުރާ މަންޒަރު. މިއީތޯ ޢަދާލަތު ޕާޓީ މި ސަރުކާރާ ގުޅުމުގެ މައިގަނޑު އަސާސަކީ؟ އެއީ އަޅުގަނޑުމެން މި ދައްކާ ވާހަކަ އަކީ. އަޅުގަނޑުމެން މިތިބީ ވަރަށް ސާބިތުކަމާ އެއްކޮށް. އަޅުގަނޑުމެން ބުނަން ބޭނުންވާ އެއްޗެއް ޚިޔާލާއި ފިކުރުގައި ހުރި ގޮތަކަށް އަޅުގަނޑުމެން ބުނަމުން މި ދަނީ. އެހެންވީމާ، އަޅުގަނޑުމެންނަށް ކާމިޔާބުމަނުން މި ދަނީ. އެއްވެސް ހާލެއްގައި އަޅުގަނޑުމެންނާ ދިމާލަށް އެއްޗެހި ކިޔާއިރުގައި ހިތަކަށް ނާރާ އެމް.ޑީ.ޕީ އަށް ލިބެމުން މިއަންނަ ކާމިޔާބަކީ ﷲ ޞުބުޙާނަހޫ ވަތަޢާލާގެ ހެޔޮ ރަޙްމަތްފުޅުން ވާ ކަންތައްތަކެއް. މިކަމެއް ޢިމްރާނަކަށް ވެސް ޤަބޫލެއް ނުކުރެވޭ. ދެން އެ ތިއްބެވި ބޭފުޅުންނަކަށް ވެސް ޤަބޫލެއް ނުކުރެވޭ. އެހެންވީމާ، އެ ބޭފުޅުންގެ ސިނކުޑީގައިވާ އުނިކަމަކީ ރައްޔިތުން ޤަބޫލުކުރާނެ ކަމެއް ނޫން. ހުރިހާ ރައްޔިތުންވެސް މިއަދު ތިބީ  އެމް.ޑީ.ޕީއާ އެއްކޮށް. އެކަން އަޅުގަނޑުމެންނަށް ސާބިތުވެގެން މި ދަނީ. އެހެންވީމާ، އަޅުގަނޑު އުއްމީދަކީ ވެސް އަޅުގަނޑުމެން  އެއްބުރުން މި އިންތިޚާބު ކާމިޔާބުކުރުން. އަޅުގަނޑުމެންގެ އުއްމީދަކީ މިނިވަން ނޫސްވެރިކަމެއް ދިވެހިރާއްޖޭގައި ތަޢާރަފުވެގެން ދިއުން. މިނިވަން އިޤްތިޞާދީ ހަރަކާތްތަކެއް މި ޤައުމުގައި ހިނގަމުންދިޔުން. އެކަން ކުރުމަށް ޓަކައި ކުރަންޖެހޭ ހުރިހާ މަސައްކަތެއް ރައީސް ނަޝީދު ކުރަމުން ގެންދާނެ. އަދި އެމް.ޑީ.ޕީ ވެސް ކުރަމުން ގެންދާނެ. އެހެންވީމާ، އަބަދުވެސް މަސައްކަތްކުރަންޖެހޭނީ ޤައުމުގެ ލާބަ އާއި މަންފާ އަށް ޓަކައި މި ޤައުމުގައި އެމް.ޑީ.ޕީ ނޫން އެހެން ބަޔަކު މި ޤައުމުގެ ކުރިއެރުމަށް ޓަކައި މި ޤައުމުގެ ލާބަ އާއި މަންފާ އަށް ޓަކައި...
ރިޔާސަތުން ވާހަކަދެއްކެވުން:

މާފަންނު ދެކުނު ދާއިރާގެ މެންބަރު އިބްރާހީމް ރަޝީދު، ތިން ވަނަ ފުރުޞަތު. 

މާފަންނު ދެކުނު ދާއިރާގެ މެންބަރު އިބްރާހިމް ރަޝީދު ވާހަކަދެއްކެވުން: 

ޝުކުރިއްޔާ ޢިއްޒަތްތެރި ރައީސް. 3  ވަނަ ފުރުޞަތަކަށް ވެސް އަޅުގަނޑު އެދުނީ މި މައްސަލައިގެ ބާވަތުން. އަޅުގަނޑު ކުރީގައި ވިސްނުން ހުރީ މަސްދަރު، ނޫސްވެރިން އެ މަޢުލޫމާތު ހޯދާ ގޮތެއްގެ މަސްދަރު ހާމަކުރަންނުޖެހޭނެ ކަމަށް އަޅުގަނޑަށް ބޮޑަށް ވިސްނުން ހުރީ. އެހެންނަމަވެސް ވަކި ހާލަތްތަކެއް، ޢިއްޒަތްތެރި މެންބަރު، ބިލެތްދޫ ދާއިރާގެ ޢިއްޒަތްތެރި މެންބަރު ޙަމްޒާ ވާހަކަފުޅުދައްކަވަމުން އެ ވިދާޅުވީ މުޠުލަޤަށް ދެވޭނެ ޙައްޤެއް ނޫންކަމާ، ބައެއް ހާލަތްތައް ދިމާވެދާނެކަމާ، އަދި އެހެން ބޭފުޅުން؛ އަދި ހަމައެއާއެކު މަނަދޫ ދާއިރާގެ ޢިއްޒަތްތެރި މެންބަރު ޠާރިޤު އެދެއްކި ވާހަކައާ ގުޅިގެން އަޅުގަނޑަށްވެސް ވަރަށް ފުންކޮށް ވިސްނާލެވިއްޖެ މި ހާލަތާ މެދު. ޢިއްޒަތްތެރި ރައީސް. އިސްލާމްދީނަކީ އާދަމްގެ ފާނުއްސުރެ މަހުޝަރާ ހަމައަށް، ޤިޔާމަތާ ހަމައަށް ދެމިގެންދާނެ ދީނެއް ކަމަށް އަޅުގަނޑުމެން ޝައްކެއްނުކުރަން. އެކަން ޤަބޫލުކޮށްގެން އިސްލާމުންގެ ގޮތުގައި އަޅުގަނޑުމެން މިތިބީ. އެހެންނަމަވެސް އަޅުގަނޑުމެންނަށް އިސްލާމީ ދައުލަތެކޭ ޤާނޫނުއަސާސީގެ 10 ވަނަ މާއްދާގައި މި ބަޔާންކުރަނީ ދިވެހި ދައުލަތުގެ ދީނަކީ އިސްލާމްދީނޭ. އަދި އިސްލާމްދީނަކީ ދިވެހިރާއްޖޭގެ ޤާނޫނުގެ މައިގަނޑު މަސްދަރޭ. ދެން ހަމަ އެއާއެއްކޮށް މުސްލިމަކަށް މެނުވީ ދިވެހި ރައްޔިތަކަށް ނުވެވޭނެއޭ ވެސް ހަމަ އެބަ އޮތް. ދިވެހި ރައްޔިތަކަށް ނުވެވޭނެއޭ މުސްލިމަކަށް ނޫނީ. ޢިއްޒަތްތެރި ރައީސް. މަނަދޫ ދާއިރާގެ ޢިއްޒަތްތެރި ރައީސް ވެސް ފާހަގަކުރައްވައިފި އަޅުގަނޑުމެންނަކީ ފޮތަށް ނަބިއްޔުންނާއި މަލާއިކަތުންނާ އީމާންވެގެން ތިބި ބައެއް. އެއްކައުވަންތަކަން ޤަބޫލުކުރާ ބައެއް. އެއްކައުވަންތަކަން. އަޅުގަނޑުމެންނާއި ނަޞާރާއިންނާ ހަމައެކަނި ތަފާތަކީ ވެސް ނަޞާރާދީނުގައި އެ މީހުން ޓްރައިނިޓީއޭ ކިޔާ، ތިން ކައުވަންތަކަން. އެއްކައުވަންތަކަން ޤަބޫލެއްނުކުރޭ. އެއީ އަޅުގަނޑުމެންނާ އެ މީހުންނާ އޮތް ހަމައެކަނި ތަފާތަކީ. އެއްކައުވަންތަކަން ޤަބޫލެއް ނުކުރޭ. އެހެންނަމަވެސް އަޅުގަނޑުމެންނަކީ އާދަމްގެފާނުއްސުރެ ދެމިގެން އަންނަ ހަމަ އެ ޒާމާނުއްސުރެ އަންނަ މާތްވެގެންވާ އިސްލާމްދީން މަތީގައި ތިބި ބައެއް އަޅުގަނޑުމެން އިސްލާމީ ދައުލަތެއް ބިނާކުރަން އެބަ ޖެހޭ. އަޅުގަނޑުމެން ކުރިމަތީގައި މިއަދު ރައްޔިތުން އެކުލަވައިލާފައި ދުސްތޫރުގައި ބަޔާންކޮށްފައިވާ ގޮތެއް. އަޅުގަނޑުމެންގެ މަސްއޫލިއްޔަތެއް. ވާޖިބެއް. މި ރާއްޖޭގައި މި ވަގުތު ދިވެހިރައްޔިތަކަށް ދިވެހި މަންމައަކާއި ބައްޕައަކަށް ލިބިފައި ހުރި ދަރި އެއް މުރުތައްދުވީ ވާހަކަ. ޝިރުކުކުރާ ވާހަކަ. މިއީ އަޅުގަނޑުމެން ކުރަންޖެހޭ ކަމެއް. ބަލަންޖެހޭ ކަމެއް. މަގުފުރެދުނީ ކިހިނެއްވެގެންތޯ. އޭނަ އިސްލާމްދީނަށް އޭނަ ރުޖޫޢަކުރެވޭނީ އޭނަ އަށް ނަސޭހަތްދީގެން. ކާކުތޯ އެބަ ބަލަންޖެހޭ ޢިއްޒަތްތެރި ރައީސް. މުރުތައްދުވީ ކާކުގެ ދަރިއެއްތޯ މި ރާއްޖޭގައި، ޢިއްޒަތްތެރި ރައީސް. އަޅުގަނޑުމެން ޢަދުލުއިންޞާފުގެ ދައުލަތެއް، އިސްލާމީ ދައުލަތެއް ބިނާކުރެވޭނީ މިގޮތަށް ޢިއްޒަތްތެރި ރައީސް. އަޅުގަނޑުމެން މިކުރާ ކަމަކީ މަގުގެއްލިގެން، މަގުފުރެދުފައިވާ ކުދިކުދި ޖަމާޢަތްތަކެއް އެބަ އުޅޭ. އޮޅުން ބޮޅުންވެގެން. ދައްކާ ވާހަކަ، ދޮގު ފިތުނަ ވާހަކަތައް ދެއްކީމަ. އެހެންވީމާ، އަޅުގަނޑަށް ފެނުނު ހަމަ ޔަޤީނުންވެސް ދިވެހި އެއްވެސް ވެރިއަކު ނުކުރާ ކަމެއް ރައީސް ނަޝީދު ކުރެއްވި، މިފަދަ ކަންތައްތަކަކާ ހެދި. ދިވެހިރާއްޖޭގެ އެކި ކަންކޮޅުތަކަށް ވަޢުދުގެ ދަތުރުގައި ދިޔައިރުގައި އިމާމު ބުޚާރީ އާއި މުސްލިމު މި ފޮތްތައް ފުރަތަމަ އިސްލާމްދީނުގައި ޙަދީޘް ފޮތްތައް ދިވެހިބަހަށް ތަރުޖަމާކުރުވައިގެން. ދިވެހިބަހަށް ބަހަށް ތަރުޖަމާކޮށްގެން ރާއްޖޭގައި އަޅުކަންކުރާނެ ގޮތާއި މުޢާމަލާތްކުރާނެ ގޮތާ، މި ހުރިހާ ކަންތައްތަކެއް. ޢިއްޒަތްތެރި ރައީސް ކުރީޒަމާނުގައި ވެސް 30 އަހަރުގައި ޤުރުއާނުގެ މާނަ އެއް ނޭގޭނެ މީހުންނަކަށް. ނޭނގޭ ގޮތަށް ކިޔައިދެމުންދިޔައީ. ހިތުތެރޭގައި ޢަޤީދާ އާއި އީމާންތެރިކަމެއް ނެތް. މިއީ މި ރާއްޖެ މިހާރު ގޮއްސަ އޮތް ހިސާބު. އަޅުގަޑުމެން އެބަ ބަލަންޖެހޭ އިސްލާމިކު މިނިސްޓްރީގެ އިސްކޮށް އެތިބަ މީހުން، ސަރުކާރުން ހަވާލުކޮށްފައިތިބި މީހުން، މިއީ ކޮން ކުއްޖެއްތޯ؟ ކާކުގެ ދަރިއެއްތޯ ބަލަން އެބަ ޖެހޭ. އިސްލާމީ ދައުލަތެއްގެ ގޮތުގައި ހިފެހެއްޓޭނީ އަޅުގަނޑުމެން މި ކަންތައްތައް ކޮށްގެން. މިއީ އަޅުގަނޑުމެން ކުރަންޖެހޭ ކަމަކީ. އަޅުގަނޑަށް ކުރިން ދެންނެވިން، މައިގަނޑު ގޮތެއްގައި ނޫސްވެރިންގެ ހުރިހާ މަޢުލޫމާތަކީ، މަސްދަރުތަކަކީ ހާމަކުރަންނުޖެހޭނެ އެއްޗެއް ކަމަށް. އެހެންނަމަވެސް މިފަދަ ކަންތައްތައް ދިމާވީމަ، އިއްޔެ އަޅުގަނޑުމެންނަށް ދިމާވީ. އޭގެ ކުރީގައި އަޅުގަނޑުމެން ދެއްކީ ފިތުނަ ފިލްމު އުފެއްދި ރަޑަރފިން ޑެންމާކުގެ. ދިވެހިސަރުކާރުން އެ މީހުންނަށް ފައިސާ ޚަރަދުކުރި ވާހަކަ. ބަޣާވާތުގެ ސަރުކާރުން ދިވެހި ރައްޔިތުންގެ ފައިސާތައް އެ މީހުން ޚަރަދުކުރި ވާހަކަ ޢިއްޒަތްތެތި ރައީސް. އެހެންނަމަވެސް އޭނަ އިސްލާމްވީ ވާހަކަ ވެސް އަޅުގަނޑުމެންނަށް އަޑުއިވިއްޖެ. އެހެންވީމާ، މިއީ ކާކުގެ ދަރިއެއްތޯ ބަލަންޖެހޭ. ޝިރުކުކުރުމާއި ބުދަށް އަޅުކަންކުރި ވާހަކަ ޢިއްޒަތްތެރި ރައީސް. ބުދަށް އަޅުކަންކުރީމަ  އޭނަގެ ނަފްސަށް ބާރުވެރިކަން ލިބޭ ވާހަކަ ޢިއްޒަތްތެރި ރައީސް، އަޅުގަނޑުމެންނަކީ މާތް ﷲ މި ބިމުގައި ލެއްވި މަޚްލޫޤުންތަކެއް. މި ބިންމަތީގައި ޚަލީފާ އިން ކަމުގައި ލެއްވި ބައެއް. އަޅުގަނޑުމެން އެބަ ޖެހޭ ބަލަން ނިކަމެތި އިންސާނުން ކަމުގައި ލެއްވީ. މި ރާއްޖެ ދިވެހި ދައުލަތެއް ގޮތަށް ދަމަހައްޓަން ވެއްޖެ ކަމަށް ވަންޏާ އަޅުގަނޑުމެން އެބަ ޖެހޭ؛ އެއީ އަޅުގަނޑުމެންގެ މައްސޫލިއްޔަތެއް، ވާޖިބެއް ޢިއްޒަތްތެރި ރައީސް. އެނޫން ކަމެއް ނުޖެހޭ އަޅުގަނޑުމެން ކުރާކަށް. މިއަދު ފުރަތަމަ ބަލަންޖެހެނީ ކާކުގެ ދަރިއެއްތޯ މި އުޅެނީ މުރުތައްދުވެގެން. ޢިއްޒަތްތެރި ރައީސް. މިއީ އަޅުގަނޑުމެން ދައްކަންޖެހޭ ވާހަކަ އަކީ. ނޫސްވެރިންނާ ބެހޭ މަޢުލޫމާތުތަކާ މި ހުރިހާ އެއްޗެއް ހާމަކުރާއިރު. އެހެންނަމަވެސް އަޅުގަނޑުމެންނަށް މީގައި ޤާނޫނުއަސާސީގައި ބަޔާންކުރަނީ އިސްލާމީ ދައުލަތެކޭ. ދިވެހިރާއްޖޭ ކޯޓުތަކަށް ހުރަހެއް ނެތް އިސްލާމީ ޝަރީޢަތްކުރުމުގެ ހުރަހެއް ވެސް. އެހެންނަމަވެސް އިސްލާމީ ޝަރީޢަތެއް ނުކުރޭ. ޢަދުލުވެރި  އެއް ނޫން ދިވެހިރާއްޖެ. ދިވެހި ދައުލަތެއް. ދިވެހި ދައުލަތުގެ ބަންޑާރަ ނައިބު، މުޅި ދައުލަތުގެ ރައްޔިތުންގެ ނަންމަތީގައި އޭނަ އެބަ ޖެހޭ މުޅި ދައުލަތް ތަމްސީލުކުރަން. އެހެންނަމަވެސް އޭނަ ތަމްސީލުކުރަނީ ކެބިނެޓުގައި ވަޙީދު. ޢިއްޒަތްތެރި ރައީސް، ދެން ހުރި ޕްރޮސެކިއުޓަރ ޖެނެރަލް. އޭނަ ޢަދުކުވެރި އެއް ނޫން. އޭނަ ކޮށްލި ދަޢުވާ އެ އޮތީ، ވީ.ޓީ.ވީ ބިއްލޫރިގަނޑެއް ތަޅާލީމަ ދިވެހިރައްޔިތުންނަށް ދިން އަދަބަކީ 12 އަހަރާއި 8 އަހަރު ދުވަހަށް ޖަލަށް. ދިވެއްސެއްގެ ލޯ ކަނުކޮށްލައި، ދިވެއްސަކަށް އަނިޔާދީ މަރާލައި، މަރުގެ ދަރަޖަ އަށް ދިޔައިމަ ވެސް ހަމަ ދުނިޔޭގައި ހުރިކަން، އަސްވާޑު އެހެރީ. އެހެންނަމަވެސް އެ އޮންނަނީ ޖޫރުމާނީއަކަށް ވެސް ބަދަލުކުރެވޭވަރުގެ ކުޑަކުޑަ ދަޢުވާ އެއް. މާރާމާރީ އެކޭ. މާރާމާރީ އަކީ ދެ ފަރާތުން ހިންގީމަ ވާ ކަމެއް ޢިއްޒަތްތެރި ރައީސް. އަސްވާޑު ތަނެއްގައި އިންދާ ދަނގަނޑުބުރިންނާ އޭތިމީތިން ތަޅައި ލޯކަނުކޮށްލާ. މި މި ހުރިހާ ކަމެއް ކުރީމަ އެއީ މާރާމާރީތޯ ޢިއްޒަތްތެރި ރައީސް. 

ރިޔާސަތުން  ވާހަކަދެއްކެވުން:

އާދެ! ދެންމެ އެ ވާހަކަދެއްކެވި ޢިއްޒަތްތެރި މެންބަރުގެ ވާހަކަކޮޅާ އެއްކޮށް އެމް.ޑީ.ޕީ އަށް ވާހަކަދެއްކުމަށް ކަނޑައެޅިފައިވާ ވަގުތު ހަމަވެގެން އެ ދިޔައީ. މިހާރު އަޅުގަނޑު ފުރުޞަތު މި އަރުވަނީ މަތިވެރި ދާއިރާގެ ޢިއްޒަތްތެރި މެންބަރު ޙުސައިން މުޙައްމަދަށް. 

މަތިވެރި ޢިއްޒަތްތެރި މެންބަރު ޙުސައިން މުޙައްމަދު ވާހަކަދެއްކެވުން:

ޝުކުރިއްޔާ ޢިއްޒަތްތެރި ރައީސް. މި ކެމްޕެއިން ޖަގަހައިގައި އެއްޗެއް ބުނުމުގެ ފުރުޞަތު ތަންކޮޅެއް ފަހުން ނަމަވެސް ދެއްވީތީ އަޅުގަނޑު މަނިކުފާނަށް ވަރަށް ބޮޑަށް ޝުކުރުވެރިވާން އެބަ ޖެހޭ. އަޅުގަނޑުމެން ރައްޔިތުންގެ ޚާދިމުންނަށް ވުމާ އެކީ ރައްޔިތުންނަށް ކުރިމަތިވެފައިވާ ކަންކަމުގައި ކެމްޕޭނު ޖަގަހައަކަށް މި ތަން ބަދަލުވެގެން ދިޔައިމަ މަނިކުފާނު ވެސް އަދާކުރާ ދައުރަށް އަޅުގަނޑު ވަރަށް ބޮޑަށް ޝުކުރުއަދާކުރަން. އާދެ! އަޅުގަނޑު ހީކޮށްގެން ހުރީ މި ބަހުސްކުރެވެމުންދަނީ މި ތަނަށް ހުށަހެޅިފައި އޮތް ޤާނޫނަކަށް ކަމަށް. އަޅުގަނޑު މި ދެންނެވީ މި ކެމްޕޭނު ޖަގަހައިގައި ވާހަކަކޮޅެއް ދައްކާލުމުގެ ފުރުޞަތެއް ރިޔާސަތުން ދެއްވީތީވެ އެ މަނިކުފާނުނަށް ވަރަށް ބޮޑަށް ޝުކުރުދަންނަވަމޭ. އަޅުގަނޑު މި ދެންނެވި ވާހަކަ އެނގިވަޑައިނުގަންނަވާތީ އަނެއްކާވެސް އަޅުގަނޑު މި ދަންނަވަނީ މިހާރު މި ތަނުގައި ދާއިމީކޮށް ފެށިފައި މި ވާ ކެމްޕޭނު؛ ކެމްޕޭނު ޖަގަހައިގައި ވާހަކަކޮޅެއް ދައްކާލުމުގެ ފުރުޞަތު މަނިކުފާނު ދެއްވީތީވެ މަނިކުފާނަށް ވަރަށް އަދަބުވެރިކަމާ އެކު، އިޙްތިރާމާ އެކު ޝުކުރުދަންނަވަމޭ. އަޅުގަނޑަކަށް އެއްގޮތަކަށްވެސް ނޭނގޭ މި ހުށަހެޅިފައި އޮތް ޤާނޫނު ނަންބަރު 2013/ ދެން ނަންބަރެއް ޖަހާފަ އެއް ނެތް ތި ބޭފުޅުން، އިދާރީ ބޭފުޅުންނެއް. ރައްޔިތުންގެ މަޖިލީހުގެ އިމްތިޔާޒާއި ބާރުތަކުގެ ޤާނޫނަށް އިޞްލާޙުގެނައުމަށް މެންބަރަކު ހުށަހަޅާފައިވާ ބިލަކާ ބެހޭ ގޮތުން ދައްކާފައި އޮތް ވާހަކަތަކާއި މައުޟޫޢާ ހުރި ގުޅުމެއް. އެހެންވީމާ، މަނިކުފާނަށް މި ކެމްޕޭނު ޖަގަހައިގެ ނަމުގައި އަޅުގަނޑު ޝުކުރުދަންނަވަން މި ޖެހެނީ. އާދެ! އެގިވަޑައިގަންނަވާނެ ދިވެހިރާއްޖޭގައި ވެސް ޤާނޫނުއަސާސީން ކަށަވަރުކޮށްދޭ ކަމެއް ޚަބަރު ނޫސްވެރިކަމުގައި މަސްދަރު ހާމަނުކުރުން. އަދި އަޅުގަނޑުމެން މިސާލުޖަހާ އެމެރިކާގައި ވެސް އަސާސީ ޙައްޤެއް ގޮތަށް ލިބިދީފައި އޮންނަ ކަމެއް އެއީ. މި ޤާނޫނުގައި، އިމްތިޔާޒުގެ ބިލުގައި، މި މައްސަލަ ބޮޑުވެފައި އޮތް އިމްތިޔާޒުގެ ބިލުގައި ބުނެވެދިޔަ މާއްދާގައި އެ އޮންނަނީ ޤާނޫނުއަސާސީގައި އޮތް ގޮތަށް އަކުރުން އަކުރަށް ނަކަލްކުރެވިފަ. ބަޔާންކުރެވިފަ. ދެން އެހެންނަމަވެސް މިހާރު މި ބިލުގައި އޮތީމަ މައްސަލައަކަށް މި ޖެހުނީ. އާދެ! އަޅުގަނޑަށް އެނގިފައި އޮތް ގޮތުގައި، އިވޭ ގޮތުގައި މިހާރު ކެމްޕޭނު ޖަގަހައެއްގައި ދައްކަން އެކަށީގެންވާ ވާހަކަ އެއް ވެސް ނޫން، އެހެންނަމަވެސް އަޅުގަނޑަށް އިވިފައި އޮންނަ ގޮތުގައި ވެއްޖެއްޔާ އެމެރިކާގައި މި މައްސަލަޖެހިގެން ކޯޓުތަކުން މި މައްސަލައިގައި ފިޔަވަޅުއަޅާނީ. ކޯޓުތަކުގައި މައްސަލައިގެ ބާވަތުން ނޫސްވެރިއާ އަށް އަންގަފާނެ މަސްދަރު ހާމަކުރާށޭ. ބުނީމަ ދެން ނޫސްވެރިއާ ދެން އިޚްތިޔާރުކުރަނީ އެކަމުގައި ޢަމަލުކުރާނެ ގޮތެއް. ތިމަންނަ ގަސްތެއް ނުކުރަމޭ.މަސްދަރު ހާމަކުރާކަށް. އެހެންކަމަށްވެއްޖެއްޔާ މައްސަލައިގެ ބާވަތުން ފަނޑިޔާރުގެ އިޚްތިޔާރުގައި އޮންނަ ކަމެއް ކޯޓުގެ ހުރުމަތްކެނޑުމުގެ ސަބަބުން އޭނަ އަށް 1 މަސްދުވަހު ޖަލަށް ލުމަށް، 2 މަސްދުވަހަށް ޖަލަށްލުމަށް. ދެން ނޫސްވެރިޔާ އިޚްތިޔާރުކުރާނީ އޭނަ އެ އަދަބު ލިބިގަންނާނީތޯ، ނޫންތޯ. އަޅުގަނޑަށް ޤަބޫލުކުރެވޭ ގޮތުގައި ތޮއްޑޫ ދާއިރާގެ ޢިއްޒަތްތެރި މެންބަރު ހުށަހަޅުއްވާފައިވާ އިޞްލާޙަކީ އަޅުގަނޑުމެން ހަމަ ވިސްނަންޖެހޭ އިޞްލާޙެއް. އެހެންނަމަވެސް އަޅުގަނޑު މި ދެންނެވީ މިއީ ޤާނޫނުއްސާސީގައި އައިއްސަ އޮތް މާއްދާ އެއް އެގޮތަށް ނަކަލްކުރެވިފައި އޮތިއްޔާ. އަސްލުގައި މި ބިލާ ބެހޭ ގޮތުން މި އުޅެނީ ރައްޔިތުންގެ މަޖިލީހުގެ އިމްތިޔާޒުގެ މައްސަލަ އެއް ނޫން. އެއީ ރައްޔިތުންގެ މަޖިލީހަށް ގެނެސް މަސްދަރު ހާމަކުރަން އަދި ޖެހޭނެ ކަމަށް ވެސް އަދި އެނގެނީކީ ނޫން. ހަމަ އެމާނަ އޮތް ގޮތަށް އަޅުގަނޑުމެން ބަޔާންކޮށްފައި އެ އޮތީ. ހެންވީމާ، މި ދެންނެވީ އަޅުގަނޑުމެން ޢިއްޒަތްތެރި ރައީސް، ކެމްޕޭނުގެ ޖަގަހައިގެ ވަގުތު އަޅުގަނޑަކަށް ނޭނގޭ މިއަދު އޮތް، ނެތްވަރެއް. އެހެންނަމަވެސް މި ދެންނެވީ މިއީ އޮތް ކަމެކޭ. އެއްވެސް ހާލެއްގައި އަޅުގަނޑު ޤަބޫލެއް ނުކުރަން މިއީ މިނިވަން ނޫސްވެރިކަމަށް ހުރަސްއަޅަން ނުވަތަ ނޫސްވެރިންގެ މަސައްކަތަށް ހުރަސްއެޅުމުގެ ގޮތުން ދެކެވޭ ވާހަކަތަކެއް ކަމަށް. ދެން ނޫސްވެރިންގެ މަސައްކަތަށް އިޙްތިރާމުކުރުމާއި މަސްދަރު ސިއްރުކޮށްދިނުމުގެ މަސައްކަތާ، ބޮޑުވެފައި ތިބި ދަރިން ކުރާ ކަންތަކާ މައިންބަފައިންނާ ހުރި ގުޅުމާ، މައިންބަފައިންގެ ރެސްޕޮސިބަލް އޮތް ނެތް ވަރާ، މި ކަންކަމަކީ ވެސް އަޅުގަނޑަށް ހީވާ ގޮތުން މި މަސްދަރުގެ ކަންތަކަށް ބަލާއިރުގައި އަމުދުން މި ވަގުތުގައި، މިއީ ކެމްޕޭނު ޖަގަހައަކަށް  ވުމާއެކު ވިސްނާލަންޖެހޭ ކަމެއް. ޝުކުރިއްޔާ ޢިއްޒަތްތެރި ރައީސް. 

ރިޔާސަތުން ވާހަކަދެއްކެވުން:

ޝުކުރިއްޔާ ޢިއްޒަތްތެރި މެންބަރު. މިހާހިސާބުން އަޅުގަނޑަށް މި ބިލަށް ވާހަކަދެއްކުމަށް އެމް.ޑީ.ޕީ އަށް އޮތް ވަގުތު ވަނީ ހަމަވެފަ. ދެން އެހެން ޕާޓީތަކުން ބައެއް ޕާޓީތަކުން އެދިވަޑައިގެންނެބި ޢިއްޒަތްތެރި މެންބަރުން މި ވަގުތު ވަޑައިގެން ނެތް. އެހެންކަމުން، އަޅުގަނޑަށް ޖެހޭނީ މި ބިލުގެ ބަހުސް މިހާހިސާބުން ހުއްޓާލުމަށް. އޭގެ ކުރީގައި އަޅުގަނޑަށް ޖެހޭ މި ބިލަށް ވާހަކަދެއްކުމަށް ޓަކައި ފަހު ފުރުޞަތެއް އަރުވަން. ފަހުބަސް ވިދާޅުވުމަށް. އެހެންކަމުން މި ބިލު ހުށަހެޅުއްވި ތޮއްޑޫ ދާއިރާގެ ޢިއްޒަތްތެރި މެންބަރު ޢަލީ ވަޙީދަށް މި ފުރުޞަތުއަރުވަނީ މި ބިލާ ބެހޭ ގޮތުން ފަހު ފުރުޞަތުގެ ގޮތުން މި ބިލަށް ބިލުގެ މަރުޙަލާއިގައި، ވާހަކަދެއްކުމުގެ މަރުޙަލާގެ ޢިއްޒަތްތެރި މެންބަރުން ސާފުކުރަން ބޭނުންވި ބައެއް ކަންތައްތަކާ އަދި ކުރައްވާ ސުވާލުތަކަށް ޖަވާބުދެއްވައި، އަދި މި ބިލުގެ ފަހުބަސް އިއްވުމަށް މި ފުރުޞަތުއަރުވަނީ.

ތޮއްޑޫ ދާއިރާގެ މެންބަރު ޢަލީ ވަހީދު ވާހަކަދެއްކެވުން:

ޝުކުރިއްޔާ ޢިއްޒަތްތެރި ރައީސް. އަޅުގަނޑަށް މި ބިލުގެ ބަހުސުން އެނގިގެންދިޔައީ ރާއްޖޭގެ ރައްޔިތުންގެ މަޖިލީހުގެ ޢިއްޒަތްތެރި މެންބަރުންނަކީ ގިނަ މެންބަރުންނަކީ ވަރަށް ރައްޔިތުންގެ އަޑުއައްސަވައި، ވަރަށް އިޚްލާޞްތެރި، ރައްޔިތުންގެ ޝުޢޫރުތައް އަޑުއަހާ މެންބަރުންތަކެއްކަން. އެއީ ރައްޔިތުންގެ މަޖިލީހުގެ އިމްތިޔާޒުގެ ޤާނޫނެއް ފާސްވެގެން ދިޔައިރު ބައެއް ފަރާތްތަކުން އެ ޤާނޫނަކީ ވަރަށް ބޮޑެތި ބާރުތަކެއް ރައްޔިތުންގެ މަޖިލީހުން ނެގި ބިލެއް ގޮތަށް ސިފަކުރި ތަން ފެނިގެންދިޔަ. އޭގެތެރޭގައި ބައެއް ނޫސްވެރިން ވެސް އެގޮތަށް ސިފަކުރި. އެހެންނަމަވެސް ޙަޤީޤަތުގައި ދުނިޔޭގައި ވެސް ރައްޔިތުންގެ މަޖިލިސްތައް ހިނގާނުހިނގާ ގޮތް ރަނގަޅަށް އެނގޭ މީހުންނަށް އެއީކީ ހައިރާންވާންޖެހޭ ކަމަކަށް ނުވާނެ. މިއަދު ރައްޔިތުންގެ މަޖިލީހުން އަޅުގަނޑުމެން ބާރުތައް މި ދޫކޮށްލަނީ. ނޫސްވެރިން، ނޫސްވެރިންގެ މިނިވަން ކަމަށް ހުރަސްއެޅޭ ކަމަށް ބުނުމުން އެ އަޑުތައް އަހައި އަޅުގަނޑުމެން މި ދޫކޮށްލަނީ. އަޅުގަނޑުމެން ގޮވާލަން ރާއްޖޭގެ ނޫސްވެރިންނަށް ވެސް ތި ބޭފުޅުން ތި ބޭފުޅުން ކަސްތޮޅުއެޅިފައި ތި ތިބި ވަކި ފިކުރެއް ޕްރޮމޯޓުކުރަންޖެހޭ ކަންކަން ދޫކޮށްލައްވާށޭ. ޚާއްޞަ ގޮތެއްގައި ވަކި ކަމެއް ހާސިލުކުރުމަށް ޓަކައި،ވަކި ކެމްޕޭންތަކެއް ކުރުމަށް ޓަކައި ދިވެހިރާއްޖޭގައި ނޫސްވެރިކަމުގެ ލަގަން އަޅުވައިގެން އުޅޭ ފަރާތްތަކުން އެ ގޮތް ދޫކޮށްލައްވާށޭ. ޢިއްޒަތްތެރި ރައީސް. މިއަދު އެބަ ޖެހޭ ބަހުގެ ރަދީފުން މިނިވަންކަން މާނަކުރަން. މިނިވަންކަމަކީ އެއްވެސް ހާލެއްގައި މުޅިއެއްކޮށް އެ މީހަކު ބޭނުން ގޮތަކަށް ދޫކޮށްލެވޭ އެއްޗެއް ނޫން. މިނިވަންކަމަކީ އެއް ނަޒަރަކުން ވަށައިގެން ފާރުރޭނިފައިވާ ބަންދެއް. އެ ބަންދު ނެތް ގޮތަކަށް އޮންނަ މިނިވަންކަމަކީ އެއީކީ މިނިވަންކަމެއް ނޫން. ޢިއްޒަތްތެރި ރައީސް. އަޅުގަނޑު މި ދަންނަވާ އެއްޗެއް މަނިކުފާނަށް ސާފުވާނެ ކަމަށް އަޅުގަނޑު އުއްމީދުކުރަން އެއްބުރުން. އެއްބުރުން މިކަން ސާފުނުވެއްޖެއްޔާ މަނިކުފާނަށް އަޅުގަނޑު މި ދައްކާ ވާހަކަ ވަރަށް ބޮޑަށް އޮޅިގެންދާނެ. ޢިއްޒަތްތެރި ރައީސް، އަޅުގަނޑުމެން ޤަބޫލުކުރަން އެބަ ޖެހޭ ދި ޓީވީ އަކަސް އަދި އެހެން ޗެނަލަކަސް މިނިވަންކަން އޮންނަންޖެހޭނީ ނޫސްވެރިޔަކަށް ވީމާ ވެސް ވަކި ޙުދޫދެއްގެ ތެރޭގައިކަން. ދެން ބައެއް ފަރާތްތަކުން ރައްޔިތުންގެ މަޖިލީހުގެ މި ޗެމްބަރުގައި އޮންނަ މިނިވަންކަން އެ ބޭފުޅުން ކުރާ ހުރިހާ ކަމެއްގައި ހޯދަން މަސައްކަތްކުރޭ. ދަންވަންތޯ، ރައްޔިތުންގެ މަޖިލީހުގެ މި ޗެމްބަރަށް ކޮންމެ ބޭފުޅަކު ވެސް ރައްޔިތުން ގާތުން އިންތިޚާބުވެގެން ވަޑައިގަންނަވަންވީ. މި ޗެމްބަރުގައި އަޅުގަނޑުމެން އެހެން ދިމަދިމާލުގައި އޮންނަ މިނިވަންކަމަށް ވުރެ ބޭރަށް ނިކުމެ، މިނިވަންކަން އެކްސަސައިޒްކުރަންޖެހޭ. އެއީ ކީއްވެގެންތޯ؟ އެއީ ރައްޔިތުންގެ ޙައްޤުގަ. ރައްޔިތުންގެ ޙައްޤުގައި އަޅުގަނޑުމެން މި ޗެމްބަރުގައި އެކްސަސައިޒްކުރަން އޮންނަ ޤާނޫނީ އެންމެ ފުޅާ މިނިވަންކަމަކީ މި ރާއްޖޭގައި އޭގެ ބޭރުން މަސައްކަތްކުރަން ތިބި ހުރިހާ މީހުންނަށް ލިބިފައި އޮންނަ އެއްޗެއް ނޫން. ކިތަންމެ އަޑުހަން ދަތިވިޔަސް، ހަޖަމުކުރަން ދަތިވިޔަސް މިއީ މީގެ ޙަޤީޤަތް. ދުނިޔޭގެ ކޮންމެ ތާކު ވެސް އެކަން އޮންނަނީ މިހެން. މި ތަނުގައި ޒުވާބުހިނގާނެ. މި ތަނުގައި ޚިޔާލުތަފާތުވާނެ. މި ތަނުގައި އިސްލާމްދީނުގެ އަސްލުތަކާ ޚިލާފުނުވާ ގޮތަށް ވަރަށް ފުޅާ ދާއިރާއެއްގައި އިންތަކާއި މިންތަކުގެ ތެރެއަށް އެއްބަޔަކު އަނެއް ބަޔަކު ޒުވާބުހިންގާނެ. އެހެންނަމަވެސް އެއީ އަޅުގަނޑުމެން އޭގެ ބޭރުގައި ބާއްވަންޖެހޭ ކަމަކަށް އެއްވެސް ބަޔަކު ހަދައިގެންނުވާނެ. އެއީ ސިޔާސީ ޕާޓީއަކަށް ވިޔަސް. ސިޔާސީ ޕާޓީތަކުން ވެސް މި ޗެމްބަރު ތެރޭގައި އެ ކުރާ މަސައްކަތް މަގުމައްޗަކު ނޯންނާނެ. ޖަލްސާތަކަކު ނޯންނާނެ. އެ ތަނުގައި އޮންނާނީ އެހެން އިމެއް. އެހެންވީމާ، މި ތަފާތު އަޅުގަނޑުމެން އެބަ ޖެހޭ ދަސްކުރަން. ޢިއްޒަތްތެރި ރައީސް، މަސްދަރުހާމަކުރަން ކުރިން އޮތްއޮތުން ކަމަށް ނޫސްވެރިން ޤަބޫލުކުރި ޤަބޫލުކުރުމާ ގުޅިގެން މެންބަރުން ދެއްކި ވާހަކަތަކަށް އަޅުގަނޑުމެންނަށް އެނގިގެންދިޔަ މިހާރު މި އޮތް ގޮތަށް ބޭއްވިކަމުގައި ވިޔަސް އަޅުގަނޑުމެންގެ މަޠްލަބަކީ އެއްވެސް ހާލެއްގައި ނޫސްވެރިންކުރާ މަސައްކަތްތަކުގައި އެ މީހުން މިތަނަށް ގެނެސް އެ މީހުން އިދިފުށަށް ހަންދަމާލައި، އެ މީހުންގެ ސޯސް އަޅުގަނޑުމެން ހޯދަން މަސައްކަތްކުރުމެއް ނޫންކަން. އެހެންނަމަވެސް މިއަދު އަޅުގަނޑުމެން އެ ބޭފުޅުންގެ ޝަކުވާ އިންތިހާ އަށް ހުރީމަ މިކަން މި ދޫކޮށްލަނީ. އެހެންވީމާ، އަޅުގަނޑު އުއްމީދުކުރަން އަޅުގަނޑުމެން މި ދެއްކި ވާހަކަތައް އަޑުއަހައި، ދިވެހިރާއްޖޭގެ އިޖުތިމާޢީ ހަމަޖެހުމާ، ދިވެހިރާއްޖޭގެ ސުލްޙަމަސަލަސްކަމަށް ޓަކައި ރާއްޖޭގެ ނޫސްވެރިންގެ ތެރޭގައި މިއަދު ފާލުން ނެއްޓިފައި ތިބި ފަރާތްތަކުން އިމުގެ ތެރެއަށް ވަންނާނެ ކަމަށް. އެހެންނޫންކަމުގައި ވަނީ ނަމަ އަޅުގަނޑުމެންގެ މުޖްތަމަޢުގެ ތެރޭގައި އޮތް އެއްވެސް ކަމެއް އޭގެ އަސްލު ރަނގަޅު މަގަކަށް ރުޖޫޢަނުކުރެވޭނެ. ޢިއްޒަތްތެރި ރައީސް، ދިވެހިރާއްޖެ އަލުން އަނބުރާ އަޅުގަނޑުމެން ހަމަމަގަށް އަޅުވަން އެބަ ޖެހޭ. ފެބްރުއަރީ 7 2012 ވަނަ ދުވަހުން ފެށިގެން ދިވެހިރާއްޖޭގެ މަސްދަރެއް، ދިވެހިރާއްޖޭގެ އަސްލެއް، ދިވެހިރާއްޖޭގެ ނަސްލެއް، ނަސަބެއް، ހަސަބެއް މި އޮތީ އެ އޮންނަންވާ ހިސަބަކު ނޫން. ޢިއްޒަތްތެރި ރައީސް، މިއަދު އަޅުގަނޑުމެން ޤަބޫލުކުރަންވީ ސިޔާސީ ޚިޔާލުތަފާތުވުމަކީ އަދި ތިމާ އެ ދުވަހު އަޅާ ޔުނިފޯމަކީ ތިމާ އާއި އަނެކަކާ އޮންނަ ދުރުމިނަކަށް ވެގެންނުވާނެކަން. އަޅުގަނޑުމެންގެ މުޖްތަމަޢުގައި ފުލުހުންނާއި ސިފައިންނާއި ޢާއްމު ރައްޔިތުންނާ، އަދި ދިވެހިރާއްޖޭގެ ސިޔާސީ ޕާޓީތަކުގެ މެދުގައި މިއަދު ފެތުރެމުންމިދާ ހުޅުތަކަކީ އަޅުގަނޑުމެން އެއްބުރުން ނިންވާލަންޖެހޭ އެއްޗެއް. އެއްބުރުން އެކަން ނިންމައިލެވޭނީ ދިވެހިރާއްޖޭގެ އެންމެ ގިނަ ބަޔަކު ތާއީދުކުރާ ސިޔާސީ ލީޑަރަކު ދިވެހިރާއްޖޭގެ ރައްޔިތުންގެ ވެރިކަމަށް ގެނެސްގެން. އެ ތާއީދު މިއަދު މާތްﷲގެ ހެޔޮ ރަހުމަތްފުޅާއެކު އޮތީ އެމް.ޑީ.ޕީގެ ރިޔާސީ ކެނޑިޑޭޓު މުޙައްމަދު ނަޝީދުގެ އަތްޕުޅުގަ. އެހެންވީމާ، އަޅުގަނޑުމެންނަށް މިއަދު އޮތީ މަނިކުފާނު ވެސް ތި ނިންމެވި ޙިކުމަތްތެރި ނިންމުން ފަދައިން، ރައްޔިތުންގެ މަޖިލީހުގެ ރައީސް އެ ނިންމެވި ޙިކުމަތްތެރި ނިންމުން ފަދައިން ކޮންމެ ރައްޔިތަކު ވެސް އެމް.ޑީ.ޕީ އިތުރަށް ވަރުގަދަކޮށް، ހަރުދަނާކޮށް، އެންމެ ގިނަ ރައްޔިތުން ތާއީދުކޮށް، ލޯބިކުރާ ލީޑަރޝިޕެއް ވަރުގަދަކުރުމަށް ޓަކައި އެމް.ޑީ.ޕީއާ ގުޅިވަޑައިގަތުން. އެހެންވީމާ، އަޅުގަނޑުގެ ދުޢާ އަކީ އަޅުގަނޑުމެންގެ މި ރާއްޖެ އަށް އަދަށް ވުރެ ފަހި މާދަމަ އެއް ލިބުން. އައްސަލާމްޢަލައިކުމް. 
ރިޔާސަތުން ވާހަކަދެއްކެވުން:

މިހާހިސާބުން މި ބިލުގެ ބަހުސް މަރުޙަލާ ނިމިގެން އެ ދިޔައީ. ދެން އޮންނާނީ މަޖިލީހަށް މި ބިލު ބަލައިގަތުމަށް ނެގޭ ވޯޓުނެގުން. އެ ވޯޓުނެގުން އޮންނާނީ މާދަމާ ވޯޓުނަގާ ގަޑީގައި 1:30ގައި. އެހެންކަމުން، މި ބިލުގެ މަސައްކަތް ނިމުމާ އެއްކޮށް މި ބިލު ހުށަހެޅިގެންމިދިޔައީ ނުނިމި ހުރި މަސައްކަތުގެ ތެރެއިން. 

ނިންމުން

ރިޔާސަތުން ވާހަކަދެއްކެވުން:
އެހެންކަމުން، މިއީ ނުނިމި ހުރި މަސައްކަތުގައި މިއަދު ނިންމުމަށް ހަމަޖެހިފައި ވަނީ މި ބިލު ކަމަށް ވާތީ މިހާހިސާބުން އަޅުގަނޑަށް ޖެހޭނީ މިއަދުގެ މަޖިލިސް ހުއްޓާލަން. ނިންމާލަން. އެހެންކަމުން، ނިންމާލުމުގެ މަސައްކަތައިގެން ކުރިއަށްދާނަން. ދެން މަޖިލީހުގެ ޖަލްސާ އެއް އޮންނާނީ 4 ޖޫން 2013 ވާ އަންގާރަ ދުވަހުގެ ހެނދުނު 9:00ގައި.
والحمد لله رب العالمين. މަޖިލިސް ނިމުނީ.

